
Bedichiaꞌ nzeꞌcaꞌ
Jesucristo nú uquieꞌe

SanMateo

Bee beneꞌ Jesucristo enu udetela
(Lc. 3:23-38)

1 Caꞌa nzeꞌta nú lee bee beneꞌ Jesu-
cristo enuudetela, liꞌinuenunzeꞌta lu
familiaꞌ arre David nu Abraham.

2Abraham unga paꞌ Isaac,
nu Isaac unga paꞌ Jacob,
nu Jacob unga paꞌ Judá nu bee
bichilla.

3 Nu Judá cuna unaꞌlla Tamar,
uluꞌcubeella enduꞌbeella enu lee
Fares nu Zara.

Fares unga paꞌ Esrom,
nu Esrom unga paꞌ Aram.
4Aram unga paꞌ Aminadab,
nu Aminadab unga paꞌNaasón,
nu Naasón unga paꞌ Salmón.
5 Salmón unga paꞌ Booz,
nu naꞌlla lee Rahab.
Booz cuna unaꞌlla Rut uluꞌcu beella
enduꞌ beella enu lee Obed.

Nu Obed unga paꞌ Isaí.
6 Isaí unga paꞌ arre David,
nu arre David cuna bene enu unga
unaꞌa Urías, uluꞌcu beella tucu
enduꞌ enu lee Salomón.

7Nu Salomón unga paꞌ Roboam,
Roboam unga paꞌ Abías,
nu Abías unga paꞌ Asá.
8Asá unga paꞌ Josafat
nu Josafat unga paꞌ Joram
nu Joram unga paꞌ Uzías.
9Uzías unga paꞌ Jotam,
Jotam unga paꞌ Acaz.
Acaz unga paꞌ Ezequías.
10Ezequías unga paꞌManasés,
Manasés unga paꞌ Amón,
nu Amón unga paꞌ Josías.
11Nu Josías unga paꞌ Jeconías cuna
bee bichilla, tiembu cuaꞌ neca
chenu uriꞌi bee bene Babilonia
preso bee bene Israel.

12Luzeꞌelá chenuuriꞌi bee bene Ba-
bilonia preso liꞌibeella,

che uluꞌcu Jeconías tucu enduꞌ enu
lee Salatiel,

nu che Salatiel unga paꞌ Zorobabel.
13Zorobabel unga paꞌ Abiud,
nu Abiud unga paꞌ Eliaquim,
Eliaquim unga paꞌ Azor.
14Azor unga paꞌ Sadoc,
nu Sadoc unga paꞌ Aquim,
Aquim unga paꞌ Eliud.
15Eliud unga paꞌ Eleazar,
nu Eleazar unga paꞌMatán,
Matán unga paꞌ Jacob.
16 Jacob unga paꞌ José enu unga
niyuꞌMaría.

Nu María neca naꞌ Jesuse nu leꞌca
leenu Cristo.

17 Scua unga desde tiembu nú
uhuañi Abraham hasta tiembu nú
uhuañi arre David, uhuañi rtaa
generación bene, nu leꞌca rtaa gen-
eración bene uhuañi desde tiembuꞌ
arreDavidhasta chenuuriꞌi beebene
Babilonia preso bee bene Israel. Nu
leꞌca rtaa generación bene uhuañi
desde nú uriꞌi bee bene Babilonia
preso bee bene Israel hasta chenu
uriña bichia nú ungula Jesucristo lu
iliulabe.

Chenu ungula Jesucristo
(Lc. 2:1-7)

18Singuie unga chenu ungula Jesu-
cristo: María naꞌnu nzula nú yuculla
José, pero ante nú yucusaꞌbeella,
nuꞌla enduꞌ xlaꞌcuMaría equie poderꞌ
Espíritu Santo. 19 Nu lunú neca José
bene nzeꞌca lá niarquiꞌlla nilla nú
xi seca María aꞌla uriꞌilla elliebacuꞌ
nú tsaꞌnalla María aꞌchiꞌtsia. 20 Pero
diquila nú rriꞌilla elliebacuꞌ nucuaꞌ,
che ulubeꞌlu tucu ángeleꞌ Diose lulla
leta xcalaꞌlla, nu uni ángele zeꞌe lulla:
―José, liꞌilu enu nzeꞌta lu familiaꞌ

arre David, la lliquilu nú yuculu
María xne enduꞌ enu acanuulla
equie cuendaꞌ Espíritu Santo acanu-
ullanu. 21 Nu enduꞌ enu acanu-
ulla hualeelunu Jesuse. Xne equie
cuendaꞌnu tsilaꞌayebeebene lachinu
Israel lu stula beella.

22Ye bee nucuaꞌ unga para nú yalu
Stichiaꞌ Diose tucu nú uni tucu bee
profetaꞌnu chenu unilla:

23 Tucu unaꞌa eꞌne chuꞌu enduꞌ
xlaꞌcu nu
chenu ala enduꞌlla, chiuꞌuleenu

Emanuel,
bedichiaꞌ cuaꞌ rni: Diose nzu cuna
liaꞌahua.

24 Chenu uhuañi José, che uriꞌilla
tucunúunibiyaꞌángeleꞌDiose lullanú
riꞌilla, nu uyuculla María. 25 Pero né
naꞌtsellaMaríahastanúungulaenduꞌ
María, nu ulualee José enduꞌcuaꞌ Je-
suse.

2
Uyabiꞌya beemago Jesuse

1Ungula Jesuse Belén, tucu eyeche
nú nchiucuꞌ lu iliu Judea, tiembu
nú unibiyaꞌ arre Herodes. Nu
uriña bee bene enu reca elliebacuꞌ
Jerusalén, nzeꞌta beella enza rliñi
bichia Jerusalén nu neca beella
magos, 2 che unidichiaꞌ beella:
―¿Cá nchiucuꞌ arreꞌ bee bene Is-

rael enu ungula? Xne desde lachiru
ulañiꞌlaꞌru nú uliñi belaꞌnu, enzeꞌe
nzelaru para nú luꞌcuru ulaꞌna lunu.

3 Chenu ubeneꞌ arre Herodes nú
unibeella scua, chiquiꞌ nzenu ar-
quiꞌlla, cuna ye bee bene Jerusalén.
4 Che ubixia arre Herodes ye bee
uleꞌya enu rnibiyaꞌ, cuna bee ulax-
cuela enu reca ley nú udeteꞌ Diose lu
Moisés para nú nedichiaꞌlla lubeella
cá riala nú ala Cristo. 5Che uni beella
lulla:
―Eyeche Belén nú nchiucuꞌ lu iliu

Judea alanu, xne scua uni profeta
chenu unilla:
6 Liꞌilu eyeche Belén nú nchiucuꞌ lu

iliu Judea,
nu liꞌilu la necalu tucu bee eyeche nú

mase lleꞌna
nú nchiucuꞌ lu ye bee eyeche llene lu

iliu Judea.
Xne lulu chiuꞌu tucu bene enu

nibiyaꞌ,
nu liꞌilla biꞌyalla bee bene Israel enu

neca bee benea.
7Che chuubixia aꞌchi arreHerodes

bee mago cuaꞌ para nú unedichiaꞌlla
lubeella nú xunga itáa ulubeꞌlu belaa
zeꞌe lubeella. 8Nu uxeꞌlalla liꞌibeella
Belén, nú unilla lubeella:

―Uquiahua zeꞌe, nu riꞌi itáahua
beyaꞌ nú xa neca lu cuendaꞌ enduꞌ
zeꞌe. Nu chenu ullelaꞌlaꞌhuanu, yeꞌta
tixiuleꞌehua lua para nú leꞌca nua
nzaꞌa nze detea ulaꞌna lunu.

9Chenu ulaxu nú uni arre Herodes
scua lubeella, chu nzuebeella. Nu
belaa enu ulañiꞌ beella nú uliñi desde
nú nucuaꞌascaꞌ beella lachi beella
nzuculu lubeella, nu utsuxe belaa
cuaꞌ hasta elu nchiucuꞌ enduꞌ zeꞌe.
10 Chenu ulañiꞌ bee mago belaa cuaꞌ
zeꞌe, chiquiꞌ ñia utsu arquiꞌbeella,
11 nu chenu uyuꞌu beella liñi niꞌi
zeꞌe, ulañiꞌ beella enduꞌ cuna naꞌnu
María, che utsulliqui beella lunu nu
uluꞌcu beella ulaꞌna lu enduꞌ zeꞌe.
Chu uxaꞌla beella ruꞌu bee caja nú
nuyaꞌ beella nu lia udeteꞌ beella oro,
cuna quiendixi, cuna mirra lu enduꞌ
meꞌ zeꞌe. 12 Che udixiuleꞌe Diose lu
xcalaꞌ beella nula benchilaꞌ beella lu
Herodes, nu né benchilaꞌ beella enza
enta beella.

Nzenu José cuna María Jesuse
Egipto

13Chenunziala beemago zeꞌe lachi
beella, cheulubeꞌlu tucuángeleꞌDiose
lu xcalaꞌ José, nu uni ángele zeꞌe lulla:
―Uzetee, uyaꞌ enduꞌ cuaꞌ cuna

naꞌnu nu uquiahua Egipto, zeꞌe
cuaꞌahua hasta nú ixiuleꞌa luhua.
Xne cuaꞌna Herodes enduꞌcuaꞌ para
nú utilla liꞌinu.

14Chechuuzete José,nuunguyaꞌlla
enduꞌ cuna naꞌnu, nu rulaꞌ zeꞌe
uchiuꞌu beella nziue beella enza
Egipto. 15Zeꞌe ucuaꞌa beella hasta nú
unguti arre Herodes. Scua unga para
núuyalu StichiaꞌDiose tucunúuninu
lu tucu profeta chenu uninu: “Ubixia
endua enza Egipto.”

Unibiyaꞌ arreHerodes nú ati ye bee
enduꞌmeꞌe

16 Chenu uriꞌi Herodes beyaꞌ nú
uzequienu bee mago zeꞌe liꞌilla,
chiquiꞌ uleella, nu unibiyaꞌlla nú
unguti ye bee enduꞌ enu nza chiucu
lana hasta enu meꞌe enu nucuaꞌa
Belén cuna bee eyeche abenchilaꞌ
zeꞌe, xne nuyaꞌ cuendalla lunú uni
bee mago zeꞌe lulla nu udetela
chiucu lana nú ulubeꞌlu belaa zeꞌe.

17Scua uyalu tucu nú uquieꞌe profeta
Jeremías chenu unilla:
18Uyene tucu chii eyeche Ramá,
nú runaꞌ nu rixiali.
Nu Raquel neca enu runaꞌ cuaꞌ equie

cuendaꞌ bee enduꞌnchu,
nu lecati enu riꞌi ana tsala arquiꞌnchu

xne ungutila bee enduꞌnchu.
19Pero chenu unguti arre Herodes,

che ulubeꞌlu tucu ángeleꞌ Diose lu
José elu nucuaꞌa beella Egipto nu uni
ángele zeꞌe lulla:

20―Uzetee, uyaꞌ enduꞌ cuna naꞌnu,
nu ubenchilaꞌ zecahua Israel xne
ungutila bee enu niarquiꞌ nú uti
enduꞌ quieꞌ.

21 Che chu uzetee José nu un-
guyaꞌlla enduꞌ cuaꞌ cuna naꞌnu nu
ubenchilaꞌ beella eyeche Israel.
22 Pero chenu ungabiyaꞌ José nú
Arquelao llianaꞌ arre Herodes neca
enu rnibiyaꞌ lu iliu Judea, ulliquilla
nú challa enza zeꞌe. Pero chenu
ungabiyaꞌlla lu xcalaꞌlla nú la challa
enza Judea, che nzuella enza lu iliu
Galilea. 23 Chenu uriña beella lu iliu
Galilea, ucuaꞌa beella tucu eyeche nú
leeNazaret. Scuaungaparanúuyalu
tucu nú uni bee profeta nú Jesuse
chiulee bene Nazaret.

3
Udixiuleꞌe Juan Bautista Stichiaꞌ

Diose lubee bene
(Mr. 1:1-8; Lc. 3:1-9, 15-17; Jn. 1:19-

28)
1 Tiembu zeꞌe uyanzee Juan

Bautista lu dañi achi lu iliu Judea
udixiuleꞌella Stichiaꞌ Diose lubee
bene. 2Nu unilla:
―Utsanaꞌ arquiꞌhua stulahua xne

nzeꞌta riñala nú rnibiyaꞌ Diose.
3Equie cuendaꞌ JuanBautistaquieꞌ,

uquieꞌe profeta Isaías chenu unilla:
Uyene chi tucu enu juerte rixiali lu

dañi achi elu la nucuaꞌa bee
bene nú rni:

“Utsu tsiñahua arquiꞌhua xne nzeꞌtala
liꞌinu enu neca Dioseꞌahua,

utsanaꞌ arquiꞌhua stulahua para
nú yucu arquiꞌhua stichiaꞌnu.”

4 Xucu Juan necacheꞌe ichia tsuꞌ
camello, nu sinchiu nú riuꞌu xlaꞌculla

necacheꞌ iti, nu elubacu nú udaculla
neca xeꞌchiu cuna lliña dañi. 5Nu bee
bene Jerusalén cuna ye bee bene lu
iliu Judea nu cuna bee bene enu nu-
cuaꞌaaxu reꞌcu Jordánuchiuꞌubeella,
uya beella ubeneꞌ beella nú rni Juan.
6 Chequie chenu uxucuꞌ dula beella
stula beella, urinza Juan liꞌibeella
reꞌcu Jordán.

7 Pero chenu ulañiꞌ Juan nú huaxi
bee fariseo cuna saduceo uriña lulla
para nú rinzalla beei, che unilla
lubeei:
―¡Liꞌisihua netsiñahua xi netsiña

bee beꞌla! ¿Ti udixiuleꞌe luhua nú
tsilaꞌahua lu castiya juerte nú ax-
ula nzu zeca bee bene? 8 Uhuañi
nzeꞌcahua para nú aca chee nú neli
utsanaꞌ arquiꞌhua stulahua, 9 nula
aca nelliñahuanú rnihua: “Liꞌiru nze-
laru lu familiaꞌ tuxie Abraham”, xne
liꞌánia luhuanúhastabeequieequieꞌ
nuꞌmodo nú riꞌi Diose nú aca bee fa-
miliaꞌ tuxie Abraham. 10Nu bee bene
enu la zucuꞌ Stichiaꞌ Diose tucu nú
rialane, liꞌinu riꞌinu lubeella tucu nú
rriꞌinu bee bene aca nú la ayuaꞌ ndix-
ilu, xiecuꞌ benene para nú chiquine.
11 Liꞌá, rniaa luhua nú liꞌá rrinza-
hua cuna inza xineca tucu seña nú
utsanaꞌ arquiꞌlahua stulahua, pero
enu nzeꞌta lulá liꞌinu rinzanu liꞌihua
cuna Espíritu Santo nu cuna quii.
Liꞌinumaselá rluꞌcunupoder luquela
liꞌá, enzeꞌe niꞌ nú hua lucunu la yala
xnemaselanecaequienu luquela liꞌá.
12 Nu tucu nú rcuii bene trigo scua
riꞌinu Diose bee bene. Nu bee bene
enu sanaꞌarquiꞌ stulahuañibeenzeꞌe
elurnibiyaꞌDiose, nu bee bene enu la
tsanaꞌ arquiꞌ stula necala nú cha beei
lu quii nú leca xunga yala.

Urinza Juan Bautista Jesuse
(Mr. 1:9-11; Lc. 3:21-22)

13 Che uchiuꞌu Jesuse Galilea para
nú nzanu lu Juán reꞌcu Jordán, para
nú rinzalla liꞌinu. 14 Pero chenu
uriñanu lu Juan lá zela Juan arinza
liꞌinu, nu unilla lunu:
―Liꞌilu riala rinzalu liꞌá, ¿nu liꞌá la

yala rinza liꞌilu?
15Chequie uni Jesuse lulla:

―Uzela nú acane scua, xne mase
neca nzeꞌca nú riaꞌa ye tucu nú
rnibiyaꞌ Diose.
Chee uzela Juan urinza liꞌinu.

16 Chenu ulaxu nú urinzalla Jesuse,
nu uchiuꞌunu lu inza, tuꞌnatsia uyaꞌla
liñibe, nu ulañiꞌnu nú nzeꞌta laca
Espíritu Santoꞌ Diose xi naa tucu
paloma equienu. 17 Nu ubene tucu
chii enu uni hasta liñibe:
―Liꞌinu necanu lliꞌñia enu chiquiꞌ

seꞌcaa, nu ñia nzu arquia lu.

4
Chenu uriꞌi bezeꞌlu preu Jesuse
(Mr. 1:12-13; Lc. 4:1-13)

1 Luzeꞌelá unguyaꞌ Espíritu Santo
Jesuse lu dañi achi elu la nucuaꞌa bee
bene para nú riꞌi bezeꞌlu preu liꞌinu.

2 Zeꞌe uyaꞌna Jesuse chiuꞌa bichia
nu chiuꞌa rulaꞌ nu lecalí xi udacunu
nu che uliaꞌnaꞌnu. 3 Chequie uya
bezeꞌlu lunu para nú riꞌi preu liꞌinu
nu uni lunu:
―Tunu neli nú necalu lliꞌñi Diose,

unibiyaꞌ nú aca bee quiee quieꞌ pá
aculu.

4Pero ucuaqui Jesuse lu bezeꞌlu:
―Lu ichiꞌ Stichiaꞌ Diose rni: “La

neca equie cuendaꞌtsia pá nehuañi
bee bene, sino que leꞌca nehuañi bee
bene lu cuendaꞌ ye bedichiaꞌ nú rni
Diose.”

5 Che chu uyanu bezeꞌlu liꞌinu
eyeche Jerusalén nu uquienui liꞌinu
equie indu llene Jerusalén elu mase
aya, 6nu uni lunu:
―Tunu neli nú necalu lliꞌñi Diose,

utsiꞌqui liꞌilu caꞌa hasta lu yuu, xne lu
ichiꞌ Stichiaꞌ Diose rni:
Xeꞌla Diose bee ángeleꞌnu para nú riꞌi

ucu liꞌilu.
Nunaꞌtse beenu liꞌilu paranú la tiꞌqui

bee quiee cuchiuꞌlu.
7Che ucuaqui Jesuse lu bezeꞌlu:
―Leꞌca rni lu ichiꞌ Stichiaꞌ Diose:

“La riꞌilu preu Diose Pa liñibe.”
8 Nu leꞌca uyanu bezeꞌlu liꞌinu

equie tucu dañi elu aya, nu zeꞌe
ulubeꞌi lunu nzieꞌ bee eyeche nú nuꞌ
lu iliulabe cuna bee eluxene nú nuꞌ
lubee, 9nu uni lunu:

―Liꞌá liquia ye bee nucuaꞌ lulu,
tunu tsulliquilu lua nu luꞌculu ulaꞌna
lua.

10Nu uni Jesuse lui:
―Uquia bezeꞌlu, xne lu ichiꞌ

Stichiaꞌ Diose rni: “Uluꞌcu ulaꞌna lu
Dioseꞌlu Pa liñibe,nu lu liꞌitsianu riala
nú zibiꞌlu.”

11Chequieutsaꞌnabezeꞌlu liꞌinu, nu
uriña bee ángeleꞌ Diose uriꞌi elietsa
lunu.

Chenu uquixie Jesuse uzeteꞌnu
StichiaꞌDiose lubee bene

(Mr. 1:14-15; Lc. 4:14-15)
12 Chenu ungabiyaꞌ Jesuse nú

nchiñi Juan Bautista niꞌcuꞌ, che chu
nzazecanu lu iliu Galilea. 13 Pero
né yaꞌnanu Nazaret, sino que uyanu
uzucunu eyeche Capernaum, tucu
eyeche nú nchiucuꞌ ruꞌu inzatuꞌ
Galilea enza lu iliu nú lee Zabulón nu
Neftalí. 14 Scua ungae para nú uyalu
tucu nú uquieꞌe profeta Isaías chenu
unilla:
15 Bee bene lu iliu Zabulón nu bee

bene lu iliu Neftalí,
nu bee bene enu nucuaꞌa lu iliu nú

nchiucuꞌ axu reꞌcu Jordán,
cuna ye beelá bee bene enu nucuaꞌa

axu ru'u inzatu' lu iliu Galilea
elu nucuaꞌa bee bene enu laca
bee bene Israel.

16 Ye beella uhuañi beella tucu nú
nehuañi bee bene enu nucuaꞌa
leta rulaꞌ,

pero nee ulubeꞌlula tucu ellieꞌe
lubeella,

nu ellieꞌe cuaꞌ uduꞌllieꞌe lu elliebacuꞌ
beella,

liꞌibeella enu lecaxi utsuquie nú xi
liquiꞌ Diose lubeella.

17 Desde che uquixie uzeteꞌ Jesuse
Stichiaꞌ Diose bee bene nu uninu
lubeella:
―Tsanaꞌ arquiꞌhua stulahua xne

nzeꞌta riñala elurnibiyaꞌ nú rluꞌcu
Diose.

Ubixia Jesuse tacu bee bene enu
rucu bela

(Mr. 1:16-20; Lc. 5:1-11)
18 Chenu nzedete Jesuse ruꞌu in-

zatuꞌGalilea, cheulañiꞌnuSimón, enu
leꞌca lee Pedro, cuna bichilla Andrés,
nú rduꞌbeella ixiu nú rucu beella bee
bela lu inza. 19Nuuni Jesuse lubeella:

―Te quiehua liꞌá para nú zeteahua
xa quieteꞌsaꞌhua bee bene para nú
aca beella bee benea luguare nú ru-
cuhua bee bela.

20Hora zeꞌe utsaꞌna beella ixiu nú
rucu beella bela nu chu nzuebeella
cuna liꞌinu. 21 Enza luzeꞌelá ulañiꞌnu
xiucu bee bene, Jacobo nu cuna
bichilla Juan, llianaꞌ bene enu lee
Zebedeo. Nucuaꞌa beella liñi barco
cuna paꞌ beella, rquielaꞌ beella
ixiu nú rucu beella bee bela. Nu
ubixia Jesuse beella, 22 nu hora zeꞌe
chu utsaꞌna beella barco zeꞌe cuna
saꞌbeella, nu chu nzequie beella
liꞌinu.

Uzeteꞌ Jesuse huaxi bee bene
(Lc. 6:17-19)

23 Uya Jesuse ye lubee eyeche lu
iliu Galilea, nu cada tucu bee eyeche
uyuꞌunu liñi bee indu uzeteꞌnu
bee bene Stichiaꞌ Diose, nu uninu
lubeella xa neca elurnibiyaꞌ nú
rluꞌcu Diose nu uriyecanu bee bene
luye clasiaꞌ elichia nú seca beella.
24 Ungabiyaꞌ ye bee bene lu iliu
Siria lunú uriꞌi Jesuse, che ubeꞌtayu
bee bene zeꞌe bee bene enu seca
huaxi clasiaꞌ bee elichia lunu, leꞌca
ubeꞌtayu beella bee bene enu siꞌ nú
rcu cuerpoꞌ, cuna bee bene enu seca
ichiaꞌ benechiquiꞌ, cuna bee bene
enuseca ichiaziña cunabeebeneenu
la acalí tsee nu uriyeca Jesuse ye bee
bene cuaꞌ.

25 Huaxi bee bene enu nucuaꞌa lu
iliu Galilea, cuna bee bene enu nzeꞌta
enza lubee eyeche Decápolis, cuna
bee bene Jerusalén cuna bee bene
enunucuaꞌa lu iliu Judeanubeebene
enu nucuaꞌa stucu chú reꞌcu Jordán,
uyaquie liꞌinu.

5
Uzeteꞌ Jesuse bee bene Stichiaꞌ

Diose equie tucu dañi
1 Chenu ulañiꞌ Jesuse ye bee bene

cuaꞌ, uquienuequie tucudañinuuzu-
cunu zeꞌe. Che uyetesaꞌ bee beneꞌnu
lunu zeꞌe, 2 nu uquixienu uzeteꞌnu
liꞌibeella nú uninu lubeella:

Ta bee bene enu ñia nzu arquiꞌ

3 ―Ñia neca lu cuendaꞌ bee bene
enu rriꞌi beyaꞌ nú chiquiꞌ rquiꞌñialla
elietsaꞌ Diose, xne cuaꞌa beella liñibe
elu rnibiyaꞌnu.

4 ’Ñia neca lu cuendaꞌ bee bene enu
nehuana nzu arquiꞌ, xne riꞌi Diose nú
ñia tsu arquiꞌbeella.

5 ’Ñia neca lu cuendaꞌ bee bene enu
lleꞌna arquiꞌ, xne yucu beella yuu nú
uni Diose nú deteꞌnu lubeella.

6 ’Ñia neca lu cuendaꞌ bee bene
enu neca xi neca nú rliaꞌnaꞌ nu
rebichiꞌ, scua nuꞌ ana arquiꞌbeella
riꞌibeella tucu nú rnibiyaꞌ Diose, xne
liꞌinu riꞌinu elietsa lubeella para nú
riꞌibeella tucu nú niarquiꞌnu.

7 ’Ñia neca lu cuendaꞌ bee bene enu
ruaꞌa arquiꞌ bee bene, xne leꞌca huaꞌa
arquiꞌ Diose liꞌibeella.

8 ’Ñia neca lu cuendaꞌ bee bene
enu lecaxi naa lu Diose, xne liꞌibeella
neca beella enu lañiꞌ liꞌinu.

9 ’Ñia neca lu cuendaꞌ bee bene enu
rcuaꞌna nú nzuxe arquiꞌ lusaꞌ, xne
liꞌibeella chiuꞌuleebeella lliꞌñi Diose.

10 ’Ñia neca lu cuendaꞌ bee bene
enunehuana seca luye nú rriꞌinu bee
bene liꞌibeella equie nú rriꞌi beella
tucu nú rnibiyaꞌ Diose, xne liꞌibeella
chuꞌu beella liñibe elu rnibiyaꞌnu.

11 ’Ñia neca lu cuendaꞌhua chenu
riquichiꞌquiꞌ bee bene liꞌihua, nu
chenu xitserriꞌinu bee bene liꞌihua
nu chenu rtaꞌ bee bene yelu clasiaꞌ
bee eluquichiaꞌ liꞌihua, equie nú nec-
ahuabeebenea. 12Ñiautsuarquiꞌhua
nu ullilaꞌhua, xne chiquiꞌ ñia neca nú
lia liquiꞌDiose luhua liñibe, nu liꞌihua
nediyaꞌhua nú leꞌca scua uriꞌi condra
beella bee profeta enu udetela enu
uhuañi rlutila luquela liꞌihua.

Ejempluꞌ zete cuna ellieꞌe
(Mr. 9:50; Lc. 14:34-35)

13 ’Liꞌihua necahua xi neca zete lu
iliulabequieꞌ. Pero tununiti núneriꞌi,
¿xa modo zibiꞌ zecae che? Lecaꞌ xi
zibiꞌi, tsiꞌquitsia benene nu taꞌ bene
equiee.

14 ’Nu leꞌca liꞌihua necahua xi
neca ellieꞌe lu iliulabequieꞌ, liꞌihua
necahua xi neca tucu eyeche nú
nchiucuꞌ equie tucu dañi nú leca
modo nú ricu aꞌchiꞌ. 15 Lecati quieꞌe

quii tucu quinqué nu tsacuꞌlla tucu
caja equiee, rquiꞌña nú zucune aya
para nú duꞌllieꞌe luye bee bene enu
nucuaꞌa liñi niꞌi. 16Leꞌca scua liꞌihua,
ucuaꞌnahua nú huañi nzeꞌcahua
lubee beneparanú chenu lañiꞌbeella
beenú neca nzeꞌca rriꞌihua, che
nibeella bee bedichiaꞌ nzeꞌca equie
cuendaꞌ Paꞌahua Diose enu nzucu
liñibe.

Uzeteꞌ Jesuse bee bene nú xi rni ley
17 ’La riꞌihua elliebacuꞌ nú uriña

para nú huachua ley, ley nú udeteꞌ
Diose luMoisésurrebeenúuzeteꞌbee
profeta bee bene, xne liꞌá uriña para
nú tsalua tucu nú rni ley. 18 Liꞌá rnia
luhua nú mase fácil nú nitilu liñibe
cuna iliulabe, luquelá nú rila tucu
letra urre tucu punto nú nzeꞌta lu leyꞌ
Diose, hasta nu yalu lunú nzu nú aca.
19 Enzeꞌe bene enu la zucuꞌ tucu bee
mandamiento nú nzeꞌta lu ley cuaꞌ,
mase secalla nú la neca equie bee
mandamiento cuaꞌ, nu leꞌca esquie
tunu la zeteꞌlla bee bene nú zucuꞌe,
chequie liꞌilla lleꞌnatsia aca neca
equiella elurnibiyaꞌDiose liñibe. Pero
bene enu sucuꞌ ye bee mandamiento
nú nzeꞌta lu ley cuaꞌ, nu seteꞌlla bee
benenú zucuꞌe, liꞌilla acalla enumáse
aca neca equie elurnibiyaꞌ Diose
liñibe. 20 Enzeꞌe nia luhua nú tunu
la nehuañi nzeꞌcaláhua luquelá bee
ulaxcuela enu reca ley cuna bee
fariseo leca modo chuꞌuhua liñibe
elurnibiyaꞌ Diose.

Rni Jesuse equie cuendaꞌ nú rle
bene

(Lc. 12:57-59)
21 ’Liꞌihua nediyaꞌlaꞌhua lunú uni

Moisés lubee beneꞌahua enu udetela:
“La uti bene saꞌ bene, xne bene enu
ruuti saꞌ yalalla castiya.” 22 Pero
liꞌá nia luhua nú titse bene enu rana
arquiꞌsaꞌ, challa lu usticia, nu leꞌca
titse bene enu rquiexuusaꞌ, rquiꞌña
nú dete bene zeꞌe lu usticia enu
mase neca equie para nú chiulue lu
cuendaꞌlla, leꞌca titse bene enu rni
bedichiaꞌ chiꞌquiꞌ lusaꞌ nzucheꞌ nú
challa lu quii ebila.

23 ’Enzeꞌe, tunu nzeyulu uꞌna ruꞌu
ecuꞌcuꞌ Diose nu ulluꞌcu arquiꞌlu nú

rlelu lu bene, 24 utsaꞌnascaꞌ uꞌnaꞌlu
zeꞌe. Nu uquiatsalaxuhua arquiꞌ
saꞌhua, che benchilaꞌlu nu deteꞌlu
uꞌna lu Diose.

25 ’Tunu nuꞌ ti deteꞌ cuenda liꞌilu
lu juese, ante nú chahua lu juese ut-
sucheꞌxuhua nucuaꞌ diquila nú nuꞌ
tiempo para nú la deteꞌ cuendalla
liꞌilu lu juese, xne tunu deteꞌ cuenda
benecuaꞌ liꞌilu lu juese che juese
deteꞌcuenda liꞌilu lu policía para nú
chalu niꞌcuꞌ. 26 Liꞌá nia lulu nú la
chiuaꞌluniꞌcuꞌhastanú ixiuxulunzieꞌ
dimi nú nacuꞌ juese lulu.

Uzeteꞌ Jesuse equie cuendaꞌ nula
luꞌcu niyu stucu unaꞌa enu la neca
unaꞌlla

27 ’Liꞌihua nediyaꞌlaꞌhua nú rni lu
ley: “La luꞌcu niyu stucu unaꞌa enu
la neca unaꞌi, nu la luꞌcu unaꞌa stucu
niyu enu la neca niyuꞌnchu.” 28 Pero
liꞌá nia luhua nú titse bene enu
riꞌyatsia lu tucu unaꞌa nu rriꞌilla el-
liebacuꞌnúnecha neca chenu riꞌyalla
lu tucu unaꞌa, uriꞌilalla dula arquiꞌlla
lu cuendaꞌnchu che.

29 ’Tunu rriꞌi iꞌcululu chube nú
rriꞌilu dula, neca nzeꞌcalá nú uhuane
nu utsiꞌquii istu. Xne neca nzeꞌcalá
nú nitilu tucutsia iꞌcululu luquela
nú diquinecalu chálu ebila. 30 Nu
tunu rriꞌi yalu chube nú rriꞌilu dula,
uchieꞌcue nu utsiꞌquii istu. Xne neca
nzeꞌcalá nú nitilu techu yalu luquela
nú cha diquilu ebila.

Uzeteꞌ Jesuse equie cuendaꞌ nú
rleꞌesaꞌ bene

(Mt. 19:9; Mr. 10:11-12; Lc. 16:18)
31 ’Leꞌca rni lu ley: “Titse bene enu

leꞌeunaꞌa, rquiꞌñanúhualla tucu ichiꞌ
elu rni nú uleꞌella unaꞌalla.” 32 Pero
liꞌá nia luhua nú tunu tucu niyu leꞌe
unaꞌa, nula necane nú uriꞌi unaꞌalla
eluhuexe cuna stucu niyu, che leꞌca
liꞌilla uriꞌilla nú rluꞌcu unaꞌalla stucu
niyu. Nu niyu enu xia tucu unaꞌa enu
lá acaxeelá uleꞌe niyuꞌ, rriꞌilla dula.

Uzeteꞌ Jesuse nú la quiꞌña nú
quieꞌelu Diose chenu xi rnilu para nú
chili arquiꞌ bene

33 ’Leꞌca nediyalaꞌhua nú uni
Moisés lubee beneꞌhua enu udetela:
“Rquiꞌña nú tsaꞌalu bene lunú unilla

nú riꞌilla chenu rquieꞌella Diose
nú riꞌilla.” 34 Pero liꞌá nia luhua
nula quiꞌña nú quieꞌehua dioseꞌhua
nú nihua ista liñibe riꞌya, para nú
aca achee nú neli nú rnihua xne
liñibe nzucu Diose, 35 nu niꞌ lu yuu,
xne necane elu nzu eꞌyanu, nu
niꞌ eyeche Jerusalén, xne necane
lachinu, liꞌinu enu neca arre enu
mase rnibiyaꞌ. 36Nu niꞌ la yala quieꞌe
bene equie cuendaꞌ lluca equie bene,
xne leca modo nú riꞌi bene nú aca
nequichi urre aca naatsa niꞌ tucu
ichia equiella. 37 Mejora uniꞌhua,
“aahua” urre “aꞌa”, xne ye beela bee
bedichiaꞌnúnihuanzeꞌtae lu cuendaꞌ
bezeꞌlu.

La guseꞌe bene nú necha neca cuna
nú necha neca

(Lc. 6:29-30)
38 ’Leꞌca ubeneꞌlaꞌhua bedichiaꞌ nú

rni: “Enu lua iꞌcululu, leꞌca ulua
iꞌculu nzeꞌe. Nu enu lua layalu, leꞌca
ulua laya nzeꞌe.” 39 Pero liꞌá nia
luhua: Nú la duseꞌehua nú necha
neca cuna nú necha neca, tunu nuꞌ
enu duꞌ tucue xecalu chube, uzela nú
duꞌllae stucu chú xecalu. 40Tunu nuꞌ
bene enu rliunuu liꞌilu para nú axilla
lliacaꞌlu, uzela nú leꞌca uyaꞌlla chia-
marraꞌlu. 41 Tunu ti rriꞌi juersa liꞌilu
nú uyaꞌlu steneꞌlla tucu kilometro,
uyaꞌe stucu kilometro. 42 Titse bene
enu rnacuꞌ tucu elietsa lulu, uriꞌi eli-
etsa lulla, nula aca nechiquiꞌlu chenu
xi riꞌñalla lulu.

Zeca bene bene enu rle lulla
(Lc. 6:27-28, 32-36)

43 ’Leꞌca ubeneꞌhua bedichiaꞌ nú
rni: “Uzeca bene enu seca liꞌilu
nu uhuana arquiꞌ bene enu rana
arquiꞌ liꞌilu.” 44 Pero liꞌá nia luhua:
Uzecahua bene enu rle luhua, nu
niꞌhua nú cha nzeꞌca lu cuendaꞌ
bene enu rnacuꞌ nú la cha nzeꞌca
lu cuendaꞌhua, uriꞌi nzeꞌcahua
lubee bene enu rana arquiꞌ liꞌihua,
unaꞌcuhua lu Diose lu cuendaꞌ bee
bene enu riquichiꞌquiꞌ liꞌihua nu
xitse rriꞌinu liꞌihua. 45 Scua acahua
lliꞌñi Diose paꞌhua enu nzucu liñibe,
xne liꞌinu rriꞌinu nú rliñi bichia
para yebee bene enu rriꞌi nzeꞌca nu
cuna lubee bene enu la riꞌi nzeꞌca,

nu rriꞌinu nú rlaca quiu para bee
bene enu rriꞌi nzeꞌca nu cuna lubee
bene enu la riꞌi nzeꞌca. 46 Xne
tunu secatsiahua bee bene enu seca
liꞌihua, ¿xi atiꞌhua lu Diose che?
Xne hasta bee bene enu rriꞌi cobre
equie impuesto rriꞌi scua. 47 Nu
tunu rnihua Diose lubee saꞌtsiahua,
lecaxi nú neca nzeꞌca rriꞌihua, xne
hasta bene enu la chulu Diose rriꞌi
scua. 48Acanzeꞌcahua tucunúnzeꞌca
paꞌhua Diose enu nzucu liñibe.

6
Xa riꞌi bee bene elietsa lu saꞌ bee

bene
1 ’Ubiꞌyahua nu la riꞌihua lunú

neca nzeꞌca lubee bene para nú
lañiꞌtsia beei lunú xa rriꞌihua. Xne
tunu rriꞌihua scua, paꞌhua Diose
enu nzucu liñibe lecaꞌ xi liquiꞌnu
luhua. 2 Enzeꞌe chenu rriꞌilu elietsa
lubee bene enu rquiꞌña elietsa, la
tiꞌchia dichiaꞌlue para nú acabiyaꞌ
bee bene nú xi rriꞌilu, xi rriꞌi bee
bene enu nequichiaꞌ liñibee indu
cuna labe inziuparanú zucuꞌ ayabee
bene liꞌibeei, pero liꞌá nia luhua nú
nucuaꞌ neca premioꞌ beei. 3 Enzeꞌe
chenu rriꞌilu elietsa lubee bene enu
rquiꞌña nú riꞌilu elietsa lu, la tiꞌchia
dichiaꞌlu nucuaꞌ lubee bene, pero niꞌ
lu bene enumáse rquieteꞌlu lanilunú
rriꞌilu. 4Masenecanzeꞌcanú liꞌitsialu
nediyaꞌlu lunú rriꞌilu, nu Paꞌlu Diose
enu riꞌya lunú liꞌitsialu rriꞌilu, liꞌinu
liá liquiꞌnu premio nú rialalu.

Uzeteꞌ Jesuse nú xa nacuꞌ bee bene
lu Diose

(Lc. 11:2-4)
5 ’Nu chenu nacuꞌhua lu Diose,

la riꞌihua xi rriꞌi bee bene enu
nequichiaꞌ, nú riuꞌ arquiꞌbeella nú
nzulí beella rnacuꞌbeella luDiose liñi
bee indu, nu bee squiñia inziu para
nú lañiꞌ bee bene lunú rriꞌi beella.
Xne liꞌá nia luhua lunú rriꞌi beella
scua nucuaꞌ neca premioꞌ beella.
6 Pero liꞌilu chenu nacuꞌlu lu Diose,
uyuꞌu liñi niꞌi, nu utsaꞌcu puerta nu
unaꞌcuꞌ lu Diose enu nzu cuna liꞌilu.
Nu liꞌinu enu riꞌya lunú liꞌitsialu
rriꞌilu, liꞌinu lia liquiꞌnu premio nú
rialalu.

7 ’Chenu rnacuꞌlu lu Diose, la nilu
bee bedichiaꞌ nú la zibiꞌ huaxi bese,
xi rriꞌi bee bene enu la chulu Stichiaꞌ
Diose. Xne seca beella nú tunu huaxi
bese rni beella tucu bedichiaꞌ che
máse riꞌi caso Diose nú rni beella.
8 La riꞌihua tucu nú rriꞌi beella, xne
paꞌhua Diose nediyaꞌlaꞌ xi rquiꞌñahua
ante nú nacuꞌhuane lunu. 9 Enzeꞌe
chenu nacuꞌhua lu Diose uniꞌhua:
Pa Diose liꞌilu enu nzucu liñibe,
Chiquiꞌ riala nú luꞌcuru ulaꞌna lunú

leelu.
10Nu yeꞌta nú rnibiyaꞌlu luru.
Nu aca tucu nú riuꞌ arquiꞌlu lu iliu-

labe, tucu nú reca liñibe.
11 Uliꞌquiꞌ elubacu nú daꞌcuru

yebichia.
12 Nu uriꞌi perdona nú necha rriꞌiru

tucu nú leꞌca rriꞌiru perdona
bee bene enu necha rriꞌi luru.

13La zelalu nú riꞌiru dula,
sino que uriꞌi elietsa luru para nú la

riꞌi ye beenú necha neca ana
luru.

Xne liꞌilu rnibiyaꞌlu, nu liꞌilu rluꞌculu
poder,

poder nú leca xunga laxu. Amén.
14 ’Xne tunu rriꞌihua perdona bee

bene enu rriꞌi nú necha neca luhua,
leꞌca scua Paꞌahua Diose enu nzucu
liñibe riꞌi perdona liꞌihua; 15 pero
tunu liꞌihua la riꞌihua perdona bee
bene enu rriꞌi nú necha neca luhua,
leꞌca la riꞌi Diose Pa liñibe perdona
stulahua che.

Chenu la acu bee bene equie nú
rluꞌcu bene ulaꞌna lu Diose

16 ’Chenu la acuhua equie nú
rluꞌcuhua ulaꞌna lu Diose, la ricuꞌ
nehuanahua luhua tucu nú nehuana
reca lubee bene enu nequichiaꞌ, rriꞌi
beei scua para nú lañiꞌ bee bene
nú la acu beei equie nú rluꞌcu beei
ulaꞌna lu Diose. Pero liꞌá nia luhua
nú nucuaꞌtsia necala premioꞌ beei.
17 Pero liꞌilu, chenu la aculu equie
nú rluꞌculu ulaꞌna lu Diose, udiꞌñi
nu uriꞌcucheꞌ equielu, 18 para nú la
riꞌi bee bene beyaꞌ nú la aculu lunú
rluꞌculu ulaꞌna lu Diose. Tucutsia Pa
Diose enu nzu cuna liꞌilu liꞌitsianu
riala acabiyaꞌnu lunú rni liꞌitsialu, nu
liꞌinu liquiꞌnu premio nú rialalu.

Eluxene nú nuꞌ liñibe
(Lc. 12:33-34)

19 ’La laꞌnahua nú luꞌcuhua huaxi
eluxeneꞌhua lu iliulabe quieꞌ, elu acu
bee belalaꞌe nu nitilue, nu chuꞌu
bee huanaꞌ cachiꞌ bee. 20 Mejora
ucuaꞌnahua nú riꞌihua ana eluxene
nú nuꞌ liñibe, elu leca bee belalaꞌ para
nú acune, nu leꞌca lecaxi nitilu zeꞌe
nu la chuꞌu bee huanaꞌ zeꞌe para nú
cachiꞌi. 21 Xne lu eluxeneꞌhua zeꞌe
nzu arquiꞌhua.

Ellieꞌe cuerpoꞌahua
(Lc. 11:34-36)

22 ’Iꞌculuaꞌahua neca xi neca ellieꞌe
lu cuerpoꞌahua, nu tunu rriꞌi bene
lunú neca nzeꞌca, diqui cuerpoꞌ bene
nuꞌ ellieꞌe, 23 pero tunu rriꞌilu lunú
necha neca, diqui cuerpoꞌlu neca xi
necanúnzu letaxcabe, ¡Letaxcabenú
naatsacabelí!

Diose nu dimi
(Lc. 16:13)

24 ’Niꞌ tucu mosoꞌ leca modo riꞌi
riñaꞌ lu chiucu patrón, xne leei lu
tuculla, nu stuculla zecai, urre riꞌi
nzeꞌcai lu tuculla, nu lu stuculla la riꞌi
nzeꞌcai. Enzeꞌe lecamodonúzibiꞌhua
lu Diose nu tsu arquiꞌhua lu dimi.

Rriucu Diose bee beneꞌnu
(Lc. 12:22-31)

25 ’Liꞌá nia luhua: La chenu ar-
quiꞌhua lunú xi acuhua cuna nú xi
hueꞌhua para nú huañihua. Leꞌca
la chenu arquiꞌhua lu cuendaꞌ xu-
cuhua nú utuhua. Máse seca lunú
nehuañi bene luquela nú racu bene,
nu cuerpoꞌ bene máse seca luquela
xucu bene. 26 Biꞌyacuruhua bee iñi
enu rcuecuꞌ liñibe. La duꞌ beeí nii
nula riꞌi beeí ulaꞌcu, nu la luꞌcu beeí
elu chucheꞌe, pero PaꞌahuaDiose enu
nzucu liñibe lia rdeteꞌnunú racubeeí.
¿Enzaláquieꞌ liꞌihua nú másescaꞌlá sec-
ahua luquela bee iñi? 27 Nu leꞌca
esquie, ¿xieꞌ lianúmáse chiquiꞌnzenu
arquiꞌhua nú duñilahua lleꞌna la?

28 ’¿Xinu nzenu arquiꞌhua lunú xi
utuhua? Ubiꞌyacuruhua xa rruꞌcu
bee quie dañi, la riꞌi bee riñaꞌ nu
la recheꞌe xi utune, 29 pero niꞌ arre
Salomón luye nú ñia utsucheꞌlla, né
tsucheꞌlla tucu nú ñia nzucheꞌ bee

quie. 30 Nu tunu sucheꞌe Diose bee
huañi scua, nú nee nuꞌe dañi nu
yeꞌe chiquine. ¡Enzaláquieꞌ liꞌihua
bee bene enu lleꞌnatsia nzeli arquiꞌ
liꞌinu, nú la tsucheꞌnu liꞌihua scua!
31 Enzeꞌe, la chenuaꞌ arquiꞌhua nú
rnihua: “¿Xi daꞌcuahua nee? nu ¿xi
diyaꞌahua? nu ¿xi utuꞌahua?” 32 Xne
bee bene enu la chili arquiꞌ Diose
nzenu arquiꞌ ye bee nucuaꞌ, pero
liꞌihua rluꞌcuhua tucu paꞌhua liñibe,
nu liꞌinu nediyaꞌ nzeꞌcanu nú xi seca
laꞌchaꞌhua. 33Pero uzuꞌcuꞌhua nú rni
Diose nu uriꞌihua tucu nú niarquiꞌnu
che liquiꞌnu ye nú seca laꞌchaꞌhua.
34 La chenu arquiꞌhua lu cuendaꞌ
bichia yeꞌe, xne ye yeꞌe nuꞌ xi nzenu
arquiꞌ bee bene. Xne cada bichia nuꞌ
xi chenu arquiꞌ bene.

7
La yala nú zeꞌta bee bene saꞌlla
(Lc. 6:37-38, 41-42)

1 ’Nu la zeꞌtahua saꞌhua para nú
lecati zeꞌta liꞌihua. 2 Xne tucu nú
seꞌtahuabeebene, leꞌca scuazeꞌtabee
bene liꞌihua, nu tucu nú rriꞌinuhua
bee bene leꞌca esquie riꞌinu bee bene
liꞌihua. 3 ¿La zeꞌtahua beelá bee bene
lunú lleꞌnatsia rriꞌi beella, nzalá nú
uyanu arquiꞌhua lunú llenelá falta
nú rluꞌcuhua? 4 Nu tunu llenelá
falta nú rluꞌcuhua, ¿xa modo nihua
lu stucu bene: “La neca nzeꞌca lunú
rriꞌilu scua”? 5 ¡Bene enu nequichiaꞌ!
Rluti uriꞌi tucu nú necane, che nuꞌ
modo nilu lu stucu bene la yala nú
riꞌilu scua.

6 ’La riꞌihua juersa bee bene enu la
niarquiꞌ riꞌi caso lunú neca cuendaꞌ
Diose, para nú lecaxi riꞌinu beei
liꞌihua. Xne tunu riꞌihua juersa beei,
necanucuaꞌxinecachenusiꞌquibene
tucu nú necachi neca lu nicu. Leꞌca
la riꞌihua juersa bee enu la yuꞌ arquiꞌ
lunú neca cuendaꞌ Diose. Xne tunu
riꞌihua juersa beei, neca nucuaꞌ xi
neca chenu rduꞌ bene tucu nú huaxi
seca lu cuchi nu tse tsiaí equiee.

Naꞌcuhua lu Diose nu ulaꞌnahua
liꞌinu

(Lc. 11:9-13; 6:31)

7 ’Unaꞌcuhua lu Diose che liquiꞌnu
lunu rnacuꞌhua lunu, ulaꞌnahua
liꞌinu nu che llelaꞌhua liꞌinu, uze-
quiehua lunu che riꞌi casonu liꞌihua.
8Xne bene enu rnacuꞌ nú rnacuꞌ lunu
yucu nzeꞌene, nu bene enu rlaꞌna
Diose llelaꞌ nzeꞌe liꞌinu, nu bene enu
rnacuꞌ nu sequie lunu, riꞌi casonu
nzeꞌe.

9 ’¿Xieꞌ nuꞌ ta tucuhua enu deteꞌ
quiee acu enduꞌ chenu nacuꞌ
enduꞌhua pa acu la? 10 ¿Urre xieꞌ
deteꞌhua tucu beꞌla acu enduꞌhua
chenu rnacuꞌ enduꞌhua bela acu
enduꞌhua la? 11 Liꞌihua enu la neca
bene nzeꞌca, nuꞌluhua rdeteꞌhua
nú neca nzeꞌca lubee enduꞌhua,
¡enzaláquieꞌ Paꞌahua Diose liñibe nú la
liquiꞌnu nú neca nzeꞌca lubee bene
enu rnacuꞌ nucuaꞌ lunu!

12 ’Uriꞌihua lubee bene tucu nú
niarquiꞌhua nú riꞌibeella luhua. Xne
scua rnibiyaꞌ leyꞌ Diose cuna ye
beenú uquieꞌe bee profetaꞌnu.

Ruꞌu puerta nú nuxuꞌ neca
(Lc. 13:24)

13 ’Uyuꞌuhua ruꞌu puerta nú nuxuꞌ
neca. Xne ruꞌu puerta nú llene neca,
nu inziu nú llene neca, nucuaꞌ neca
nú ruyaꞌ liꞌibee bene lu inziu nú
necha neca, nu huaxi bee bene nza
inziu cuaꞌ. 14Pero puerta nu inziu nú
ruyaꞌbeebene luelunehuañimeꞌenu
nuxuꞌe, nu la huaxi bee bene enu nza
inziu zeꞌe.

Equie cuendaꞌ ndixi nú rayu lu aca
esquie nuꞌlu bene xi acae

(Lc. 6:43-44)
15 ’Leꞌca ubiꞌyahua liꞌihua lubee

bene enu liꞌá rnibee nú neca beei
profetaꞌ Diose, nu rriꞌi beei nú lleꞌna
arquiꞌbeei, pero scuatsia rriꞌibeei
para nú sequienu beei bee bene, nu
chiquiꞌnecha rriꞌi beei. 16Pero liꞌihua
riꞌihua beyaꞌ nú xa neca bee bene
cuaꞌ, lunú rriꞌi beei rixiuleꞌenútineca
beei, xne la ayu cuchiuꞌ lubeꞌ lubee
aca eche, nu la ayu higo lubee huañi
eche. 17Enzeꞌe ye bee aca nzeꞌca rayu
ndixi nzeꞌca lu. Nu bee aca nu la
neca acanzeꞌca la ayundixi nzeꞌca lu.
18 Leca modo nú ayu ndixi núla neca
nzeꞌca lu aca nú neca nzeꞌca, leꞌca

esquie la ayu ndixi nú neca nzeꞌca lu
aca núla neca nzeꞌca. 19Ye bee aca nú
rayu ndixi nu la zibiꞌ lu, rrecuꞌe nu
riuꞌe lu quii. 20 Scua riꞌihua beyaꞌ ti
neca beella equie nú rriꞌi beella.

La chuꞌu ye bee bene liñibe
elurnibiyaꞌDiose

(Lc. 13:25-27)
21 ’Laca ye bee bene enu rni lua:

“Detá, Detá”, chuꞌu liñibe elurnibiyaꞌ
Diose, sino que chuꞌutsia bee bene
enu sucuꞌ lunú rni Diose Pa liñibe.
22 Bichia zeꞌe huaxi bee bene ni lua:
“Detá, Detá, liꞌiru uniru lunú leelu
lubee bene, nu equie nú leelu ulu-
aru bee benechiquiꞌ arquiꞌ bee bene
nu equie nú leelu uriꞌiru huaxi bee
milagro.” 23 Pero chequie cuaquia
lubeei: “Leca xunga uyulua liꞌihua,
ullunaꞌhua lua, liꞌihua bee bene enu
necha uriꞌi.”

Ejempluꞌ chiucu simiendu
(Lc. 6:47-49;Mr. 1:22)

24 ’Enzeꞌe, bee bene enu rieneꞌ
stichiaꞌa nu sucuꞌe, necalla xi neca
tucu bene enu netsiña rrecheꞌ niꞌi
equiequiee. 25Añinzucanúrlacaquiu
nu rlaca huaxi inza riuꞌu tetsuꞌ niꞌi
zeꞌe nu reca bii, pero lá rila niꞌi zeꞌe
xnenchiucuꞌ simienduꞌe equie quiee.
26 Pero bene enu rieneꞌ nú rnia nu la
zucuꞌ stichiaꞌa, liꞌilla necalla xi neca
tucu bene enu netundu enu urecheꞌ
niꞌi lu eyuxi. 27 Chenu rlaca quiubi,
nu rlaca huaxi inza riuꞌu tetsuꞌ niꞌi
zeꞌe, che uluquie niꞌi zeꞌe. ¡Nuurilalii!

28 Chenu ulaxu nú uni Jesuse scua
lubee bene zeꞌe, chiquiꞌ uyanu arquiꞌ
ye beei xneca uzeteꞌnu liꞌibeei, 29xne
seteꞌnu beei xi seteꞌ tucu bene enu
chiquiꞌ rluꞌcu poder, nu la zeteꞌnu xi
seteꞌ bee ulaxcuela enu reca ley.

8
Uriyeca Jesuse tucu bene enu seca

elichia nú lee lepra
(Mr. 1:40-45, Lc. 5:12-16)

1 Chenu ulaca Jesuse equie tucu
dañi, huaxi bee bene uyanala liꞌinu.
2Nu che uyabica tucu bene enu seca
elichia nú lee lepra lunu, che utsu
lliquii lunu nu uni lunu:

―Detá, tunu chiuꞌu arquiꞌlu, nuꞌ
beyaꞌ riyecalu liꞌá.

3 Chequie uricuꞌ Jesuse yanu equie
niyu zeꞌe nu uninu:
―Chiuꞌu arquia uyecaꞌ nee.

Chenu uni Jesuse scua, hora zeꞌe
uyecaꞌ bene zeꞌe nu lecaꞌ xi nalla.
4Chequie uni Jesuse lulla:
―Uzuꞌcuꞌ diaca nú nia lulu, la

ixiuleꞌelu lu niꞌtucu bee bene nú
uyecaꞌlaꞌlu. Uquia lubeꞌtsia liꞌilu lu
uleꞌya, nu uyaꞌ uꞌna lu Diose tucu nú
unibiyaꞌ leyꞌMoisés, para nú lañiꞌ bee
uleꞌya nú uyecaꞌlu.

Uriyeca JesusemosoꞌcapitánRoma
(Lc. 7:1-10)

5 Hora nú nzechuꞌu Jesuse eyeche
Capernaum,uriña tucu capitánRoma
lunu nu uzequiella lunu, 6 nu unilla
lunu:
―Detá,mosoanuxuniaritinu lecaꞌ

modo tsulii, chiquiꞌnehuana secai nú
ritii.

7Nu uninu lu capitán:
―Liꞌá nzeriyecalla.
8Chequie uni capitán zeꞌe lunu:
―Detá, la yala nú chuꞌulu nia. Pero

uniꞌtsia tucu bedichiaꞌ desde caꞌa
para nú yecaꞌ mosoa, 9 xne leꞌca su-
cua nú rni bee bene enu rnibiyaꞌ lua,
nu leꞌca rluꞌcua nú rnibiyaꞌa lubee
sundado. Chenu nia lu tucu beei nú
cha nzeꞌe elu cha nzeꞌe chu nza nzeꞌe
che, nu chenu nia lu stucui nú yeꞌta
nzeꞌe lua chu nzeꞌta nzeꞌe che, nu
chenu rnibiyaꞌa lu mosoa nú xi riꞌi
nzeꞌe, rriꞌi nzeꞌene.

10 Chenu ubeneꞌ Jesuse nú uni
capitán zeꞌe scua, chiquiꞌ uyanu
arquiꞌnu nu uninu lubee bene enu
nzenala liꞌinu:
―Liꞌá nia luhua nú niꞌ luye bee

eyeche Israel lascaꞌ chechuꞌa niꞌ tucu
bene Israel enu chiquiꞌ nzeli arquiꞌ
Diose tucu nú nzeli arquiꞌ benequieꞌ
Diose. 11 Liꞌá nia luhua nú huaxi bee
bene diqui lu iliulabe, yala cuaꞌanu
Abraham, cuna Isaac cuna Jacob
liñibe elurnibiyaꞌ Diose. 12 Pero bee
bene Israel enu necadichiaꞌ nú ri-
ala nú chuꞌu liñibe elurnibiyaꞌ Diose

liꞌibeei riala chue beei eliꞌyaꞌ elu nat-
sacabe, nu zeꞌe unaꞌbeei cuna nú
acuxaꞌ laya beei.

13 Chequie uni Jesuse lu capitán
zeꞌe:
―Uquia niꞌlu, nu aca tucunúuchili

arquiꞌlu.
Nu hora zeꞌe uyecaꞌ mosoꞌ capitán

zeꞌe.
Uriꞌiyeca Jesuse suegraꞌ Pedro
(Mr. 1:29-31; Lc. 4:38-39)

14 Chenu uya Jesuse niꞌ Pedro,
ulañiꞌnunúnchiucuꞌ suegraꞌPedro lu
luna seca xle. 15 Che unaꞌtsenu yalla,
nu chu uchiuꞌu xle nú secalla, che
uzetella nuudeteꞌlla núudacubeella.

Uriyeca Jesuse huaxi bee bene enu
riti

(Mr. 1:32-34; Lc. 4:40-41)
16 Chenu uyuꞌu rulaꞌ, uriñayu

bee bene huaxi bee bene enu nuꞌ
benechiquiꞌ arquiꞌ lu Jesuse, nu cuna
tucu bedichiaꞌ uluanu benechiquiꞌ
arquiꞌbeella, nu leꞌca uriyecanu ye
bee bene enu riti. 17 Scua unga
para nú uyalu tucu nú uni profeta
Isaías chenu unilla: “Liꞌinu uyucunu
elichia nú seꞌcaꞌahua nu unguyaꞌnu
nú nehuana seꞌcaꞌahua.”

Bee bene enu niarquiꞌ nú chequiee
Jesuse

(Lc. 9:57-62)
18 Chenu ulañiꞌ Jesuse nú huaxi

bee bene rriña lunu, che unibiyaꞌnu
lubee beneꞌnu nú detenunu beella
stucu chu ruꞌu inzatuꞌ zeꞌe. 19Nu che
uyabica tucu ulaxcuela enu reca leyꞌ
Moises lunu, nu unilla lunu:
―Maestro, niarquia nú nzelanala

liꞌilu catse elu nzalu.
20Che uni Jesuse lulla:
―Bee betsa rluꞌcu beeí iliuꞌu nú

neca niꞌi beeí, nu bee iñi rluꞌcu beeí
exliaꞌtseꞌ beeí. Pero liꞌá Bene enu
uxeꞌla Diose niꞌ elu quienchiñaꞌa
equiea la lucua.

21 Nu stucu beneꞌnu enu nzenala
liꞌinu uni lunu:
―Detá, uzela nú biꞌya paa hasta nú

atinu.
22Pero uni Jesuse lu bene zeꞌe:

―Utequie liꞌá, nu uzela nú bee
bene enu la niarquiꞌ yeꞌtanala liꞌá,
cachiꞌ bee nzeꞌe paꞌlu chenu atilla.

Uzucuꞌ bii cuna inzatuꞌ nú uni Je-
suse

(Mr. 4:35-41; Lc. 8:22-25)
23 Chequie uyuꞌu Jesuse liñi barco

cuna bee beneꞌnu, 24 nu diquila nú
rdete beella lu inzatuꞌ zeꞌe, uquixie
unga tucu bii juerte nu uyuꞌu inza
liñi barco. Pero raꞌtse Jesuse nuxu
liñi barco zeꞌe. 25 Che uya cuaꞌñi bee
beneꞌnu liꞌinu nu uni beella lunu:
―¡Detá, utsilaꞌa liaꞌahua! ¡Xne nze

chatseꞌlaꞌahua lu inza!
26Che ucuaquinu lubeella:
―¿Xiquie nú chiquiꞌ xiquihua?

¡Xinu lleꞌnatsia nzeli arquiꞌhua liꞌá!
Chequie uzetenu nu unibiyaꞌnu

nú acaxe bii cuna inzatuꞌ nu hora
zeꞌe ungaxeli ye bee nucuaꞌ 27 Nu
chiquiꞌ uyanu arquiꞌ bee beneꞌnu nú
unibeella lu saꞌ beella:
―¿Ti neca benequieꞌ?, nú hasta bii

cuna inzatuꞌ sucuꞌ nú rni nucuaꞌ.
Uhua Jesuse bee benechiquiꞌ arquiꞌ

tucu bene Gadara
(Mr. 5:1-20; Lc. 8:26-39)

28 Chenu uriña Jesuse stucu chu
inzatuꞌ lu iliuꞌ bee bene Gadara,
che chiucu bee niyu enu seca
ichiaꞌ benechiquiꞌ uchiuꞌu beei liñi
pandiuñinuuriñabeei lunu. Nu rucu
beei chiquiꞌ nelachi beei, nu hasta
nú lecati dete inziu elu nucuaꞌa beei.
29Nu juerte urixialibeei nú unibeei:
―¿Xinu riꞌchialu liꞌiru Jesuse Lliꞌñi

Diose? ¿Xieꞌuriñalu caꞌa para nú riꞌilu
nú zecaru castiyaꞌru chenu lascaꞌ
riña tiembu nú acane scua la?

30Axu enza zeꞌe nucuaꞌa huaxi bee
cuchi racu, 31 chequie uziquie bee
benechiquiꞌ zeꞌe lu Jesuse nú unibeei
lunu:
―Tunu hualu liꞌiru arquiꞌ bee

benequieꞌ, alaꞌ zelalu nú chuꞌuru
arquiꞌ bee cuchi cuaꞌ.

32Che uni Jesuse lubeei:
―Uyuꞌuhua che.
Chequie uchiuꞌu bee benechiquiꞌ

arquiꞌ bee bene zeꞌe nuuyuꞌubeei ar-
quiꞌ bee cuchi zeꞌe. Che ye bee cuchi
zeꞌe uyecaxuꞌu beeí nu utsundiqui

beeí ruꞌubeꞌe hasta lu inzatuꞌ, nu zeꞌe
unguti beeí.

33 Nu bee bene enu rriucu bee
cuchi zeꞌe, nzexuꞌu beei, nu chenu
uriña beei eyeche zeꞌe udixiuleꞌe
beei lubee bene ye nú unga zeꞌe,
cuna lunú ulleꞌca bee bene enu
uyuꞌu benechiquiꞌ arquiꞌ. 34 Chequie
uchiuꞌu ye bee bene eyeche zeꞌe uya
elu nzu Jesuse, nu chenu ulañiꞌ beei
liꞌinu, uziquie beei lunu nú chiuꞌunu
lu iliu zeꞌe.

9
Uriyeca Jesuse tucu bene enu neati

cuerpoꞌ
(Mr. 2:1-12; Lc. 5:17-26)

1 Chequie uyuꞌu Jesuse liñi barco
nu udetenu stucu chu inzatuꞌ nu
uriñanu elu neca lachinu. 2 Zeꞌe
uriñayu bee bene tucu bene enu
neati cuerpoꞌ nchiucuꞌ lu camiya
lunu. Chenu ulañiꞌ Jesuse nú nzeli
arquiꞌbeei liꞌinu, che uninu lu bene
enu riti zeꞌe:
―Duꞌ ana arquiꞌlu endua. Uriꞌila

perdona stulalu.
3 Che chiucu chuna bee ulaxcuela

enu reca leyꞌ Moisés uriꞌi elliebacuꞌ:
“Benequieꞌ necha rni lu cuendaꞌ
Diose.” 4Nu lunú nediyaꞌlaꞌ Jesuse xi
rriꞌi beella elliebacuꞌ, uninu lubeella:
―¿Xinu necha rriꞌihua elliebacuꞌ?

5 ¿Ta nú mase neriñaꞌ nú aca, nú nia:
“Uriꞌá perdona stulalu”, urre nú nia:
“Uzetee nu utseꞌ”? 6 Pero nee lubea
luhua nú liꞌá Bene enu uxeꞌla Diose
rluꞌcua nú rnibiyaꞌa lu iliulabe para
nú riꞌá perdona stula bee bene.
Chequieuninu lubeneenuriti zeꞌe:
―Uzetee unaꞌtse camiyaꞌlu nu

uquiaꞌa niꞌlu nee.
7Che chuuzete bene zeꞌenunzialla

enza niꞌlla. 8 Chenu ulañiꞌ bee bene
zeꞌe nucuaꞌ chiquiꞌ ulliqui beei, nu
uquixie unibeei bedichiaꞌ nzeꞌca lu
Diose, equie nú udeteꞌnu poder nú
rluꞌcunu lubee bene.

Ubixia JesuseMateo
(Mr. 2:13-17; Lc. 5:27-32)

9 Chenu uchiuꞌu Jesuse zeꞌe nu
nzanu, che ulañiꞌnu tucu bene enu
lee Mateo, nzuculla elu rriꞌilla cubre
impuesto, nu uni Jesuse lulla:

―Utequie liꞌá.
Che chu utsuli Mateo nu chu nze-

quiella liꞌinu.
10 Chenu nzucu Jesuse lu mexa

racu eta niꞌ Mateo, cuna beelá bee
bene enu rriꞌi cubre impuesto nu
cuna beelá bee bene enu la nehuañi
tucu nú rnibiyaꞌ ley nú sucuꞌ bee
bene Israel, ye beella nucuaꞌanu
beella Jesuse lu mexa cuna bee
beneꞌnu. 11 Pero chenu ulañiꞌ bee
fariseo nucuaꞌ, unidichiaꞌ beei lubee
beneꞌnu:
―¿Xinu racunuu maestroꞌhua bee

bene enu rriꞌi cubre impuesto nu
cuna bee bene enu rluꞌcu dula?

12 Chenu ubeneꞌ Jesuse nú unibeei
scua, uninu lubeei:
―Bee bene enu la aca riti, la quiꞌña

bee nzeꞌe doctor. Sino que bee bene
enu riti bee nzeꞌe rquiꞌña doctor.
13Uquiahuanu zeꞌtehua xi rni lu ichiꞌ
Stichiaꞌ Diose elu rni: “Niarquia nú
huaꞌa arquiꞌhua bee bene, luguare
nú rliquiꞌhua nañi uꞌna lua.” Xne lá
yelaa lubee bene enu la luꞌcu dula
sino que uriña lubee bene enu rluꞌcu
dula para nú cheꞌe arquiꞌbeei lu stula
beei.

Unedichiaꞌ bee bene lu Jesuse equie
nu la acu bene lunú rluꞌcu bene ulaꞌna
lu Diose

(Mr. 2:18-22; Lc. 5:33-39)
14 Chequie uriña bee beneꞌ Juan

Bautista lu Jesuse nu unidichiaꞌ
beella lunu:
―¿Xiquie nú liꞌiru cuna bee fariseo,

la daꞌcuru huaxi bese equie nú
rluꞌcuru ulaꞌna lu Diose, nu bee
beneꞌlu la riꞌi scua?

15Che ucuaqui Jesuse lubeei:
―Elu xia tucu bene, ¿xieꞌ nuꞌmodo

nú nehuana tsu arquiꞌ bee bene enu
nezeneꞌ zeꞌe chenu nzu bene enu xia
zeꞌe cuna liꞌibeella la? Pero riña
bichia chenu lecaꞌ bene enu xia zeꞌe.
Chee si deteꞌ bee beneꞌ bene enu xia
bichia nu la acu beella.

16 ’Lecati quielaꞌ tepedaso laquie
cuqui lu tucu laquie uxu, xne riuꞌbe
laquie cuqui, nu riꞌi nucuaꞌ nú tsa
laquie uxu. 17 Leꞌca la chuꞌu biñu
cuqui liñi iti uxu, xne tsaa iti uxu,
nu che nitilu biñu cuna iti. Enzeꞌe

rquiꞌña nú chuꞌu biñu cuqui liñi iti
cuqui para nú la nitilu niꞌtucue.

Uriyeca Jesuse enduꞌ Jairo cuna
unaꞌa enu utiꞌya ruꞌu xucunu

(Mr. 5:21-43; Lc. 8:40-56)
18 Chenu rniscaꞌ Jesuse scua, uriña

tucu bene enu rnibiyaꞌ liñi induꞌ
bee bene Israel lunu, nu utsulliquilla
lunu nu unilla lunu:
―Penatsia unguti endua, pero

tunu yeꞌtalu nu ricuꞌlu yalu
equienchu huañi zecanchu che.

19 Chequie nzenu Jesuse liꞌilla,
cuna bee beneꞌnu. 20 Chequie tucu
unaꞌa enu riti, nu ungala chiꞌchiucu
lana nú rlaca rene, uyabica diꞌchi
Jesuse nu utiꞌnchu yanchu ruꞌu
xucunu, 21 xne uriꞌinchu elliebacuꞌ:
“Tunu tiꞌtsia yaa ruꞌu xucunu, yecaa
che.” 22 Pero ubelleta Jesuse, nu
ubiꞌyanu lu unaꞌa zeꞌe nu uninu
lunchu:
―Duꞌanaarquiꞌluenduauyecaꞌlaꞌlu

xne uchili arquiꞌlu liꞌá.
Nu hora zeꞌe uyecaꞌliꞌnchu.

23 Chenu uriña Jesuse niꞌ bene enu
rnibiyaꞌ liñi induꞌ bee bene Israel
ulañiꞌnu nú nucuaꞌala bee musica
zeꞌe para nú nzeachiꞌ enduꞌlla, nu
chiquiꞌ runaꞌnuu bee bene liꞌinchu,
24chequie uni Jesuse lubee bene zeꞌe:
―Uchiuꞌuhua caꞌa xne lá ati enduꞌ

unaꞌa quieꞌ, raꞌtse tsianchu.
Chequie ulliꞌchinuu bee bene zeꞌe

liꞌinu, 25 pero unibiyaꞌnu nú chiuꞌu
bee bene zeꞌe eleꞌyaꞌ, nu chu uyuꞌunu
liñi niꞌi nu unaꞌtsenu yanchu, nuchu
uzeteenchu. 26 Nu ye bee luhuare
enza zeꞌe uriꞌchialetse bedichiaꞌ lunú
uriꞌinu.

Uriyeca Jesuse chiucu bene enu
niquieꞌlu

27 Chenu uchiuꞌu Jesuse zeꞌe, chi-
ucu bene enu labiꞌya nzenala liꞌinu,
nu urixialibeei nú rnibeei:
―¡Jesuse, llianaꞌ David uhuaꞌa ar-

quiꞌ liꞌiru!
28 Chenu uyuꞌu Jesuse liñi niꞌi, nu

uyabica rucu bee bene zeꞌe lunu, nu
unidichiaꞌnu lubeei nú uninu:
―¿Nzelí arquiꞌhua nú acaa riyecaa

iꞌculuhua la?

Che ucuaqui beei lunu:
―Aahuaꞌ, nzeli arquiꞌru detá.
29 Nu chu, utiꞌ Jesuse yanu iꞌculu

beei nu uninu lubeei:
―Aca Tucu nú nzeli arquiꞌhua.
30 Che uyeꞌe iꞌculu beei. Nu uninu

lubeei:
―La ixiuleꞌetsiahua nucuaꞌ lu niꞌ

tucu bene.
31 Pero uchiuꞌutsia beei lunu, chu

udixiuleꞌe beei lubee bene diqui lu
iliu zeꞌe nú uriyeca Jesuse beei.

Uriyeca Jesuse tucu bene enu la nilí
32 Chenu nziatsia bee bene enu

uriyeca Jesuse iꞌculu, che uriñayu
bee bene tucu bene enu la ni nchiñi
benechiquiꞌ arquiꞌ lunu. 33Nu chenu
uhua Jesuse benechiquiꞌ arquiꞌ bene
enu la ni zeꞌe, che uquixiei uni. Che
chiquiꞌnzenu arquiꞌ bee bene zeꞌe nú
unibeei:
―¡Leca xunga ulañiꞌahua saꞌ mila-

gro quieꞌ leta bee bene Israel!
34Pero uni bee fariseo:
―Benequieꞌ rlua benechiquiꞌ ar-

quiꞌ bee bene cuna poder bezeꞌlu enu
rnibiyaꞌ lubee benechiquiꞌ.

Uhuaꞌa arquiꞌ Jesuse bee bene
35Uya Jesuse lu ye bee eyeche llene

cuna lu ye bee eyeche llaꞌna, nu cada
tucua lubee eyeche cuaꞌ uyuꞌunu liñi
bee indu uzeteꞌnu bedichiaꞌ nzeꞌcaꞌ
Diose lubee bene, nu uninu lubeella
nú xa neca elurnibiyaꞌ Diose, nu
uriyecanu elu rcu cuerpoꞌ bee bene,
nu cuna bee bene enu seca yelu
clasiaꞌ elichia. 36 Chenu ulañiꞌ Je-
suse bee bene añi cuaꞌ uhuaꞌa ar-
quiꞌnu liꞌibeella, xnenehuananzuar-
quiꞌbeella, nu lixiu nzu arquiꞌbeella,
nu nucuaꞌa beella xi nucuaꞌa bee
sanchi enu lecaꞌ ti riꞌi ucu. 37Chequie
uninu lubee beneꞌnu:
―Liꞌá nia nú nuꞌ huaxi bee

bene enu niarquiꞌ yeneꞌ bedichiaꞌ
nzeꞌcaꞌ Diose, pero leca huaxi
bee bene enu ixiuleꞌe lubee bene.
38Enzeꞌe unaꞌcuhua lu Diose para nú
xeꞌlanu huaxi bee bene enu ixiuleꞌe
stichiaꞌnu lubee bene.

10
Ucañi Jesusechiꞌchiucubeebeneꞌnu
(Mr. 3:13-19; Lc. 6:12-16)

1 Chequie ubixia Jesuse chiꞌchiucu
bee beneꞌnu, nu udeteꞌnu poder
lubeella para nú hua beella bee
benechiquiꞌ arquiꞌ bee bene nu
riyeca beella bee bene enu rcuu catse
cuerpoꞌ, cuna ye clasiaꞌ elichia nú
seca beei.

2 Bee benequieꞌ neca lu chiꞌchiucu
apóstolꞌ Jesuse:
Rluti,
Simón enu leꞌca lee Pedro,
nu bichilla Andrés;
nu Jacobo cuna Juan, rucu
benequieꞌ neca llianaꞌ Zebedeo.

3Nu leꞌca ucañinu Felipe,
Bartolomé,
Tomás cuna
Mateo enu uriꞌi cubre bee im-
puesto;

Jacobo llianaꞌ bene enu lee Alfeo;
nu Lebeo enu leꞌca lee Tadeo.
4 Nu cuna Simón enu ullutse leta
tucu partido nú lee cananista;

nu Judas Iscariote enu udeteꞌ
cuenda Jesuse lubee bene nú
ungutinu.

Uxeꞌla Jesuse bee apóstolꞌnu chetixi-
uleꞌe beella stichiaꞌnu

(Mr. 6:7-13; Lc. 9:1-6)
5 Ante nú xeꞌla Jesuse chiꞌchiucu

bee apóstolꞌnu lubee bene uninu
lubeella:
―La chuehua elu nucuaꞌa bee

bene enu la neca bee bene Israel
niꞌ lubee eyeche lu iliu Samaria;
6 sino que uquiahua lubee bene
Israel enu la chenala inziuꞌ Diose.
7 Uquiatixiuleꞌehua lubeella nú
nzeꞌta riñala bichia nú nibiyaꞌ Diose.
8 Riyecahua bee bene enu riti, nu
riꞌihua nú huañi zeca bee bene enu
unguti, riyecahua bee bene enu seca
elichia nú lee lepra, huahua bee
benechiquiꞌ arquiꞌ bee bene. Tucu
nú lia uliquia poder cuaꞌ luhua, leꞌca
chenu riyecahua bee bene la riꞌihua
cobre.

9 ’La uyaꞌhua cobre niꞌ oro niꞌplata.
10 Uyaꞌhua biti, nu la uyaꞌhua xu-
cuhua nú cheꞌehua, nu la uyaꞌhua
steinza lucuhua, nula uyaꞌhua xc-
ahua, xne bee bene enu rriꞌi riñaꞌ
riala nú atiꞌlla nú aculla.

11 ’Chenu riñahua tucu eyeche
llene urre tucu eyeche llaꞌna, zeꞌe
cuaꞌnahua niꞌi tucu bene nzeꞌca
yaꞌnahuanuuyaꞌnahua zeꞌe hasta nú
chiuꞌuhua eyeche zeꞌe. 12 Nu chenu
chuꞌuhua liñi niꞌi bene zeꞌe, uniꞌhua
Diose lubee bene enu nucuaꞌa zeꞌe.
13 Tunu bee bene liñi niꞌi zeꞌe riala
nú nzuxe arquiꞌbeella, riaꞌna nú
nzuxe cuaꞌ arquiꞌbeella, pero tunu
lacane para liꞌibeella, benchilaꞌe
cuna liꞌihua che. 14 Nu tunu la yucu
arquiꞌ bee bene liꞌihua tucu eyeche
urre tucu niꞌi, uchiuꞌuhua eyeche
zeꞌe urre niꞌi zeꞌe, nu riꞌquihua yu-
ubeꞌchaꞌ nú nuꞌ cuchiuꞌhua, xi neca
tucu seña nulá zela beella ayeneꞌ
beella bedichiaꞌ nú unihua. 15 Xne
liꞌá nia luhua nu chenu hualu Diose
lu cuendaꞌ yebee bene, masescaꞌla
zeca bee bene eyeche cuaꞌ castiya
luquela bee bene eyeche Sodoma
cuna Gomorra.

Nzeꞌta nú nehuana zeca bee beneꞌ
Diose

16Leꞌca uni Jesuse lubee beneꞌnu:
―¡Biꞌyacuruhua! Liꞌá xeꞌla liꞌihua

lubee bene xi neca chenu nza bee
sanchi leta bee bichiuu. Enzeꞌe aca
netsiñahua xi netsiña bee beꞌla nu aca
lleꞌna arquiꞌhua xi neca bee paloma.
17Ubiꞌyahua liꞌihua xne deteꞌ cuenda
bee bene liꞌihua lubee usticia nu
zeteꞌcheꞌ beei liꞌihua liñi bee indu.
18 Nu hasta uyaꞌ beei liꞌihua lubee
gobernador nu lubee arre equie nú
nzeli arquiꞌhua liꞌá, pero scua nuꞌ
modo ixiuleꞌehua stichiaꞌa lubeei, nu
lubee bene enu la neca bee bene Is-
rael. 19 Nu chenu deteꞌ cuenda bee
bene liꞌihua lubee usticia, la chenu
arquiꞌhua xi nihua urre xa nihua
lubeella; xne hora nú nihua Diose
liquiꞌ bee bedichiaꞌ nú riala nihua.
20 Xne laca liꞌihua enu ni. Espíritu
Santoꞌ Diose Pa liñibe neca enu liquiꞌ
bedichiaꞌ nú nihua.

21 ’Enta bichia nú deteꞌ cuenda
bee bene bee bichilla nú ati bee

nzeꞌe, nu leꞌca deteꞌ cuenda bee paa
bee enduꞌlla para nú ati beei. Nu
leꞌca enta bichia nú riꞌi condra bee
enduꞌ bee uzanaꞌ beei nu hasta nú
deteꞌ cuenda beei liꞌibeella nú ati
beella. 22 Nu chana arquiꞌ ye bee
bene liꞌihua equie nú necahua bee
benea. Pero bee bene enu tsutaꞌ
arquiꞌ lunú nzeli arquiꞌ liꞌá diqui
tiembu nú nehuañilla, tsilaꞌa Diose
bee nzeꞌe. 23 Chenu riꞌi bee bene
nú nehuana zecahua lu tucu eye-
che equie nú necahua bee benea,
uquiahua stucu eyeche, xne liꞌá nia
luhua nu lascaꞌ laxu chuehua lu
yebee eyeche Israel chenu riña liꞌá
Bene enu uxeꞌla Diose.

24 ’Niꞌ tucu bene enu seteꞌ la neca
equielálla lu bene enu seteꞌ liꞌilla, nu
leꞌca niꞌ tucu mosoꞌ la neca equielá
lu patronꞌi. 25 Bene enu seteꞌ rquiꞌña
nú aca conformella nú recalla tucu
nú reca ulaxcuelaꞌlla, nu tucu mosoꞌ
rquiꞌña nú aca conformei nú necai
tucu nú neca patronꞌi. Nu liꞌá enu
rnibiyaꞌa luhua rni bee bene nú
necaa bezeꞌlu, ¿enzaláquieꞌ liꞌihua nú
necahua bee benea ti ni bee bene nú
necahua?

Ti rquiꞌña nú lliqui bee bene
(Lc. 12:2-9)

26 ’Enzeꞌe la lliquihua bee bene.
Xne niꞌ tucu beenú aꞌchiꞌ neca la
yaꞌnane scuatsia sin nú acabiyae,
riña bichia nu acache bee nucuaꞌ,
leꞌca niꞌ tucu beenú aꞌchi neca
rriꞌi bee bene la yaꞌnane scuat-
sia, riña bichia nú acabiya yebee
nucuaꞌ. 27 Lunú aꞌchiꞌtsia rnia
luhua, uniꞌhuane lu yebee bene nu
lunú rnia aꞌchi diacahua. Juerte
uniꞌhuane. 28 La lliquihua bee bene
enu niarquiꞌ uti liꞌihua. Pero leca
modo utilla espírituꞌhua. Mejora
ulliquihua Diose, xne liꞌinu rluꞌcunu
poder nú nitilunu espírituꞌhua cuna
cuerpoꞌhua ebila.

29 ’¿La huaxi seca bee iñi? Pero
niꞌ tucu beeí la zanaꞌ beeí lu yuu
tunu la zela Paꞌahua enu nzucu liñibe
nú acane scua. 30 Nu liꞌihua hasta
yebee ichia equiehua nebacuꞌ Diose.
31 Enzeꞌe la lliquihua. Xne mase sec-
ahua luquela nú seca huaxi bee iñi.

Bee bene enu la tsacuꞌ arquiꞌ nu
neca beneꞌ Jesuse

(Lc. 12:8-9)
32 ’Titse bee bene enu ni nú neca

benea lu beelá bee bene, leꞌca esquie
liꞌá nia núneca beella bee benea ante
lu Diose Pa liñibe. 33 Pero bee bene
enu ni nú laca bee benea lu beelá
bee bene, leꞌca esquie liꞌá nia nú laca
beella bee benea ante lu Diose Pa
liñibe.

Rleꞌesaꞌ bee bene equie cuendaꞌ Je-
sucristo

(Lc. 12:51-53; 14:26-27)
34 ’La riꞌihua elliebacuꞌ nú tia uriña

lu iliulabe para nú riꞌá nú aca tu-
cunecatse bee bene lu saꞌbeei, sino
equie nú chili arquiꞌ bee bene liꞌá li-
unu saꞌbeei. 35Bee pa liunu cuna bee
enduꞌlla, nu bee naa liunu cuna bee
xinchiuꞌcu nu bee llixi liunu suegraꞌ.
36Nu bee bene liñi tucu niꞌi leꞌcatsia
liꞌibeella chana arquiꞌ saꞌ beella.

37 ’Bene enu seca paꞌ nu naꞌ
masescaꞌlá luquela liꞌá, leca modo
aca nzeꞌe benea, leꞌca esquie enu
mase seca enduꞌ urre xinchiuꞌcu
luquela liꞌá, leꞌca lecamodo aca nzeꞌe
benea. 38Bee bene enu niarquiꞌ yeꞌta
quie liꞌá pero la niarquiꞌ nú nehuana
zeca equie cuendaꞌ liꞌá, leca modo
aca bee nzeꞌe bee benea. 39Bene enu
maselá seca elunehuañi nú rluꞌculla
lu iliulabe quieꞌ enta bichia nú laxu
nucuaꞌ; pero bene enu ati equie
cuendaꞌ liꞌá, luꞌculla elunehuañi lu
Diose.

Nuꞌ xi atiꞌ bee beneꞌDiose
(Mr. 9:41)

40 ’Bee bene enu riꞌi caso liꞌihua,
rriꞌi caso bee nzeꞌe liꞌá; nu bee bene
enu rriꞌi caso liꞌá leꞌca rriꞌi caso bee
nzeꞌe Pa liñibe enu uxeꞌla liꞌá. 41Leꞌca
bee bene enu rriꞌi caso tucu pro-
feta equie nú neca profeta quieꞌ enu
uxeꞌla Diose, leꞌca atiꞌlla premio nú
atiꞌ profeta lu Diose. Nu bene enu
riꞌi caso tucu bene enu rriꞌi nzeꞌca,
leꞌca iguale atiꞌlla premionú atiꞌbene
enu rriꞌi nzeꞌca lu Diose. 42 Nu titse
bee bene enu liquiꞌ masia tucu basu
inza luhua lunú necahua bee benea,
liꞌá nia luhua nú deteꞌ Diose premio
lubee bene zeꞌe.

11
Uxeꞌla Juan Bautista bee beneꞌlla lu

Jesuse
(Lc. 7:18-35)

1Chenuulaxunúunibiyaꞌ Jesuse lu
chiꞌchiucu bee beneꞌnu nú xi che riꞌi
beella, che uchiuꞌunu nze zeteꞌnu nu
nze tixiuleꞌenu Stichiaꞌ Diose lubee
bene lubee eyeche nú nchiucuꞌ lu iliu
zeꞌe.

2 Nu chenu nchiñi Juan Bautista
niꞌcuꞌ ubeneꞌlla luye nú rriꞌi Jesuse.
Che uxeꞌlalla chiucu chuna bee
beneꞌlla, 3 para nú che nedichiaꞌ
beella lu Jesuse:
―¿Liꞌilu necalu Cristo enu nzu nú

nzeꞌta la, urre lluaquieeru stucu enu
enta la?

4Che ucuaqui Jesuse lubeella:
―Uquia tixiuleꞌehua lu Juan

Bautista lunú rlañiꞌhua nu lunú
rieneꞌhua. 5 Udixiuleꞌehua lulla nú
rlañiꞌlaꞌ bee bene enu nequieꞌlu nu
beebene enunecuxu see la beenzeꞌe,
nu leꞌca uyecaꞌlaꞌ bee bene enu seca
elichia nú lee lepra, nu bee bene
enu nenguataꞌ rieneꞌlaꞌ, nu bee bene
enu unguti uhuañi zeca bee nzeꞌe,
nu bee bene enu seca elitsi rieneꞌlaꞌ
bedichiaꞌ nzeꞌcaꞌ Diose nú tsilaꞌa
liꞌibeei. 6 Ñia neca lu cuendaꞌ bee
bene enu la chiecuꞌ arquiꞌ nú nzeli
arquiꞌ liꞌá.

7 Chenu nziue bee beneꞌ Juan enu
uya lu Jesuse, che uquixie Jesuse nú
uninu lubee bene zeꞌe equie cuendaꞌ
Juan, nu uninu lubeella:
―¿Ti uya biꞌyahua lu yuu achi elu

la nucuaꞌa bee bene? ¿Ti secahua
nú neca bene enu uya biꞌyahua, tucu
etaa nú rcuñi bii la? 8 Urre ¿xa naa
bene enu uya biꞌyahua? ¿Xieꞌ uya
biꞌyahua tucu bene enu nutu laquie
fiñu la? Liꞌihua nediyaꞌhua nú bee
bene enu rutu laquie fiñu liñi palacio
nucuaꞌa beella. 9 ¿Ti uya biꞌyahua
che? ¿Uya biꞌyahua tucu profeta la?
Neli nú scua necane, peromasescaꞌlá
neca equiella luquela tucu profeta.
10Equie cuendaꞌ Juanquieꞌ rni lu ichiꞌ
Stichiaꞌ Diose elu rni:
Xeꞌlaa tucu benea cha rluti lulu,
para nú recheꞌlla inziuꞌlu.

11Liꞌánia luhuanu luyebeebeneenu
nucuaꞌa lu iliulabe lá chuꞌu niꞌ tucu
bee bene enu masescaꞌlá neca equie
tucu nú neca equie Juan Bautista.
Pero bene enu menola neca equie
liñibe elurnibiyaꞌ Diose nzeꞌe mase
neca equie luquela Juan.

12 ’Desde bichia nú ubeꞌta Juan
Bautista nu hasta nee, huaxi bee
benechiquiꞌ rcuaꞌna xa modo chuꞌu
elurnibiyaꞌ Diose. Nu bee bene enu
neli rcuaꞌna nú chuꞌu elu rnibiyaꞌnu,
liꞌibeella neca beella enu chuꞌu zeꞌe.
13 Ley nú udeteꞌ Diose lu Moisés
cuna yebee profeta udixiuleꞌe beella
nú xi nzeꞌta aca, hasta bichia nu
uriña Juan, 14 nu tunu liꞌihua chili
arquiꞌhuanúnia luhua, nú Juanneca
profeta Elías enu uni bee profeta nú
riña. 15Titsebeebeneenuniarquiꞌnú
yeneꞌ nú rnia, quieꞌe diaca nzeꞌe.

16 ’¿Xa nia luhua nú xa neca bee
bene enu nehuañi lu iliulabe quieꞌ
nee? Liꞌá nia luhua nú neca beei
xi neca bee enduꞌ enu rcuaꞌa ruꞌu
iꞌya rita nu rixiali beei lusaꞌ beei, nú
rnibeei: 17 “Ungularu chí para nú
yeꞌehua nu né yeꞌehua, nu leꞌca un-
gularu canción nú nehuana se, nu né
unaꞌhua.” 18 Scua necahua xne uriña
Juan Bautista nú lá aculla nu leꞌca
la hueꞌlla viñu nu rnihua nú nchiñi
benechiquiꞌ arquiꞌlla. 19 Neequie
uriña liꞌá Bene enu uxeꞌla Diose, nú
racua nu rueꞌa biñu, nu rnihua nú
racuxetaꞌa nu riuꞌ arquia rueꞌa viñu
nu rquietea bee bene enu rluꞌcu dula
nu cuna bee bene enu rriꞌi cubre im-
puesto para Roma. Pero yebee bene
rriꞌi beyaꞌ, liꞌibeella nediyaꞌ beella nú
neca nzeꞌca lunú rriꞌi Diose.

Bee eyeche nú la niarquiꞌ zucuꞌ
StichiaꞌDiose

(Lc. 10:13-15)
20 Chequie uquixie Jesuse nú

uquiꞌyaꞌnu bee bene bee eyeche elu
mase uriꞌinu bee milagro, xne né
tsanaꞌ arquiꞌbeei stula beei. Nu
uninu lubeei:

21 ―¡Cueꞌhua bee bene Corazín!
¡CueꞌhuabeebeneBetsaida! Xne tunu
eyeche Tiro cuna eyeche Sidón a aca
bee milagro nú unga lachihua, xi

tiembula a tsanaꞌarquiꞌbeebene zeꞌe
stula beei, nu leꞌca a utu beei laquie
natsa nu a tiqui beei tii equie beei, xi
neca tucu seña nú lubeꞌ nú nehuana
nzu arquiꞌbeei. 22 Pero liꞌá nia luhua
núbichia chenu laxu iliulabe,maselá
juerte castiya zecahua luquela nú
zeca bee bene eyeche Tiro cuna
eyeche Sidón. 23Nu liꞌihua bee bene
eyeche Capernaum, ¿la zaꞌ arquiꞌhua
nú riala chuꞌuhua liñibe? ¡Xne liꞌihua
riala chuꞌuhua hasta elu mase aquié
rquiꞌ ebila! Xne tunu eyeche Sodoma
a aca bee milagro nú unga lachihua,
che pianu hasta bee bichia quieꞌ
nchiucuꞌscaꞌ bee eyeche cuaꞌ che.
24Pero liꞌá nia luhua nú bichia chenu
laxu iliulabe mase juerte castiya nú
zecahua luquela castiya nú zeca bee
bene eyeche Sodoma.

Tucutsia Jesuse nediyaꞌ ti neca Pa
liñibe

(Lc. 10:21-22)
25 Bee bichia zeꞌe uni Jesuse: “Pa

liñibe liꞌilu enu rnibiyaꞌ liñibe cuna
lu iliulabe, zucu ayaa liꞌilu xne
ulubeꞌlu lubee bene enu lecaxi reca,
nu ucachiꞌlu lubee bene enu reca nu
rriꞌi beyaꞌ. 26 Scua necane Pa liñibe,
xne scua niarquiꞌlu nú acane.

27 ’Uliquiꞌ Pa Diose nú nibiyaꞌa luye
beenú nuꞌ. Lecati nediyaꞌ ti neca Je-
sucristo lliꞌñiDiose, Diose tsianediyaꞌ
nucuaꞌ, leꞌca tucutsia Jesucristo cuna
bee bene enu nzeli arquiꞌ liꞌinu nuꞌlu
Diose. 28Yehua bee bene enu nellaca
nzenala lunú neca bee custumbre,
nu yehua bee bene enu nellaca lu
stula, utehua cuna liꞌá nu liꞌá riꞌá nú
tsulachihua. 29 Uzuꞌcuꞌhua stichiaꞌa,
nu zeꞌtehua nú acahua bene nzeꞌca
enu lleꞌna nzu arquiꞌ tucu nú necaa.
Che riꞌá nú huañi nzeꞌcahua. 30 Xne
laca neriñaꞌ nú zucuꞌhua stichiaꞌa nu
leꞌca lacaneriñaꞌnúriꞌihua lunúniar-
quia.

12
Uchaꞌñi bee beneꞌ Jesuse trigo

bichia nú sulachi bee bene Israel
(Mr. 2:23-28; Lc. 6:1-5)

1 Tucu bichia nú sulachi bee bene
Israel, udetenu Jesuse bee beneꞌnu lu

yuu elu nuꞌ trigo, nu chequie uquixie
nú uliaꞌnaꞌ beella nu unguxi beella
tuu lu trigo nu uzuꞌcu beellae nu
udacu beellae. 2 Chenu ulañiꞌ bee
fariseo nú uchaꞌñi bee beneꞌnu trigo,
uni beella lu Jesuse:
―Biꞌyacuru, bee beneꞌlu rriꞌi lunú

la yala riꞌi beei bichia nú sulachi bee
bene.

3Nu ucuaqui Jesuse lubeella:
―¿Xieꞌ lascaꞌulahua lu ichiꞌ Stichiaꞌ

Diose elu rni nú xa uriꞌi David cuna
bee bene enu nulla tucu bese chenu
uliaꞌnaꞌ beella la? 4 Uyuꞌu David liñi
induꞌ Diose nu udeteꞌ uleꞌya pá nú
necaleꞌya yalla nu udacullae nu leꞌca
udeteꞌlla pá cuaꞌ udacu bee bene enu
nuulla añinzuca nú bee uleꞌyatsia nuꞌ
modo nú acu bee pá cuaꞌ. 5 ¿Urre
xieꞌ lascaꞌ ulahua lu ley nú udeteꞌ
Diose lu Moisés elu rni nú laca dula
lunú rriꞌi bee uleꞌya liñi indu añinzuca
núla tsulachi beella bichia nú sulachi
bee bene la? 6 Nu liꞌá enu nzu
cuna liꞌihua, nia luhua nú masela
neca equiea luquela indu. 7 Tunu
liꞌihua rriꞌihua beyaꞌ xi rni lu ichiꞌ
Stichiaꞌ Diose elu rni: “Niarquia nú
huaꞌa arquiꞌhua bee bene luhuare nú
liquiꞌhua uꞌna bee nañi lua.” Tunu
rriꞌihua beyaꞌ xi rni bee bedichiaꞌ
cuaꞌ che lecalí xi taꞌquiyahua bee
bene enu la luꞌcu niꞌ tucu equiya.
8 Nu liꞌá Bene enu uxeꞌla Diose leꞌca
rluꞌcua nú rnibiyaꞌa lu bichia nú su-
lachi bee bene.

Bene enu ubichicuꞌ ya
(Mr. 3:1-6; Lc. 6:6-11)

9Chenu ulaxu nú udete Jesuse zeꞌe
uyuꞌunu liñi indu nú nzucu enza
zeꞌe. 10 Nu liñi indu zeꞌe nzucu tucu
niyu enu ubichicuꞌ techu ya, nu lunú
rcuaꞌna bee fariseo nuxi taꞌquiya
beei liꞌinu che unedichiaꞌ beei lunu:
―¿Xieꞌ nuꞌ modo nú riyecalu tucu

bene enu riti bichia nú sulachi bee
bene la?

11Chequie uni Jesuse lubeei:
―Tunu tatucuhua rluꞌcu tucu

sanchi nu yecataí liñi tucu iꞌchiu
bichia nú sulachi bee bene, ¿xieꞌ la
chehuahuaí bichia cuaꞌ la? 12 Nu
¡masela huaxi seca tucu bene luquela
tucu sanchi! Enzeꞌe nuꞌ modo nú riꞌi

bee bene nú neca nzeꞌca bee bichia
nú sulachi bee bene.

13 Che uninu lu niyu enu ubichicuꞌ
ya zeꞌe:
―Ulí yalu.
Che ulí niyu zeꞌe yai nu hora zeꞌe

uyecaꞌ yai, nu nae tucu nú naa stucu
chu yai. 14 Nu chenu uchiuꞌu bee
fariseo liñi indu zeꞌe, uquixie beei
ubedichiaꞌ beei nú xa modo riꞌi beei
para nú uti beei Jesuse.

Uyalu bee bedichiaꞌ equie cuendaꞌ
Jesuse

15 Pero chenu uriꞌi Jesuse beyaꞌ
nuxi niarquiꞌ bee fariseo zeꞌe riꞌinu
liꞌinuuchiuꞌunu zeꞌenzanu, nuhuaxi
bee bene uyaquie liꞌinu, nu uriye-
canuyebeebene enu riti, 16nuuninu
lubeei nu la ixiuleꞌe beei lu niꞌ tucu
bee bene nú uriyecanu beei. 17 Scua
unga para nú uyalu tucu nú uni pro-
feta Isaías chenu unilla:
18 ―Biꞌyacuruhua liꞌinu necanu enu

ucañia para nú zibiꞌ lua,
Liꞌinu enu chiquiꞌ seꞌcaa, nu chiquiꞌ

ñia nzu arquia lunu.
Nu xeꞌla Espíritu Santoa equienu,
para nú ixiuleꞌenu lubee bene iliu-

labe xa rnibiyaꞌa.
19 Nu niꞌ tucu bene la liununu, nula

bixialínu, nu la
necanu bene enu bixialí labe bee

calle.
20 Lecaxi riꞌinunu bee bene enu la

nehuañi nzeꞌca,
nu la nitilunu bee bene enu lleꞌnatsia

nzeli arquiꞌ xi neca qui sera nú
llenetsia rululá.

Hasta nú riꞌinu ana nú aca elu usticia
tucu nú necane.

21 Nu nzuculu bee bene iliulabe nú
liꞌinu tsilaꞌanu liꞌibeella.

Uni bee bene nú rluꞌcu Jesuse poder
nú rluꞌcu bezeꞌlu

(Mr. 3:19-30; Lc. 11:14-23; 12:10)
22 Uyayu bee bene tucu bene enu

la yeꞌe iꞌculu nu la ni lu Jesuse,
xne nchiñi benechiquiꞌ arquiꞌi. Nu
uriyeca Jesuse liꞌi nu uquixie nú uni
nu uyeꞌe iꞌcului. 23 Chequie ye bee
benezeꞌe chiquiꞌnzenuarquiꞌbeeinú
unibeei:
―¿Xieꞌ lacabenecuaꞌenunecadichiaꞌ

nú nzeꞌta lu familiaꞌ David la?

24Chenu ubeneꞌ bee fariseo nucuaꞌ
unibeei:
―Bezeꞌlu enu rnibiyaꞌ lubee

benechiquiꞌ neca enu udeteꞌ poder
lu bene cuaꞌ nú rlualla benechiquiꞌ
arquiꞌ bee bene.

25 Pero nediyaꞌ Jesuse lunú rriꞌi
beei elliebacuꞌ, che uninu lubeei:
―Ye bee nación nu bee eyeche

llenenú laneca tucunecatse rleꞌesaꞌe,
leꞌca scua tunu tucu famili liñi
tucu niꞌi laneca tucu necatse beella
rleꞌe saꞌlla. 26 Leꞌca scua tunu
rliunu bezeꞌlu leꞌcatsia liꞌi. ¿Xneca
modo nú diꞌya elurnibiyaꞌ nú rluꞌcui
che? 27 Liꞌihua rnihua nú rluaa
bee benechiquiꞌ arquiꞌ bee bene
cuna poder bezeꞌlu. Pero tunu
scua necane, ¿ti rdeteꞌ poder lubee
beneꞌhua para nú rlua beei bee
benechiquiꞌ arquiꞌ bee bene che?,
leꞌca nia luhua nú liꞌibeei rlubeꞌ beei
nú la neli nú rnihua. 28 Xne liꞌá
rlua bee benechiquiꞌ arquiꞌ bee bene
equie cuendaꞌ Espíritu Santoꞌ Diose,
nucuaꞌ rlubeꞌ nú uriñala nú rnibiyaꞌ
Diose luhua.

29 ’Xne lecamodonúchuꞌubeneniꞌi
tucu bene enu naaqui para nú cachiꞌi
steneꞌlla, tunu la llicaꞌ cuxuilla. Che
scua nuꞌmodo nú cachiꞌi steneꞌlla.

30 ’Bee bene enu la nzu chua, rriꞌi
cundra bee nzeꞌe liꞌá, nu bee bene
enu la riꞌi elietsa lua, rca nzeꞌe nú aca
huaxilá bee benea.

31 ’Enzeꞌe nia luhua nú riꞌi Diose
perdona ye dula nú rriꞌi bee bene
cuna ye bee bedichiaꞌ chiꞌquiꞌ nú rni
bee bene. Pero la riꞌinu perdona bee
bene enu rni bee bedichiaꞌ chiꞌquiꞌ
equie cuendaꞌ Espiritu Santo. 32Rriꞌi
Diose perdona titse bee bene enu
rni bedichiaꞌ chiꞌquiꞌ equie cuendaꞌ
liꞌá, Bene enu uxeꞌla Diose, pero titse
bene enu nechiꞌquiꞌ Espíritu Santo
lecaꞌ perdona para bee benecuaꞌ niꞌ
lu iliulabe quieꞌ nu niꞌ liñibe.

Lunú rriꞌi bee bene rlubeꞌ nú xa
neca bene

(Lc. 6:43-45)
33 ’Liꞌihua nediyaꞌhua nú aca

nzeꞌca rayu ndixi nzeꞌca lue, nu
aca nú la neca nzeꞌca la ayu ndixí
nzeꞌca lue, xne lu cuendaꞌ ndixí nú

rayu lu aca nuꞌlu bene nú xi acae.
34 ¡Liꞌisiꞌhua netsiñahua xi netsiña
bee beꞌla! ¿Xa modo nú nihua bee
bedichiaꞌ nzeꞌca chenu liꞌihua necha
necahua? Bee bedichiaꞌ nú nuꞌ
arquiꞌ bee bene enzeꞌe rni bene.
35 Bene nzeꞌca rni bedichiaꞌ nzeꞌca,
xne nucuaꞌ nuꞌ arquiꞌlla. Nu bene
enu necha neca rni bee bedichiaꞌ nú
necha neca xne nucuaꞌ nuꞌ arquiꞌlla.
36 Pero liꞌá nia luhua nú bichia nú
hualu Diose lu cuendaꞌ bee bene
iliulabe, cheyebeebenedeteꞌ cuenda
lu Diose luye bee bedichiaꞌ nú necha
neca unibeei. 37 Xne equie cuendaꞌ
stichiaꞌ bene, scua rlubeꞌ tunu yala
núzecalla castiyanúdeteꞌDiose lulla,
nu tunu la yala zecalla castiya.

Unacuꞌ bee fariseo lu Jesuse nú
riꞌinu tucumilagro

(Mc. 8:12; Lc. 11:29-32)
38 Chequie chiucu chuna bee

fariseo cuna bee ulaxcuela enu reca
ley uni lu Jesuse:
―Maestro, niarquiꞌru nú lañiꞌru

riꞌilu tucumilagro.
39Che ucuaqui Jesuse lubeei:
―Liꞌihua bee bene enu necha rriꞌi

nu sequienu bee bene rnacuꞌhua nú
riaꞌa tucumilagro, pero la riꞌániꞌtucu
milagro luhua, lañiꞌtsiahua tucu nú
ulleꞌca Jonás. 40 Xne tucu nú ullutse
Jonás chuna bichia cuna chuna rulaꞌ
xlaꞌcu beꞌnaꞌ, leꞌca scua liꞌá Bene enu
uxeꞌla Diose llutsea liñi yuu chuna
bichia nu chuna rulaꞌ. 41 Nu bichia
chenu laxu iliulabe chenu chiuꞌlue lu
cuendaꞌ bee bene tiembu quieꞌ, che
huañi zeca bee bene eyeche Nínive
ni nú riala bee bene cuaꞌ castiya xne
bee bene eyeche Nínive uzucuꞌbeei
nú uni Jonas chenu unilla lubeei nú
huañi beei tucu nú niarquiꞌ Diose.
Nu liꞌá Jesuse enu nzu cuna liꞌihua
maselá neca equiea luquela Jonás.
42 Nu bichia chenu laxu iliulabe,
chenu hualu Diose lucuendaꞌ bee
bene, chequie reina eyeche nú lee
Sabá huañi zecalla nu nilla nú riala
bee bene enu nucuaꞌa nee castiya
nú deteꞌ Diose. Xne liꞌilla nzeꞌtalla
enza mase istu, nu ubeꞌtalla para
nú ubeneꞌlla lunú reca arre Salomón,

nu liꞌá Jesuse enu nzu cuna liꞌihua,
másela neca equiea luquela arre Sa-
lomón.

Chenu rebenchilaꞌ zeca benechiquiꞌ
arquiꞌ tucu bene

(Lc. 11:24-26)
43 ’Chenu xiuꞌu tucu benechiquiꞌ

arquiꞌ tucu bene, enzei bee luguare
elu nebichi rcuaꞌnai elu tsulachii, nu
chenu la llelaꞌi elu tsulachii, che rriꞌi
elliebacuꞌ: 44 Nú rni: “Mejora ben-
chilaꞌ zecaa arquiꞌ bene elu uchiuꞌa.”
Nu chenu ubenchilaꞌ zecai llelaꞌi ar-
quiꞌ bene elu uchiuꞌi xi neca liñi tucu
niꞌi nú nelata, nu nelucuꞌ nu rna
nzeꞌca. 45 Chequie nzetucui se achi
benechiquiꞌ enu maselá necha rriꞌi
luquela liꞌi, nu chuꞌu ye beei arquiꞌ
bene zeꞌe, nu che masescaꞌlá necha
aca bene zeꞌe lunú necalla huaꞌtu.
Leꞌca scua zeca bee bene enu necha
rriꞌi nucuaꞌa tiembu quieꞌ.

Naꞌ Jesuse cuna bee bichinu
(Mr. 3:31-35; Lc. 8:19-21)

46 Rdichiaꞌ nuscaꞌ Jesuse bee bene
zeꞌe, chenu uriña naꞌnu cuna bee
bichinu nucuaꞌa eliꞌyaꞌ nu niarquiꞌ
beella bedichiaꞌnu beella liꞌinu. Nu
lunú nucuaꞌa beella eliꞌyaꞌ, 47 che
uyatixiuleꞌe tucu bene lu Jesuse nú
unilla lunu:
―Nzunaꞌlu cunabee bichilu eliꞌyaꞌ

nu niarquiꞌ beella bedichiaꞌnu beella
liꞌilu.

48Perouninu lubeneenuuyaudix-
iuleꞌe lunu:
―¿Ti neca naa, nu ti neca bee

bichia?
49 Chequie ulubeꞌyanu lubee

beneꞌnu, nú uninu:
―Bee benequieꞌnecanaa cunabee

bichia. 50 Xne titse bee bene enu
rriꞌi lunú niarquiꞌ Diose Pa liñibe,
bee nzeꞌe neca bee bichia, cuna bee
zanaa nu naa.

13
Uni Jesuse ejempluꞌ tucu bene enu

nzetuꞌ nii trigo
(Mr. 4:1-9; Lc. 8:4-8)

1 Leꞌca bichia zeꞌe uchiuꞌu Jesuse
niꞌi elu uyaꞌnanu nu uya zucunu ruꞌu
inzatuꞌ. 2 Nu lunú chiquiꞌ huaxi

bee bene uyetesaꞌ lunu, che uquienu
equie tucu barco nu uzucunu liñii nu
ye bee bene ucuaꞌa lunu ruꞌu inzatuꞌ
zeꞌe. 3Nu huaxi beenú uzeteꞌnu bee
bene zeꞌe cuna puro bee ejemplu. Nu
uninu lubeei:
―Uchiuꞌu tucu benenzetuꞌnii, 4nu

chenu rduꞌlla nii, uzanaꞌ lleꞌna ebichi
zeꞌe lu inziu, nu uriña bee iñi udacue.
5 Lleꞌnae uzanaꞌ leta quiee, elu leca
huaxi yuu, nu yexetsia uliñi ebichi
zeꞌe xne la aca aquié lu yuu. 6 Pero
chenu uliñi bichia, nu unga nele
unguꞌlune nu ubichii xne laca aquié
nchiñi lue lu yuu. 7 Nu lleꞌna ebichi
uzanaꞌ leta bee eche nu chenu enta
ruꞌcue, ubichii xne uriꞌi eche ana
lue. 8 Pero lleꞌna ebichi nú uzanaꞌ
lu yuu ruꞌcu, chiquiꞌ unguyuꞌe, mae
unguyuꞌ tucu ayuꞌu ebichi lu, numae
unguyuꞌ sesenta ebichi, nu mae un-
guyuꞌ treinta ebichi scua unguyuꞌ
bee. 9 Titse bee bene enu niarquiꞌ
yeneꞌ nú rnia, ¡quieꞌe diaca nzeꞌe!

Udixiuleꞌe Jesuse xinu uninu bee
ejemplu

(Mr. 4:10-12; Lc. 8:9-10)
10 Che uyabica bee beneꞌ Jesuse

lunu nu unidichiaꞌ beella lunu xinu
seteꞌnubeebene cunapurobeeejem-
plu tsia. 11 Nu ucuaquinu nú uninu
lubeella:
―Liꞌihua uliquiꞌ Diose nú riꞌihua

beyaꞌ xneca neca lunú aꞌchi neca nú
rnibiyaꞌnu. Pero lubee benequieꞌ
lá deteꞌnu nú riꞌi beella beyaꞌ nu-
cuaꞌ. 12 Xne bee bene enu rriꞌi
beyaꞌ Stichiaꞌ Diose, liquiꞌlánu nú
riꞌilá beella beyaꞌ stichiaꞌnu, pero
bee bene enu lleꞌnatsia rriꞌi beyaꞌ
stichiaꞌnu, nu la laꞌnalla nú riꞌilálla
beyaꞌ stichiaꞌnu hasta lu lleꞌnatsia
nú rriꞌilla beyaꞌ la riaꞌlla beyaꞌ nu-
cuaꞌ. 13 Enzeꞌe rnia lubeella equie
cuendaꞌ bee ejemplu tsia, xne mase
riꞌya beella nu neca xi neca nula lañiꞌ
beella nu mase rieneꞌ beella pero
neca xi neca nu la yeneꞌ beella. Nu
la riꞌi beella beyaꞌ. 14 Scua rialu nú
uquieꞌe profeta Isaías chenu unilla:
Mase rieneꞌ beei, pero la riꞌi beei

beyaꞌ.
Numase riꞌya beei,

pero neca xi neca nú la lañiꞌbeei.
15Xne chiquiꞌ unga nziti arquiꞌbeei,
nu rriꞌi beei xi neca nú la lañiꞌbeei,
nu xi neca nú nenguataꞌ beei para nú

la lañiꞌbeei,
nu la yeneꞌ beei nu la riꞌi beei beyaꞌ,
xne la zelaꞌ beei yeꞌta beei cuna liꞌá,
para nú riꞌá perdona stula beei.

16 ’Pero liꞌihua: Ñia neca lu
cuendaꞌhua nú rlañiꞌhua lunú
rlañiꞌhua nu rieneꞌhua lunú
rieneꞌhua. 17 Xne liꞌá nia luhua nú
huaxi bee profeta nu huaxi bee bene
enu uhuañi nzeꞌca uniarquiꞌ beella
lañiꞌ beella lunú rlañiꞌhua. Nu né
lañiꞌ beella nucuaꞌ. Leꞌca uniarquiꞌ
beella yeneꞌ beellla lunú rieneꞌhua,
pero né yeneꞌ beellae.

Udixiuleꞌe Jesuse xi rni ejemplu nú
uninu

(Mr. 4:13-20; Lc. 8:11-15)
18 ’Uzuꞌcuꞌ diacahua ne ixiuleꞌa xi

rni ejempluꞌ bene enu uya tuꞌ nii
trigo. 19 Bee bene enu rieneꞌ Stichiaꞌ
Diose nu la riꞌi beyaꞌ xi rnii, liꞌibeei
neca beei xi neca ebichi nú uzanaꞌ
inziu, xne chu nzeꞌta bezeꞌlu nu raxii
StichiaꞌDiose núubeneꞌlaꞌbeei. 20Nu
bee ebichi nú uzanaꞌ leta quiee, neca
xi neca bee bene enu rieneꞌ Stichiaꞌ
Diose nuñia riucu arquiꞌbeeii, 21pero
lunú neca beei xi neca bee huañi nú
leca huaxi luu la nzutaꞌ arquiꞌbeei
chenu nehuana seca beei nu rana
arquiꞌ bee bene liꞌibeei, che sanaꞌ
arquiꞌbeei StichiaꞌDiosenúubeneꞌlaꞌ
beei. 22 Bee ebichi nú uzanaꞌ leta
eche, neca xi neca bee bene enu
rieneꞌ Stichiaꞌ Diose, pero lunú máse
nzenu arquiꞌbeei nú nuꞌ lu iliulabe
quieꞌ nu máse seca beei eluxene nú
nuꞌ lu iliulabequieꞌ, cheyebeenucuaꞌ
rriꞌi nú sanaꞌ arquiꞌbeei Stichiaꞌ
Diose. Nu lecaxi zibiꞌ nú ubeneꞌbeei
Stichiaꞌ Diose che. 23 Pero bee ebichi
nú ubenii lu yuu ruꞌcu, neca xi neca
bee bene enu rieneꞌ Stichiaꞌ Diose nu
rriꞌi beyaꞌe, nu liꞌibeella rriꞌi beella
ana bee bene para nú chili arquiꞌbeei
Stichiaꞌ Diose, tucu nú neca bee
ebichi nú unguyuꞌ tucu ayuꞌu ebichi
lu, nu unguyuꞌ sesenta ebichi, nu
unguyuꞌ treinta ebichi.

Ejempluꞌ bee huañi nú nuꞌ leta bee
trigo

24 Uni Jesuse stucu ejemplu lubee
bene zeꞌe:
―Lunú xneca rnibiyaꞌ Diose neca

xi neca tucubeneenuuquienii ebichi
nzeꞌca lu yuuꞌ; 25 pero diquila nú
raꞌtse bee bene uriña bene enu rana
arquiꞌ liꞌilla uquienii ebichiꞌ huañi
nu la zibiꞌ leta bee trigoꞌlla, nu chu
nza nzeꞌe. 26 Chenu uruꞌcu trigo nu
uliñi tuu lue, leꞌca nuu bee huañi
nu la zibiꞌ zeꞌe nuꞌ leta bee uruꞌcu.
27 Nu che uyatixiuleꞌe bee mosoꞌlla
lulla, nu unibeei lulla: “Detá, lanu
ebichi nzeꞌcatsia uquieniilu lu yuuꞌlu
la, ¿cá uchiuꞌu bee huañi nú nuꞌ leta
bee trigo?” 28 Che uni bene enu
neca stene trigo: “Tucu bene enu
rana arquiꞌ liꞌá uriꞌi nucuaꞌ.” Che
uni bee mosoꞌ zeꞌe lulla: “¿Niarquiꞌlu
nú nzetaxiru bee huañi nu la zibiꞌ
cuaꞌ letae la?” 29 Che unilla lubeei:
“Mejora nú la axihuane, xne canu
chenu axihuane leꞌca nuu bee trigo
yetsu. 30 Mejora nú zelaꞌahua nú
ruꞌcu bee cuna trigo hasta chenu aca
ulaꞌcuꞌ trigo. Che nia lubee bene enu
riꞌi ulaꞌcuꞌ trigo nú rluti quieteꞌsaꞌxu
beei huañi cuaꞌ nu riꞌi menuxu beeii
para nú chiquine. Cheelá quieteꞌ
saꞌbeei trigo nu ducheꞌ beei trigo elu
riala nú chucheꞌe.”

Ejempluꞌ ebichi mestasa
(Mc. 4:30-32; Lc. 13:18-19)

31 Leꞌca uni Jesuse stucu ejemplu
lubee bene:
―Lunú xneca rnibiyaꞌ Diose neca

xi neca tucu ebichiꞌ mestasa nú
rquienii tucu bene lu yuuꞌlla. 32 Nú
masela meꞌe luye bee ebichi. Pero
chenurruꞌcue,masescaꞌla llenee luye
beelá bee huañi, nu rruꞌcue xi rruꞌcu
tucu aca, hasta nú rrecheꞌ bee iñi
exliaꞌtseꞌ beeí lu ellutsaꞌe.

Ejempluꞌ levadura
(Lc. 13:20-21)

33 Leꞌca uni Jesuse stucu ejemplu
lubee bene:
―Lunú xneca rnibiyaꞌ Diose neca

xi neca levadura nú rcucha tucu
unaꞌa cuna chuna medida harina
para nú tsebichi ecucu.

Xinuuzeteꞌ Jesusepurobeeejemplu
(Mr. 4:33-34)

34Ye beenú uzeteꞌ Jesuse bee bene,
liꞌinu uzeteꞌnu liꞌibeei cuna puro
bee ejemplu nu lecaxi nu lá zeteꞌnu
liꞌibeei sin lu cuendaꞌ bee ejemplu
tsia. 35 Scua ungae para nú uyalu
tucu nú uni profeta:
Nia lubee bene cuna puro bee ejem-

plu.
Nia lubee bene beenú aꞌchiꞌ neca

lubeei desde chenu urecheꞌ
Diose iliulabe.

Udixiuleꞌe Jesuse xi ni ejempluꞌ
huañi nú la zibiꞌ nuꞌ leta trigo

36Chenu ulaxu nú uni Jesuse lubee
bene zeꞌe che inziue beella nu uyuꞌu
Jesuse liñi niꞌi cuna bee beneꞌnu, nu
uni bee beneꞌnu lunu:
―Udixiuleꞌe luru xi rni ejempluꞌ

bee huañi nú la zibiꞌ nú nuꞌ leta bee
trigo.

37 Nu ucuaquinu lubeella nú un-
inu:
―Bene enu uduꞌnii ebichi nzeꞌca

zeꞌe, neca liꞌá Bene enu uxeꞌla Diose,
38 nu lu yuu elu uyuꞌu nii neca iliu-
labe. Nu bee ebichi nzeꞌca neca bee
beneꞌ Diose, nu bee huañi nu la zibiꞌ
neca bee bene enu neca bee beneꞌ
bezeꞌlu, 39 nu enu rana arquiꞌ liꞌá
uquienii huañi nu la zibiꞌ zeꞌe neca
bezeꞌlu. Nuulaꞌcunecaxi neca chenu
laxu iliulabe, nu bee enu rriꞌi ulaꞌcu
neca bee ángeleꞌ Diose. 40 Nu tucu
nú rieteꞌ saꞌ huañi nu la zibiꞌ para
nú chiquine, leꞌca scua aca chenu
laxu iliulabe. 41 Liꞌá Bene enu uxeꞌla
Diose lu iliulabe, xeꞌlaa bee ángelea
para nú huachu beenu bee bene enu
necha rriꞌi leta bee benea, nu cuna
ye bee bene enu rriꞌi dula. 42 Nu
tsiꞌqui beenubee bene cuaꞌ luquii liñi
horno, elu unaꞌ beella nu acuxaꞌ laya
beella. 43 Che bee bene enu nehuañi
tucu nú niarquiꞌDiose, aca rulusiquiꞌ
beella elurnibiyaꞌ Diose Pa liñibe xi
rulusiquiꞌ bichia. Bee bene enu niar-
quiꞌ nú yeneꞌ nú rnia, quieꞌe diaca
nzeꞌe.

Ejempluꞌ tucu nú huaxi seca nú
nucheꞌ aꞌchiꞌ

44 ’Lunu xneca rnibiyaꞌ Diose neca
xi neca tucu núhuaxi seca núnuꞌcheꞌ
aꞌchiꞌ lu tucu yuu. Nu tucu bene
ullelaꞌe nu uduꞌcheꞌ aꞌchiꞌ zecallae
elu ullelaꞌllae, che chiquiꞌ ñia nzu ar-
quiꞌlla nze tutilla yebee steneꞌlla para
nú tsilla yuu zeꞌe.

Ejempluꞌ perla nú huaxi seca
45 ’Leꞌca nia luhua nú lunú xneca

rnibiyaꞌDiose neca xi neca tucu bene
enu rriꞌi berexe nu rcuaꞌnalla perla
nú huaxi seca, 46 nu chenu ullelaꞌlla
tucu perla nú huaxi seca, che nzalla
nze tutilla yebee steneꞌllanú rluꞌculla
para nú tsilla perla zeꞌe.

Ejempluꞌ ixiu nú rucu bela
47 ’Leꞌca scua lunú rnibiyaꞌ Diose

neca xi neca tucu ixiu nú rduꞌ bee
bene lu inzatuꞌ nú rucu yelu clasia
bee bela. 48 Nu chenu ucheela ixiu
zeꞌe, ulua beellae ruꞌu inzatuꞌ, nu
zeꞌe ucuaꞌa beella ucañi beella bee
bela enu nuꞌ liñii, nu uduꞌcheꞌ beella
bee bela nzeꞌca liñi llume, nu utsiꞌqui
beella bee bela enu la zibiꞌ. 49 Leꞌca
scua aca chenu laxu iliulabe; nzeꞌta
bee ángeleꞌnu para nú huachu beenu
bee bene enu necha rriꞌi leta bee
bene enu rriꞌi nzeꞌca, 50nu tsiꞌqui bee
ángele bee bene enu necha rriꞌi cuaꞌ
lu quii liñi horno, elu unaꞌ beella nu
acuxaꞌ laya beella.

Ejempluꞌ tucu bene xene
51Nu uni Jesuse lubee beneꞌnu:
―¿Uriꞌihua beyaꞌ yebee nú unia la?
Che uni beella:
―Aahuaꞌ, uriꞌiru beyaꞌ.
52Chequie uni Jesuse lubeella:
―Yebee ulaxcuela enu reca ley,

nee rriꞌila beella beyaꞌ xa neca
elurnibiyaꞌ Diose, liꞌibeella neca
beella xi neca tucu bene enu neca
stene tucu niꞌi enu nucheꞌ beenú
nucheꞌe nu recalla rcañilla beenú
cuqui cuna beenú uxu leta ye beenú
rluꞌculla.

Ubenchilaꞌ Jesuse eyeche Nazaret
(Mr. 6:1-6; Lc. 4:16-30)

53Chenuulaxunúudixiuleꞌe Jesuse
xi rni bee ejemplu cuaꞌ lubee bene,
uchiuꞌunu zeꞌe nzanu 54 nu uriñanu
lachinu. Che uzeteꞌnu bee bene liñi
indu eyeche zeꞌe. Chiquiꞌ nzenu

arquiꞌ bee bene zeꞌe nú unibeei lu
saꞌbeei:
―¿Cá unga nucuaꞌ ye nú reca nu-

cuaꞌ? ¿Nu xneca reca nucuaꞌ rriꞌi
nucuaꞌ bee milagro? 55 ¿Xieꞌ lanu
llianaꞌ bene enu rriꞌi riñaꞌ ruꞌu bangu
nucuaꞌ, nu lanu María neca naꞌ nu-
cuaꞌ la? ¿Nu lanu bee bichi nucuaꞌ
neca Jacobo, José, Simón nu Judas la?
56 ¿Nu xieꞌ lanu eyeche quieꞌ nucuaꞌa
bee zana nucuaꞌ la? ¿Cá unga nucuaꞌ
lu ye nú chiquiꞌ reca nucuaꞌ che?

57 Nu lá riꞌi caso beei Jesuse. Che
uninu lubeei:
―Catse rluꞌcu bee bene ulaꞌna lu

tucu profeta. Pero lachilla nu niꞌlla,
la luꞌcu bee bene ulaꞌna lulla.

58 Nu né riꞌinu huaxi bee milagro
zeꞌe xne né chili arquiꞌ bee bene zeꞌe
liꞌinu.

14
Unguti Juan Bautista
(Mc. 6:14-29; Lc. 9:7-9)

1 Timbu zeꞌe arre Herodes enu
rnibiyaꞌ lu iliu Galilea, ubeneꞌlla ye
beenú rriꞌi Jesuse, 2 nu unilla lubee
mosoꞌlla:
―Juan Bautista nucuaꞌ, uhuañi

zeca. Enzeꞌe rluꞌculla poder cuaꞌ nú
rriꞌilla beemilagro.

3 Uni Herodes scua xne liꞌilla
unibiyaꞌlla nú ulluna Juan nu uy-
acaꞌculla cuna cadenauyuꞌulla niꞌcuꞌ.
Uriꞌi Herodes scua equie cuendaꞌ
Herodías, enu unga unaꞌa bichilla
Felipe, 4xne uni Juan lu Herodes:
―La yala nú zucunuulu leꞌcatsia

unaꞌa bichilu.
5 Nu niarquiꞌ Herodes nú utilla

Juan, pero xiquilla bee bene, xne
ye bee bene rni nú neca Juan tucu
profeta. 6 Pero chenu reca eliñi
nú relluꞌcu Herodes lana, che uyeꞌe
xinchiuꞌcu Herodías lubee bene enu
nezeneꞌ lu eliñi zeꞌe, nu chiquiꞌ uyuꞌ
arquiꞌ Herodes xa uyeꞌenchu, 7 nu
hasta uquieꞌella Diose nú deteꞌlla
xitse nú nacuꞌnchu lulla. 8 Nu naꞌ
enduꞌ cuaꞌ uni lunchu, nú ninchu lu
Herodes:
―Uliꞌquiꞌ lluca equie Juan Bautista

liñi tucu pliato lua.

9 Che nehuana utsu arquiꞌ arre
Herodes, pero lunú uquieꞌelalla
Diose lu ye bee bene enu nezeneꞌ
lu eliñiꞌlla nú deteꞌlla xitse lunú
nacuꞌnchu, enzeꞌe unibiyaꞌlla lubee
sundaduꞌlla nú yeꞌtayu beei nú
rnacuꞌnchu lulla. 10 Che unibiyaꞌlla
nú chiecuꞌ bee sundadu lluca equie
Juan liñi niꞌcuꞌ, 11 nu uriñayu beei
lluca equie Juan nchiucuꞌ liñi tucu
pliatu, nuudeteꞌbeeii yanchu, nuchu
udeteꞌnchue ya naꞌnchu.

12Cheuriñabeebeneꞌ Juanunguyaꞌ
cuerpoꞌ Juan nu uya caꞌchiꞌ beella
cuerpoꞌlla, cheelá uyatixiuleꞌe beella
lu Jesuse lunú unga.

Udeteꞌ Jesuse nú udacu ayuꞌ mili
bee bene

(Mr. 6:30-44; Lc. 9:10-17; Jn. 6:1-
14)

13 Chenu ubeneꞌ Jesuse nú unguti
Juan, uchiuꞌunu zeꞌe nza tuculiꞌnu
liñi tucu barco, tucu luhuare elu
lecalí tinuꞌ, para nú nzu tuculiꞌnu
zeꞌe. Pero chenu uriꞌi bee bene beyaꞌ
nú nzanu uchiuꞌu bee bene bee eye-
che enza zeꞌenzenala liꞌinunu se eꞌya
beei nzuebeei elu riñanu. 14 Chenu
ulaca Jesuse equie barco, ulañiꞌnu
nú tesquielaꞌ huaxi bee bene nucuaꞌa
zeꞌe nu uhuaꞌa arquiꞌnu beella, che
uriyecanu bee bene enu riti nuyaꞌ
beella. 15 Nu chenu uchela, uyabica
bee beneꞌnu lunu nu uni beella lunu:
―Uchela nee nu caꞌa neca tucu

luhuare elu la nucuaꞌa niꞌ tucu bee
bene. Uniꞌ lubee bene nú chue beei
lubee eyeche para nú tsi beei nú acu
beei.

16Nu uni Jesuse lubeella:
―La quiꞌña nú yue beei, liꞌihua

udeꞌtehua nú acu beei.
17Nu uni beella lunu:
―Pero rluꞌcutsiaru ayuꞌ pa cuna

chiucu bela.
18Che uni Jesuse lubeella:
―Uteyuhuane caꞌa.
19 Chequie unibiyaꞌnu nú cuaꞌa

bee bene añi zeꞌe lu ixi xata. Nu
unaꞌtsenu lu ayuꞌ pa zeꞌe cuna rucu
bela nu ubiꞌyanu enza liñibe nu
udeteꞌnu cheꞌtsa lu Diose. Nu chu
uleꞌenu bee pa cuaꞌ udeteꞌnu ya bee

beneꞌnu para nú ritsiꞌ beellae lu
ye bee bene. 20 Ye bee bene zeꞌe
udacu beei hasta nú ubelaꞌ beei, nu
uquietesaꞌscaꞌ beei chiꞌchiucu llume
bee pa nú uyaꞌna. 21 Bee enu udacu
neca casi ayuꞌmili puro bee niyu, sin
nú bacuꞌ bee unaꞌa cuna bee enduꞌ.

Utse Jesuse lu inzatuꞌ
(Mr. 6:45-52; Jn. 6:16-21)

22Che chu unibiyaꞌ Jesuse nú chuꞌu
bee beneꞌnu liñi barco para nú ricu-
lubeella chue beella stucu chu in-
zatuꞌ. Diquila nú rninu lubee bene
nú nzanu. 23 Chenu ulaxu uninu
lubee bene zeꞌe nú nzanu, uquienu
equie tucu dañi para nú nacuꞌnu lu
Diose zeꞌe. Chenu uyuꞌu rulaꞌ nzu
tuculiꞌnu zeꞌe, 24 nu barco nú nza
bee beneꞌnu istula nzae lu inzatuꞌ, nu
chiquiꞌ necha rriꞌinu inzatuꞌ barco,
xne chiquiꞌ reca bii enza lu barco.
25 Nu elliecabe see Jesuse lu inzatuꞌ,
nzanu enza lubee beneꞌnu. 26 Chenu
ulañiꞌ bee beneꞌnunú senu lu inzatuꞌ,
ulliqui beella nu ubixialí beella nú
uni beella:
―¡Tucu benechiquiꞌ!
27Pero uni Jesuse lubeella:
―¡Utsu naaqui arquiꞌhua! ¡Liꞌá nu-

cuaꞌ la lliquihua!
28Chequie uni Pedro lu Jesuse:
―Detá, tunu liꞌilu nucuaꞌ, unibiyaꞌ

nú tsea lu inzatuꞌ nzela hasta lulu.
29Che uni Jesuse lulla:
―Utee che.
Nu che chu ulaca Pedro equie

barco nu uquixiella sella lu inzatuꞌ
nzalla lu Jesuse. 30 Pero chenu
utsiꞌlla nú chiquiꞌ reca bii, ulliquilla
nu uquixie ratseꞌlla lu inzatuꞌ, nu
urixialilla unilla:
―¡Detá, utsilaꞌa liꞌá!
31Hora zeꞌe unaꞌtse Jesuse yalla, nu

uninu lulla:
―¡Xinu lleꞌnatsia nzeli arquiꞌlu liꞌá!

¿Xiquie nú uzaꞌ arquiꞌlu?
32 Nu chenu uquie beella equie

barco, ungaxe bii. 33 Chequie beelá
bee enu nchiucuꞌ equie barco, ut-
sulliqui beella lu Jesuse nú uni beella
lunu:
―¡Nelíca nú liꞌilu necalu lliꞌñi eꞌcu

Diose!

Uriyeca Jesuse bee bene eyeche
Genesaret

(Mr. 6:53-56)
34 Chequie udete beella lu inzatuꞌ

zeꞌe, nu uriña beella stucu chu ruꞌu
inzatuꞌ lu iliu nú lee Genesaret. 35Nu
uyuꞌulu bee bene luhuare zeꞌe liꞌinu
nú necanu Jesuse, nu ungabiyaꞌ ye
bee bene diqui enza zeꞌe nú uriñanu
zeꞌe, che uriñayu bee bene zeꞌe bee
bene enu riti lunu. 36Nuuziquie beei
lunu nú zelanu nú tiꞌya beei masia
ruꞌu xucunu, nu ye bee bene enu
utiꞌya ruꞌu xucunu uyecaꞌ beei.

15
Lunú rriꞌi nú rriꞌi bee bene dula
(Mr. 7:1-23)

1 Chequie uyabica chiucu chuna
bee fariseo cuna bee ulaxcuela enu
reca ley lu Jesuse, nu nzeꞌta beella
enza Jerusalén, nu uni beella lunu:

2 ―¿Xiquie núla zucuꞌ bee beneꞌlu
custumbre nú utsaꞌna bee beneꞌahua
enu udetela? ¿Xiquie núla naa bee
beneꞌlu chenu racu beei tucunúneca
custumbre?

3Che uni Jesuse lubeella:
―¿Leꞌca xiquie nú sanaꞌ arquiꞌhua

Stichiaꞌ Diose, para nú nzenalahua
lunú neca costumbreꞌtsiahua? 4 Xne
uniDiose: “Luꞌcuulaꞌna lupaꞌlu cuna
lu naꞌlu”, nu “Enu riquichiꞌquiꞌ paꞌ
cuna naꞌ rquiꞌña nú ati nzeꞌe.” 5 Pero
liꞌihua rnihua nú nuꞌ modo ni bene
lu paꞌlla cuna lu naꞌlla: “Leca modo
riꞌá elietsa luhua, xne ye nú rluꞌcua
necalane uꞌna para Diose”, 6 rnihua
nú titse bee bene enu ni scua, la
quiꞌñianúriꞌi nzeꞌe elietsa lupaꞌnzeꞌe
cuna lu naꞌ nzeꞌe. Scua ruachuhua
Stichiaꞌ Diose, nu nzenalahua cos-
tumbreꞌhua. 7 ¡Lia rriꞌihua nú ne-
huañi nzeꞌcahua! Neli nú uni profeta
Isaías lu cuendaꞌhua chenu unilla:
8Beebenequieꞌ rnibeei nú rluꞌcubeei

ulaꞌna lua,
pero niꞌ temeꞌ la luꞌcu beei ulaꞌna
lua.

9Lecaxi sibiꞌnúrluꞌcubeeiulaꞌna lua,
xne seteꞌtsia beei lunú xelatsia arquiꞌ

bee bene.
10 Chequie ubixia Jesuse ye bee

bene zeꞌe, nu uninu lubeei:

―Uzuꞌcuꞌ diacahua nu uriꞌihua
beyaꞌnúnia luhua: 11Lanecanúracu
bene nú rriꞌi, nú rriꞌi bene dula. Sino
que bee bedichiaꞌ nú rni bene enzeꞌe
rriꞌi nú rriꞌi bene dula.

12 Chequie uyabica bee beneꞌ Je-
suse lunu nu uni beella lunu:
―¿Uriꞌilu beyaꞌnúné yuꞌ arquiꞌbee

fariseo bee bedichiaꞌ nú unilu la?
13Nu ucuaquinu lubee beneꞌnu nú

uninu:
―Ye bee aca nú lá quieni Paa liñibe

yetsu hasta lue. 14 Cualaꞌ beella,
xne necatsia beella xi neca bene enu
nequieꞌlu enu rlubeꞌ lu stucu bene
enu nequieꞌlu nú cá enza tsella, nu
tunu tucu bene enu nequieꞌlu rlubeꞌ
stucu bene enu nequieꞌlu cá enza
tsella, che rucu beella nuꞌ modo nú
zanaꞌ beella liñi tucu iꞌchiu.

15Che uni Pedro lu Jesuse:
―Udixiuleꞌe luru xi rni bee be-

dichiaꞌ nú unilu.
16Chequie uni Jesuse:
―¿Xieꞌ leꞌcanuuhua lá riꞌihuabeyaꞌ

lunú unia la? 17 ¿Xieꞌ la riꞌihua beyaꞌ
nú ye bee elubacu nú racu bee bene
rlacae xlaꞌcu bee bene, nu che chu
xiuꞌu zecae la? 18 Pero bee bedichiaꞌ
nú rni bee bene, xiuꞌu nucuaꞌ arquiꞌ
bee bene, nu bee nucuaꞌ rriꞌi nú rriꞌi
bee bene dula. 19Xne liñi arquiꞌ bene
xiuꞌu nú necha rriꞌi bene elliebacuꞌ,
nú ruuti bene saꞌbene, nú rluꞌcu
niyu stucu unaꞌa, urre rluꞌcu unaꞌa
stucu niyu, nú rriꞌi bene eluhuexe,
nú rriꞌi bene eluhuanaꞌ, nú rni bene
eluquichiaꞌ, nú riquichiꞌquiꞌ bene saꞌ
bene. 20 Bee nucuaꞌ rriꞌi nú rriꞌi bee
bene dula. Pero tunu la naa bene
chenu racu bene tucu nú neca cus-
tumbre nú riala riꞌi bene ante nú acu
bene, la neca nucuaꞌ nú rriꞌi nú rriꞌi
bee bene dula.

Uriyeca Jesuse xinchiuꞌcu tucu
unaꞌa Canán

(Mr. 7:24-30)
21 Chenu uchiuꞌu Jesuse lu iliu

Genesaret nzanu enza lu eyeche Tiro
cuna lu eyeche Sidón. 22 Enza zeꞌe
uchiuꞌu tucu unaꞌa enu neca bene lu
iliu Canaán lu Jesuse nu urixialinchu
nú uninchu lunu:
―¡Detá, llianaꞌ David, uhuaꞌa

arquiꞌ liꞌá! Biꞌyacuru xinchiuꞌcua

nchiñi benechiquiꞌ arquiꞌ nu chiquiꞌ
nehuana secanchu.

23 Nu né cuaquilí Jesuse lunchu.
Che uyabica bee beneꞌnu lunu nu uz-
iquie beella lunu nú uni beella:
―Uniꞌ lu unaꞌa cuaꞌ nú yanchu xne

rixialinchu nzeꞌtaquienchu liaꞌahua.
24Che uni Jesuse lubee beneꞌnu:
―Uxeꞌla Diose liꞌá para nú riꞌitsia

elietsa lubee bene Israel enu la
chenalaꞌ inziuꞌ Diose.

25Pero che uyabica unaꞌa zeꞌe lunu
nu utsulliquinchu lunu, nú uninchu
lunu:
―¡Detá, uriꞌi elietsa lua!
26Nu uni Jesuse lunchu:
―La neca nzeꞌca nú axi bene pá ya

bee enduꞌ nu deteꞌ benene acu bee
nicu.

27Chequie uni unaꞌa zeꞌe lu Jesuse:
―Neliꞌlu nucuaꞌ Detá, pero hasta

bee nicu racu bee pá ube nú sanaꞌ liñi
mexaꞌ bene enu neca stene nicu.

28Che uni Jesuse lunchu:
―¡Unaꞌa liꞌisiꞌlu chiquiꞌ nzeli ar-

quiꞌlu liꞌá! Aca tucu nú niarquiꞌlu.
Nu hora zeꞌe, uyecaꞌ enduꞌnchu.
Uriyeca Jesuse huaxi bee bene enu

riti
29 Chenu uchiuꞌu Jesuse zeꞌe

uriñanu ruꞌu inzatuꞌ Galilea. Che
chu uquienu equie tucu dañi nu
uzucunu zeꞌe. 30 Nu uyetesaꞌ huaxi
bee bene lunu zeꞌe, nu uriñayu beei
bee bene enu necuxu, cuna bee bene
enu niquieꞌlu, cuna bee bene enu
nemangu, cuna bee bene enu la ni,
cuna bee bene enu seca huaxilá lu
elichia. Uriñayu beei bee bene quieꞌ
lunu, nu uriyecanu beei. 31 Chequie
chiquiꞌ uyanu arquiꞌ bee bene zeꞌe
chenu ulañiꞌ beei nú rnila bee bene
enu lani, nú uyecalaꞌ bee bene enu
nemangu, nú sela bee bene enu
necuxu, nú riꞌyala bee bene enu
niquieꞌlu. Nu uquixie uni beella
bedichiaꞌ nzeꞌca lu Dioseꞌ bee bene
Israel.

Udeteꞌ Jesuse nú udacu tacu mili
bee bene

(Mc. 8:1-10)
32 Chequie ubixia Jesuse bee

beneꞌnu nu uninu lubeella:

―Ruꞌu arquia bee benequieꞌ, xne
necala chuna bichia nú nucuaꞌa beei
lua nu la uyaꞌ beei nú acu beei. La
niarquia nú xeꞌlaa beei yue beei scu-
atsia niꞌi beei, xne cá chiulaꞌ beei
inziu.

33Che uni bee beneꞌnu lunu:
―Pero ¿ca chiyaꞌahua nú acu ye

bee bene añiquieꞌ, luhuare quieꞌ elu
lecati nucuaꞌa?

34Nuunedichiaꞌ Jesuse lubeella, nú
uninu:
―¿Xala pa rluꞌcuhua?
Nu ucuaqui beella lunu:
―Rluꞌcuru achine cuna chiucu

chuna bee bela.
35Nu che chu unibiyaꞌnu nú cuaꞌa

bee bene zeꞌe luyuu. 36Nu unaꞌtsenu
lu achi bee pa cuna bee bela, nu
udeteꞌnu cheꞌtsa lu Diose. Nu uleꞌenu
bee pa zeꞌe udeteꞌnu ya bee beneꞌnu
para nú ritsiꞌ beellae luye bee bene
zeꞌe. 37 Ye bee bene zeꞌe udacu hasta
nú ubelaꞌ beei. Nu uzucu subrascaꞌ
achi llume bee pa nú uyaꞌna. 38 Bee
bene enu udacu neca tacu mili bee
niyu, pero la nebacuꞌ bee unaꞌa cuna
bee enduꞌ. 39 Chenu ulaxu nú uni
Jesuse lubee bene zeꞌe nú nzalanu.
Che chu uyuꞌunu liñi barco nu nzanu
lu iliu nú lee Magdala.

16
Unacuꞌ bee fariseo cuna bee sa-

duceo nú riꞌi Jesuse tucumilagro
(Mr. 8:11-13; Lc. 12:54-56)

1Uya bee fariseo cuna bee saduceo
lu Jesuse para nú riꞌi beei preo liꞌinu.
Nu unacuꞌ beei lunu nú riꞌinu tucu
milagro nú lubeꞌnu lubeei tunu neli
nú nzeꞌtanu lu cuendaꞌ Diose.

2Che uni Jesuse lubeei:
―Bee uche chenu neluu rnaa

liñibe, che rnihua: “Nú nzeꞌta nú ñia
tsu bichia yeꞌe.” 3Nu bee zilaꞌ chenu
rlañiꞌhua nú neluu rnaa liñibe nu
nuꞌ xcabe che rnihua: “Necha tsu
bichia quieꞌ, rriꞌihua beyaꞌ xa neca
bee seña liñibe.” ¿Xiquie nú la riꞌihua
beyaꞌ xa neca lunú reca nee? 4 Bee
enu necha rriꞌi bee lee lecaxi chili
arquiꞌhuanurnacuꞌhua tucumilagro
lua, pero lecaꞌ xi milagro lañiꞌlaꞌhua
ulañiꞌtsiahua tucu milagro nú ulleꞌca

Jonás. Nu chu utsaꞌnanu bee bene
cuaꞌ, nu chu nzanu.

Levaduraꞌ bee Fariseo
(Mr. 8:14-21)

5Chequie chenu udete beella stucu
chu inzatuꞌ, uzañiꞌbee beneꞌnuauyaꞌ
beella pa acu beella. 6Che uni Jesuse
lubeella:
―Ubiꞌyahua liꞌihua, lu cuendaꞌ

levaduraꞌ bee fariseo cuna bee
saduceo.

7Che uni bee beneꞌnu lu saꞌbeella:
―Uninu scua xne lá auyaꞌahua pá

daꞌcuaꞌahua.
8 Pero uriꞌi Jesuse beyaꞌ nú

unibeella lu saꞌbeella, nu uninu
lubeella:
―¿Xinu rnihua nú la luꞌcuhua

pá? ¡Xinu lleꞌnatsia nzeli arquiꞌhua
liꞌá! 9 ¿Xieꞌ lascaꞌ riꞌihua beyaꞌ, nu
la elluꞌcu arquiꞌhua chenu udetea
ayuꞌtsia pá udacu ayuꞌ mili bee bene
la? ¿Nu se xala llume pá nú uzucu
subrascaꞌ uquietesaꞌhua? 10 ¿Nu
xieꞌ leꞌca la elluꞌcu arquiꞌhua chenu
udetea achi pá udacu tacu mili bee
bene, nu se xala llume pá nú uzucu
subra uquieteꞌsaꞌhua la? 11 Xiquie
nú lá riꞌihua beyaꞌ nú lá nia luhua
lu cuendaꞌ pá, liꞌá rnia luhua nú
biꞌyahua liꞌihua lu levaduraꞌ bee
fariseo cuna bee saduceo.

12 Che uriꞌi bee beneꞌnu beyaꞌ nú
lá ninu lu cuendaꞌ levadura, sino
que uninu lubeella nú biꞌya beella
liꞌibeella lunú xa seteꞌ bee fariseo
cuna bee saduceo bee bene.

Uni Pedro nú neca Jesuse Cristo
(Mc. 8:27-30; Lc. 9:18-21)

13 Chenu uriña Jesuse lu iliu Ce-
sarea de Filipo, unedichiaꞌnu lubee
beneꞌnu nú uninu:
―¿Ti rni bee bene nú neca Liꞌá

Bene enu uxeꞌla Diose?
14 Nu ucuaqui beella lu Jesuse, nú

unibeella:
―Nuꞌ bee bene enu rni nú necalu

Juan Bautista, nu leꞌca nuꞌ bee enu
rninúnecaluprofetaElías,nunuꞌbee
enu rni nú necalu profeta Jeremías,
urre stucu profeta huaꞌtu.

15Che uninu lubeella:
―Liꞌiquiehua, ¿ti rnihuanúnecaa?
16Nu ucuaqui Simón Pedro lunu:

―Liꞌilu necalu Cristo, Lliꞌñi Diose
enu nehuañi.

17Che uni Jesuse lulla:
―Ñia neca lu cuendaꞌlu Simón

llianaꞌ Jonás, xne niꞌ tucu bee bene
ne ixiuleꞌe nucuaꞌ lulu, sino que Paa
enu nzucu liñibe ulubeꞌ nucuaꞌ lulu.
18Nu liꞌá nia nú necalu Pedro, nu rni
nucuaꞌ quiee, nu equie cuendaꞌ liꞌilu
aca huaxilá bee benea nu niꞌ eluti la
riꞌi ana nitilu liꞌibeella. 19 Liꞌá liquia
elurnibiyaꞌ nú nzeꞌta enza liñibe
lulu, nu lu titse enu niilu nú neca
perdonala stula lu iliulabequieꞌ, leꞌca
neca perdonala stula nzeꞌe liñibe, nu
bene enu niilu nú la neca perdona
stula lu iliulabe quieꞌ, leꞌca la neca
perdona stula nzeꞌe liñibe.

20Che uni Jesuse lubee beneꞌnu nú
la ixiuleꞌe beella lu niꞌtucu bee bene,
nú liꞌinu necanu Cristo.

Udixiuleꞌe Jesuse nú atinu
(Mr. 8:31–9:1; Lc. 9:22-27)

21 Desde che uquixie Jesuse udix-
iuleꞌenu lubee beneꞌnu nú rquiꞌña
nú nzanu Jerusalén. Nu bee usticiaꞌ
bee bene Israel cuna bee uleꞌya enu
rnibiyaꞌ lubeelá bee uleꞌya cuna bee
ulaxcuela enu reca ley, riꞌibeei nú
chiquiꞌ nehuana zecanu. Nu udixi-
uleꞌenu nú utibeei liꞌinu, pero bichia
rriuna huañi zecanu. 22 Chequie un-
guyaꞌ Pedro liꞌinu tucu chu nu unilla
lunu:
―¡La zela Diose nú acane scua! ¡Nu

la zecalu scua!
23 Che ubelleta Jesuse nu uninu lu

Pedro:
―¡Ullunaꞌ lua bezeꞌlu, nu la riꞌixiꞌilu

lua! Xne elliebacuꞌ nú rriꞌilu la yeꞌta
nucuaꞌ lu Diose, rriꞌitsialu elliebacuꞌ
tucu nú rriꞌi bee bene iliulabe el-
liebacuꞌ.

24Che uninu lubeelá bee beneꞌnu:
―Tunu nuꞌta tucu bee bene enu

niarquiꞌ aca bee benea, la yala nú
riꞌilla tucu nú niarquiꞌtsialla, rquiꞌña
nú riquiꞌlla xitse nú nehuana zecalla
nu yeꞌta quiella liꞌá. 25 Xne bee
bene enu masela niarquiꞌ nú huañi
lu iliulabequieꞌ enta bichia nú ni-
tilu nucuaꞌ, pero bee bene enu ati
equie nú neca beei bee benea, luꞌcu
bee nzeꞌe elunehuañi nú leca xunga

laxu lu Diose. 26 ¿Lecaxi zibiꞌ nú
riꞌi bee bene ana ye nú nuꞌ lu iliu-
labequieꞌ, tunu nitilulla ante Diose?
Xne leca modo tsibene elunehuañiꞌ
bene liñibe. 27NuLiꞌáBeneenuuxeꞌla
Diose, chenu nzela stucu bese, nzela
cuna poder nú rluꞌcu Pa Diose nu
cuna bee ángeleꞌnu. Bichia zeꞌe de-
tea lu cada tucua bee bene lunú ri-
ala atiꞌlla, equie cuendaꞌ lunú uriꞌilla.
28Liꞌá nia luhua, nú nuꞌ bee bene enu
nucuaꞌa caꞌa lá ati hasta nú lañiꞌbeei
nú riña zeca Liꞌá Bene enu uxeꞌla
Diose, nzela cuna poder nú rluꞌcua
para nú nibiyaꞌa.

17
Ucheꞌe nú xneca rnaa Jesuse
(Mc. 9:2-13; Lc. 9:28-36)

1 Chenu udete xuꞌcu bichia, che
uyanu Jesuse Pedro, Jacobo nu cuna
Juanenunecabichi Jacobouyabeella
equie tucu dañi elu aya, 2 zeꞌe ucheꞌe
nú xa rnaa Jesuse lubeella. Nu
chiquiꞌ rulu siquiꞌ lunu xi rulu ellieꞌe
bichia, nu unga niquichuaꞌquieꞌ xu-
cununurulu siquiꞌi. 3Horazeꞌeulañiꞌ
beella nú rdichiaꞌnu Jesuse Moisés
cuna Elías. 4Che uni Pedro lu Jesuse:
―Detá, ¡neca nzeꞌca nú nel-

luaꞌanuru liꞌilu caꞌa! Tunu niarquiꞌlu
recheꞌru chuna ranchu: tucue para
liꞌilu, stucue para Moisés nu stucue
para Elías.

5 Diqui nú rniscaꞌ Pedro, hora zeꞌe
ulaca tucu xcabe nú rulusiquiꞌ ut-
sacuꞌequie Jesuse cunabeebenezeꞌe.
Nu liñi xcabe zeꞌe ubeneꞌ beella tucu
chii nú uni:
―Neca ninguieꞌ Lliꞌñia enu chiquiꞌ

seꞌcaa. Nu ñia nzu arquialu,
uzuꞌcuꞌhua nú rninu.

6 Chenu ubeneꞌ bee beneꞌ Jesuse
chi cuaꞌ, uzucu lliqui beella nu
hasta luyuu uziꞌquindiqui beella, nu
chiquiꞌ ulliqui beella. 7 Che uyabica
Jesuse lubeella, nu utiꞌyanu liꞌibeella
nu uninu lubeella:
―Utsulíhua, nu la lliquihua.
8 Nu chenu uletsa beella lubeella

ulañiꞌ beella nú lecaꞌ tinuꞌ zeꞌe, stu-
cutsia Jesuse nzulá zeꞌe.

9 Chenu enta laca beella dañi zeꞌe,
uni Jesuse lubeella:

―La ixiuleꞌehua lu niꞌtucu bee
bene lunú ulañiꞌhua, hasta bichia
nú huañi zeca Liꞌá Bene enu uxeꞌla
Diose.

10 Chequie unedichiaꞌ bee beneꞌnu
lunu nú uni beella:
―¿Xiquie nú rni bee ulaxcuela enu

reca ley nú rluti Elías rquiꞌña nú riña?
11Che ucuaquinu lubeella:
―Neli nú nzeꞌta rluti Elías para nú

tsucheꞌlla yeene. 12 Pero Liꞌá nia
luhua nú ubeꞌtala Elías, nu né chulu
bee bene liꞌilla tucu nú riala nú a
chulu beei liꞌilla, nu xitse uriꞌinu ye
bee bene liꞌilla. Nu leꞌca scua ne-
huana riꞌinu bee bene Liꞌá Bene enu
uxeꞌla Diose.

13 Che uriꞌi bee beneꞌnu beyaꞌ nú
rninu lu cuendaꞌ Juan Bautista.

Uriꞌiyeca Jesuse tucu enduꞌ enu
seca ichia ziñia

(Mr. 9:14-29; Lc. 9:37-43)
14 Chequie chenu uriña beella elu

nucuaꞌa bee bene, uyabica tucu bene
lu Jesuse nu utsulliquii lunu nú uni:

15―Detá, uhuaꞌa arquiꞌ endua xne
secai ichia ziña nu chiquiꞌ nehuana
secai, nu huaxi bese sanaꞌi lu quii,
cuna lu inza. 16Uriñayua endua lubee
beneꞌlu, pero lá aca beella riyeca
beella liꞌi.

17 Chequie ucuaqui Jesuse nú un-
inu:
―¡Cueꞌhua bee bene enu rluꞌcu

dula núla chili arquiꞌhua liꞌá! ¿Se xala
tiembu rquiꞌña nú tsunua liꞌihua?,
nu ¿se xalalá tiembu riquilá liꞌihua?
Uteyuhua enduꞌcuaꞌ caꞌa.

18Che uquiꞌyaꞌ benechiquiꞌ uriꞌi Je-
suse nu unibiyaꞌnu nú chiuꞌui arquiꞌ
enduꞌ zeꞌe, nu hora zeꞌe uyecaꞌ enduꞌ
zeꞌe.

19 Chenu nucuaꞌa liꞌitsia Jesuse
cuna bee beneꞌnu unedichiaꞌ beella
lunu nú uni beella:
―¿Xiquie nú né acaru ahuaru

benechiquiꞌ arquiꞌ enduꞌ zeꞌe?
20Che uni Jesuse lubeella:
―Xne lleꞌnatsia nzeli arquiꞌhua

Liꞌá. Liꞌá nia luhua nú tunu neli
nzeli arquiꞌhuamasia xi lleꞌna ebichi
mestasa, neca lunú nzeli arquiꞌhua
Liꞌá,nuꞌmodonihua lu dañiquieꞌ: “Ul-
lunaꞌ caꞌa nu uquia stucu luhuare”;

nu zucuꞌ dañi nú nihua. Lecaxi aca
neriñaꞌ para liꞌihua tunu neli nzeli
arquiꞌhua. 21 Pero para nú chiuꞌu
clasiaꞌ bee benechiquiꞌ cuaꞌ, rquiꞌña
nú deteꞌhua bichia núla acuhua, nu
nacuꞌhua lu Diose.

Udixiuleꞌe Jesuse bese rrucu nú at-
inu

(Mr. 9:30-32; Lc. 9:43-45)
22 Chenu nucuaꞌa beella lu iliu

Galilea, uni Jesuse lubee beneꞌnu:
―Liꞌá Bene enu uxeꞌla Diose deteꞌ

cuenda bene liꞌá lubee bene, 23 nu
uti beei liꞌá, pero bichia rriuna huañi
zecaa. Chenu ubeneꞌ bee beneꞌnu
nú uninu scua chiquiꞌ nehuana utsu
arquiꞌbeella.

Udixiu Jesuse impuestoꞌ indu
24 Chenu uriña Jesuse cuna bee

beneꞌnu eyeche Capernaum, uya bee
bene enu rriꞌi cubre impuesto para
indu llene Jerusalén lu Pedro nu uni-
dichiaꞌ beei lulla, nu unibeei:
―¿Rixiumaestroꞌlu impuestoꞌ indu

la?
25Che ucuaqui Pedro lubeei:
―Aahuaꞌ rixiunue.
Nu chenu uyuꞌu Pedro liñi niꞌi elu

nzu Jesuse, rlutilánu uninu lu Pedro:
―¿Xa nilu, Simón? ¿Ti riala ixiu im-

puesto lubee arre iliulabequieꞌ: bee
bene lachilla la, o bee bene rene la?

26 Nu ucuaqui Pedro nú unilla
lunu:
―Bee bene rene.
Nu uni Jesuse lu Pedro:
―La quiꞌña nú ixiu bee bene

lachilla impuesto. 27 Pero para nú
lecati lee luaꞌahua,mejorauquia ruꞌu
inzatuꞌ, nu duꞌlu anzueluꞌlu lue, nu
bela rluti enu uculu. Liñi ruꞌí ulua
tucu melu nú riquiꞌ chetixiulu equie
impuesto, cuendaa cuna cuendaꞌlu,
uyaꞌe nu uquia tixiu.

18
Timáse neca equie
(Mr. 9:33-37; Lc. 9:46-48)

1 Che leꞌca bee bichia zeꞌe,
unedichiaꞌ bee beneꞌ Jesuse lunu, nú
unibeella:
―¿Ti máse neca equie elurnibiyaꞌ

Diose liñibe?

2 Chequie ubixia Jesuse tucu enduꞌ
utsunu labe beella, 3 nu uninu
lubeella:
―Liꞌá nia luhua nú tunu la cheꞌe

arquiꞌhua lu stulahua nu acahua
xi neca bee enduꞌ, la chuꞌuhua
elurnibiyaꞌ Diose liñibe. 4 Enzeꞌe
nia nú bene enu aca lleꞌna arquiꞌ xi
neca arquiꞌ enduꞌ quieꞌ, nzeꞌe aca
enu máse aca neca equie elurnibiyaꞌ
Diose liñibe. 5 Nu titse bene enu riꞌi
elietsa lu tucu enduꞌ equie cuendaꞌ
Liꞌá, lua rriꞌi nzeꞌe elietsa.

Ubiꞌyahua liꞌihua para nú la
zanaꞌhua lu dula

(Mr. 9:42-48; Lc. 17:1-2)
6 ’Pero titse bee bene enu riꞌi nú

zanaꞌ tucu enduꞌ enu nzeli arquiꞌ Liꞌá
lu dula, máse neca nzeꞌca para bene
zeꞌenú llicaꞌcubene tucuquiemolino
añilla nu tsiꞌqui benella hasta aquiee
lu inzatuꞌ. 7 ¡Cueꞌ bee bene iliulabe
nú nuꞌ huaxi beenú necha neca bee
nú rriꞌi nú rriꞌi bee bene dula! Siem-
pre nuꞌbeenú necha neca lu iliulabe,
pero ¡cueꞌ bene enu riꞌi nú riꞌi stucu
bene dula!

8 ’Enzeꞌe tunu riꞌi yalu urre
cuchiuꞌlu nú riꞌilu dula, mejora
uchieꞌcuꞌe nu utsiꞌquii istu, xne máse
neca nzeꞌca nú chuꞌulu liñibe cuna
tucutsia yalu nu tucutsia cuchiuꞌlu,
luquela nú chalu cuna rucu yalu
nu rucu cuchiuꞌlu lu quii nú leca
xunga laxu. 9Leꞌca tunu rriꞌi iꞌcululu
nú rriꞌilu dula, mejora uhuane nu
utsiꞌquii istu, xne máse neca nzeꞌca
nú chuꞌulu liñibe cuna tucutsia
iꞌcululu, luquelanúchalu luquii ebila
cuna rucu iꞌcululu.

Ejempluꞌ sanchi enu uniti
(Lc. 15:3-7)

10 ’Lahuachuhuaniꞌ tucubee enduꞌ
quieꞌ, xne nia luhua nú bee ángele
enu rriucu liꞌibeei nucuaꞌa lu Diose
Pa liñibe. 11Xne Liꞌá Bene enu uxeꞌla
Diose uriña para nú tsialaꞌá bee bene
enu nza inziu nú necha neca.

12 ’¿Necaxi necanú tucubene rluꞌcu
tucu ayuꞌu sanchi, nu nitilla tucuí?
¿Xieꞌ la tsaꞌnascaꞌlla noventa y nueve
bee sanchi zeꞌe dañi nu che cuaꞌnalla
sanchi enu uniti la? 13 Nu tunu
llelaꞌllaí, masescaꞌla ñia tsu arquiꞌlla

nú ullelaꞌlla sanchi enu uniti luquela
noventa y nueve sanchi enu lá niti.
14Leꞌca scua, paꞌhuaenunzucu liñibe,
la niarquiꞌnu nú nitilu niꞌ tucu bee
bene enu nzeli arquiꞌ liꞌinu.

Xa riala riꞌi bene lu saꞌlla
(Lc. 17:3)

15 ’Tunu nuꞌ xi necha uriꞌinu saꞌlu
liꞌilu, ubedichiaꞌ rucutsiahua uniꞌ
lulla nú necha uriꞌilla lulu. Che tunu
uriꞌi casolla nú unilu lulla, uriꞌilálu
ana nú nucuaꞌa nzeꞌcahua che.
16 Pero tunu lá riꞌi casolla nú unilu
lulla, uyaꞌ chiucu chuna bee bene
para nú nihua lulla. 17 Nu tunu niꞌ
nú rni bee benecuaꞌ la zucuꞌlla, che
udixiuleꞌe lubeelá bee bene enunzeli
arquiꞌ Diose, nu tunu la riꞌi casolla
nú rni bee bene enu nzeli arquiꞌ
Diose, che luꞌcu cuendatsiahualla nú
necatsialla xi neca tucu bene enu la
chili arquiꞌ Diose urre xi neca tucu
bene enu rriꞌi cubre impuesto.

18 ’Liꞌá nia luhua nú titse saꞌhua
enu nzeli arquiꞌ Diose enu riꞌihua
perdona lu iliulabequieꞌ leꞌca neca
perdonalalla liñibe, nu titse saꞌhua
enu nzeli arquiꞌ Diose enu la riꞌihua
perdona stula lu iliulabequieꞌ leꞌca la
neca perdona stula nzeꞌe liñibe.

19 ’Leꞌca nia luhua, nú tunu chi-
ucuhua aca tucunecatse para nú
nacuꞌhua xi nacuꞌhua lu Diose Paa
liñibe lu iliulabequieꞌ, liꞌinu liquiꞌnue.
20 Xne elu rieteꞌsaꞌ chiucu chuna bee
bene equie cuendaꞌ liꞌá, zeꞌe nzua
cuna liꞌibeella.

21 Che uyabica Pedro lu Jesuse nu
unedichiaꞌlla lunu, nú unilla:
―Detá, ¿xala bese rquiꞌña nú riꞌá

perdona bee saꞌa, tunu nuꞌ xi uriꞌi
nzeꞌe lua? ¿Hasta achi bese la?

22Nu ucuaqui Jesuse lulla:
―La nia nú achitsia bese. Sino que

nia lulu nú hasta setenta bese siete
rquiꞌña nú riꞌilu perdona bee saꞌlu,
nucuaꞌ rni nú diqui tiembu riꞌilu per-
dona saꞌlu.

Ejempluꞌ bene enu lá riꞌi perdona
23 ’Tucu nú rnibiyaꞌ Diose neca nú

rnibiyaꞌ tucu arre enu uriꞌi elliebacuꞌ
núuzaꞌla bichia nú ixiu bee bene enu
rriꞌi riñaꞌ lulla nú neziꞌqui beei lulla.
24 Nu chenu uquixie arre zeꞌe nú

rlacuꞌlla calu neziꞌqui cada tucua bee
bene lulla, che uriñayu bee bene tucu
bene enu rriꞌi riñaꞌ lulla enu neziꞌqui
huaxi dimi lulla. 25Nu lunú la luꞌcui
xi ixiui lu arre. Che unibiyaꞌ arre zeꞌe
nú iquii cuna unaꞌi cuna bee enduꞌi,
nu cuna ye bee steneꞌi para nú yaxu
nú neziꞌquii lu arre zeꞌe. 26 Che ut-
sulliquimosoꞌ zeꞌe luarrenuuziquiei
lu arre, nú uni: “Detá, alaꞌ chiuꞌu
arquiꞌlu tsuquiescaꞌ lleꞌna ixiuca ye
núneziꞌquia lulu.” 27Chequie uhuaꞌa
arquiꞌ arre zeꞌe liꞌi, nu né ixiui nú
neziꞌquii lu arre zeꞌe nu che utsanaꞌ
arre liꞌi. 28Pero chenu uchiuꞌu mosoꞌ
zeꞌe lu arre, uchuꞌui stucu mosoꞌ
enu leꞌca sibiꞌ lu arre nu neziꞌqui
mosoꞌ quieꞌ lui lleꞌna dimi. Che chu
unaꞌtsei añimosoꞌ zeꞌe utsiꞌii, nu uni:
“¡Udixiu nú neziꞌquilu lua!” 29 Che
utsu lliqui bene zeꞌe lui, nu uziquie
nzeꞌe lui nú uni nzeꞌe: “Alaꞌ chiuꞌu
arquiꞌlu tsuquiescaꞌ lleꞌna, ixiuca ye
nú neziꞌquia lulu.” 30 Pero né zelai
atsuquiei, nu uduꞌi bene zeꞌe niꞌcuꞌ
hasta nú ixiu nzeꞌe ye nú neziꞌqui
nzeꞌe lui. 31 Chenu ulañiꞌ beelá bee
saꞌi enu rriꞌi riñaꞌ lu arre zeꞌe nucuaꞌ,
chiquiꞌ ulebeei nu uyatixiuleꞌe beei
lu arre lu ye nú unga. 32 Chequie
chu unibiyaꞌ arre nú yeꞌta bene enu
unga neziꞌqui lulla, nu unilla lu bene
zeꞌe: “¡Chiquiꞌ necha rriꞌilu! Liꞌá
uriꞌá perdona ye nú neziꞌquilu lua,
xne uziquielu lua. 33 Leꞌca scua
liꞌilu riala nú ahuaꞌa arquiꞌlu saꞌlu,
tucu nú uhuaꞌa arquia liꞌilu.” 34 Nu
lunú chiquiꞌ rle arre zeꞌe, chequie
unibiyaꞌlla nú cha bene zeꞌe niꞌcuꞌ
hasta nú ixiui ye nú neziꞌquii lu arre.

35Chenu ulaxu nú uni Jesuse ejem-
plu cuaꞌ, che uninu:
―Leꞌca scua riꞌinu Pa liñibe liꞌihua

tunu la riꞌihua perdona bee saꞌhua
diquinuꞌ arquiꞌhua.

19
Uni Jesuse equie cuendaꞌ nú la leꞌe

bene unaꞌa bene
(Mc. 10:1-12; Lc. 16:18)

1 Chenu ulaxu nú uni Jesuse scua,
uchiuꞌunu lu iliu Galilea nu uriñanu
lu iliu Judea stucu chú reꞌcu Jordán.

2 Nu uyanala huaxi bee bene liꞌinu,
nu zeꞌe uriyecanu bee bene enu riti.

3 Che uyabica chiucu chuna bee
fariseo lunu para nú riꞌi beei preu
liꞌinu, nu unedichiaꞌ beei lunu nú
unibeei:
―¿Nuꞌ modo nú leꞌe niyu unaꞌai

equie xitse tucu nú uriꞌinchu la?
4Chequie ucuaqui Jesuse nú uninu

lubeei:
―¿Xieꞌ lasca ulahua lu ichiꞌ Stichiaꞌ

Diose elu rni, nú liꞌinu enu ure-
cheꞌ bee bene desde nú uquixie iliu-
labe, “urecheꞌnuniyu cunaunaꞌa la”?
5Leꞌca uninu: “Enzeꞌe zaꞌna niyu paꞌi
cuna naꞌi para nú yucui unaꞌi, che
rucu beei neca beei xi neca tucutsia
bene.” 6 Scua la necaꞌ beei chiucu
bene, sino que tucutsia neca beei.
Enzeꞌe leca modo nú riꞌi tucu bene
nú leꞌesaꞌ bee bene enu uriꞌi Diose nú
neca tucunecatse.

7Che uni bee fariseo lu Jesuse:
―¿Xiquie nú unibiyaꞌMoisés nú nuꞌ

modo leꞌe bene unaꞌa bene, tunu
acacheꞌ tucu ichiꞌ elu rni nú leꞌe
saꞌlla?

8Chequie uni Jesuse lubee fariseo:
―Equie nú chiquiꞌ nziti arquiꞌhua,

enzeꞌe uzela Moisés nú leꞌehua
unaꞌahua. Pero chenu uquixie
iliulabe né acae scua. 9 Nu Liꞌá nia
luhua nú titse niyu enu leꞌe unaꞌa, nu
la necane nú uriꞌi unaꞌalla eluhuexe
cuna stucu niyu, nu yuculla stucu
unaꞌa, rriꞌilla dula che, nu niyu enu
yucu unaꞌa enu uleꞌe niyuꞌ, leꞌca rriꞌi
nzeꞌe dula.

10 Chequie uni bee beneꞌ Jesuse
lunu:
―Tunu scua necane lu cuendaꞌ

niyu cuna unaꞌalla, nzalá nú la chia
bene che.

11Che uni Jesuse lubeella:
―La ye bee bene rriꞌi beyaꞌ nu-

cuaꞌ, sinoquebeebeneenuudeteꞌtsia
Diose elliebacuꞌ nú riꞌi beyaꞌ nucuaꞌ
rriꞌi beyaꞌe. 12 Xne nuꞌ bee bene enu
desde nú ungula lá ala para nú chia,
leꞌca nuꞌ bee bene enu la chia equie
nú reca remediolla, nu nuꞌ bee bene
enu la chia lunú rriꞌilla elliebacuꞌ
nú mejora ixiuleꞌella Stichiaꞌ Diose
luhuare nú chialla. Enu riquiꞌ núla
chia, la chia nzeꞌe.

Uriꞌileꞌya Jesuse bee enduꞌ
(Mr. 10:13-16; Lc. 18:15-17)

13 Che uriñayu bee bene chiucu
chuna bee enduꞌ lu Jesuse para
nú ricuꞌnu yanu equie beei nu
nacuꞌnu lu Diose lu cuendaꞌ beei,
pero uquiꞌyaꞌ bee bene enu uriñayu
bee enduꞌ zeꞌe uriꞌi bee beneꞌnu.
14Pero uni Jesuse lubee beneꞌnu:
―Uzelahua nú yeꞌta bee enduꞌ lua,

nu la cahua nú yeꞌta beei lua, xne
liñibe elurnibiyaꞌDiosenecaparabee
bene enu neca arquiꞌ xi neca arquiꞌ
bee enduꞌ quieꞌ.

15 Chenu ulaxu nú uricuꞌnu yanu
equie bee enduꞌ zeꞌe, che chu nzanu.

Ubedichiaꞌnutucubenexene Jesuse
(Mr. 10:17-31; Lc. 18:18-30)

16 Uya biꞌya tucu bene Jesuse nu
unedichiaꞌ bene zeꞌe lunu nú uni:
―Maestro enu neca bene nzeꞌca,

¿xi nú neca nzeꞌca riꞌá para nú luꞌcua
elunehuañi nú leca xunga laxu?

17Nu uni Jesuse lui:
―¿Xinú rnilu nú neca bene nzeꞌca?

Leca niꞌ tucu bene nzeꞌca tucutsia
Diose neca bene nzeꞌca. Pero tunu
niarquiꞌlu luꞌculu elunehuañinú leca
xunga laxu liñibe, uzuꞌcuꞌ nú rni bee
mandamiento.

18Che uni bene zeꞌe lu Jesuse:
―¿Ta beemandamiento rquiꞌña nú

zucua che?
Nu uni Jesuse lui:
―La utilu bene, la naꞌtselu stucu

unaꞌa enu la neca unaꞌalu, nu la riꞌilu
eluhuanaꞌ, nu la taꞌlu eluquichiaꞌ
bene, 19uluꞌcu ulaꞌna lu paꞌlu cuna lu
naꞌlu, nu uzeca saꞌlu tucu nú secalu
liꞌilu.

20Che uni bene zeꞌe lu Jesuse:
―Ye bee nucuaꞌ sucua hasta chenu

necaa enduꞌ; ¿neequie xilá rriꞌi nú zu-
cua?

21Nu uni Jesuse lu bene zeꞌe:
―Tunu niarquiꞌlu nú huañilu tucu

nú niarquiꞌ Diose, uquia tuti ye
beenú rluꞌculu nu udeꞌteꞌ dimicuaꞌ
lubee bene enu seca elitsi, che luꞌculu
eluxene liñibe, nu chu yeꞌta quielu
Liꞌá.

22 Pero chenu ubeneꞌ bene zeꞌe
nucuaꞌ, chiquiꞌ nehuana utsu arquii
nziai xne chiquiꞌ xenei.

23 Chequie uni Jesuse lubee
beneꞌnu:
―Liꞌá nia luhua, nú chiquiꞌ neriñaꞌ

nú chuꞌu tucu bene xene liñibe
elurnibiyaꞌ Diose. 24 Liꞌá nia luhua,
nú mase facil nú dete tucu cameyu
iꞌchiu echedicu, luquelá nú chuꞌu
tucu bene xene liñibe elurnibiyaꞌ
Diose.

25 Chenu ubeneꞌ bee beneꞌ Jesuse
nú uninu scua, chiquiꞌ uyanu arquiꞌ
beellla, nú uni beella lusaꞌ beella:
―¿Ti nuꞌmodo tsilaꞌa che?
26Nu ubiꞌya Jesuse lubeella nu un-

inu lubeella:
―Para bee bene neriñaꞌ neca nu-

cuaꞌ pero para Diose lecaxi neriñaꞌ.
27Chequie uni Pedro lu Jesuse:
―Liꞌiru utsaꞌnaru ye beenú

rluꞌcuru para nú nzela quieeru liꞌilu.
¿Xi atiꞌru, lu cuendaꞌ nucuaꞌ che?

28Che uni Jesuse:
―Liꞌá nia luhua nú chenu riña

bichia nú aca necuqui yeene, nu
chenuzucuaꞌa luxletanúnibiyaꞌa liꞌá
Bene enuuxeꞌla Diose, liꞌihua enu en-
tanala liꞌá leꞌca zucuhua lu chiꞌchiucu
xleta, para nú hualuhua lu cuendaꞌ
ye bee bene enu nzeꞌta lu chiꞌchiucu
familia Israel. 29 Nu titse bee bene
enu utsaꞌna niꞌi, urre bichilla, urre
zanalla, urre paꞌlla, urre naꞌlla, urre
unaꞌalla, urre bee enduꞌlla, urre bee
yuꞌlla equie cuendaꞌ Liꞌá, atiꞌlla tucu
ayuꞌu bese masela lunú utsaꞌnalla,
nu leꞌca luꞌculla elunehuañi nú leca
xunga laxu liñibe. 30 Pero huaxi bee
bene enu neca equie lu iliulabe quieꞌ
nee, aca beenzeꞌe enu laneca equieꞌa
bichia zeꞌe, nu bee bene enu la neca
equie nee lu iliulabe quieꞌ, aca neca
equie bee nzeꞌe bichia zeꞌe.

20
Ejempluꞌ bee bene enu rriꞌi riñaꞌ lu

uva
1Leꞌca uni Jesuse lubee beneꞌnu.
―Elurnibiyaꞌ Diose neca xi neca

tucu bene enu rluꞌcu tucu yuu llene
nú nuꞌ uva, nu silaꞌtuꞌ uchiuꞌulla
nzecuaꞌnalla bee mosoꞌ para nú
riꞌi riñaꞌ lu uvaꞌlla. 2 Nu unixulla
lubee mosoꞌ zeꞌe nú calu ixiulla
beei tebichia nu uzela beei, che

uxeꞌlalla beei nú che riꞌi beei riñaꞌ
lu yuꞌlla. 3 Cheelá uchiuꞌulla nzalla
tucu rquie quieꞌ silaꞌ nu ulañiꞌlla nú
nucuaꞌa chiucu chuna bee bene ruꞌu
iꞌya enu la luꞌcu riñaꞌ. 4 Che unilla
lubeei: “Uquia riꞌihua riñaꞌ lu yuua
elu nuꞌ uva nu ixiucahua lunú riala
yaxuhua.” Che chu nzuebeei riñaꞌlla.
5 Leꞌca uchiuaꞌla bene zeꞌe nzalla
tucu rebibichia, nu leꞌca esquie
nzaꞌlalla tucu rquie chuna uche, nu
leꞌca esquieꞌala unilla lubee bene
enu nucuaꞌa ruꞌu iꞌya enu la luꞌcu
riñaꞌ. 6 Nu tucu rquie ayuꞌ uche,
uchiuꞌu zecaꞌlalla nzalla ruꞌu iꞌya nu
uchuꞌulla stexcuaꞌa bee bene enu la
luꞌcu riñaꞌ, nu unilla lubeei: “¿Xiquie
nú debichia nucuaꞌahua caꞌa nu la
riꞌihua riñaꞌ?” 7Che uni bee bene zeꞌe
lulla: “Xne lá llelaꞌru riñaꞌ riꞌiru.” Che
unilla lubeei: “Uquia riꞌihua riñaꞌ lu
yuua, elu nuꞌ uva nu ixiucahua lunú
riala yaxuhua.”

8 ’Chenu uyuꞌu rulaꞌ, uni patrón
lu mosoꞌ enu rnibiyaꞌ lubee mosoꞌ:
“Ubixia bee mosoꞌ nu uquixie udixi-
uxu bee enu uriña último, nuche chu
ixiulu beelá bee enu rluti uriña.” 9Nu
chenu uriña bee mosoꞌ enu uyuꞌu lu
riñaꞌ tucu rquie ayuꞌ uche, ye beei
uyaxu beei tucu nú rriꞌi bene ana
tebichia. 10 Chequie chenu uyala nú
yaxu bee mosoꞌ enu uyuꞌu rluti lu
riñaꞌ, uriꞌi beei elliebacuꞌ nú maselá
yaxu beei, pero leꞌca ye beei uyaxu
beei tucu nú rriꞌi bene ana tebichia.
11 Chequie chenu riaxu beei ule-
beei lu patrón zeꞌe, 12 nu unibeei
lulla: “Bee bene quieꞌ uriña uche,
nu uriꞌitsia beei riñaꞌ tucu hora nu
udixiulu beei tucu nú rixiulu liꞌiru,
nu liꞌiru uriquiꞌru uriꞌiru riñaꞌ lubee
debichiallu.” 13 Chequie ucuaqui
patrón zeꞌe, nú unilla lu tucu beei:
“Amigo, lecaxi nú necha neca uriꞌá
lulu. Xne liꞌá unixua lulu nú calu
ixiualu tebichia. 14 Enzeꞌe uyucu
dimiꞌlu nu yaalu. Xne liꞌá niarquia
nú ixiuabene enuucheuyuꞌu lu riñaa
tucu nú udixiua liꞌilu. 15 ¿Xieꞌ leca
modo riꞌá lunú niarquia cuna dimi-
ala?, urre ¿Xieꞌ ria arquiꞌlu nú rriꞌi
nzeꞌca la?” 16 Scua necane, xne bee
bene enu leca tineca nee aca neca

equie bee nzeꞌe, nu bee bene enu
neca equie nee la aca neca equie bee
nzeꞌe bichia zeꞌe. Xne huaxi bee bene
nezeneꞌ lu inziuꞌ Diose pero la huaxi
bee bene enu chenala inziuꞌnu.

Udixiuleꞌe Jesuse bese rriuna nú uti
bee bene liꞌinu

(Mr. 10:32-34; Lc. 18:31-34)
17Chenunza Jesuse enza Jerusalén,

che ubixianu lu chiꞌchiucu bee
beneꞌnu tucu chú nu uninu lubeella:

18 ―Nediyaꞌlaꞌhua nú nzaꞌahua
enza Jerusalén elu deteꞌ cuenda bee
bene Liꞌá Bene enu uxeꞌla Diose
lubee uleꞌya enu rnibiyaꞌ lubeelá bee
uleꞌya, cuna lubeeulaxcuelaenureca
ley, nu nibiyaꞌ beei nú atia. 19 Nu
deteꞌ cuenda beei Liꞌá lubee bene
rene para nú lliꞌchinu beei Liꞌá, nu
zeteꞌcheꞌ beei Liꞌá nu quieꞌe beei Liꞌá
lu cruse, pero bichia rriuna huañi
zecaa.

Unacuꞌ naꞌ Jacobo cuna Juan tucu
faura lu Jesuse

(Mr. 10:35-45)
20 Chequie uyabica unaꞌa Zebedeo

cuna rucu llianaꞌ beella lu Jesuse, nu
utsulliquilla lunu, nu unacuꞌlla tucu
faura lunu. 21 Che unedichiaꞌ Jesuse
lulla:
―¿Xi niarquiꞌlu?
Nu unilla lunu:
―Chenu nibiyaꞌlu niarquia nú

zucu tucu endua cueꞌtselu chúbe, nu
stucui zucu cueꞌtselu chúbeca.

22Pero uni Jesuse lubeella:
―La riꞌihua beyaꞌ lunú rnacuꞌhua.

¿Xieꞌ nuꞌ modo nú nehuana zecahua
tucu nú nehuana zecaa la? ¿Xieꞌ nuꞌ
modo riquiꞌhua zecahua lunú riala
zecaa la?
Che uni beella lunu:
―Aahuaꞌ, riquiꞌru.
23Che ucuaquinu lubeella:
―Neli nú nehuana zecahua tucu

nú nehuana zecaa. Nu riquiꞌhua
zecahua lunú zecaa. Pero enu zucu
cueꞌtsea chúbeurre chubeca. La neca
Liꞌá enu riala nibiyaꞌ nucuaꞌ, sino
que necala nucuaꞌ para bee bene enu
ucañila Diose Paa liñibe.

24 Nu chenu ubeneꞌ se xiꞌi bee
beneꞌnu nucuaꞌ, ule beella lu Juan

cuna lu Jacobo. 25 Pero ubixia Jesuse
beella nu uninu lubeella:
―Liꞌihua nediyaꞌhua, nú bee bene

enu rnibiyaꞌ lu iliulabe quieꞌ rnibiyaꞌ
beei lubee bene tucu nú niarquiꞌtsia
beei, nu bee bene enu neca equie
cuaꞌ rriꞌi beei tucu nú niarquiꞌtsia
beei lubee bene lunú rnibiyaꞌ beei.
26 Pero letahua la yala nú acane
scua. Sino que enu niarquiꞌ nibiyaꞌ
letahua, rquiꞌña nú zibiꞌlla lu yehua,
27 nu enu niarquiꞌ nú mase aca neca
equie letahua, rquiꞌña nú acalla enu
zibiꞌ luhua, 28 scua tucu nú uriña Liꞌá
BeneenuuxeꞌlaDiose, lá yelaparanú
zibiꞌ bee bene lua, sino que uriña lu
iliulabe para nú zibiꞌa lubee bene, nu
equienúatia tsilaꞌahuaxibeebene lu
stula beei.

Uriyeca Jesuse chiucu bene enu la
yeꞌe lu

(Mr. 10:46-52; Lc. 18:35-43)
29 Chenu uchiuꞌu Jesuse cuna bee

beneꞌnueyeche Jericó,nzequiehuaxi
bee bene liꞌinu. 30 Nu chiucu bee
bene enu la yeꞌelunucuaꞌa ruꞌu inziu,
chenu ubeneꞌ beei nú udete Jesuse
zeꞌe, urixialibeei nú unibeei lunu:
―¡Detá, lliꞌñi David, uhuaꞌa arquiꞌ

liꞌiru!
31 Nu uquiꞌyaꞌ beei uriꞌi bee bene

para nú zaca beei, pero masescaꞌlá
urixialibeei nú unibeei:
―¡Detá, lliꞌñi David, uhuaꞌa arquiꞌ

liꞌiru!
32 Chequie utsuxe Jesuse nu ubixi-

anu rucu bee bene enu la yeꞌelu zeꞌe
nu uninu lubeei:
―¿Xi niarquiꞌhua nú riꞌá luhua?
33Che unibeei lunu:
―Detá, niarquiꞌru nú yeꞌe iꞌculuru

para nú lañiꞌru.
34 Chequie uhuaꞌa arquiꞌ Jesuse

beei, nu utiꞌyanu iꞌculu beei. Hora
zeꞌeuyeꞌe lubeei, nuchunzequiebeei
liꞌinu che.

21
Uyuꞌu Jesuse Jerusalén
(Mr. 11:1-11; Lc. 19:28-40; Jn.

12:12-19)
1 Chenu nzeriñala beella axu

Jerusalén, uriña beella tucu dañi nú

lee Olivos, axu eyeche Betfagé, che
uxeꞌla Jesuse chiucu bee beneꞌnu,
2nu uninu lubeella:
―Uquiahua eyeche nú nchiucuꞌ

enza lucuaꞌ. Zeꞌe llelaꞌhua tucu
burro enu nequietu cuna lliꞌñií.
Uxeꞌchehua beeí nu yeꞌtayuhua beeí
caꞌa. 3 Nu tunu nuꞌ ti ni xi ni luhua,
uniꞌhua lu bene zeꞌe nú Detá, Jesuse
rquiꞌñaí,nee chunzelayuzecaru beeí.

4 Scua unga para nú uyalu tucu
nú uni tucu profeta huaꞌtu, chenu
uquieꞌella:
5 Uniꞌhua lubee bene eyeche llene

Sión:
“Ubiꞌyacuruhua, nzeꞌtala arréꞌhua

luhua nee,
nu nzeꞌtanu xi nzeꞌta tucu bene enu

la neca equie,
nchiucuꞌnu equie tucu burru, tucu

burro llaꞌna,
lliꞌñi nañi enu ruyaꞌ yuhuaꞌ.”

6 Chequie uya bee beneꞌ Jesuse nu
uriꞌi beella tucu nú uninu lubeella.
7 Che uriñayu beella burro zeꞌe cuna
lliꞌñií lu Jesuse, nu uricuꞌ beella xucu
beella equie burro llaꞌna zeꞌe, nu chu
uricu Jesuse equieí. 8Nu lunú chiquiꞌ
huaxi bee bene nucuaꞌa zeꞌe, nuꞌ beei
rcuaꞌa xucu labe inziu elu detenu, nu
texcuaꞌa beei uchiecuꞌ bee leca lubee
aca ucuaꞌa beei labe inziu elu detenu.
9 Che bee bene enu nzuculu, cuna
bee bene enu nzequie, rixiali beei nú
rnibeei:
―¡Ñia neca lu cuendaꞌ liꞌinu enu

neca Lliꞌñi arre David! ¡Chiquiꞌ ñia
neca lu cuendaꞌ liꞌinu enu nzeꞌta lu
cuendaꞌ Paꞌahua Diose! ¡Cheꞌtsalá
Diose Paa enu nzucu liñibe!

10 Chenu uriña Jesuse Jerusalén, ye
bee bene zeꞌe uyacha beei nu unibeei
lu saꞌbeei:
―¿Ti bene quieꞌ?
11Che unibeei lusaꞌbeei:
―Profeta Jesuse nucuaꞌ, enu neca

bene eyeche Nazaret lu iliu Galilea.
Utiliacaꞌ Jesuse bee bene labe

eleꞌyaꞌ Indu llene Jerusalén
(Mr. 11:15-19; Lc. 19:45-48; Jn.

2:13-22)
12 Chenu uriña Jesuse labe eleꞌyaꞌ

indu llene Jerusalén utiliacaꞌnu ye
bee bene enu ruti cuna ye bee bene

enu si labe eleꞌyaꞌ indu zeꞌe. Nu utel-
letanu bee mexaꞌ bee bene enu xiꞌla
dimi, cuna xletaꞌ bee bene enu ruti
bee paloma, 13nu uninu lubeei:
―Lu ichiꞌ Stichiaꞌ Diose rni: “Nia

chiulee niꞌi elu nacuꞌ bee bene lu
Diose”, pero liꞌihua uriꞌihuane xi
neca yubeꞌ bee huanaꞌ.

14 Che liñi indu zeꞌe uyabica bee
bene enu la yeꞌe iꞌculu cuna bee bene
enu necuxu ante Jesuse, nu uriye-
canu beei. 15 Pero chenu ulañiꞌ bee
uleꞌya enu rnibiyaꞌ lubee uleꞌya cuna
bee ulaxcuela enu reca ley bee mila-
gro nú rriꞌi Jesuse, nu chenu ubeneꞌ
beei nú rixiali bee enduꞌ nucuaꞌ zeꞌe:
“¡Ñia neca lu cuendaꞌ liꞌinu enu neca
Lliꞌñi arre David!”, ule beei 16 nu
unibeei lu Jesuse:
―¿Rieneꞌlunú rni bee enduꞌ cuaꞌ la?
Che ucuaqui Jesuse lubeei:
―Aahuaꞌ, rienea. Pero ¿xieꞌ lascaꞌ

ulahua lu ichiꞌ Stichiaꞌ Diose elu rni
lu cuendaꞌ nucuaꞌ la? Lu ichiꞌ Stichiaꞌ
Diose rni:
Uriꞌilu nú bee enduꞌ llaꞌna cuna bee

enduꞌmeꞌe enu rachi,
neca bee enu ula bee canto nu
zucuꞌ aya liꞌilu.

17 Che uyaꞌna beei zeꞌe, nu
uchiuꞌunu nzanu eyeche Betania, nu
zeꞌe uyaꞌnanu rulaꞌ zeꞌe.

Aca higo nú ubichi
(Mr. 11:12-14, 20-26)

18Chenu uyeꞌe lu yuu stucu bichia,
ubenchilaꞌ zecanu Jerusalén, nu
uliaꞌnaꞌnu. 19 Che ulañiꞌnu tucu aca
higo ruꞌu inziu nu uyabicanu lue.
Pero lá llelaꞌnu higo lue, bee lecatsia
nuꞌlue. Chequie uni Jesuse lu aca
higo zeꞌe:
―¡Lecaꞌ xunga ayu ndixi lulu!
Hora zeꞌe ubichi aca higo zeꞌe.
20Chenuulañiꞌbeebeneꞌ Jesusenu-

cuaꞌ, chiquiꞌ uyanu arquiꞌbeella nu
unidichiaꞌ beella lu Jesuse:
―¿Xiquie nú chu ubichi aca higo

cuaꞌ?
21Chequie uni Jesuse lubeella:
―Liꞌá nia luhua nú tunu nzeli ar-

quiꞌhua masia temeꞌ, nu la zaꞌ ar-
quiꞌhua, la neca núnucuaꞌtsia riꞌihua
tucu nú uriꞌá lu aca higo, sino que
nihua lu dañiquieꞌ: “Uyetsu caꞌa nu

uzanaꞌ lu inzatuꞌ”, nu scua acane.
22 Nu ye nú nacuꞌhua lu Diose, tunu
neli nzeli arquiꞌhua nú liquiꞌnu nu-
cuaꞌ, che yucuhuane.

Elurnibiyaꞌ nú rluꞌcu Jesuse
(Mr. 11:27-33; Lc. 20:1-8)

23 Luzeꞌelá uyuꞌu Jesuse liñi indu
llene Jerusalén seteꞌnu bee bene,
che uyabica bee uleꞌya enu rnibiyaꞌ
lubeelá bee uleꞌya cuna bee usticiaꞌ
bee bene Israel lunu, nu unibeei
lunu:
―¿Ti uliquiꞌ stichiaꞌ nú rriꞌilu ye

beenucuaꞌ?, nu ¿Tiuliquiꞌ elurnibiyaꞌ
lulu?

24Che uni Jesuse lubeei:
―Leꞌca nedichiaꞌa tucu luhuaniar-

quia, tunu cuaquihua nú nedichiaꞌ
luhua, che ixiuleꞌa luhua ti uliquiꞌ
elurnibiyaꞌ nú rriꞌá scua. 25 ¿Ti uxeꞌla
Juan nú rinzalla bee bene che? ¿Diose
uxeꞌlalla la o bee bene uxeꞌlalla la?
Che unibeei lusaꞌbeei, nú unibeei:
―Tunu niaꞌahua nú Diose uxeꞌla

Juan Bautista, che ni nucuaꞌ
luaꞌahua: “¿Xiquie nú né chili ar-
quiꞌhua nú unilla che?” 26 Nu leꞌca
leca modo niaꞌahua nú bee bene
uxeꞌla Juan, xne xiquiaꞌahua bee
bene, xne ye bee bene nzeli arquiꞌ nú
neca Juan tucu profetaꞌ Diose.

27Che unibeei lu Jesuse:
―Labiyaꞌru.
Chequie uni Jesuse lubeei:
―Leꞌca esquie la ixiuleꞌa luhua ti

uliquiꞌ elurnibiyaꞌ nú rriꞌá scua.
Ejempluꞌ tucu bene enu uluꞌcu chi-

ucu llianaꞌ
28Nu uni Jesuse lubeei:
―¿Xa rriꞌihua elliebacuꞌ lunú nia

luhua nee? Tucu bene uluꞌcu chiucu
llianaꞌ, nu unilla lu tucui: “Enduꞌ,
uquia riꞌi riñaꞌ lu yuua elu nuꞌ uva.”
29 Che ucuaqui llianaꞌlla lulla: “¡La
niarquia chaꞌa!” Pero luzeꞌelá ucheꞌe
elliebacuꞌi nu uyai. 30Chequie uyaniꞌ
paꞌ beei lu stucui, tucu nú unilla lu
enu rlu, nu uni lulla: “Nzaꞌca che.”
Uni, peroné chai. 31Neequieuniꞌhua,
¿ta lu rucu bee llianaꞌlla uriꞌi lunú
niarquiꞌlla?
Che unibeei lunu:
―Enu unilla lu rluti.

Chequie uni Jesuse lubeei:
―Liꞌá nia luhua nú bee bene enu

rriꞌi cubre impuesto para Roma,
cuna bee unaꞌa huexe rluti bee nzeꞌe
chuꞌu elurnibiyaꞌDiose liñibe luquela
liꞌihua. 32 Xne ubeꞌta Juan Bautista
udixiuleꞌe luhua nú xa huañihua, nu
né chili arquiꞌhua nú unilla, aꞌlaquie
bee bene enu rriꞌi cubre impuesto
para Roma cuna bee unaꞌa huexe
uchilí arquiꞌbeei nú unilla. Pero
liꞌihua mase ulañiꞌhua bee nucuaꞌ,
ne cheꞌe arquiꞌhua, para nú a chili
arquiꞌhua nú unilla.

Ejempluꞌ beemosoꞌ enu necha uriꞌi
(Mr. 12:1-12; Lc. 20:9-19)

33 ’Chequie uni Jesuse lubeei
uzuꞌcuꞌ diacahua ne nia stucu ejem-
plu luhua: Tucubeneuquienibeeaca
uva lu yuuꞌ, nu uduꞌlla eluꞌu diqui
abenchilaꞌe, nu urecheꞌlla tucu elu
tsiꞌi bee uva, leꞌca urecheꞌlla tucu elu
aya para nú aca ucu yuu elu nuꞌ bee
aca uva zeꞌe.
’Che udeteꞌlla yuu cuaꞌ lleꞌla lu

chiucu chuna bee bene enu riꞌi riñaꞌ
lue, nu chu nzalla istu. 34 Chequie
chenu uriña tiembu nú leꞌe beella
uva, uxeꞌlalla chiucu chuna bee
mosoꞌlla chetucu bee uva nú rialalla.
35 Pero bee bene enu rriꞌi riñaꞌ lleꞌla
lu yuuꞌlla unaꞌtse beei bee mosoꞌ enu
uxeꞌlalla, tucu mosoꞌ zeꞌe uzeteꞌcheꞌ
beei, stucu nzeꞌe unguuti beei, nu
stucui uduꞌ beei quiee. 36 Che bene
enu neca stene yuu zeꞌe, uxeꞌlaꞌlalla
huaxilá bee mosoꞌlla luquela nú rlu,
pero leꞌca esquie uriꞌinu beei bee
mosoꞌ cuaꞌ.

37 ’Último uxeꞌlalla enduꞌlla, xne
uriꞌilla elliebacuꞌ: “Lu endusia luꞌcu
beei ulaꞌna.” 38 Pero chenu ulañiꞌ
beei nú nzeꞌta enduꞌ bene enu neca
stene yuu zeꞌe, che unibeei lusaꞌbeei:
“Bene quieꞌ neca enu yaꞌnanu yuu
quieꞌ, te utiaꞌhua nucuaꞌ para nú
yaꞌnanuaꞌahua yuu quieꞌ.” 39 Che
unaꞌtse beei liꞌi, nu uhua beei liꞌi lu
yuu zeꞌe nu chu unguuti beei liꞌi.

40 Chequie unedichiaꞌ Jesuse lubee
bene zeꞌe nú uninu:
―Chenu riña bene enu neca stene

yuu zeꞌe, ¿xa rriꞌihua elliebacuꞌ nú

riꞌinulla bee bene zeꞌe enu udeteꞌlla
yuuꞌlla lleꞌla lu che?

41Che unibei lu Jesuse:
―Utilla beei sin nú huaꞌa arquiꞌlla

beei, nu deteꞌlla yuuꞌlla lu texcuaꞌa
bee bene, enu deteꞌ cuenda ulaꞌcu nú
rialalla chenu aca ulaꞌcue.

42Leꞌca uni Jesuse lubee fariseo:
―¿Xieꞌ lascaꞌ ulahua lu ichiꞌ Stichiaꞌ

Diose elu rni?
Quiee nú uhua uꞌna bee bene enu

rrecheꞌ niꞌi,
quiee quieꞌ neca nú mase uzibiꞌ un-

gacheꞌ niꞌi.
Nucuaꞌ neca nú uriꞌi Diose,
nu chiquiꞌ nzenu arquiaꞌahua lunú

uriꞌinu.
43 Enzeꞌe nia luhua nú chiuꞌuchuhua
elurnibiyaꞌ Diose liñibe nu chuꞌu
téxcuaꞌa bee bene luhuareꞌhua, bee
enu neli riꞌi tucu nú niarquiꞌnu.
44Pero titsebeebeneenu llica cuchiuꞌ
cuna quiee zeꞌe, nehuana zecalla,
nu tunu nuꞌti zanaꞌ quiee cuaꞌ equie
laꞌxulii liꞌilla.

45 Chenu ubeneꞌ bee uleꞌya enu
rnibiyaꞌ lubeelá bee uleꞌya cuna bee
fariseo bee ejemplu nú uni Jesuse,
cheuriꞌi beei beyaꞌnú lu cuendaꞌbeei
uninu. 46Chequie hora zeꞌe uniarquiꞌ
beei a naꞌtse beei liꞌinu, pero xiqui
beei bee bene, xne nzeli arquiꞌ bee
bene nú necanu tucu profeta.

22
Ejempluꞌ tucu eluchia
(Lc. 14:15-24)

1Chequie unilá Jesuse bee ejemplu
lubeei nú uninu:

2 ―Elurnibiyaꞌ Diose neca xineca
tucuarre enuuriꞌi tucu tsaꞌanúuchia
enduꞌlla. 3Nu uxeꞌlalla bee mosoꞌlla
para nú chetucu beei bee bene enu
nezeneꞌ lu tsaꞌa zeꞌe, pero lá zela bee
bene zeꞌe achaa. 4 Chequie uxeꞌlalla
xiucu xuna bee mosoꞌlla, nu unilla
lubeei: “Uniꞌhua lubee bene enu
nezeneꞌ lu tsaꞌa nú necalula nú acu
bee bene. Unibiyaꞌlá nú unguti bee
uꞌnaꞌ enu mase neruꞌcu, cuna beelá
bee nañia enu mase neruꞌcu, nu ye
bee nucuaꞌ necala, uniꞌhua lubeella
nú yeꞌta beella lu eluchia.” 5 Pero
bee bene enu nezeneꞌ lu tsaꞌa zeꞌe

né riꞌi caso beei nú uni bee mosoꞌ
arre zeꞌe lubeei. Tucu bene zeꞌe nza
nzebiꞌya yuuꞌ, nu stucui nzequienu
berexeꞌ, 6 nu texcuaꞌa beei unaꞌtse
bee mosoꞌ enu uxeꞌla arre zeꞌe, nu
uzeteꞌcheꞌ beei bee mosoꞌ zeꞌe hasta
nú unguuti beei bee nzeꞌe. 7 Chequie
chiquiꞌ ule arre zeꞌe, nu uxeꞌlalla bee
sundadoꞌlla nú utibeei bee bene enu
unguuti bee mosoꞌlla, nu tsiquiꞌ beei
lachi bee bene zeꞌe. 8Cheunilla lubee
mosoꞌlla: “Neca listola yeene para
nú aca tsaꞌa, pero bee enu uzeneꞌ nú
yeꞌta lu tsaꞌa la yala nú yeꞌta beei.
9Uquiahua lubeecallenuyebeebene
enu llaꞌcahua uniꞌhua lubeella nú
yeꞌta beella lu tsaꞌa.” 10Chequie nzue
bee mosoꞌlla uquieteꞌsaꞌ ye bee bene
enu ullaꞌca beei lubee calle, sia bee
bene nzeꞌca nu sia bene enu necha
rriꞌi, scua uche niꞌi arre zeꞌe elu unga
tsaꞌa.

11 ’Nu chenu uyuꞌu arre zeꞌe liñi
niꞌi para nú lañiꞌlla bee bene enu
nezeneꞌ lu tsaꞌa, che ulañiꞌlla tucu
bene enu la nutu laquie nú rutu bene
enunezeneꞌ lu tsaꞌa. 12Cheuniarre lu
bene zeꞌe: “Amigo, ¿xa uyuꞌulu caꞌa,
nu la nutulu laquie nú riala utulu lu
tsaꞌa?” Pero lecalí xi ucuaqui bene
zeꞌe lu arre. 13Chequie uni arre lubee
bene enu rricuꞌ bee elubacu lumexa:
“Ulliꞌcaꞌcuhua cuchiuꞌ benequieꞌ
cuna yai, nu utsiꞌquihuai eliꞌyaꞌ elu
necabe, eluunaꞌi nuaculayai.” 14Xne
huaxi bee bene enu nezeneꞌ, pero
lleꞌnatsia bee bene enu chuꞌu.

Equie cuendaꞌ impuesto
(Mc. 12:13-17; Lc. 20:20-26)

15 Chenu ulaxu nú uni Jesuse bee
ejemplu. Che uchiuꞌu bee fariseo
luhuare zeꞌenuubedichiaꞌbeei equie
cuendaꞌ nú xi nibeei lu Jesuse, para
núninu tucubedichiaꞌnuxa taꞌquiya
beei liꞌinu. 16 Che uxeꞌla bee fariseo
cuaꞌ chiucu chuna bee beneꞌ beei lu
Jesuse, cuna chiucu chuna bee beneꞌ
Herodes, nú nibeei lunu:
―Maestro, nediyaꞌru nú neli

beenú rnilu nu neli seteꞌlu nú xa
niarquiꞌ Diose nú huañi bee bene,
sin nú riꞌi casolo nú rni bee bene,
xne la biꞌyalu nú xa rnaa bee bene.
17Neequie uniꞌ luru: ¿Neca nzeꞌca nú

dixiuru impuesto lu arre Cesar la, o
la neca nzeꞌcae la?

18 Pero uriꞌi Jesuse beyaꞌ nú necha
neca elliebacuꞌ beei, enzeꞌe uninu
lubeei:
―Nequichiaꞌhua, ¿xinu rriꞌihua

preu liꞌá scua? 19 Ulubeꞌhua tucu
melu nú riaxu impuesto lua.
Che chu udeteꞌ beei tucu denario

yanu. 20 Chenu ulañiꞌnu melu cuaꞌ,
che unedichiaꞌnu lubeei:
―¿Tiluunúnequie lumelu quieꞌnu

ti lee enu nequie lue?
21 Nu ucuaqui beei nú unibeei

lunu:
―Arre Cesar nucuaꞌ.
Che uni Jesuse lubeei:
―Udeꞌtehua lu arre Cesar lunú

neca cuendaꞌ arre César, nu
udeꞌteꞌhua lu Diose nú neca cuendaꞌ
Diose.

22Chenu ubeneꞌ beei nú uni Jesuse
scua, chiquiꞌ uyanu arquiꞌbeei, che
utsaꞌna beei liꞌinu nu chu nzuebeei.

Equie cuendaꞌ nú huañi zeca bee
bene enu unguti

(Mr. 12:18-27; Lc. 20:27-40)
23 Leꞌca mismo bichia zeꞌe uya chi-

ucu chuna bee saduceo lu Jesuse. Nu
bee saduceo lachili arquiꞌ nu huañi
zeca bee bene enu unguti. Enzeꞌe
unedichiaꞌ beei lu Jesuse nú unibeei:

24 ―Maestro, Moisés uni nú tunu
ati tucu niyu nu uyaꞌna unaꞌlla nu
né luꞌcu beella enduꞌ, che rquiꞌña nú
chia bichi tuxie zeꞌe unaꞌa zeꞌe para
nú luꞌcu beei enduꞌ enu aca xi neca
enduꞌ tuxie zeꞌe. 25 Letaꞌahua nu-
cuaꞌa tucu familia enu uluꞌcu achi
bichi. Bichi rlu beei uyucu unaꞌa
pero ungutilla. Nu né luꞌculla enduꞌ
cuna unaꞌalla, chequie uyucu bichi
rruculla unaꞌa zeꞌe. 26 Leꞌca scua
ulleꞌca bichi rrucu beella, cuna bichi
rriuna beella, hasta nú unguti luzaꞌ
achi bichi beella. 27 Luzeꞌelá, leꞌca
unguti unaꞌa zeꞌe. 28Neequie, chenu
huañi zeca bee bene enu unguti, ¿ta
luzaꞌ achi bee bene cuaꞌ neca niyuꞌ
unaꞌa zeꞌe, xne ye beella uchia beella
unaꞌa zeꞌe?

29Nuucuaqui Jesuse lubee saduceo
zeꞌe nú uninu:

―Rnihua scua xne la riꞌihua
beyaꞌ Stichiaꞌ Diose nu la chuluhua
xneca neca lunú rnibiyaꞌ Diose.
30 Xne chenu huañizeca bee bene
enu unguti, la yucuaꞌ bee bene saꞌ
bee bene, nu la deteaꞌ bee bene
enduꞌ bee bene chia, sino que acatsia
bee bene xi neca bee ángeleꞌ Diose
liñibe. 31 Pero equie cuendaꞌ nú
huañi zeca bee bene enu unguti, ¿xieꞌ
lascaꞌ ulahua lu ichiꞌ Stichiaꞌ Diose
elu rninu? 32 “Liꞌá neca Diose lu
Abraham, lu Isaac cuna lu Jacob.” Nu
Diose lanecanuDiose lubeebeneenu
unguti, sino que necanu Diose lubee
bene enu nehuañi.

33 Chenu ubeneꞌ ye bee bene zeꞌe
lunú uni Jesuse, chiquiꞌ nzenu ar-
quiꞌbeei lunú xa seteꞌnu.

Mandamiento númáse neca equie
(Mr. 12:28-34)

34 Chenu ungabiyaꞌ bee fariseo nú
lecaꞌ xi allela arquiꞌ bee saduceo uni
lu Jesuse, uyetesaꞌ beei. 35 Nu tucu
bee fariseo cuaꞌa enu neca ulaxcuela
enu reca ley. Unedichiaꞌ lu Jesuse
para nú deteꞌi preu liꞌinu, nu uni
lunu:

36―Maestro, ¿ta mandamiento nú
mase neca equie enta lu ley?

37Che uni Jesuse lui:
―“Uzeca Paꞌlu Diose diquinuꞌ ar-

quiꞌlu, cuna diqui lunú necalu cuna
diqui nuꞌ elliebacuꞌlu.” 38 Ninguieꞌ
neca mandamiento rluti, nú mase
neca equie. 39Nu casi iguaelee cuna
mandamiento rrucu nú rni: “Uzeca
saꞌlu tucu nú secalu liꞌilu.” 40 Enzeꞌe
titse bee bene enu sucuꞌ rucu bee
mandamiento quieꞌ sucuꞌla nzeꞌe ye
nú rni ley, cuna ye nú uquieꞌe bee
profeta.

¿Ta lubee familia nzeꞌta Cristo?
(Mr. 12:35-37; Lc. 20:41-44)

41 Chenu neyeteꞌsaꞌscaꞌ bee fariseo
luhuare zeꞌe, 42 che unedichiaꞌ Jesuse
lubeei:
―¿Xa rriꞌihua elliebacuꞌ lu cuendaꞌ

Cristo? ¿Ti lu familiaꞌ nzeꞌtanu?
Che unibeei lunu:
―Lubee familiaꞌ David nzeꞌtanu.
43Chequie uni Jesuse lubeei:

―Pero, ¿xiquie nú equie cuendaꞌ
Espíritu Santo uni David lunu, liꞌilu
rnibiyaꞌlu lua? Xne uni David:
44Diose uni lu liꞌinu enu rnibiyaꞌ lua:
“Uzucu cueꞌtsea chube,
hastanúriꞌáananibiyaꞌlu lubeebene

enu rle lulu.”
45 ¿Enzeꞌe tunu neca Cristo enduꞌ
David, xinu rni David lunu, liꞌilu
rnibiyaꞌlu lua?

46 Nu niꞌ tucu bee bene enu nu-
cuaꞌazeꞌenécuaquiniꞌ tucubedichiaꞌ
lunu, nu desde bichia zeꞌe lecaꞌ xi
unedichiaꞌ beella lunu.

23
Uni Jesusenúnecharriꞌi bee fariseo

cuna bee ulaxcuela enu reca ley
(Mr. 12:38-40; Lc. 11:37-54; 20:45-

47)
1Chequie uni Jesuse lubee beneꞌnu

cuna lubee bene enu nucuaꞌa zeꞌe:
2 ―Bee ulaxcuela enu reca ley

cuna bee fariseo, seteꞌ beei bee bene
lunú rni leyꞌ Moisés. 3 Enzeꞌe nia
luhua nú uzuꞌcuꞌhua stichiaꞌ beei, nu
riꞌihua ye nú rnibeei, pero la riꞌihua
tucu nú rriꞌi beei, xne liꞌibeei rnibeei
tucu nú rnibeei pero la riꞌibeei tucu
nú rnibeei. 4 Chiquiꞌ neriñaꞌ lunú
rnibiyaꞌ beei nú riꞌi bee bene, pero
puro rnibiyaꞌtsiabeeinúriꞌi beebene
lunúrnibeeinuniꞌ laniarquiꞌbeei riꞌi
beei elietsaꞌ bee bene para nú riꞌi bee
bene lunú niarquiꞌ beei. 5 Nu ye nú
rriꞌi beei rriꞌitsia beei scua para nú
lañiꞌ bee bene. Nú riuꞌ arquiꞌbeei nú
riacaꞌcuu tucu iti nú nuꞌcheꞌ Stichiaꞌ
Diose tiquie beei cuna testuꞌ xcubeei.
Leꞌca riuꞌ arquiꞌbeei nú rutu beei
laquie nú stuñi luxu. 6 Nu rleꞌ beei
nú zucu beei luhuare elu rcuaꞌa bee
bene enu mase neca equie chenu
nezeneꞌ beei nú nzetacu beei lu tucu
eliñi, leꞌca scua rriꞌi beei liñi indu,
7 leꞌca riuꞌ arquiꞌbeei nú luꞌcu bee
bene ulaꞌna lubeei chenu xaꞌca bee
bene liꞌibeei lu inziu, nu ni bee bene
ulaxcuela lubeei.

8 ’Pero liꞌihua la yala nú leꞌhua nú
nibeebeneulaxcuela luhuaxneneca
tucutse liꞌihua nu tucutsia ulaxcuela
rluꞌcuhua nu liꞌinu necanu Cristo.
9 Nu la nihua pa lu niꞌtucu bee bene

iliulabe enu laca paꞌhua, xne tucut-
sia Paa rluꞌcuhua, nu liꞌinu nzucunu
liñibe. 10 Leꞌca la leꞌhua nú ni bee
bene luhua nú necahua enu rnibiyaꞌ,
xne nuꞌ tucutsia enu rnibiyaꞌ nu
liꞌinu necanu Cristo. 11Nu bene enu
mase neca equie letahua, rquiꞌña nú
zibiꞌlla luhua. 12 Xne bene enu sucuꞌ
aya leꞌcatsia liꞌi aca lleꞌna nzeꞌe, nu
enu reca lleꞌna arquiꞌ zucuꞌ aya bee
bene nzeꞌe.

13 ’¡Cueꞌhua bee ulaxcuela enu reca
ley nu bee fariseo, xne la riꞌihua tucu
nú rnihua!, nu la zelahua nú riꞌi bee
bene beyaꞌ xa riala riꞌi beei para nú
aca beei bee beneꞌ Diose. Nu niꞌ
liꞌihua la laꞌnahua nú acahua beneꞌ
Diose, nurcahuanúacabeebeneenu
niarquiꞌ nú aca bee beneꞌ Diose.

14 ’¡Cueꞌhua, bee ulaxcuela enu reca
ley nu bee fariseo, xne la riꞌihua
tucu nú rnihua!, xne raxihua niꞌi bee
unaꞌa zaqui, nu para nú ni bee bene
nú necahua bee bene nzeꞌca, che xee
rnacuꞌhua lu Diose. Enzeꞌe yalahua
castiya númase fuerte.

15 ’¡Cueꞌhua bee ulaxcuela enu
reca ley nu bee fariseo, xne la
riꞌihua tucu nú rnihua! Xne diqui
lu iliulabe rlaꞌnahua bee bene enu
chuꞌu chuꞌhua, nu chenu uriꞌilahua
ana tucu bene, chiucu bese masela
rriꞌihualla lliꞌñi bezeꞌlu luquela
liꞌihua.

16 ’¡Cueꞌhua, xne la riꞌihua beyaꞌ nu
niarquiꞌhua nú zeteꞌhua bee bene!,
nu rnihua: “Tunu nuꞌ ti rni istá
indu Jerusalén riꞌya, lecaxi neca nú
ni bene scua, pero bene enu rni
equie cuendaꞌ oro nú necacheꞌ liñi
indu llene Jerusalén, rquiꞌñanú riꞌilla
tucu nú unilla.” 17 ¡Xala netunduhua
nu niquieꞌluhua! ¿Ta nú mase neca
equie oro nú necacheꞌ liñi indu la,
urre indu la? Xne indu rriꞌi nú
necaleꞌya oro zeꞌe. 18 Nu leꞌca rni-
hua: “Nú lecaxi neca tunu rni bene,
nú rnilla istá ruꞌu ecuꞌcu riꞌya, pero
tunu rnilla istá uꞌna nú nchiucuꞌ ruꞌu
ecuꞌcu riꞌya, rquiꞌña nú riꞌilla tucu
nú unilla.” 19 ¡Xala netunduhua nu
niquieꞌ luhua! ¿Ta nú máse neca
equie uꞌna la?, urre ¿Ecuꞌcu nú rriꞌi
nú necaleꞌya uꞌna la? 20 Enzeꞌe bene

enu rni ista ecuꞌcu riꞌya, nu la necane
equie cuendaꞌ ecuꞌcutsia leꞌcanecane
luye nú nchiucuꞌ lue. 21 Nu leꞌca es-
quie bene enu rni nú ista indu riꞌya,
nu la necane nú indutsia riꞌya leꞌca
riꞌya Diose Paa liñibe enu nzu pres-
enciaꞌ liñi indu. 22 Leꞌca esquie bene
enu rni nú istá liñibe riꞌya, leꞌca rnilla
nú riꞌya Diose nu leꞌca rnilla nú riꞌya
xleta elu nzucunu.

23 ’¡Cueꞌhua bee ulaxcuela enu reca
ley, nu bee fariseo, xne la riꞌihua
tucu nú rnihua! Liꞌihua rdeteꞌhua
diezmo bee huañi nu lee menta, anís
nu cumiñu lu Diose tucu nú rnibiyaꞌ
ley, pero la zucuꞌhua lunúmase neca
equie rnibiyaꞌ ley nú riꞌihua. La
riꞌihua tucu nú necane lubee bene, la
huaꞌa arquiꞌhua bee bene nu la tsu
tenilí arquiꞌhua lunú nzeli arquiꞌhua
Diose. Nucuaꞌ riala nú riꞌihua, sin
nú tsanaꞌ arquiꞌhua nú rdeteꞌhua
diezmo lu Diose. 24 ¡Liꞌihua nec-
ahua xi neca enu nequieꞌlu xne niar-
quiꞌhua nú zeteꞌhua bee bene nu niꞌ
liꞌihua la acahua, nu riꞌyahua liꞌihua
nú la riꞌihua dula nú lleꞌnatsia neca!
¡Nu la biꞌyahua liꞌihua nú rriꞌihua
dula nú mase necha neca! ¡Tucu nú
rni bee bene: Riꞌyahua liꞌihua nú
la aquihua seruchiꞌ pero riaquihua
cameyu!

25 ’¡Cueꞌhua bee ulaxcuela enu reca
ley nu bee fariseo, xne la riꞌihua tucu
nú rnihua! Liꞌihua necahua xi neca
bee vaso cuna bee pliato nú leca
xinaa diꞌchi, xne rlubeꞌ nú necahua
bene nzeꞌca pero liñi arquiꞌhua nuꞌ
nú neyiꞌ rcuaꞌahua nu rcachiꞌhua.
26 Liꞌihua bee fariseo neca xi neca
nú niquieꞌluhua: Rluti cheꞌexu
arquiꞌhua lunú necha rriꞌihua, che
lubeꞌ nú neli rriꞌi nzeꞌcahua.

27 ’¡Cueꞌhua bee ulaxcuela enu reca
ley nu bee fariseo, xne la riꞌihua tucu
nú rnihua! xne necahua xi neca
eluhua nú nequichi netsuu nú ñia
naa tetsuꞌe. Pero liñii ache nuꞌ bee
artaꞌbenenguti cuna yebeenúnecha
rnaa. 28 Scua necahua, xne ante
lubee bene rlubeꞌnúnzeꞌcahua. Pero
liñiarquiꞌhuaachenuꞌnúnechaneca
nu chiquiꞌ nequichiaꞌhua.

29 ’¡Cueꞌhua bee ulaxcuela enu
reca ley cuna bee fariseo! ¡Xne
la riꞌihua tucu nú rnihua! Liꞌihua
rrecheꞌhua equie eluhuaꞌ bee profeta
nu sucheꞌhua equie eluhuaꞌ bee bene
enu uhuañi tucu nú niarquiꞌ Diose,
30 nu rnihua: “Tunu uhuañiaꞌahua
tiembunúuhuañibeebeneꞌahuaenu
udetela, lá ariaꞌahua elietsaꞌ beella
núautiaꞌahuabeeprofeta enuunguti
beella.” 31Lunú rnihua scua, rriꞌihua
beyaꞌ nú necahua lliꞌñi bee bene
enu unguuti bee profeta. 32 ¡Neequie
ulaꞌxuhua, uriꞌihua lunú uquixie
uriꞌi bee beneꞌhua enu udetela!

33 ’¡Necha rriꞌihua! ¡Liꞌi sihua
netsiñahua xi netsiña bee beꞌla! ¿Xa
modo tsilaꞌahua lu castiya nú nzu
zecahua ebila? 34 Nee xeꞌla bee
profeta, cuna bee bene enu chiquiꞌ
reca, nu bee ulaxcuela enu zeteꞌ
liꞌihua Stichiaꞌ Diose. Pero nuꞌ
beella enu utihua nu nuꞌ beella
enu quieꞌehua lu cruse, nu beelá
beella zeteꞌcheꞌhua liñi bee induꞌhua,
nu tiliacaꞌhua beella cada eyeche.
35 Enzeꞌe liꞌihua ricuꞌ equiehua reneꞌ
bee bene enu uriꞌi nzeꞌca lu Diose
bee enu unguti, desde reneꞌ Abel enu
uhuañi tucu nú niarquiꞌ Diose nu
hasta reneꞌ Zacarías llianaꞌ bene enu
lee Berequías Zacarías enuungutihua
enza ruꞌu indu elu siquiꞌ bene nañi
uꞌna lu Diose. 36 Liꞌá nia luhua nú
bee bene enu nehuañi nee, liꞌibeei
zecabeei castiya equie cuendaꞌ yebee
nucuaꞌ.

Ungunaꞌ Jesuse equie cuendaꞌ eye-
che Jerusalén

(Lc. 13:34-35)
37Nu uni Jesuse:
―¡Bee bene Jerusalén, bee bene

Jerusalén, liꞌihua ruutihua bee pro-
feta, nu rduꞌhua quiee bee Bene enu
uxeꞌlaDiose luhua! ¡Huaxibeseuniar-
quia nú quietesaꞌahua xi rriꞌi lliꞌti
chenu rquieteꞌsaí bee tiꞌñiꞌí riuꞌu liñi
cuacaí,peroné zelahua! 38Enzeꞌenia
luhua nú enta bichia nú tsanaꞌ arquiꞌ
Diose lachihua. 39Leꞌca nia luhua nú
lecaꞌ bichia nú lañiꞌlaꞌhua liꞌá hasta
nú riña bichia chenu nihua: “Chiquiꞌ
ñia neca lu cuendaꞌ liꞌinu enu nzeꞌta
lu cuendaꞌ Paꞌahua Diose liñibe.”

24
Udixiuleꞌe Jesuse nú rila indu llene

Jerusalén
(Mc. 13:1-2; Lc. 21:5-6)

1 Chenu uchiuꞌu Jesuse liñi indu
llene Jerusalén nu nzanu, che
uyabica bee beneꞌnu lunu, para nú
lubeꞌ beella lunu beelá bee niꞌi nú
necacheꞌ indu zeꞌe. 2 Che uninu
lubeella:
―Rlañiꞌhua indu quieꞌ scua nee.

Pero liꞌánia luhuanúnzeꞌtabichianú
la yaꞌnaꞌ niꞌ stucu quiee quieꞌ equie
saꞌe. Yeene rilae.

Xi señaacachenuenta laxu iliulabe
(Mc. 13:3-23; Lc. 21:7-24; 17:22-

24)
3 Che uya Jesuse cuna bee beneꞌnu

equie dañiOlivos, nu chenunzucunu
zeꞌe, che uyabica bee beneꞌnu lunu
nu unibeella lunu:
―Niarquiꞌru nú ixiuleꞌelu luru.

¿Xunga aca nucuaꞌ? Nu ¿xi seña aca
chenu enta zecalu stucu bese?, nu ¿xi
seña aca chenu nzeꞌta laxu iliulabe?

4Che uni Jesuse lubeella:
―Ubiꞌyahua liꞌihua para nú lecati

zequienu liꞌihua. 5 Xne nzeꞌta huaxi
bee bene enu ni nú nzeꞌta beei equie
cuendaꞌ liꞌá, nu nibeei luhua: “Liꞌá
necaa Cristo”, nu scua zequienu
beei huaxi bee bene. 6 Pero liꞌihua
yeneꞌhua nú reca xuu urre nú aca
xuu, la lliquihua xne scua nzu nú
acane, pero lascaꞌ riña nú laxu
iliulabe. 7Xne liunu tucunación cuna
stucu nación, nu liunu tucu ubiernu
cuna stucu ubiernu, nu aca biña, nu
aca xú huaxi bee luhuare lu iliulabe.
8 Ye nucuaꞌ neca nú apenatsia quixie
nú nehuana zeca bee bene.

9 ’Che deteꞌ cuenda bee bene liꞌihua
lubee bene enu riꞌi nú nehuana zec-
ahua, nu utibeei liꞌihua, nu leꞌca
esquie ye bee bene iliulabe chana
arquiꞌ liꞌihua nú necahua bee be-
nea. 10 Chenu aca bee nucuaꞌ huaxi
bee bene tsanaꞌ arquiꞌ nú nzeli ar-
quiꞌbeella liꞌá, nu chana arquiꞌsaꞌ
beella, nu deteꞌ cuenda beella saꞌ
beella lubee usticia. 11 Leꞌca nzeꞌta
huaxi bee bene enu lia ni nú neca
beei profetaꞌ Diose. Nu zequienu
beei huaxi bee bene. 12 Nu equie

nú chuꞌu huaxi nú necha neca lu
iliulabe, huaxi bee bene la zecaꞌ
beella saꞌbeella. 13 Pero bene enu
la tsanaꞌ arquiꞌ nú nzeli arquiꞌ liꞌá
diqui tiembu nú nehuañilla, tsilaꞌa
Diose bee nzeꞌe. 14 Nu bee bedichiaꞌ
nzeꞌcaꞌDiosenú rieneꞌhuanee riꞌchia
letsee luye bee bene iliulabe, para
nú acabiyaꞌ yebee benene che laxu
iliulabe.

15 ’Tucu nú uquieꞌe profeta Daniel
chenu unilla: Chenu lañiꞌhua nú
nchiucuꞌ nú nechahua rnaa liñi indu
Jerusalén luhuare elu necachi neca,
enu rula ichiꞌ quieꞌ riala riꞌi beyaꞌ xi
rnii, 16chequie bee bene enu nucuaꞌa
lubee eyeche lu iliu Judea, rquiꞌña
nú yecaxuꞌu beella enza dañi. 17 Nu
beneenunchiucuꞌ equieniꞌi, la riaꞌlla
ana nú chuꞌulla liñi niꞌlla para nú
naꞌtsella steneꞌlla; 18 nu bene enu
nzu dañi, la benchilaꞌlla niꞌlla para
nú chetuculla xuculla. 19 ¡Cueꞌ bee
unaꞌa enu nuꞌ enduꞌ xlaꞌcu cuna bee
unaꞌa enu nuu enduꞌ enu rachi bee
bichia zeꞌe! 20 Unaꞌcuhua lu Diose
para nú la aca bee nucuaꞌ chenu
neca tiembu iqui, urre bichia nú su-
lachi bee bene; 21 xne bichia zeꞌe
chiquiꞌ nehuana zeca bee bene, nu
lascaꞌlí zeca bee bene scua desde nú
uquixie iliulabe, nu lecaꞌ xunga aca
scua stucu bese. 22 Tunu la tsuxe
Diose beenú aca tiembu zeꞌe, lecati
tsilaꞌa; pero tsuxenu bee nucuaꞌ xne
secanu bee beneꞌnu enu ucañinu.

23 ’Chequie tunu bichia zeꞌe nuꞌ bee
bene enu ni luhua: “Biꞌyacuruhua
caꞌa nzu Cristo”, urre “Biꞌyacuruhua,
zeluꞌ nzunu”, la chili arquiꞌhua nú
ni beei luhua. 24 Xne nzeꞌta bee
bene enu ni nú neca Cristo, urre bee
enu lia ni nú neca profetaꞌ Diose
nu riꞌibeei bee milagro cuna beelá
beenú riꞌi nú chiquiꞌ chenu arquiꞌ
bee bene para nú zequienuu beei
bee bene, nu tunu nuꞌ modo hasta
bee bene enu ucañila Diose zequienu
beei. 25 Udixiuleꞌexulá luhua lunú
aca. 26 Enzeꞌe, tunu nuꞌ bee bene
enu ni luhua: “Biꞌyacuruhua Cristo
nzu lu dañi achi cuaꞌ”, la chahua
zeꞌe, urre tunu ni bee bene luhua:
“Biꞌyacuruhua, Cristo, nzu liñi niꞌi
cuaꞌ”, la chili arquiꞌhua nucuaꞌ.

27 Xne scua tucu nú riaꞌla lee nú
rduꞌllieꞌe desde elu rliñi bichia nu
hasta enza ratseꞌ bichia, scua aca
chenu riña zecaa liꞌá Bene enu uxeꞌla
Diose. 28Nu tucu nú reca chenu rieteꞌ
saꞌ bee ulabichi tucu luhuare, elu
nuxu nañi ati scua aca bichia zeꞌe.

Chenu nzeꞌta zeca Bene enu uxeꞌla
Diose

(Mr. 13:24-37; Lc. 21:25-33; 17:26-
30, 34-36)

29 ’Pero bee bichia zeꞌe chenu ude-
tela nú nehuana ulleꞌca bee bene,
cabeli lu bichia, nu la duꞌllieaꞌ ellieꞌ
guu, nu zanaꞌ bee belaa enu nchiucuꞌ
liñibe lu yuu, nu yebee nú nuꞌ liñibe
cuñi. 30 Chequie lañiꞌ bee bene seña
nú nzela enza liñibe, liꞌá Bene enu
uxeꞌla Diose, nu ye bee bene iliulabe
chiquiꞌ unaꞌ chenu lañiꞌ beei nú nzela
liꞌá Bene enu uxeꞌla Diose leta xcabe
liñibe, nu tuꞌna rulu siquiꞌ nzela cuna
ye poder nú rluꞌcua. 31 Nu xeꞌla bee
ángelea nu juerte bixia bee trompeta
para nú quieteꞌsaꞌ beenu bee bene
enu ucañilá diqui lu iliulabe.

32 ’Uluꞌcu cuendahua ejempluꞌ aca
higo: Chenu enta yeꞌ ellutsa lue,
cuna leca lue, nediyaꞌlaꞌhua nú enta
riñala tiembu tsibee. 33 Leꞌca scua
chenu lañiꞌhua nú recala bee nucuaꞌ,
uriꞌihua beyaꞌ nú nzula nú riña zeca
liꞌá Bene enu uxeꞌla Diose. 34 Liꞌá
nia luhua nú yebee nucuaꞌ aca ante
nú ati bee bene enu nehuañi tiembu
quieꞌ. 35 Liñibe cuna iliulabe nitilu,
pero stichiaꞌa la dete nú yalu yeene.

36 ’Pero lecati riꞌi beyaꞌ xi bichia nu
xi hora nú aca yebee nucuaꞌ, nu niꞌ
bee ángele liñibe, nu niꞌ Lliꞌñi Diose la
riꞌi beyaꞌ xunga aca bee nucuaꞌ. Tu-
cutsia Diose Pa liñibe nediyaꞌ xunga
aca bee nucuaꞌ.

37 ’Tucu nú unga tiembu nú uhuañi
Noe, leꞌca esquie aca bichia chenu
riña zeca liꞌá Bene enu uxeꞌla Diose.
38 Xne tiembu zeꞌe, ante nú xeꞌla
Diose quiuaꞌtsaꞌ lu iliulabe, racu bee
bene nu rueꞌ beei, nu uchia beei,
nu udeteꞌ beei xinchiuꞌcu beei uchia,
scua uriꞌi bee bene hasta bichia nú
uyuꞌu Noe liñi barco; 39 nu chenu la
zaꞌlí arquiꞌ bee bene uquixie ulaca
tucu quiuaꞌtsaꞌ nu unguyaꞌ inza ye

bee bene nu scua ungutibeei. Leꞌca
scua aca chenu riña zeca liꞌá Bene
enu uxeꞌla Diose. 40 Nu bichia zeꞌe
chiucu niyu enu nucuaꞌa dañi, tu-
culla nza nu stuculla riaꞌna. 41 Leꞌca
chiucuunaꞌa enu riuu, tuculla nzanu
stuculla riaꞌna.

42 ’Enzeꞌe ucuaꞌa tsiñahua xne la
riꞌihua beyaꞌ xi bichia nzela zecaa,
liꞌá enu rnibiyaꞌ luhua. 43 Pero
liꞌihua nediyaꞌhua nú tunu tucu bene
nediyaꞌ xi hora rulaꞌ riña huanaꞌ
chuꞌu niꞌlla cachiꞌ steneꞌlla, la aꞌtsella
nu la zelalla nú chuꞌu huanaꞌ niꞌilla
cachiꞌ steneꞌlla. 44 Enzeꞌe, rquiꞌña
nú leꞌca ucuaꞌa tsiñahua xne chenu
la zaꞌlí arquiꞌhua, riña zeca liꞌá Bene
enu uxeꞌla Diose.

Mosoꞌ enu rriꞌi nzeꞌca numosoꞌ enu
la riꞌi nzeꞌca

(Lc. 12:41-48)
45 ’¿Uriꞌihua xi rriꞌi tucu mosoꞌ enu

uyaꞌna ucu niꞌi patronꞌ, uyaꞌnanulla
ye bee mosoꞌ para nú deteꞌlla nú
acu beei hora nú riala nú acu beei?
46Ñia neca lu cuendaꞌmosoꞌ enu rriꞌi
tucunúrialane chenuriñapatronꞌlla.
47 Liꞌá nia luhua, nú patron cuaꞌ
tsaꞌnalla lu mosoꞌ cuaꞌ nú biꞌya nu-
cuaꞌ ye steneꞌlla. 48 Pero tunu mosoꞌ
zeꞌe necha rriꞌilla, nu riꞌilla elliebacuꞌ
nú rleꞌelá benchilaꞌ patronꞌlla enu
rnibiyaꞌ lulla, 49 nu quixiella nú li-
unulla bee mosoꞌ, nu acunulla nu
hueꞌnulla bee uniqui, 50 chequie riña
patronꞌlla tucu bichia nú la riꞌilílla
elliebacuꞌ nú riñalla, nu tucu hora nú
la riꞌilla beyaꞌ, 51nu che chiquiꞌ juerte
deteꞌ patronꞌlla castiya liꞌilla, nu xeꞌla
patronꞌlla liꞌilla elu nzue bee bene
enu necha rriꞌi. Elu unaꞌlla nu acu
layalla.

25
Ejempluꞌ chiꞌi bee unaꞌa eꞌneꞌ

1 ’Leꞌca uni Jesuse stucu ejemplu
lubee beneꞌnu: Para nú chuꞌu bene
liñibe elurnibiyaꞌ Diose, huaxi bee
bene zeca tucu nú ulleꞌca chiꞌi
bee unaꞌa eꞌneꞌ enu nuyaꞌ quin-
qué nzetsuquiee novio. 2 Ayuꞌ
beenchu lá riꞌi elliebacuꞌ xi rquiꞌña
nu sayuꞌ beenchu uriꞌi elliebacuꞌ xi
quiꞌñia. 3 Bee enu lá riꞌi elliebacuꞌ

xi quiꞌña, unguyaꞌtsia beenchu quin-
quéꞌbeenchuperonéuyaꞌlá beenchu
aceite para nú chuꞌulá liñi quinquéꞌ
beenchu, 4 pero sayuꞌ bee enu uriꞌi
elliebacuꞌ nú xi quiꞌña, unguyaꞌ
beenchu quinquéꞌ beenchu nu leꞌca
unguyaꞌlá beenchu aceite para nú
chuꞌulá liñi quinquéꞌ beenchu. 5 Nu
lunú rleꞌe nú riña novio, unaꞌtse calaꞌ
ye beenchu, nu udaꞌtse beenchu.
6 Nu che tucu ulelaꞌ rulaꞌ, ubene
tucu chi nú juerte uni: “¡Nzeꞌtala
novio; uquia chaꞌcaluhualla!” 7 Che
uzetee ye bee unaꞌa zeꞌe, nu uquixie
beenchu nú utsucheꞌ beenchu quin-
quéꞌ beenchu. 8 Nu sayuꞌ beenchu
enu lá auyaꞌ aceite uni beenchu
lu sayuꞌ saꞌbeenchu enu nuyaꞌ
tsiña aceiteꞌ: “Alaꞌ chiuꞌu arquiꞌhua
uliꞌquihua lleꞌna aceiteꞌhua chuꞌu liñi
quinquéꞌru, xne enta yalala quin-
quéꞌru.” 9 Pero bee enu nuyaꞌ tsiña
aceite ucuaqui: “La chiuꞌu arquiꞌru
liquiꞌrune, xne tunu liquiꞌrune la
riquiꞌi niꞌ para liꞌiru nu niꞌ para
liꞌihua. Nzala nú uquiahua elu riquii
nu zeꞌe tsihuane tsiꞌhua aceiteꞌhua
elu riquii.” 10 Pero diquila nú nze
tsi beenchu aceiteꞌ beenchu, uriña
novio. Che uyuꞌutsia ayuꞌ beenchu
enu nucuaꞌa tsiña lu eluchia, cuna
novio, nu chu uyacuꞌ ruꞌu puerta.
11Luzeꞌelá uriña sayuꞌ bee unaꞌa zeꞌe,
nu uni beenchu: “¡Detá, detá, alaꞌ
uxaꞌla ruꞌu puerta chuꞌuru!” 12 Pero
ucuaquilla lubeenchu: “Nia luhuanú
la xaꞌlane xne la chuluahua.”

13 Chequie uni Jesuse lubee bene
zeꞌe:
―Ucuaꞌa tsiñahua, xne la riꞌihua

beyaꞌ xi bichia nu xi hora riña zeca
Liꞌá Bene enu uxeꞌla Diose.

Ejempluꞌ dimi
(Lc. 19:11-27)

14 ’Leꞌca uni Jesuse stucu ejem-
plu lubee beneꞌnu: Elurnibiyaꞌ Diose
neca xi neca nú uriꞌi tucu bene enu
nza istu, pero ante nú challa ubixi-
axulla bee mosoꞌlla para nú tsaꞌnalla
dimiꞌlla lubeei.

15 ’Lu tucu mosoꞌ zeꞌe udeteꞌlla
ayuꞌmili, nulu stucuiudeteꞌlla chiucu
mili, nulu stucui udeteꞌlla tucu mili.

Scua udeteꞌlla yabeei tucu nú aca
cada tucua beei riꞌinu beei berexe.
Cheelá nzalla istu. 16 Mosoꞌ enu
uyucu ayuꞌ mili bexu, uriꞌinui dimi
cuaꞌ berexe nu uriꞌi ana se sayuꞌmili
bexu mase. 17 Leꞌca scua uriꞌi mosoꞌ
enu uyucu chiucu mili, uriꞌi berexe
cuna dimi cuaꞌ, nu uriꞌi ana se xiucu
mili mase. 18 Pero mosoꞌ enu uyucu
tucumili, uducheꞌaꞌchiꞌi dimiꞌpatron
zeꞌe liñi tucu iꞌchiu nú udaꞌñii lu yuu.

19 ’Chequie xee tiembu uya patrónꞌ
bee mosoꞌ cuaꞌ, che ubenchilaꞌ ze-
calla nu uquixiella unacuꞌlla cuentaꞌ
dimiꞌlla. 20 Nu rlutila uya mosoꞌ
enu uyucu ayuꞌ mili lulla, nu udeteꞌ
cuendai ayuꞌmili bexuꞌlla nu cuna se
sayuꞌmili bexu lliꞌñine, che unimosoꞌ
zeꞌe lu patronꞌi: “Detá, liꞌilu uliquiꞌlu
ayuꞌ mili bexu ya nu nguie se sayuꞌ
mili bexu lliꞌñine nú uriꞌá ana dete
cuenda yaalu.” 21 Che uni patronꞌi
lui: “Neca nzeꞌca nú uriꞌilu, necalu
tucu bene nzeꞌca. Nu uriꞌilu tucu
nú necane, nu lunú uriꞌilu tucu nú
necane lu lleꞌna nú uliquia lulu, nee
tsaꞌnalá huaxilá nú tsaꞌna lulu. Uyuꞌu
nu ñia utsu arquiꞌ cuna liꞌá.” 22 Chela
uriña mosoꞌ enu uyucu chiucu mili
bexu, nu uni lulla: “Detá, uliquiꞌlu
chiucu mili bexu ya, nu nguie se xi-
ucu mili bexu lliꞌñine nú uriꞌá ana
dete cuenda yalu.” 23 Che uni pa-
tronꞌi lui: “Neca nzeꞌca nú uriꞌilu,
necalu tucu bene nzeꞌca. Nu uriꞌilu
tucu nú necane nu lunú uriꞌilu tucu
nú necane lu lleꞌna nú uliquia lulu,
nee tsaꞌnalá huaxilá nú tsaꞌna lulu.
Uyuꞌu nu ñia utsu arquiꞌ cuna liꞌá.”

24 Pero chenu uriña mosoꞌ enu
uyucu tucumili bexu, uni lu patronꞌi:
“Detá, liꞌá nediyaa nú la luꞌcu ar-
quiꞌlu bee bene, nu riuculu ulaꞌcu
elu lá riꞌilu riñaꞌ nu rriꞌilu ulaꞌcu elu
lá duꞌlu nii. 25 Enzeꞌe ulliquia, nu
uyaꞌa uducheꞌ aꞌchiaꞌa dimiꞌlu luyuu.
Pero nguie dimiꞌlu dete cuenda nee.”
26 Che uni patronꞌi lui: “Necalu tucu
mosoꞌ enu necha rriꞌi nu nebichiu.
Tunu nediyaꞌlu nú riucuaꞌa ulaꞌcu nú
lá riꞌá riñaꞌlu nu rriꞌá ulaꞌcu elu lá
duꞌa nii, 27 ¿xiquie nú né duꞌlu dimia
banco? Nu chenu benchilaꞌa ayu-
cuaꞌa dimia cuna lliꞌñine.” 28 Che

uni patron zeꞌe lubee bene enu nu-
cuaꞌa zeꞌe: “Uxihua tucu mili bexu
cuaꞌ ya benecuaꞌ, nu udeꞌteꞌhuane
ya bene enu nzenela chiꞌi mili bexu.
29 Xne bene enu rluꞌculane atiꞌlaꞌ
nzeꞌe huaxiláe, nu hasta nú luꞌcu so-
brallae, pero bene enu lleꞌnatsia nú
rluꞌcu, hasta lu lleꞌna nú rluꞌculla
yetsu yalla. 30 Nu mosoꞌ enu la
zibiꞌquieꞌ, uluahuai eliꞌyaꞌelunecabe
nzu, nu zeꞌe unaꞌi nu acuxaꞌ layai.”

Chenu hualu Jesuse lu cuendaꞌ ye
bee bene iliulabe

31 ’Chenu nzeꞌta zeca Bene enu
uxeꞌla Diose nzeꞌtanu cuna poder
nú rluꞌcunu, nu cuna ye bee
ángeleꞌnu para nú zucunu lu xleta
elu nibiyaꞌnu. 32 Nu ye bee bene
iliulabe yeteꞌsaꞌ lunu, nu huachunu
beella letasaꞌ beella, xi rriꞌi bene
enu rriucu bee sanchi nú rluachulla
sanchi leta bee chipa. 33 Nu bee
bene enu neca bee beneꞌnu cuaꞌanu
bee nzeꞌe chubeꞌnu nu bee bene enu
laca bee beneꞌnu cuaꞌanu bee nzeꞌe
chubecaꞌnu. 34 Che liꞌinu enu neca
arre ninu lubee bene enu nucuaꞌa
chubeꞌnu: “Utehua yehua bee enu
uriꞌi leꞌyala Pa liñibe. Nu uyuꞌuhua
liñibe elu rnibiyaꞌnueluutsucheꞌlanu
para liꞌihua desde chenu uquixie
iliulabe. 35 Xne chenu uliaꞌnaa
uliquiꞌhua nú udacua, nu chenu
ubichia uliquiꞌhua nú ungüaꞌa, nu
chenu unzea xi enze bene rene,
uliquiꞌhua elu uyaꞌnaa. 36 Nu chenu
lecaꞌ xucua uliquiꞌhua xucua, nu
chenu unga ritia ubeꞌta biꞌyahua
liꞌá, nu chenu ullutsea niꞌcuꞌ ubeꞌta
biꞌyahua liꞌá.” 37 Che ni bee bene
enu uriꞌi nzeꞌca zeꞌe: “Detá, ¿xunga
ulañiꞌru nú uliaꞌnaꞌlu nu uliquiꞌru
nú udaculu? Nu ¿xunga ulañiꞌru nú
ubichiꞌlu nu uliquiru nú ungüeꞌlu?
38 Nu ¿xunga ulañiꞌru nú unzelu xi
unzee bene rene, nu uliquiꞌru elu
uyaꞌnalu? nu ¿xunga ulañiꞌru nú lecaꞌ
xuculu, nu uliquiꞌru xuculu? 39 ¿Nu
xunga ulañiꞌru nú ritilu nu ubela
biꞌyaru liꞌilu?, nu ¿xunga ulañiꞌru nú
netseluniꞌcuꞌnuubela biꞌyaru liꞌilu?”
40 Nu liꞌinu enu neca arre, cuaquinu
nú ninu: “Liꞌá nia luhua nú ye nú

uriꞌihua elietsa lu tucu bee benea
mase nú lecati neca nzeꞌe, neca xi
neca nú lua uriꞌihua elietsa.”

41 ’Che ninu lubee bene enu nu-
cuaꞌa chubeca: “Ullunaꞌhua lua,
liꞌihua enu necha uriꞌi, uquiahua
lu quii nú leca xunga yala elu neca
para bezeꞌlu cuna bee ángeleꞌi. 42Xne
chenu uliaꞌnaa, né liquiꞌhua nú acua,
nu chenu ubichia, né liquiꞌhua xi
ahuaꞌa; 43 nu chenu unzea xi enzee
tucu bene rene né liquiꞌhua elu
ayaꞌnaa, nu chenu lecaꞌ xucua né
liquiꞌhua xucua nu chenu ungaritia,
nu leꞌca ullutsea niꞌcuꞌ né yeꞌta
biꞌyahua liꞌá.” 44 Chequie ni bee bene
zeꞌe lunu: “Detá, ¿xunga ulañiꞌru nú
uliaꞌnaꞌlu nuubichiꞌlu, nuuyanzeelu
xi enzee tucu bene rene, urre xunga
ulañiꞌru nú uzecalaꞌchaꞌlu xuculu,
urre ungaritilu, urre xunga ulañiꞌru
núullutseluniꞌcuꞌ, nune riꞌiru elietsa
lulu?” 45 Che cuaquinu lubee bene
zeꞌe: “Liꞌá nia luhua, luye nú né
riꞌihua para nú ariꞌihua elietsa lubee
beneamasenú lecati necanzeꞌe, leꞌca
necaxinecanú luanériꞌihuaelietsa.”
46 Nu bee bene quieꞌ chaa lu castiya
nú leca xunga laxu, nu bee bene enu
uriꞌi nzeꞌca luꞌcu elu nehuañi nú leca
xunga laxu liñibe.

26
Uriꞌi bee bene elliebacuꞌ xa modo

utibeei Jesuse
(Mr. 14:1-2; Lc. 22:1-2; Jn. 11:45-

53)
1 Chenu ulaxu uni Jesuse scua

lubeebene, cheuninu lubeebeneꞌnu:
2―Liꞌihuanediyaꞌhuanúxiucutsia

bichia rriꞌi nú aca eliñi baxcu, nu liꞌá
Bene enu uxeꞌla Diose deteꞌ cuenda
bene liꞌá lubee bene para nú quieꞌe
beei liꞌá lu cruse.

3 Chequie bee uleꞌya enu rnibiyaꞌ
lubeelá bee uleꞌya, cuna bee ulax-
cuela enu reca ley nu cuna bee
usticiaꞌ bee bene Israel, uyetesaꞌ
beei ruꞌu eleꞌya niꞌi uleꞌya Caifás enu
rnibiyaꞌ lubeelá bee uleꞌya. 4Nu zeꞌe
ubedichiaꞌbeeinúxamodozequienu
beei Jesuse para nú naꞌtse beei liꞌinu

nú uti beei liꞌinu. 5 Pero unibeei
lusaꞌbeei:
―La riaꞌahua scua diqui nú reca

eliñi para nú la tsu reche bee bene.
Tucu unaꞌa uduꞌ perfume equie Je-

suse
(Mr. 14:3-9; Jn. 12:1-8)

6 Chenu nzu Jesuse eyeche Beta-
nia, niꞌ Simón enu riꞌchia bene lep-
roso, 7 che uriña tucu unaꞌa lunu
nu nuyaꞌnchu tucu frasco perfume
nú chiquiꞌ huaxi seca, nu uduꞌnchue
equienu chenu nzucunu lumexa.
8 Chenu ulañiꞌ bee beneꞌ Jesuse
nucuaꞌ, ulee beella nu unibeella
lusaꞌbeella:
―¿Xinu utiꞌchianchu perfume cuaꞌ

scua? 9 Alaꞌ aꞌla aiqui perfumecuaꞌ
para nú riꞌinchu elietsa lubee bene
enu seca elitsi.

10 Nu chenu ubeneꞌ Jesuse nú uni
beella, che uninu:
―¿Xinu rlehua lu unaꞌa quieꞌ? Nu

lunú uriꞌinchu lua neca nzeꞌcae.
11 Xne bee bene elitsí siempre
nucuaꞌa letahua, pero liꞌá la tsua
siempre letahua. 12 Nu lunú uduꞌ
unaꞌa quieꞌ perfume equiea, neca
nucuaꞌ nú nzucheꞌla cuerpoa chenu
achiꞌa. 13 Liꞌá nia luhua nu catse
lu iliulabe elu ixiuleꞌe bee bene
bedichiaꞌ nzeꞌcaꞌ Diose, leꞌca nibee
bene nú uriꞌinu unaꞌa quieꞌ liꞌá, para
nú elluꞌcu arquiꞌ bee bene liꞌinchu.

Udeteꞌ cuenda Judas Jesuse
(Mr. 14:10-11; Lc. 22:3-6)

14 Che tucu lu chiꞌchiucu bee
beneꞌnu enu lee Judas Iscariote, uya
lubee uleꞌya enu rnibiyaꞌ lubeela bee
uleꞌya, 15nu uni Judas lubeella:
―¿Calu liquiꞌhua para nú dete

cuendaa Jesuse luhua che?
Che udeteꞌbeella alallichiꞌi melu

plata yai. 16 Nu desde bichia zeꞌe
ucuaꞌna Judas xneca modo deteꞌ
cuendai Jesuse lubee uleꞌya.

Último exee nú udacunu Jesuse bee
beneꞌnu

(Mr. 14:12-25; Lc. 22:7-23; Jn.
13:21-30; 1 Co. 11:23-26)

17 Bichia xee eliñi baxcu chenu
racu bee bene Israel pa nú la chuꞌu

levadura equie, che uyabica bee
beneꞌ Jesuse lunu, nu unibeella lunu:
―¿Cániarquiꞌlu núnzerecheꞌru nú

daꞌcuxeꞌahua reché baxcu?
18Chequie uninu lubeella:
―Uquiahua Jerusalén, nzucu tucu

bene enu nihua lu: “Singuie rni Mae-
stro: Nzeꞌta riñala horaꞌnu, nu niar-
quiꞌnu nú acuxenunu bee beneꞌnu
exee baxcu niꞌlu.”

19 Che uriꞌi bee beneꞌnu tucu nú
unibiyaꞌnu nú riꞌi beella, nu urecheꞌ
beella nú acuxee beella reché baxcu.

20 Chenu uyuꞌu rulaꞌ, uzucu Jesuse
lumexacunachiꞌchiucubeebeneꞌnu,
21 nu diquila nú racuxee beella, un-
inu lubeella:
―Nia luhua nú tucuhua deteꞌ

cuenda liꞌá para nú atia.
22 Che chiquiꞌ nehuana utsu ar-

quiꞌbeella nu uquixie unedichiaꞌ tu-
cua tucua beella lunu, nu unibeella
lunu:
―Detá, ¿liꞌá nzeꞌe la?
23Nu ucuaqui Jesuse lubeella:
―Enu seꞌe pa leꞌca liñi pliato elu

seꞌa pa nzeꞌe neca enu deteꞌ cuenda
liꞌá lubee bene enu uti liꞌá. 24 Neli
nú liꞌá Bene enu uxeꞌla Diose, rquiꞌña
nú zecaa tucu nú rni lu ichiꞌ Stichiaꞌ
Diose; pero ¡cueꞌ bene enu deteꞌ
cuenda liꞌá! Máse neca nzeꞌca lu
cuendaꞌ bene zeꞌe nú né alaxulla.

25 Chequie Judas enu deteꞌ cuenda
liꞌinu, uni lunu:
―Maestro, ¿liꞌá nzeꞌe la?
Che uni Jesuse lui:
―Ahuaꞌ, liꞌilu nzeꞌe.
26 Diquila nú racu beella, unaꞌtse

Jesuse tucu pa nu udeteꞌnu cheꞌtsa
lu Diose, nu chu uleꞌenu pa zeꞌe
udeteꞌnu ya beella, nu uninu
lubeella:
―Udacuhua pa quieꞌ, ninguieꞌ

neca cuerpoa.
27 Che chu unaꞌtsenu tucu copa

biñu, nu udeteꞌnu cheꞌtsa lu Diose nu
chu udeteꞌnu copa cuaꞌ ya beella, nu
uninu lubeella:
―Uhueꞌ yehua biñu quieꞌ, 28 xne

neca nucuaꞌ renea nú riꞌchia chenu
atia para nú tsilaꞌa huaxi bee bene
iliulabe, xne equie cuendaꞌ nú atia
yaꞌla tucu inziu cuqui nú riꞌi Diose
perdona stula bee bene. 29 Pero nia

luhua nú la huaꞌa biñu nú necacheꞌe
uva niꞌ stucu bese, hasta bichia
nú huaꞌanuahua biñu cuqui liñibe
elurnibiyaꞌ Diose.

Udixiuleꞌe Jesuse nú ni Pedro nú la
chululla liꞌinu

(Mr. 14:26-31; Lc. 22:31-34; Jn.
13:36-38)

30Chenuulaxu ungula beella canto
lu Diose, che chu nzuebeella dañi nú
lee Olivos. 31Che uni Jesuse lubeella:
―Yehua tsanaꞌ arquiꞌhua liꞌá rulaꞌ

quieꞌ, tucu nú rni lu ichiꞌ Stichiaꞌ
Diose elu rni: “Utia bene enu rri-
ucu bee sanchi, nu riꞌchialetse beeií.”
32 Pero chenu huañi zecaa, rlutilaa
nzaꞌa Galilea, cheelá riñahua zeꞌe.

33Chequie uni Pedro lu Jesuse:
―Añinzuca nú tsanaꞌ arquiꞌ

yebeella liꞌilu. Pero liꞌá la tsana
arquia liꞌilu.

34Che uni Jesuse lu Pedro:
―Nia lulu nú nee rulaꞌ quieꞌ ante

nú bixia tiula, unilalu chuna bese
núla chululu liꞌá.

35Pero uni Pedro lunu:
―Mase nú atia cuna liꞌilu, la cachia

nú nuꞌlua liꞌilu.
Nu leꞌca scua uni ye beelá bee

beneꞌnu lunu.
Unacuꞌ Jesuse lu Diose tucu

luhuare elu lee Getsemaní
(Mr. 14:32-42; Lc. 22:39-46)

36 Che uriña Jesuse cuna bee
beneꞌnu tucu luhuare nú lee Getse-
maní, nu uninu lubeella:
―Ucuaꞌahua caꞌa, diquila nú

nzenacua lu Diose inchiuꞌ.
37 Che chu nzenunu Pedro cuna

rucu llianaꞌ Zebedeo, nu uquixie nú
chiquiꞌ nehuana nzu arquiꞌnu hasta
nú lixiuaꞌ nzu arquiꞌnu, 38 nu uninu
lubeella:
―Chiquiꞌ nehuana nzu arquia

hasta nú seꞌca nú atia, yaꞌnascaꞌhua
caꞌa, nu ucuaꞌa naahua cuna liꞌá.

39 Che chu nza Jesuse lleꞌna enza
lu zeꞌelá, nu utsu lliquinu hasta nú
utiꞌnu tequienu lu yuu, nu unacuꞌnu
lu Diose nú uninu:
―Paa, tunu nuꞌ modo utsilaꞌa liꞌá

lunú nehuana enta zecaa, pero la
acatsia tucunúniarquia, acatsia tucu
nú niarquiꞌlu.

40Chenu ubenchilaꞌ zecanu elu nu-
cuaꞌa bee beneꞌnu, ullunaꞌnu beella
nú raꞌtse beella, nu uninu lu Pedro:
―¿Xieꞌ lá riquiꞌhua acuaꞌanahua

masia tucu hora cuna liꞌá la?
41 Ucuaꞌa nahua nu unaꞌcuhua lu
Diose para nú la riꞌi bezeꞌlu ana
luhua. Xne liꞌisihua chiquiꞌ nuꞌ ana
arquiꞌhua nú riꞌihua tucu nú neca
nzeꞌca, pero la riquiꞌ cuerpoꞌhua.

42 Bese rrucu nú uya naꞌcunu lu
Diose uninu:
―Paa, tunu leca modo nu la zeca

lunú nehuana nzu nú zecaa, acatsia
tucu nú niarquiꞌlu che.

43Chenu ubenchilaꞌ zecanu elu nu-
cuaꞌa beella, ulañiꞌnu nú raꞌtseaꞌla
beella stucu bese xne uriꞌi calaꞌ ana
lubeella. 44Nu utsaꞌnanu beella zeꞌe
nu uya naꞌcuꞌnu lu Diose bese rri-
una cuna bee bedichiaꞌ nú unilanu.
45 Chenu ubenchilaꞌnu elu nucuaꞌa
beella, uninu lubeella:
―¿Xieꞌ raꞌtsescaꞌhua nu su-

lachiscaꞌhua la? Nu liꞌá Bene enu
uxeꞌla Diose, uriñala hora nú deteꞌ
cuenda bene liꞌá lubee bene enu
necha rriꞌi. 46Uzetehua ne chaꞌahua
nee, xne axula nzeꞌta enu deteꞌ
cuenda liꞌá.

Unaꞌtse bee bene Jesuse
(Mr. 14:43-50; Lc. 22:47-53; Jn.

18:2-11)
47 Rdichiaꞌnuscaꞌ Jesuse bee

beneꞌnu chenu uriña Judas, enu
neca tucu lu chiꞌchiucu bee beneꞌnu,
uriñayui huaxi bee bene enu nuyaꞌ
espada cuna acarute lunu. Nu
unaꞌtse beei Jesuse xne unibiyaꞌla
bee uleꞌya enu rnibiyaꞌ lubeela bee
uleꞌya cuna bee usticia Israel nú
acane scua. 48 Nu Judas enu udeteꞌ
cuenda Jesuse unilai lubee bene zeꞌe
xa riꞌi chenu deteꞌ cuendai liꞌinu, nu
uni lubeella:
―Nee enu acua bichiuꞌ xeca,

nzeꞌella nu nzeꞌe naꞌtsehua.
49 Chequie chenu uriña Judas zeꞌe

uya bicai lunu nu uni:
―¡Malune,Maestro! Nu chu udacui

bichiuꞌ xecanu.
50Che uni Jesuse lu Judas:
―Amigo, uriꞌi lunú nzeꞌtalu riꞌilu.
Che chu unaꞌtse bee bene zeꞌe Je-

suse para nú uyaꞌ beei liꞌinu.

51Che tucu bee bene enu nzunu Je-
suse zeꞌe uhua espadaꞌnuuchiecuꞌlla
tucu diaca mosoꞌ uleꞌya enu rnibiyaꞌ
lubee uleꞌya. 52 Chequie uni Jesuse
lulla:
―Uduꞌcheꞌ espadaꞌlu xne ye bee

bene enu rriꞌi xu cuna espada, leꞌca
cuna espada atilla. 53 ¿Xieꞌ la riꞌilu
beyaꞌ nú nuꞌ modo nacua lu Paa
liñibe, nu chu xeꞌlanu huaxi mili
bee ángeleꞌnu enu riꞌi elietsa lua la?
54 Pero tunu riꞌá scua, ¿xneca modo
yalu tucu nú nequie lu ichiꞌ Stichiaꞌ
Diose elu rni nú scua riala zecaa?

55Che chu uninu lubee bene zeꞌe:
―¿Xinu nzeꞌtahua cuna espada nu

cuna acarute para nú uyaꞌhua liꞌá
xi neca tucu huanaꞌ? Ye yeꞌe nzua
letahua uzeteahua Stichiaꞌ Diose liñi
indu llene Jerusalén, nu né naꞌtsehua
liꞌá. 56 Pero ye bee nucuaꞌ unga
para nú yalu tucu nú nequie lu ichiꞌ
StichiaꞌDiose nú uquieꞌe bee profeta.
Chequie ye bee beneꞌnu utsanaꞌ ar-

quiꞌbeella liꞌinu nu uyecaxuꞌu beella
nzuebeella.

Nzu Jesuse lubee usticia
(Mr. 14:53-65; Lc. 22:54-55, 63-71;

Jn. 18:12-14, 19-24)
57 Che bee bene enu unaꞌtse Jesuse

unguyaꞌ beei liꞌinu niꞌi Caifás, uleꞌya
enu rnibiyaꞌ luye bee uleꞌya, zeꞌe
neyeteꞌsaꞌ bee ulaxcuela enu reca ley
cuna bee usticiaꞌ bee bene Israel.
58 Nu istu istu nzequie Pedro Jesuse
hasta ruꞌu niꞌi uleꞌya zeꞌe, nu chenu
uriña Pedro ruꞌu niꞌi uleꞌya zeꞌe uzu-
culla leta bee bene enu rriucu zeꞌe
para nú lañiꞌlla xi riꞌinu bee benecuaꞌ
Jesuse.

59 Chequie bee uleꞌya enu rnibiyaꞌ
lubee uleꞌya, nu cuna ye bee usticia
ucuaꞌna beella xa modo taꞌ beella
eluquichiaꞌ Jesuse para nú atinu.
60 Pero lá llelaꞌ beella xi eluquichiaꞌ
ataꞌ beella liꞌinu añinzuca nú huaxi
bee bene uni nú la neli contra liꞌinu,
che luzeꞌelá uriña xiucu bene enu
leꞌca uni nú la neli contra liꞌinu, 61nu
unibeei:
―Benequieꞌ uni: “Liꞌá aca chila

induꞌ Diose nu recheꞌ zecane lu chu-
natsia bichia.”

62 Chequie utsuli uleꞌya enu
rnibiyaꞌ lu ye bee uleꞌya nu unilla lu
Jesuse:
―¿Xiquie nú lecalí xi cuaquilu? ¿Xi

nucuaꞌ rnibeei lu cuendaꞌlu?
63Pero lecalí xiucuaqui Jesuse. Che

uni uleꞌya zeꞌe lunu:
―Equie cuendaꞌ Diose enu ne-

huañi, uniꞌi nú neli neca lua tunu
liꞌilu necalu Cristo lliꞌñi Diose.

64Che ucuaqui Jesuse nú uninu:
―Liꞌá nzeꞌe. Nu leꞌca nia luhua nú

lañiꞌhua liꞌáBene enuuxeꞌla Diose nú
nzucuaꞌa cueꞌtsenu chúbe, liꞌinu enu
rluꞌcu ye poder, nu leꞌca lañiꞌhua nú
nzela liñi xcabe enza liñibe.

65 Chenu ubeneꞌ uleꞌya zeꞌe nucuaꞌ
che utsalla xuculla, nu unilla:
―Lu Diose rni nucuaꞌ bedichiaꞌ nú

necha neca, ¿xinu laꞌnaꞌláꞌahua tes-
tigo? Liꞌihua ubeneꞌláꞌhua bee be-
dichiaꞌ nú necha neca uni nucuaꞌ lu
Diose. 66 ¿Xa nihua nee?
Che ucuaqui bee bene zeꞌe nú

unibeei:
―Riala nú ati nucuaꞌ.
67Che utsuxene beei lunu nu udiñi

beei liꞌinu, nu nuꞌ beei enu udichiue
lunu. 68Nu unibeei lunu:
―Tunu liꞌilu necalu Cristo, ¡uniꞌ ti

udiñi liꞌilu!
Uni Pedro nú la chululla Jesuse
(Mc. 14:66-72; Lc. 22:56-62; Jn.

18:15-18, 25-27)
69 Diquila nú nzucu Pedro ruꞌu

eliꞌyaꞌ niꞌi uleꞌya zeꞌe, che uyabica
tucu criadaꞌ uleꞌya zeꞌe lu Pedro, nu
uninchu lulla:
―Seꞌca nú leꞌca nuulu enzenuulu

Jesuse enu neca bene lu iliu Galilea.
70 Pero utsacuꞌ arquiꞌ Pedro nú

nuꞌlulla Jesuse lubee bene zeꞌe, nu
unilla:
―La riꞌá beya xi rnilu.
71 Che chu nza Pedro enza ruꞌu

puerta eliꞌyaꞌ zeꞌe, nuzeꞌeulañiꞌ stucu
criada liꞌilla nu uninchu lubee bene
enu nucuaꞌa zeꞌe:
―Leꞌca nuu benecuaꞌ enzenu Je-

suse bene eyeche Nazaret.
72 Chequie utsacuꞌ arquiꞌ zeca Pe-

dro stucu bese nú la chululla Jesuse,
nu uquieꞌella Diose nú unilla:
―La chulua benecuaꞌ.

73 Nu luzeꞌetsia bee bene enu nu-
cuaꞌa zeꞌe uyabica beei lu Pedro, nu
unibeei lu Pedro:
―Ache nzeꞌca rlubeꞌ nú necalu

tucu beneꞌ bene cuaꞌ, xne rdichiaꞌlu
tucu nú rdichiaꞌ beei.

74Pero utsutaꞌ Pedro nú unilla:
―DeteꞌDiosecastiya liꞌá tunu lania

nú neli neca la chulua bene cuaꞌ.
Nu che hora zeꞌe ubixia tucu tiula.
75 Che ulluꞌcuꞌ arquiꞌ Pedro lunú

uni Jesuse lulla: “Ante nú bixia tiula
unilálu chuna bese nú la chululu
liꞌá.” Che chu uchiuꞌu Pedro ruꞌu
eliꞌyaꞌ zeꞌe nu chiquiꞌ ungunaꞌlla nú
nehuana nzu arquiꞌlla.

27
Uyayu bee bene Jesuse lu Pilato
(Mr. 15:1; Lc. 23:1-2; Jn. 18:28-32)

1 Chenu uyeꞌe lu yuu, uyetesaꞌ ye
bee uleꞌya enu rnibiyaꞌ lubee uleꞌya
cuna bee usticia Israel nu unga tucu
necatse stichiaꞌ beella nú xa modo
riꞌi beella para nú ati Jesuse. 2 Che
ullicaꞌcu beella Jesuse unguyaꞌ beella
lu gobernador Poncio Pilato.

Xa unguti Judas
3 Nu Judas enu udeteꞌ cuenda Je-

suse, chenu ulañiꞌi nú necala nú at-
inu chiquiꞌ necha ulleꞌcai, nu uya
deꞌte cuenda zecai ala llichiꞌi melu
plata lubee uleꞌya enu rnibiyaꞌ, cuna
lubee usticia Israel, 4nu uni lubeella:
―Uriꞌá dula xne udete cuendaa

tucu bene enu lecaxi uriꞌi para nú ati.
Nu ucuaqui beella lu Judas:
―¿La biyaꞌru enzeꞌe? ¡Necatsiahuaꞌ

cuendaꞌlu!
5 Chequie uya utsiꞌqui Judas bee

melu zeꞌe liñi indu llene Jerusalén,nu
chu uya tsiꞌi añii nu ungutii.

6 Che uquieteꞌsaꞌ bee uleꞌya enu
rnibiyaꞌ bee melo zeꞌe, nu uni beella
lusaꞌ beella:
―Leca modo duaꞌahua melu quieꞌ

liñi alcancía elu nuꞌ dimi uꞌna, xne
necane melo nú uyaxu nú ati tucu
bene.

7Chechuunga tucunecatse stichiaꞌ
beella nú tsi beella tucu yuu elu rlua
bee bene yuu nú recacheꞌ exquiꞌñia
cuna dimi zeꞌe, para nú aca zeꞌe
pandiuñi elu achiꞌ bee bene rene.

8 Enzeꞌe hasta nee lee yuu zeꞌe, yuu
rene. 9 Scua uyalu tucu nú uni pro-
feta Jeremías chenu unilla: “Uyucu
bee bene ala llichiꞌi melo plata (pre-
cionúuni beebene Israel nú secanu),
10 nu cuna melo cuaꞌ utsi beella tucu
yuu elu rlua bene yuu nú recacheꞌe
exquiꞌñia, tucu nú uni Diose lua nú
acane.”

Unedichiaꞌ Pilato lu Jesuse
(Mr. 15:2-5; Lc. 23:3-5; Jn. 18:33-

38)
11 Chenu uyayu bee bene Jesuse

lu gobernador Poncio Pilato, che
unedichiaꞌlla lu Jesuse, nú unilla:
―¿Liꞌilu necalu arreꞌ bee bene Is-

rael la?
Che uni Jesuse lulla:
―Ahuaꞌ, tucu nú unilu scua

necane.
12 Nu chenu rtaꞌquiya bee uleꞌya

enu rnibiyaꞌ lubee uleꞌya cuna bee
usticiaꞌbee bene Israel liꞌinu, lecalí xi
ucuaquinu. 13Che uni Pilato lunu:
―¿Xieꞌ la yeneꞌlu ye beenú rni cun-

dra bee benecuaꞌ lu cuendaꞌlu la?
14Pero niꞌ tucu bedichiaꞌ né cuaqui

Jesuse lu pilato, che chiquiꞌ nzenu
arquiꞌlla.

Unibiyaꞌ bee bene nú ati Jesuse
(Mr. 15:6-20; Lc. 23:13-25; Jn.

18:38–19:16)
15 Nu bee bichia zeꞌe reca eliñi

baxcu neca costumbreꞌ Poncio Pi-
lato nú rlaꞌalla tucu bene enu nchiñi
niꞌcuꞌ, tatse tucu bene enu nacuꞌ bee
bene nu laꞌa. 16 Leꞌca bee bichia zeꞌe
nchiñi tucu bene enu lee Barrabás
niꞌcuꞌ, nu ye bee luhuare nediyaꞌlaꞌ
bee bene ti necalla. 17 Nu chenu
neyeteꞌsaꞌla beebene zeꞌe, unedichiaꞌ
Pilato lubeella nú unilla:
―¿Tabene enuniarquiꞌhuanú laꞌa:

Barrabás la?, urre ¿Jesuse enu rni bee
bene nú neca Cristo la?

18Uni Pilato scua xne uriꞌilla beyaꞌ
nú equie nú riatsia arquiꞌbeella
enzeꞌe udeteꞌ cuenda beella Jesuse
lulla.

19 Chenu uzucu Pilato elu
rnibiyaꞌlla nu rlualulla lu cuendaꞌ
Jesuse, uriña tucu resunaꞌ unaꞌalla
lulla nú uninchu lulla: “La riꞌchialu
benecuaꞌ xne lecaxi equiya rluꞌculla,

xne necha uni xcalaꞌa rulaꞌ quieꞌ lu
cuendaꞌlla.”

20 Pero bee uleꞌya enu rnibiyaꞌ
lubeelá bee uleꞌya cuna bee usticiaꞌ
bee bene Israel uduꞌ beella arquiꞌ bee
bene enu nucuaꞌa zeꞌe nú nacuꞌ beei
lu Pilato nú laꞌalla Barrabás,nu ati Je-
suse. 21Chequie uniaꞌla Pilato lubeei:
―¿Ta lu rucu beella niarquiꞌhuanú

laꞌa che?
Che uni bee bene zeꞌe lulla:
―Ulaꞌa Barrabás.
22Nu uni Pilato lubeella:
―¿Nu xi riꞌinua Jesuse enu rni bee

bene nú neca Cristo?
Che uni ye beella:
―¡Uquieꞌe nucuaꞌ lu cruse!
23Nu uni Pilato lubeella:
―Pero ¿xi nú necha neca uriꞌilla?
Che stucuaꞌla urixialibeella nú uni

beella:
―¡Uquieꞌe nucuaꞌ lu cruse!
24 Chenu uriꞌi Pilato beyaꞌ nú

lariaꞌlla ana tsulla lubee bene zeꞌe
sino que maselá rixialibeei, che
unibiyaꞌllanúyeꞌtayu tucubene inza,
nu unalla ante lu ye bee bene zeꞌe, nú
unilla:
―Lecaxi culpaa nú ati bene cuaꞌ,

necatsia nucuaꞌ cuendaꞌhua.
25Cheuniyebeebenezeꞌe luPilato:
―¡Neca nucuaꞌ culpaꞌru cuna bee

lliꞌñiru, nú ati benecuaꞌ!
26 Chequie ulaꞌa Pilato Barrabás,

nu chu unibiyaꞌlla nú zeteꞌcheꞌ bee
sundado Jesuse, nu udeteꞌ cuendalla
liꞌinu lubee sundado para nú quieꞌe
beei liꞌinu lu cruse.

27 Che unguyaꞌ bee sundado zeꞌe
Jesuse liñi palacioꞌ gobernador, elu
uyetesaꞌ ye beei lunu. 28 Che ulua
beei xucunu, nu ungutu beei liꞌinu
tucu laquie neluu, 29nuurecheꞌe beei
tucu elluꞌñi nú necacheꞌ eche uzucuꞌ
beei equienu, leꞌca uzucuꞌ beei tucu
bara yanu chube. Che chu utsulliqui
beei lunu nu xitse uriꞌchia beei liꞌinu
nú unibeei lunu:
―¡Huañi arreꞌ bee bene Israel!
30 Nu leꞌca utsuxene beei lunu, nu

mismo bara nú udeteꞌ beei yanu un-
guxi beei yanu uduꞌbeei equienu.
31 Chenu ulaxu nú xitse uriꞌinu beei
liꞌinu, ulua zeca beei laquie neluu nú
ungutu beei liꞌinu, nu ungutu zeca

beeinúnecacaxucunu liꞌinu. Cheun-
guyaꞌ beei liꞌinu para nú quieꞌe beei
liꞌinu lu cruse.

Uquieꞌe beei Jesuse lu cruse
(Mr. 15:21-32; Lc. 23:26-43; Jn.

19:17-27)
32 Chenu nzenu beei Jesuse nú

quienu lu cruse ullaꞌca beei tucu
bene eyeche Cirene, enu lee Simón,
che unibiyaꞌ bee sundado zeꞌe lulla
nú uyaꞌlla cruseꞌ Jesuse.

33 Nu chenu uriña beei tucu
luhuare nú lee Gólgota, nu rni nucuaꞌ
Lluca equie bene nguti. 34Zeꞌe udeteꞌ
beei biñu nú nucha inza nú nelá
güeꞌnu, pero chenu utiꞌñiaꞌnue, né
zelanu agüeꞌnue.

35 Chenu ulaxu nú uquieꞌe bee
sundado zeꞌe Jesuse lu cruse, urita
beei tucu rifa equie xucunu para nú
ritsiꞌbeei xucunu lu saꞌbeei. Scua
uyalu tucu nú uquieꞌe tucu profeta
lu ichiꞌ Stichiaꞌ Diose elu rni: “Ita
bee sundado tucu rifa equie xucua
biꞌya ta beei riꞌi anae.” 36 Che chu
ucuaꞌa beei zeꞌe para nú riꞌiucu beei
liꞌinu. 37 Nu equie cruseꞌnu uquieꞌe
beei tucu letrero nú rni xinu uquieꞌe
beei liꞌinu lu cruse. Nu letrero zeꞌe
rni: “Neca ninguieꞌ Jesuse arreꞌ bee
bene Israel.”

38 Leꞌca uquieꞌe bee sundado zeꞌe
chiucu huanaꞌ lu tucua cruse, tucu
nzeꞌe cueꞌtsenu chube nu stucu nzeꞌe
cueꞌtsenu chubeca. 39 Nu bee bene
enu udete lunu zeꞌe, uriꞌqui equie
beei nu rnibeei bee bedichiaꞌ nú
necha neca lunu, 40nu rnibeei lunu:
―Manú unilu nú chilalu indu

llene Jerusalénnulu chunatsia bichia
recheꞌ zecalue, utsilaꞌa liꞌilu nee.
Tunu neliꞌilu nú necalu lliꞌñi Diose,
ulaca lu cruse cuaꞌ.

41 Leꞌca scua bee uleꞌya enu
rnibiyaꞌ lubeelá bee uleꞌya cuna bee
ulaxcuela enu reca ley, cuna bee
fariseo nu cunabee usticia Israel, uni
beella huaxi bee bedichiaꞌ nú necha
neca lunu, nu unibeella lusaꞌbeella:

42―Utsilaꞌa nucuaꞌ bee bene, pero
laca nucuaꞌ tsilaꞌa nucuaꞌ liꞌi nucuaꞌ.
Tunu neca nucuaꞌ arreꞌ bee bene Is-
rael, chu laca nucuaꞌ lu cruse nu che

chili arquiaꞌahua nucuaꞌ. 43Nzelí ar-
quiꞌ nucuaꞌ Diose, nee tsilaꞌa Diose
nucuaꞌ tunu secanu nucuaꞌ, xne rni
nucuaꞌ nú neca nucuaꞌ lliꞌñi Diose.

44Nu hasta bee huanaꞌ enu nequie
lu stucu cruse cueꞌtsenu unibeei bee
bedichiaꞌ nú necha neca lunu.

Chenu unguti Jesuse
(Mr. 15:33-41; Lc. 23:44-49; Jn.

19:28-30)
45 Chenu unga rrebichia ucabelí

diquineca lu iliulabe, hasta rquie
chuna uche. 46Nu rquie chuna uche
zeꞌe, urixiali Jesuse nu uninu:
―Elí, Elí, ¿lama sabactani?, rni be-

dichiaꞌ cuaꞌ: Diosea, Diosea, ¿xinu ut-
sanaꞌ arquiꞌlu liꞌá?

47 Chenu ubeneꞌ bee bene enu nu-
cuaꞌa zeꞌe nú uninu scua, che unibeei
lusaꞌbeei:
―Aꞌa rixialla profeta Elías.
48 Che chu uyaxuꞌu tucu beei nu

ucuacha nzeꞌe tucu esponja lu inza
vinagre, nu uzucuꞌi lliꞌi tucu ixiꞌ, nu
utiꞌi esponja cuaꞌ ruꞌu Jesuse para nú
güeꞌnu inza vinagre cuaꞌ. 49Pero tex-
cuaꞌa beei enu nucuaꞌa zeꞌe uni:
―La riꞌinululla scua biꞌya se nzeꞌta

Elías tsilaꞌa liꞌilla.
50 Che juerte urixiali Jesuse stucu

bese, nu chu ungutinu. 51 Chequie
hora zeꞌe utsa cortina llene nú
nziꞌquinala liñi indu llene Jerusalén,
nuutsaarliꞌtillunehastaayanuhasta
aquié. Nu unga xuú lu iliulabe nu
uleꞌe bee quielaa, 52 nu uyaꞌla bee
eluhua nu uhuañi zeca huaxi bee
bene enu nzeli arquiꞌ Diose, bee enu
unguti. 53 Che uchiuꞌu beella liñi
eluhua lulá nú uhuañi Jesuse, nu
uyuꞌu beella Jerusalén. Nu zeꞌe ulañiꞌ
huaxi bee bene liꞌibeella.

54 Che capitán cuna beelá bee sun-
daduꞌlla enu rriucu Jesuse, chenu
ulañiꞌ beella nú reca xú nu cuna ye
beenú reca, chiquiꞌ ulliqui beella nu
unibeella lusaꞌ beella:
―¡Neli nú neca benequieꞌ Lliꞌñi

Diose!
55Nu huaxi bee unaꞌa enu uyaquie

Jesuse desde Galilea enu uriꞌi elietsa
lunu nucuaꞌa beenchu istu zeꞌe riꞌya
beenchu lunú reca. 56Leta bee unaꞌa
quieꞌ nzu María Magdalena, cuna

María naꞌ Jacobo nu José, nu cuna naꞌ
bee llianaꞌ Zebedeo.

Chenu uhuachiꞌ Jesuse
(Mr. 15:42-47; Lc. 23:50-56; Jn.

19:38-42)
57 Chenu uyuꞌu rulaꞌ, uriña tucu

bene xene enu lee José, necalla
bene eyeche Arimatea, nu leꞌca
uyanzenulla Jesuse. 58 Nu uyalla lu
Pilato uyanaꞌculla cuerpoꞌ Jesuse.
Che unibiyaꞌ Pilato nú deteꞌ cuenda
bee sundado cuerpoꞌ Jesuse lulla,
59 nu chu unaꞌtsella cuerpoꞌ Jesuse
nu utelallanu tucu sábana nú lecaxi
naa 60 nu che uya caꞌchiꞌlla cuerpoꞌ
Jesuse liñi tucu eluhua cuqui nú
neca steneꞌlla, nú udaꞌñilla liñi tucu
quielaa, nu utsacuꞌlla tucu quiee
llene ruꞌu eluhua zeꞌe nu chu nzialla.
61 Ruꞌu eluhua zeꞌe nzucu María enu
neca bene eyeche Magdalena cuna
stucuMaría.

Uriucu bee sundado ruꞌu eluhuaꞌ
Jesuse

62 Chenu uyeꞌe lu yuu bichia nú
sulachi bee bene uya bee uleꞌya enu
rnibiyaꞌ lubeeuleꞌya cunabee fariseo
lu Pilato, 63nu uni beella lu Pilato:
―Detá,nchiucuꞌarquiꞌrunúchenu

nehuañiscaꞌ bene enu nequichiaꞌ
cuaꞌ, uni nucuaꞌ nú detetsia chuna
bichia huañizeca nucuaꞌ lu eluti.
64 Enzeꞌe unibiyaꞌ nú aca ucu ruꞌu
eluhua cuaꞌhastanúzaꞌ chunabichia
para nú la cha bee beneꞌ nucuaꞌ rulaꞌ
che cachiꞌ cuerpoꞌ nucuaꞌ, nu ni bee
beneꞌ nucuaꞌ lubee bene nú uhuañi
zeca nucuaꞌ stucu bese. Xne tunu riꞌi
bee beneꞌnucuaꞌ scua chemasescaꞌlá
aca llene eluquichiaꞌ cuaꞌ luquelá
eluquichiaꞌ nú uni nucuaꞌ rluti.

65Che chu uni Pilato lubeella:
―Nucuaꞌacua bee sundado. Para

nú riꞌi ucue. Uyaꞌhua beei nu
utsaꞌcutaꞌhua ruꞌu eluhua zeꞌe.

66 Che nzuebeella, nu utsacuꞌtaꞌ
beella ruꞌu eluhua zeꞌe, nu chu
utsaꞌna beella bee sundado rriucue.

28
Chenu uhuañi zeca Jesuse nú

ungutinu
(Mr. 16:1-8; Lc. 24:1-12; Jn. 20:1-

10)

1 Chenu udete bichia nú sulachi
bee bene, nu chenu uyeꞌe lu yuu
zilaꞌ domingo. Che uyabiꞌya María
Magdalena cuna stucu María ruꞌu
eluhuaꞌ Jesuse. 2 Che tuꞌnatsia
unga tucu xú nú juerte, xne ulaca
tucu ángeleꞌ Diose enza liñibe nu
uyabica ángele zeꞌe ruꞌu eluhua nu
uyucunu quiee nú nacuꞌ ruꞌu eluhua
zeꞌe, nu uzucunu equiee, 3 nu rulu
siquiꞌ ángele zeꞌe xi rulusiquiꞌ lee
chenu riaꞌlane, nu xucunu niquichiu
aꞌquieꞌe xi nequichi iqui. 4 Chenu
ulañiꞌ bee sundado enu rriucu ruꞌu
eluhua zeꞌe ángele cuaꞌ, chiquiꞌ unga
tseꞌtseꞌbeei núulliqui beei, nuuzanaꞌ
beei lu yuuxiuzanaꞌbenenguti. 5Che
uni ángele cuaꞌ lubee unaꞌa cuaꞌ:
―La lliquihua. Liꞌá nediyaa

nú rlaꞌnahua Jesuse, enu uquie lu
cruse. 6 Pero lecaꞌnu caꞌa, xne
uhuañi zecanu lueluti tucunúuninu.
Utebiꞌyacuruhuaeluuricucuerpoꞌnu
ne lañiꞌhua, 7 nu nee chu uquia
tixiuleꞌexuhua lubee beneꞌnu: “Nú
uhuañi zecanu lu eluti, nu rlutilánu
nzanu lu iliu Galilea, luquela liꞌihua
nu zeꞌe lañiꞌhuanu.” Nucuaꞌtsia neca
nú rixiuleꞌa luhua.

8 Chequie uchiuꞌu beella ruꞌu
eluhua zeꞌe, nu xexuꞌu beella nzuella
nzetixiuleꞌe beella lubee beneꞌnu.
Diquitse xiqui beella nu leꞌca ñia nzu
arquiꞌbeella. 9 Chenu nzuebeella
ulubeꞌlu Jesuse lubeella inziu nu
uninu lubeella. Che uyabica beella
lunu nu uluꞌcu beella ulaꞌna lunu,
nu uchiꞌchi beella cuchiuꞌnu, 10 nu
uninu lubeella:
―La lliquihua. Uquia tixiuleꞌehua

lubee benea nú cha beella lu iliu
Galilea, nu zeꞌe lañiꞌ beella liꞌá.

Lunú uni bee sundado
11 Diquila nú nzubee bee unaꞌa

zeꞌe, leꞌca nzubee chiucu chuna
bee sundado eyeche zeꞌe nzetixi-
uleꞌe beei lubee uleꞌya enu rnibiyaꞌ
lubeelá bee uleꞌya luye nú unga.
12 Che bee uleꞌya enu rnibiyaꞌ cuaꞌ
uyabedichiaꞌnu beei bee usticiaꞌ bee
bene Israel para nú tucu ricucheꞌtse
stichiaꞌ beella, nú xi riꞌi beella nu
che udeteꞌ beella huaxi dimi ya bee

sundado, 13 nu uni beella lubee
sundado zeꞌe:
―Uniꞌtsiahua nú rulaꞌ chenu

raꞌtsehua ubeꞌta bee beneꞌ Jesuse
ucachiꞌ cuerpoꞌnu. 14 Che tunu
acabiyaꞌ gobernador nucuaꞌ, liꞌicaru
niru lulla para nú lecaxi riꞌinulla
liꞌihua.

15 Che unaꞌtse bee sundado dimi,
nu uriꞌi beei tucu nú unibeella lubeei
nú riꞌi beei. Nu eluquichiaꞌ cuaꞌ nzeli
arquiꞌ bee bene Israel hasta bichia
quieꞌ.

Lunú unibiyaꞌ Jesuse nú riꞌi bee
beneꞌnu

(Mr. 16:14-18; Lc. 24:36-49; Jn.
20:19-23)

16Chenzubeeyechetuꞌcubeebeneꞌ
Jesuse lu iliu Galilea, equie dañi
elu unilanu lubeella nú chue beella.
17 Nu chenu ulañiꞌ beella Jesuse
uluꞌcu beella ulaꞌna lunu, añinzucanú
nuꞌ beella la chili arquiꞌ nú necanu
Jesuse. 18Cheuyabica Jesuse lubeella
nu uninu lubeella:
―Uliquiꞌ Diose ye poder lua para

nú nibiyaꞌa liñibe cuna luyuu iliu-
labe. 19 Enzeꞌe uquiahua diqui lu
iliulabe uzeꞌteꞌhua bee bene stichiaꞌa
para nú aca beei bee benea. Nu ur-
inzahua beei equie nú lee Pa liñibe,
cuna equie cuendaꞌ lliꞌñinu nu cuna
equie cuendaꞌ Espíritu Santo, 20 nu
uzeꞌteꞌhua bee bene nú zucuꞌ beei ye
nú unilaa luhua. Nu nia luhua nú
yebee bichia nzua cuna liꞌihua, hasta
chenu laxu iliulabe. Amén.

Bedichiaꞌ nzeꞌcaꞌ
Jesucristo nú uquieꞌe

SanMarcos

Chenu uzeteꞌ Juan Bautista bee
bene StichiaꞌDiose

(Mt. 3:1-12; Lc. 3:1-9, 15-17; Jn.
1:19-28)

1 Singuie uquixie bedichiaꞌ nzeꞌcaꞌ
Jesucristo, Lliꞌñi Diose. 2 Huaꞌtu
uhuañi tucu profeta enu lee Isaías
enu uquieꞌe lunú uni Diose, nu uni
Diose:
Xeꞌlaa tucu benea cha rluti lulu,
paranú tsu tsiñiallabeebenenúzucuꞌ

bee bene stichiaꞌlu.
3Lu tucu dañi achi elu la nucuaꞌa bee

bene
yeneꞌbeebenechibenequieꞌnúnilla:

“Utsu tsiñahua arquiꞌhua xne
nzeꞌta liꞌinu enu neca
Dioseꞌahua.

Utsanaꞌ arquiꞌhua stulahua para
nú yucu arquiꞌhua stichiaꞌnu.”

4 Uzaꞌ bee bedichiaꞌ quieꞌ chenu
ubeꞌta Juan urinzalla bee bene unga
nucuaꞌ lu tucu dañi achi elu la
nucuaꞌa bee bene, nu unilla:
―Ucheꞌehua arquiꞌhua lu stulahua

nu uzuꞌcuꞌhua nú rni Diose, para nú
riꞌi Diose perdona liꞌihua che rinza-
hua.

5 Chequie uchiuꞌu huaxi bee bene
lubee iliu Judea cuna bee bene eye-
che llene Jerusalén uriñabeei lu Juan
para nú yeneꞌbeei nú rnilla. Che
uxucuꞌdulabeei stulabeei nu urinza
Juan liꞌibeei reꞌcu Jordán.

6 Xucu Juan necacheꞌ ichiatsuꞌ
camello nu sinchiu nú riuꞌu xlaꞌculla
necacheꞌ iti, nu elubacu nú udac-
ulla neca xeꞌchiu cuna lliña dañi.
7 Udixiuleꞌella lubee bene zeꞌe nú
unilla:
―La leꞌe nú nzeꞌta tucu bene enu

chiquiꞌ nibiyaꞌ luquela liꞌá, niꞌ nú hua
lucunu la yala xne neca equielánu
lua. 8 Liꞌá rrinza liꞌihua cuna inza,
pero liꞌinu rinzanu liꞌihua cuna
Espíritu Santo.

Chenu urinza Juan Bautista Jesuse
(Mt. 3:13-17; Lc. 3:21-22)

9 Bee bichia zeꞌe uchiuꞌu Jesuse
eyeche Nazaret nú nchiucuꞌ lu iliu
Galilea. Che uriñanu lu Juan nu ur-
inza Juan liꞌinureꞌcu Jordán. 10Chenu
uchiuꞌu Jesuse lu inza, ulañiꞌnu nú
uyaꞌla liñibe nu nzeꞌta laca Espíritu
Santo equienu. Xi neca tucu paloma.
11 Nu uyene tucu chii enza liñibe nu
uni chii zeꞌe:
―Liꞌilu necalu lliꞌñia nu chiquiꞌ

seꞌca liꞌilu nu ñia nzu arquia lulu.
Chenu uriꞌi bezeꞌlu preu Jesuse
(Mt. 4:1-11; Lc. 4:1-13)

12Cheelá uriꞌi Espíritu Santo núnza
Jesuse lu tucudañiachi elu lanucuaꞌa
bee bene. 13 Zeꞌe uyaꞌnanu chiuꞌa
bichia si rulaꞌ elu nucuaꞌa bee nañi
dañi, cheuriꞌi bezeꞌlu preu liꞌinupara
nú la zucuꞌnu nú rni Diose. Pero né
riꞌi bezeꞌlu ana lunu cheelá uriña bee
ángeleꞌDiose lununuuzibiꞌbee ángele
zeꞌe lunu.

Chenu uquixie Jesuse nú uzeteꞌnu
bee bene

(Mt. 4:12-17; Lc. 4:14-15)
14 Chenu netse Juan niꞌcuꞌ uya Je-

suse lubee eyeche lu iliu Galilea, nu
udixiuleꞌenu bedichiaꞌ nzeꞌca lubee
bene nú xa neca lunú rnibiyaꞌ Diose.
15 Singuie uninu lubee bene zeꞌe:
―Uriñala bichia nú ucuaqui uꞌna

Diose huaꞌtu. La acaxeaꞌ nú enta nú
nibiyaꞌ Diose lu iliulabe quieꞌ. Enzeꞌe
utsanaꞌ arquiꞌhua stulahua nu uchili
arquiꞌhua bedichiaꞌ nzeꞌcaꞌ Diose.

Ubixia Jesuse tacu bee bene enu
rucu bee bela para nú aca beella bee
beneꞌnu

(Mt. 4:18-22; Lc. 5:1-11)
16 Chenu udete Jesuse ruꞌu inzatuꞌ

Galilea ulañiꞌnu Simón cuna bichii
Andrés nú siꞌqui beei ixiu nú rucu
bela lu inzatuꞌ zeꞌe xne neca beei enu
rucu bela. 17Chequie uninu lubeei:
―Utequiehua liꞌá para nú

zeteahua nú nihua lubee bene para
nú aca beei benea luhuare nú ru-
cuhua bee bela.

18 Hora zeꞌe utsaꞌna beei ixiu nú
rucu bela nu chu nzequie beei liꞌinu
che. 19 Lleꞌnatsia enza lu zeꞌe ulañiꞌ

Jesuse Jacobo cuna Juan neca beei
llianaꞌ tucu bene enu lee Zebedeo.
Nucuaꞌa beei liñi barcoꞌ beei rquielaꞌ
beei ixiu nú rucu bela. 20 Nu ubixia
Jesuse liꞌibeei, che utsaꞌna beei paꞌ
beei cuna bee mozoꞌ beei liñi barco
nu chu nzuebeei cuna liꞌinu.

Chenu uriꞌiyeca Jesuse tucu bene
enu seca ichiaꞌ benechiquiꞌ

(Lc. 4:31-37)
21 Chenu uriña beella cuna Jesuse

eyeche Capernaum. Bichia nú su-
lachi bee bene Israel, uyuꞌunu liñi
induꞌ beella nu uquixienu uzeteꞌnu
bee bene zeꞌe. 22 Chiquiꞌ nzenu ar-
quiꞌ bee bene zeꞌe lunú seteꞌnu xne
seteꞌnu bee bene xi neca tucu bene
enu chiquiꞌ rnibiyaꞌnubee ulaxcuela
enu reca leyꞌMoisés la zeteꞌbeei scua.
23Liñi indu zeꞌe nzucu tucu niyu enu
nchiñi benechiquiꞌ arquiꞌ, nu rixiali
niyu zeꞌe nú rni:

24 ―¿Xinu rriꞌchialu liꞌiru Jesuse
bene eyeche Nazaret? ¿Uriñalu para
nú nitilulu liꞌiru la? Nuꞌlua liꞌilu nú
necalu beneꞌDiose nu la luꞌculu dula.

25 Chequie uriꞌinu nú uquiꞌyaꞌ
benechiquiꞌ nu uninu:
―¡Uzaca nu uchiuꞌu arquiꞌ niyu

quieꞌ!
26 Che utsiꞌqui benechiquiꞌ niyu

zeꞌe lu yuu, nu uriꞌi ichia ziñia lu
niyu zeꞌe. Nu chiquiꞌ juerte rixialii nu
chu uchiuꞌi arquiꞌ niyu zeꞌe. 27 Che
ye bee bene enu nucuaꞌa zeꞌe uyanu
arquiꞌbeei nú unibeei lu saꞌbeei:
―¿Xi nucuaꞌ? Nú, ¡necheꞌe seteꞌ nu-

cuaꞌ liaꞌahua chiquiꞌ rnibiyaꞌ nucuaꞌ
hasta bee benechiquiꞌ sucuꞌ nú rni
nucuaꞌ!

28 Scua yexetsia uriꞌchia bedichiaꞌ
diqui lu iliu Galilea lunú uriꞌi Jesuse.

Uriꞌiyeca Jesuse suegraꞌ Pedro
(Mt. 8:14-15; Lc. 4:38-39)

29 Chequie chenu uchiuꞌu beella
liñi indu zeꞌe. Nzenu Jesuse, Jacobo
cuna Juan niꞌ Simón cuna Andrés.
30Zeꞌe nuxu suegraꞌ Simón nu secalla
xlee. Chequie chenu uriña Jesuse
zeꞌe, udixiuleꞌe beei lunu nú ritilla.
31Chequie uyabicanu elu nuxulla nu
unaꞌtsenu yalla nu uletsanu liꞌilla.

Horazeꞌeuchiuꞌuxleenúsecalla. Che
udeteꞌlla nú udacu beella.

Uriꞌiyeca Jesuse huaxi bee bene enu
riti

(Mt. 8:16-17; Lc. 4:40-41)
32 Chenu uhuatseꞌ bichia nu enta

chuꞌu rulaꞌ. Uquixie bee bene nú
uriñayubeeiyebeebeneenuriti cuna
bee bene enu nchiñi benechiquiꞌ ar-
quiꞌ lu Jesuse. 33Uyetesaꞌ ye bee bene
eyeche zeꞌe ruꞌu niꞌi elu nzucunu.
34 Uriꞌiyeca Jesuse bee bene enu riti
ye luu bee elichia nú seca beei, cuna
nú uhuanu bee benechiquiꞌ arquiꞌ
bee bene. Pero né zelanu nú ani bee
benechiquiꞌ, xne nuꞌlu beei liꞌinu.

Uzeteꞌ Jesuse Stichiaꞌ Diose lubee
bene lu iliu Galilea

(Lc. 4:42-44)
35 Chenu lá yeꞌe lu yuu nu

necabescaꞌ nzu uzetee Jesuse nu
uchiuꞌunu eyeche zeꞌe nunzanu tucu
luhuare elu lecalí ti nuꞌ para nú
nacuꞌnu lu Diose zeꞌe. 36 Chequie
uya Simón cuna beelá bee bene enu
neyeteꞌi nu uyacuaꞌna beei Jesuse.
37 Chenu ullelaꞌ beei liꞌinu, unibeei
lunu:
―Huaxi bee bene rcuaꞌna liꞌilu.
38Che uninu lubeei:
―Chaꞌahua lubee eyeche axu caꞌa

para nú leꞌca ixiuleꞌa Stichiaꞌ Diose
lubee bene cuaꞌ xne enzeꞌe uriña.

39 Che udixiuleꞌenu Stichiaꞌ Diose
lubee bene liñi bee induꞌ bee bene Is-
rael diqui lu iliu Galilea. Nu uhuanu
benechiquiꞌ arquiꞌ bee bene.

Uriꞌiyeca Jesuse tucu bene enu
ulleꞌca elichia nú lee lepra

(Mt. 8:1-4; Lc. 5:12-16)
40 Tucu bichia uriña tucu niyu enu

seca elichia nú lee lepra lu Jesuse nu
utsu lliquii lunu nu uni:
―Tunu laca arquiꞌlu nuꞌ beyaꞌ nú

riꞌiyecalu liꞌá.
41 Chequie chiquiꞌ uhuaꞌa arquiꞌ

Jesuse niyu zeꞌe nu uricuꞌnu yanu
equiei nu uninu:
―Niarquia nú yecaꞌlu, uyecaꞌ nee.
42 Chenu uninu scua, hora zeꞌe

uyecaꞌi elichianúsecainu lecaꞌxinai.
43Che uduꞌ nziunu liꞌi nu uninu lui:

44 ―Nia lulu nú la ixiuleꞌelu nu-
cuaꞌ lu niꞌ tucu bee bene nú xa
uyecaꞌlu. Lu uleꞌyatsia uquiatixi-
uleꞌe nú uyecaꞌlaꞌlu. Che deteꞌlu
tucu uꞌna lu Diose tucu nú unibiyaꞌ
Moisés, paranú riꞌi bee benebeyaꞌnú
uyecaꞌlaꞌlu.

45 Pero chenu nzia niyu zeꞌe, né
tsacuꞌ arquiꞌi. Aꞌla mase udixiuleꞌi
lu titse bee bene nú xa uriꞌiyeca Je-
suse liꞌi. Enzeꞌe leca modo nú achuꞌu
Jesuse lu niꞌ tucu bee eyeche zeꞌe.
Enzeꞌe enzetsianu dañi elu lecaꞌ niꞌi
bee bene. Pero uyascaꞌ huaxi bee
benebeeeyechediqui abenchilaꞌzeꞌe
elu nzucunu.

2
Chenu uriꞌiyeca Jesuse tucu bene

enu neati cuerpoꞌ
(Mt. 9:1-8; Lc. 5:17-26)

1 Xiucu xuna bichia lu zeꞌe, uyuꞌu
zeca Jesuse eyeche Capernaum nu
ungabiyaꞌ bee bene zeꞌe nú nzucunu
tucu niꞌi. 2 Che yexetsia uyetesaꞌ
huaxi bee bene ruꞌu niꞌi elu nzu-
cunu zeꞌe, nu uchee liñi niꞌi zeꞌe, niꞌ
ruꞌu puerta la acaꞌ riña beelá bee
bene, nu udixiuleꞌenu Stichiaꞌ Diose
lubee bene zeꞌe. 3 Zeꞌe uriñayuu tacu
bene enu nuyaꞌ tucu niyu enu neati
cuerpoꞌ. 4 Pero né riꞌi beei ana nú a
riña beei hasta lu Jesuse, xne nucuaꞌa
huaxi bee bene liñi niꞌi zeꞌe. Enzeꞌe
uxaꞌla beei equie niꞌi zeꞌe, nu cuna
camilla ulaca beei niyu enu riti zeꞌe
hasta elu nzu Jesuse. 5 Chenu ulañiꞌ
Jesuse nú nzeli arquiꞌbeei liꞌinu, che
uninu lu niyu enu riti zeꞌe nu uninu:
―Niyu uriꞌá perdona stulalu nee.
6 Pero zeꞌe nucuaꞌa bee ulaxcuela

enu reca leyꞌ Moisés nu uriꞌi beei el-
liebacuꞌ nú unibeei: 7 “¿Ti neca nu-
cuaꞌ? Nú rni nucuaꞌ tucu nú neca
nucuaꞌ Diose. Xne tucutsia Diose rriꞌi
perdona xtula bee bene.” 8Pero hora
zeꞌe uriꞌi Jesuse beyaꞌ lunú rriꞌi beei
elliebacuꞌ. Enzeꞌe uninu lubeei:
―¿Xinu uriꞌihua ellibacuꞌ scua?

9 ¿Ta nú mase neriñaꞌ nú aca nú
nia lulla: “Uriꞌá perdona xtulalu”,
urre nia lulla: “Uzetee, nu unaꞌtse
camiyaꞌlu nu uquiaꞌa”? 10 Pero nee
lubea luhua nú liꞌá Bene enu uxeꞌla

Diose rluꞌcua nú rnibiyaꞌa lu iliulabe,
para nú riꞌá perdona stula bee bene.
Uni Jesuse lu niyu enu riti zeꞌe:
11―Nia lulu nú uzetee nu unaꞌtse

camiyaꞌlu nu uquiaꞌa niꞌlu nee.
12 Hora zeꞌe uyecaꞌ niyu zeꞌe nu

unaꞌtsei camillaꞌi nu chu uchiuꞌi liñi
niꞌi zeꞌe. Ulañiꞌ ye bee bene enu
nucuaꞌa zeꞌe nucuaꞌ nu unibeei be-
dichiaꞌ nzeꞌca lu Diose. Nu chiquiꞌ
uyanu arquiꞌ ye bee benecuaꞌ lunú
ulañiꞌ beei nu unibeei.
―Lascaꞌ lañiaꞌhua niꞌ tucu bese

lunú ulañiaꞌhua nee.
Ubixia Jesuse tucu bene enu lee

Leví
(Mt. 9:9-13; Lc. 5:27-32)

13 Cheelá nza zeca Jesuse ruꞌu in-
zatuꞌ Galilea. Zeꞌe uyetesaꞌ huaxi
bee bene lunu nu uzeteꞌnu liꞌibeei.
14 Chenu udetenu zeꞌe, ulañiꞌnu Leví
necai llianaꞌ tucu bene enu lee Alfeo.
Leví quieꞌnzucui elu rriꞌi cubre equie
bee impuestos lubee bene nu uninu
lui:
―Ute quie liꞌá.
Nu chu utsuli Leví nu nzai cuna

liꞌinu.
15 Chenu nzucu Jesuse lu mexa liñi

niꞌi Leví, cuna bee beneꞌnu udacu-
nunu huaxi bee bene enu rriꞌi cubre
equie bee impuestos cuna bee bene
enu la nehuañi tucu nú rnibiyaꞌ leyꞌ
Moisés, xne nzequie huaxi bee bene
cuaꞌ liꞌinu. 16 Chequie nucuaꞌa chi-
ucu chuna ulaxcuela enu reca leyꞌ
Moisés cunabee fariseo enuulañiꞌnú
racunuu Jesuse bee benecuaꞌ. Che
unibeei lubee beneꞌnu:
―¿Xinu racunuumaestroꞌhua cuna

bee bene enu rriꞌi cubre equie bee
impuesto? ¿Cuna bee bene enu la
nehuañi tucu nú rnibiyaꞌ leyꞌMoisés?

17 Chenu ubeneꞌ Jesuse nucuaꞌ, un-
inu lubee bene cuaꞌ:
―Bee bene enu la aca riti, la ze-

calaꞌchaꞌ bee nzeꞌe tucu doctor. Pero
bee bene enu riti, rquiꞌña bee nzeꞌe
tucu doctor. Enzeꞌe nzela nee, para
núbixia bee benenú cheꞌe arquiꞌbeei
lu dula nú rluꞌcu beei. Lá yela lubee
bene enu rriꞌi elliebacuꞌ nú la luꞌcu
dula.

Udixiuleꞌe Jesuse xa neca equie
cuendaꞌ chenu la acu bee bene lunú
rluꞌcu beei ulaꞌna lu Diose

(Mt. 9:14-17; Lc. 5:33-39)
18 Tucu bichia udeteꞌ bee beneꞌ

Juan Bautista cuna bee fariseo bichia
nú né acu beella equie nú rluꞌcu
beella ulaꞌna lu Diose, nu uriña chi-
ucu chuna bee bene lu Jesuse nu
unibeei lunu:
―Udeteꞌ bee beneꞌ Juan cuna bee

fariseo bichia nú né acu beella equie
nú rluꞌcu beella ulaꞌna lu Diose.
¿Xiquie nú la riꞌi bee beneꞌlu scua?

19 Chequie ucuaqui Jesuse lubee
bene zeꞌe nú uninu:
―¿Xieꞌ la acu bee bene enu nezeneꞌ

lu tucu tsaꞌa chenu xia tucu bene
chenu nzucuscaꞌ bene enu xia zeꞌe
la? Lunú nzuscaꞌ bene enu xia zeꞌe.
Enzeꞌe rquiꞌña nú acu bee bene zeꞌe.
20 Pero riña bichia chenu la nzuaꞌ
bene enu xia cuna bee bene. Che si
deteꞌ beella bichia nú la acu beella
equienú rluꞌcubeellaulaꞌna luDiose.

21 ’Lecati quielaꞌ tucu laquie uxu
cuna teleꞌe laquie cuqui xne chenu
uxuꞌ laquie cuqui riꞌi nú tsaa laquie
uxu. 22 Leꞌca la chuꞌu biñu cuqui liñi
iti uxu xne riꞌi biñu cuqui cuaꞌnú tsaa
iti uxu, che nitilu biñu cuaꞌa cuna iti
uxu. Enzeꞌe rquiꞌña nú chuꞌu biñu
cuqui liñi iti cuqui.

Unguxi bee beneꞌ Jesuse tuu lu trigo
bichia nú sulachi bee bene Israel

(Mt. 12:1-8; Lc. 6:1-5)
23Tucu bichia nú sulachi bee bene,

udetenu Jesuse bee beneꞌnu lu yuu
elu nuꞌ trigo nu uquixie bee beneꞌnu
unguxi beella tuu lu trigo. 24Chequie
unibee fariseo lu Jesuse:
―Biꞌyacuru, ¿xiquie nú rriꞌi bee

beneꞌlu lunú la yala riꞌi beella bichia
nú sulachi bee bene?

25Pero uni Jesuse lubeei:
―¿Xieꞌ lascaꞌ ulahua elu rni nú xa

uriꞌi David cuna bee bene enu nu-
ulla tucu bese chenu uliaꞌnaꞌ beella
la? 26TiembunúungaAbiatar uleꞌya,
enurnibiyaꞌ lubeeuleꞌyauyuꞌuDavid
liñi induꞌ Diose nu udaculla pá nú
necaleꞌya lu Diose. Añinzuca nú
uleꞌyatsia nuꞌ modo nú acu pá cuaꞌ.

Pero udeteꞌlla pácuaꞌ udacu bee bene
enu nuulla.

27 ’Urecheꞌ Diose bichia nú sulachi
bee bene, pero lá recheꞌenu bichia
cuaꞌ para nú nehuana zeca bee bene
bichia cuaꞌ.

28 ’Liꞌá Bene enu uxeꞌla Diose leꞌca
rluꞌcua nú rnibiyaꞌa lu bichia nú su-
lachi bee bene.

3
Uriꞌiyeca Jesuse tucu bene enu

ubichicuꞌ ya
(Mt. 12:9-14; Lc. 6:6-11)

1 Stucu bese chenu uyuꞌu Jesuse
liñi tucu induꞌ bee bene Israel. Zeꞌe
nzucu tucu niyu enu ubichicuꞌ tucu
chú ya. 2 Chequie bee bene enu nu-
cuaꞌa zeꞌe. Nucuaꞌa tsiꞌña beei tunu
riꞌiyeca Jesuse niyu zeꞌe bichia nú
sulachi beei, para nú scua xana bitsi
beei lu cuendaꞌnu. 3Che uni Jesuse lu
niyu enu ubichicuꞌ ya zeꞌe, nu uninu:
―Utsuli lubee bene cuaꞌ nee.
4Nu uninu lubee bene zeꞌe:
―¿Xi riala riꞌi bee bene bichia nú

sulachi bee bene? ¿Nú neca nzeꞌca la
urre nú necha neca la? ¿Tsilaꞌa bene
nú la ati tucu bene la, urre tsanaꞌ
arquiꞌ bene nú ati tucu bene la?
Pero lecaxi ucuaqui bee bene zeꞌe.

5 Chequie ubiꞌyanu lubee bene zeꞌe
nu chiquiꞌ uleenu cuna nú chiquiꞌ
nehuana utsu arquiꞌnu xne la huaꞌa
arquiꞌbeeibeebene, nuuninu luniyu
enu ubichicuꞌ ya zeꞌe:
―Ulí yalu nee.
Nu chu ulí niyu zeꞌe yai nu hora

zeꞌe uyecaꞌ yai. 6 Pero chenu uchiuꞌu
bee fariseo zeꞌe, uyete saꞌ beei cuna
bee beneꞌ Herodes nu uriꞌi beei el-
liebacuꞌ xneca riꞌi beei para nú uti
beei Jesuse.

Chenu nucuaꞌa huaxi bee bene ruꞌu
inzatuꞌGalilea

7 Chequie chu nza Jesuse cuna bee
beneꞌnu ruꞌu inzatuꞌ Galilea, nu nze-
quie huaxi bee bene liꞌinu, bee bene
Galilea cuna bee bene Judea, 8 cuna
bee bene Jerusalén, cuna bee bene
Idumea, cuna bee bene enu nucuaꞌa
stucu chú reꞌcu Jordán, cuna bee
bene enu nucuaꞌa lu iliu Tiro, cuna

bee bene enu nucuaꞌa lu iliu Sidón,
uya huaxi bee benequieꞌ lunu, xne
unga biyaꞌbeei nú rriꞌinu bee mila-
gro nú chiquiꞌ neca equie. 9 Enzeꞌe
uninu lubee beneꞌnu, nú tsu tsiña
beella tucu barco para nú chuꞌunu
liñi barco zeꞌe, para nú la taꞌcu bee
bene liꞌinu. 10 Xne uriꞌiyecanu huaxi
bee bene. Enzeꞌe ye bee bene enu riti
uricuya beei lunu, para nú tiꞌ beei ya
beei liꞌinu.

11 Chequie bee bene enu nchiñi
benechiquiꞌ arquiꞌ chenu ulañiꞌ beei
Jesuse, utsulliqui beei lunu nu urixi-
alibeei nú unibeei:
―¡Necalu Lliꞌñi Diose!
12 Pero unibiyaꞌ Jesuse lubee

benechiquiꞌ nú la ixiuleꞌe beei nú ti
necanu lubee bene.

Chenu ucañi Jesuse chiꞌchiucu bee
apóstolꞌnu

(Mt. 10:1-4; Lc. 6:12-16)
13 Cheelá uquie Jesuse equie tucu

dañi, nu ubixianu bee bene enu
niarquiꞌnu nú cha cuna liꞌinu nu
uyabica bee benequieꞌ lunu. 14 Che
ucañinu leta bee bene zeꞌe, chiꞌchiucu
bene para nú chenu bee benequieꞌ
liꞌinu, cuna nú xeꞌlanu liꞌibeella
para nú chetixiuleꞌe beella Stichiaꞌ
Diose lubee bene. 15 Udeteꞌnu nú
rnibiyaꞌnu lubeella para nú riꞌiyeca
beella bee bene enu riti cuna nú lua
beella benechiquiꞌ arquiꞌ bee bene.
16 Bee ningiueꞌ neca chiꞌchiucu bee
bene enu ucañi Jesuse tuculla lee
Simón enu leꞌca uhualenu, Pedro.
17 Stuculla lee Jacobo,
nu stuculla lee Juan, neca rucu
benequieꞌ llianaꞌ bene enu lee
Zebedeo.

Uhualee Jesuse rucu llianaꞌ Zebe-
deo, Boanerges, nu rni nucuaꞌ
bee lliꞌñi beziyuꞌ.

18Leꞌca ucañi Jesuse Andrés,
Felipe,
Bartolomé,
Mateo,
Tomás,
Tadeo,
Simón, enuulletse leta tucupartido
nú lee cananista,

19 cuna Judas Iscariote enu udeteꞌ
cuenda Jesuse.
Uni bee bene nú uluꞌcu Jesuse lunú

rnibiyaꞌ bezeꞌlu
(Mt. 12:22-32; Lc. 11:14-23; 12:10)

20 Chenu ulaxu nú ucañinu
chiꞌchiucu bee benecuaꞌ uriñayunu
liꞌibeella ruꞌu tucu niꞌi, ruꞌu niꞌi zeꞌe
stucuaꞌla bese uyetesaꞌ huaxi bee
bene lubeella. Hasta nú né lluꞌchaꞌnu
acununu cuna bee beneꞌnu. 21Chenu
ungabiyaꞌ bee saꞌa Jesuse nú reca
zeꞌe. Nzetucu beella liꞌinu leta bee
benezeꞌe, xne rnibeebenenúsecanu
ichia loco.

22 Pero bee ulaxcuela enu reca leyꞌ
Moisés, nzeꞌta beei enza Jerusalén nu
unibeei lusaꞌbeei:
―Benequieꞌ rlua benechiquiꞌ

arquiꞌ bee bene cuna poder nú
rluꞌcu bezeꞌlu enu rnibiyaꞌ lubee
benechiquiꞌ.

23 Che ubixia Jesuse liꞌibeei nu un-
inu lubeei:
―¿Xamodo nú hua bezeꞌlu leꞌca saꞌ

bee bezeꞌlu? 24 Tucu ubiernu enu
rleꞌe saꞌa siempre rliunu saꞌa beei nu
tunu rliunu saꞌbeei, laxu nú rnibiyaꞌ
ubiernuquieꞌ che. 25Leꞌca esquie bee
bene tucu niꞌi tunu liunu saꞌa beella
laxu bee bene quieꞌ che. 26 Leꞌca
esquie tunu tiliacaꞌ bezeꞌlu leꞌca saꞌ
bezeꞌlu ulaxunú rnibiyaꞌbezeꞌlu che.

27 ’Nu lecati aca chuꞌu niꞌ tucu
bene enu naaqui para nú cachiꞌ beei
steneꞌlla, tunu la llicaꞌcuxubeei liꞌilla.
Scua si riꞌi beei ana nú cachiꞌ beei
steneꞌlla che.

28 ’Ixiuleꞌa luhua nú ye bee dula
nú rriꞌi bee bene, nuꞌ perdonaꞌ bee
dula cuaꞌ. Leꞌca nuꞌ perdonaꞌ ye
bee bedichiaꞌ chiꞌquiꞌ nú rni bee
bene. 29 Pero tatse bee bene enu
nichiꞌquiꞌ lu Espíritu Santo, lecaꞌ per-
dona para bee benecuaꞌ. Nzuquietsia
beei castiyaꞌ beei nú leca xunga laxu.

30 Uni Jesuse scua xne unibeei nú
nchiñi benechiquiꞌ arquiꞌnu.

Chenu uni Jesuse nú ti neca naꞌnu
cuna bichinu cuna zananu

(Mt. 12:46-50; Lc. 8:19-21)
31 Hora zeꞌe uriña naꞌ Jesuse,

cuna bee bichinu elu nzunu. Pero
uyaꞌnatsia beella eliꞌyaꞌ nu uni beella

lubee bene enu nucuaꞌa zeꞌe nú
nibeei lu Jesuse para nú yeꞌtanu
rixia beella. 32 Nu unibee bene enu
nucuaꞌa abenchilaꞌ lunu:
―Nzunaꞌlu cunabee bichilu eliꞌyaꞌ

rlaꞌna beella liꞌilu.
33Pero uninu lubeei:
―¿Ti neca naa nu ti neca bee

bichia?
34 Chequie ubiꞌyanu lubee bene

enu nucuaꞌa diqui abenchilaꞌnu nu
uninu:
―Caꞌa nucuaꞌa bee bichia cuna

naa. 35 Puese tatse bene enu sucuꞌ
lunú riuꞌ arquiꞌ Diose, neca bene zeꞌe
bichia cuna zanaa cuna naa.

4
Chenu uni Jesuse ejempluꞌ tucu

bene enu nzetuꞌ nii
(Mt. 13:1-9; Lc. 8:4-8)

1 Stucu bese uquixie Jesuse seteꞌnu
bee bene ruꞌu inzatuꞌ Galilea. Lunú
uyetesaꞌ huaxi bee bene lunu, enzeꞌe
uyuꞌunu liñi tucu barco nú nzu lu in-
zatuꞌ zeꞌe, nu chu uzucunu liñii, diqui
nú nucuaꞌa ye bee bene ruꞌu inzatuꞌ
zeꞌe. 2 Che uzeteꞌnu huaxi bee ejem-
plu lubee bene zeꞌe. Chenu uzeteꞌnu
bee bene uninu lubeei:

3 ―Uquieꞌe diacahua ninguieꞌ.
Tucu bichia uchiuꞌu tucu niyu nzetuꞌ
nii lu yuꞌlla. 4 Chenu rduꞌ niyu quieꞌ
nii uzanaꞌ lleꞌna ebichi lu inziu nu
chu ulaca bee iñi udacue. 5 Lleꞌna
ebichi uzanaꞌ leta quiee, elu leca
huaxi yuu. Enzeꞌe yexetsia uliñi
ebichi quieꞌ xne leca huaxi yuu
zeꞌe. 6 Pero chenu unga nelee uriꞌi
beꞌ bichia nú unguꞌlune. Lunú la
aca aquié nzene lue enzeꞌe ubichii.
7 Lleꞌna ebichi uzanaꞌ leta aca eche,
chenu uruꞌcu aca eche. Nézela aca
eche cuaꞌ nú aruꞌcue enzeꞌe né
ayue. 8 Pero ebichi nú uzanaꞌ lu yuu
nzeꞌca, uruꞌcu nzeꞌcae nu chiquiꞌ ñia
unguyuꞌe. Texcuaꞌa bee ebichi cuaꞌ
unguyuꞌ ala llichiꞌi ebichi nu texcuaꞌe
unguyuꞌ sesenta ebichi nu texcuaꞌe
unguyuꞌ tucu ayuꞌu ebichi.

9Leꞌca uni Jesuse lubee bene zeꞌe:
―Tatse bene enu niarquiꞌ nú yeneꞌ

nú rnia quieꞌe diaca nzeꞌe che.

Udixiuleꞌe Jesuse xinu uninu bee
ejemplu

(Mt. 13:10-17; Lc. 8:9-10)
10 Chequie chenu uyaꞌnasca lleꞌna

beebenecuna Jesuse cunachiꞌchiucu
bee beneꞌnu, unidichiaꞌ beei lunu:
―Xa rni bee ejemplu nú uninu.
11Che ucuaquinu nu uninu lubeei:
―Liꞌihua uliquiꞌ Diose nú riꞌihua

beyaꞌ xa neca nu rnibiyaꞌnu lunú
lascaꞌ riꞌihua beyaꞌ. Pero bee bene
enu la chili arquiꞌDiose, setea liꞌibeei
puro tsia ejemplu. 12 Xne mase riꞌya
beei, nu mase rieneꞌ beei. Pero leca
xunga riꞌi beei beyaꞌ. Scua la ben-
chilaꞌ arquiꞌbeei lu Diose, nu la riꞌinu
perdona stula beei che.

Udixiuleꞌe Jesuse nú xneca neca
ejemplu nú uninu

(Mt. 13:18-23; Lc. 8:11-15)
13Leꞌca uni Jesuse lubeei:
―¿Xieꞌ la riꞌihua beyaꞌ xaneca lunú

rnia scua la? ¿Xa riꞌihua beyaꞌ beela
bedichiaꞌ nú niilá luhua che? 14Bene
enu uduꞌu nii neca xi neca tucu bene
enu rixiuleꞌe Stichiaꞌ Diose lubee
bene, 15 nu nuꞌ bee bene enu rieneꞌ
Stichiaꞌ Diose, pero la zela bezeꞌlu nú
chenala beei Stichiaꞌ Diose. Neca bee
bene quieꞌ xi neca ebichi nú uzanaꞌ
ruꞌu inziu. 16 Texcuaꞌa bee bene
neca xi neca ebichi nú uzanaꞌ leta
quiee. Rieneꞌ beei Stichiaꞌ Diose nu
ñia uyucu arquiꞌbeei. 17 Pero liꞌibeei
neca beei xi neca ebichi nú leca
huaxi luu. Chequie chenu siꞌi beei
lunú seca beei, urre chenu seꞌta bee
bene liꞌibeei sanaꞌ arquiꞌbeei Stichiaꞌ
Diose. 18 Texcuaꞌa bee bene neca xi
neca ebichi nú uzanaꞌ leta aca eche,
rieneꞌ beei Stichiaꞌ Diose. 19 Pero
máse nzenu arquiꞌbeei lunú nuꞌ lu
iliulabe. Sequienu beei leꞌcatsia
liꞌibeei, xne niarquiꞌ beei nú luꞌcu
beei yeene. Chequie chenu nchiñi
ye bee nucuaꞌ elliebacuꞌ beei, sanaꞌ
arquiꞌ beei nú rieneꞌ beei Stichiaꞌ
Diose. Lecaxi zibiꞌ nú ubeneꞌ beei
Stichiaꞌ Diose che. 20 Pero nuꞌ bee
bene enu rieneꞌ Stichiaꞌ Diose, cuna
nú sucuꞌ beei nú rnii, liꞌibeei neca
beei xi neca ebichi nú uzanaꞌ lu yuu
nzeꞌca. Texcuaꞌa beei chenu rixiuleꞌe
beei Stichiaꞌ Diose lubee bene rriꞌi

beei ana huaxi bee bene. Neca beei
xi neca ebichi nú unguyuꞌ ala llichiꞌi
ebichi urre xi neca ebichi núunguyuꞌ
sesenta ebichi urre xi neca ebichi nú
unguyuꞌ tucu ayuꞌu ebichi.

Chenu udixiuleꞌe Jesuse ejempluꞌ
quinqué

(Lc. 8:16-18)
21Leꞌca uni Jesuse lubeei:
―¿Leca modo nú duꞌ llieꞌe tucu

quinqué, tunu tsacuꞌ bene tucu caja
equiee, urre tsu benene liñi luna?
Rquiꞌña, nú zucu quinqué cuaꞌ elu
ayaa, para núduꞌ llieꞌe diqui luhuare.
22 Leꞌca scua, niꞌ tucu beenú aꞌchi
neca la yaꞌna nucuaꞌ scuatsia riña nú
aca che ye bee nucuaꞌ, nu niꞌ tucu
beenú aꞌchiꞌneca la yaꞌnanucuaꞌ scu-
atsia riña nú acabiyaꞌ ye bee nucuaꞌ.
23 Tatse bee bene enu niarquiꞌ nú
yeneꞌ nú rnia quieꞌe diaca nzeꞌe che.

24Leꞌca uni Jesuse lubeei:
―Uriꞌihua elliebacuꞌ equie bee

bedichiaꞌ nú rieneꞌhua. Xne tunu
rriꞌihua caso Stichiaꞌ Diose. Leꞌca
liquiꞌnu nú maselá riꞌihua beyaꞌ
stichiaꞌnu. 25 Xne bee bene enu
rriꞌi beyaꞌ Stichiaꞌ Diose riña nú
maselá riꞌi nzeꞌebeyaꞌ stichiaꞌnupero
bee bene enu lleꞌnatsia rriꞌi beyaꞌ
StichiaꞌDiose, cunanu la riꞌi casobeei
stichiaꞌnu. Hasta lunúuriꞌi beei beyaꞌ
lleꞌna niti nucuaꞌ arquiꞌbeei.

Uni Jesuse tucu ejemplu nú xa enta
ruꞌcu tucu ebichi

26Leꞌca uni Jesuse lubeei:
―Elurnibiyaꞌ Diose, neca xi neca

nú secaa tucu bene chenu nze tuꞌlla
nii lu yuꞌulla. 27Xnemase raꞌtse bene
quieꞌ rulaꞌ nu bichia rriꞌilla riñaꞌ.
Bichia si rulaꞌ rliñi ebichi cuna nú
enta ruꞌcue, pero la riꞌilla beyaꞌ xa
enta ruꞌcue. 28 Xne liꞌi yuu zeꞌe rriꞌi
nu enta ruꞌcu ebichi, rluti rliñii nu
recae huañi, cheelá enta tuu lue nu
cheelá rayue. 29 Nu chenu necane
ulaꞌcu, che xiecuꞌ bee benene xne
necala tiembu nú yeteꞌ saꞌe.

Uni Jesuse tucu ejempluꞌ ebichiꞌ
mestaza

(Mt. 13:31-32; Lc. 13:18-19)
30Leꞌca uni Jesuse lubeei:

―¿Xa nia luhua para nú riꞌihua
beyaꞌ xa neca lunú rnibiyaꞌ Diose?
¿Nu xi lubea luhua para nú
riꞌi nzeꞌcahua beyaꞌ xa necane?
31 Ixiuleꞌa luhua xa neca nú rnibiyaꞌ
Diose. Necane xi neca ebichiꞌ mes-
taza. Ebichi quieꞌ chenu riuꞌe lu yuu,
meꞌelae lu ye bee ebichi nú nuꞌ lu
iliulabe. 32 Pero chenu uyuꞌu niila
ebichi cuaꞌ, chequie enta ruꞌcue nu
máse rruꞌcue lu ye bee huañi hasta
bee iñi nuꞌ modo nú rrecheꞌe beeí
exliaꞌtseꞌ beeí lu ellutsa lue cuna nú
sulachi beeí lu xcaꞌlaꞌe.

Xinuuzeteꞌ Jesusepurobeeejemplu
(Mt. 13:34-35)

33 Scua uzeteꞌ Jesuse Stichiaꞌ Diose
lubee bene. Uninu huaxi bee ejem-
plu, hasta lunú uriꞌitsia beei beyaꞌ.
34 Siempre uninu bee ejemplu chenu
uzeteꞌnu bee bene. Pero chenu nzu
liꞌitsianu cuna bee beneꞌnu udixi-
uleꞌenu lubeella xa neca lunú uninu
lubee bene scua.

Uzucuꞌ bii cuna inzatuꞌ nú uni Je-
suse

(Mt. 8:23-27; Lc. 8:22-25)
35 Leꞌca bichia zeꞌe chenu uyuꞌu

rulaꞌ uni Jesuse lubee beneꞌnu nu un-
inu:
―Chaꞌahua stucu chu inzatuꞌquieꞌ.
36 Che utsaꞌna bee beneꞌnu bee

bene zeꞌe nu uyuꞌu beella liñi barco
cuna Jesuse. Leꞌca nza texcuaꞌa bee
barcocuna liꞌibeella. 37Chequieunga
tucu bii juerte lu inzatuꞌ nu utsuli
lu inza zeꞌe nu uquixie uyuꞌe hasta
liñi barcoꞌ beella. 38 Pero raꞌtse Je-
suse nuxunu enza rquiꞌ barco zeꞌe
nu necuꞌcunu tucu almohada. Che
ucuaꞌñi beella liꞌinu nu uni beella
lunu:
―¡Maestro! ¿Xinu la riꞌi casolo lunú

seꞌcaꞌahua nzee chatseꞌahua lu inza?
39 Chequie uzetee Jesuse nu utsux-

enu bii, nu uninu lu inzatuꞌ zeꞌe:
―¡Aca xee!
Nu chu unga xee bii cuna inzatuꞌ

zeꞌe. 40Cheelá uninu lubee beneꞌnu:
―¿Xinuchiquiꞌxiquihua? ¿Xieꞌlascaꞌ

chili arquiꞌhua liꞌá la?
41 Pero chiquiꞌ ulliqui beella nu

unidichiaꞌ beella lusaꞌ beella:



SanMarcos 5:1 57 SanMarcos 5:25

―¿Ti neca niyu quieꞌ nú hasta bii
cuna inzatuꞌ sucuꞌ nú rni nucuaꞌ?

5
Chenu uhua Jesuse benechiquiꞌ ar-

quiꞌ tucu bene eyeche nú lee Gadara
(Mt. 8:28-34; Lc. 8:26-39)

1 Chenu uriña beella stucu chú in-
zatuꞌ zeꞌe, lu yuꞌu bee bene eyeche
Gadara. 2 Hora nú uchiuꞌu Jesuse
liñi barco zeꞌe uyachaꞌcalu tucu niyu
enu nchiñi benechiquiꞌ arquiꞌ liꞌinu,
uchiuꞌuniyu quieꞌ liñipantiuñi. 3Xne
siempre nehuañi niyuquieꞌ leta bee
eluhuaꞌ bee bene nguti. Nu lecati
riꞌi ana lui, mase nú ullicaꞌcuu bee
bene liꞌi cuna cadena. 4 Huaxi bese
ullicaꞌcuu bee bene cadena yai cuna
cuchiuꞌi, pero chu uchiecuꞌi cadena
nu unga pedasue, nu lecati riꞌi ana
lui. 5 Bichia si rulaꞌ enzei leta bee
eluhuaꞌbee benenguti cuna liñidañi,
rixialii nu uchiecuꞌi liꞌi cuna quiee.
6Pero chenuulañiꞌi Jesuse, núentanu
istuscaꞌ chequie xexuꞌi nze chaꞌcalui
liꞌinu, nu chu utsulliquii lunu. 7 Che
juerte urixialii nu uni:
―¿Xinu riuꞌulu cuna liꞌá Jesuse lliñi

Diose liñibe? Ziquia lulu nú la duꞌlu
nú nehuana zecaa.

8 Uni niyucuaꞌ scua, xne rnila Je-
suse nú rninu:
―¡Benechiquiꞌ uchiuꞌu arquiꞌ niyu

cuaꞌ!
9Chequie unidichiaꞌ Jesuse lu niyu

zeꞌe nú uninu:
―¿Ti leelu?
Che ucuaqui niyu zeꞌe:
―Liꞌá lea Legión xne huaxi necaru.
10 Chiquiꞌ uziquiee niyu zeꞌe lu

Jesuse, para nú la xeꞌlanu bee
benechiquiꞌ zeꞌe enza istu luhuare
zeꞌe. 11 Axu dañi zeꞌe nucuaꞌa
huaxi bee cuchi enu racu bee huañi.
12 Chequie uziquiee bee benechiquiꞌ
zeꞌe lu Jesuse nú unibeei, uzela
nú chuꞌuru arquiꞌ bee cuchi cuaꞌ.
13 Che uzela Jesuse nú uchiuꞌu bee
benechiquiꞌ arquiꞌ niyu zeꞌe, nu
uyuꞌubeei arquiꞌ bee cuchi. Neca bee
cuchi quieꞌ tucu chiucu mili beeí. Nu
uyecaxuꞌu beeí nu utsundiqui beeí

ruꞌuqiuee laa nu uzanaꞌ beeí hasta lu
inza nu chu unguti beeí lu inza zeꞌe.

14 Hora zeꞌe uyecaxuꞌu bee bene
enu rriucubee cuchi zeꞌenzetixiuleꞌe
beei lubee bene eyeche zeꞌe cuna lu
ye bee bene enza zeꞌe lunú unga. Che
uyabiꞌya huaxi bee bene lunú unga
zeꞌe. 15Chenu uriña bee bene zeꞌe elu
nzu Jesuse, ulañiꞌ beei nú uyecaꞌlaꞌ
niyu enu ulletse benechiquiꞌ arquiꞌ
cuna nú nutulai xucui nzucui zeꞌe.
Nu chiquiꞌ ulliqui bee bene zeꞌe.
16Che bee bene enuulañiꞌnúxaunga
luniyu enuulletse benechiquiꞌarquiꞌ
cuna nú xa unga lubee cuchi, udixi-
uleꞌe beei nucuaꞌ lu beelá bee bene.
17 Chequie uquixie beei nú uziquiee
beei lu Jesuse para nú chiuꞌunu lu
iliuꞌbeei.

18Chenunzechuꞌu Jesuse liñibarco
uyabica niyu enu ulletse benechiquiꞌ
arquiꞌ lunu, nu uziquiei lunu para nú
chenunu liꞌi. 19Peroné zela Jesuse nú
chenunu niyu zeꞌe nu uninu lui:
―Uyaꞌa niꞌilu para nú zucunulu

bee beneꞌlu, nu ixiuleꞌelu lubeei lu ye
nú uriꞌi Diose cuna liꞌilu, nu cuna nú
uhuaꞌa arquiꞌnu liꞌilu.

20 Chequie chu nza niyu zeꞌe, nu
uquixiei udixiuleꞌi lubee bene lu iliu
Decápolis, lu ye nú uriꞌi Jesuse lui.
Che ye bee bene zeꞌe uyanu arquiꞌ lu
cuendaꞌ nucuaꞌ.

Uriꞌiyeca Jesuse tucu unaꞌa cuna
enduꞌ bene enu lee Jairo

(Mt. 9:18-26; Lc. 8:40-56)
21 Chenu uriña zeca Jesuse

stucu chu inzatuꞌ zeꞌe liñi barco,
uyetesaꞌ huaxi bee bene lunu zeꞌe.
Che uyaꞌnanu ruꞌu inzatuꞌ zeꞌe.
22 Chequie uriña tucu bene enu
rnibiyaꞌ liñi induꞌ bee bene Israel
lunu, leella Jairo. Chenu ulañiꞌlla
Jesuse utsu lliquilla lunu. 23 Nu
chiquiꞌ uziquieella lunu nú unilla
lunu:
―Mero ati endua chaa nee ricuꞌlu

yalu equie endua para nú yecaꞌnchu
nu la atinchu.

24 Che nzenu Jesuse liꞌilla enza
niꞌlla nu nzequiee huaxi bee bene
liꞌinu hasta nú utaꞌcu bee bene liꞌinu
zeꞌe. 25 Leta bee bene zeꞌe nza tucu

unaꞌa enu riti, ungala chiꞌchiucu lana
nú rlaca rene liꞌinchu. 26 Chiquiꞌ
nehuana ulleꞌca unaꞌa quieꞌ nu
uyanchu lu huaxi bee doctor, hasta
nú ulaꞌxunchu ye bee steneꞌnchu
ungüitinchu. Pero né aca bee doctor
a riꞌiyeca liꞌinchu, aꞌla mase rriꞌi
elichiaꞌnchu. 27 Enzeꞌe chenu ubeneꞌ
unaꞌa quieꞌ lu cuendaꞌ Jesuse, che
uyabicanchu diꞌchinu leta bee bene
nu utiꞌnchu yanchu tsuꞌ xucunu.
28 Xne uriꞌinchu elliebacuꞌ: “Tunu
tiꞌyaa tsuꞌ xucunu, scua yecaa
uriꞌinchu elliebacuꞌ.” 29 Hora zeꞌe
utsuxee nú rlaca rene liꞌinchu nu
utsiꞌnchu nú uyecaꞌlaꞌnchu. 30 Che
uriꞌi Jesuse beyaꞌ nú uriyecanu tucu
bene cuna poderꞌnu, nu ubelletanu
ubiꞌyanu lubee bene zeꞌe nu uninu:
―¿Ti utiꞌ yaa tetsuꞌ xucua?
31Nu uni bee beneꞌ Jesuse lunu:
―Nediyaꞌlu nú nucuaꞌa huaxi bee

bene caꞌa rtaꞌcu liꞌilu: ¿Xinu rni-
dichiaꞌlu nú tii utiꞌ yaa tsuꞌ xuculu?

32 Pero riꞌyascaꞌ Jesuse diqui aben-
chilaꞌnu para nú lañiꞌnu tii utiꞌyaa
tsuꞌ xucunu. 33 Chequie chiquiꞌ
reca tseꞌtse unaꞌa zeꞌe nú xiquinchu
xne nediyaꞌnchu lunú uriꞌinchu, nu
uyabicanchu lu Jesuse, che chu utsu
lliquinchu lunu, nu uninchu ye nú
ulleꞌcanchu lunu. 34 Che uni Jesuse
lunchu:
―Endua lunú uchili arquiꞌlu liꞌá

enzeꞌe uyecaꞌlu, uquiaꞌanu la lliquilu
uyecaꞌliꞌlu elichia nú ulleꞌcalu nee.

35 Rniscaꞌla Jesuse lu unaꞌa zeꞌe
chenu uriña bee bene enu nucuaꞌa
niꞌi Jairo nu unibeei lu Jairo:
―Unguutila enduꞌlu nee. La niaꞌlu

lu maestro.
36 Pero chenu ubeneꞌ Jesuse lunú

uni bee bene zeꞌe. Che uninu lu Jairo:
―La lliquilu uchilitsia arquiꞌ liꞌá.
37 Pero né zela Jesuse a chaa

bee bene zeꞌe cuna liꞌinu niꞌ Jairo.
Nzenutsianu Pedro, cuna Jacobo
cuna Juan bichi Jacobo. 38 Chenu
uriñabeellaniꞌi Jairo, ulañiꞌ Jesusenú
nixi bee bene nu rixiali beei cuna nú
runaꞌ beei. 39 Chequie uyuꞌu Jesuse
liñi niꞌi Jairo nu uninu lubee bene
zeꞌe:

―¿Xinunixihua cunanú runaꞌhua?
Né ati enduꞌ quieꞌ ratse tsianchu.

40 Pero ulliꞌchinuu bee bene zeꞌe
liꞌinu, nu unibiyaꞌnunú chiuꞌu ye bee
bene zeꞌe eliꞌyaꞌ, nu uyuꞌu nutsianu
paꞌ enduꞌ zeꞌe cuna naꞌnchu cuna bee
beneꞌnu elu nchiucuꞌnchu. 41 Che
unaꞌtse Jesuseyaenduꞌzeꞌe, nuuninu
lunchu:
―Talita, cumi ―rni bedichiaꞌ

quieꞌ: Enduꞌ, nia lulu nú, uzetee nee.
42Horazeꞌeuzetee enduꞌ zeꞌenuut-

seenchu, nza enduꞌ quieꞌ chiꞌchiucu
lana, che chiquiꞌ uyanu arquiꞌ yebee
bene zeꞌe nucuaꞌ. 43 Pero unibiyaꞌ
Jesuse nú la ixiuleꞌe beella lu niꞌ
tucu bee bene nú ungae scua. Leꞌca
unibiyaꞌnu nú deteꞌ beella nú acu
enduꞌ cuaꞌ.

6
Chenu ubenchilaꞌ Jesuse eyeche

Nazaret
(Mt. 13:53-58; Lc. 4:16-30)

1 Chequie uchiuꞌu Jesuse zeꞌe,
nu ubenchilaꞌnu lachinu cuna bee
beneꞌnu. 2 Chenu uriña bichia nú
sulachi bee bene uquixie Jesuse nú
seteꞌnu bee bene liñi induꞌ bee bene
Israel, che ye bee bene enu rieneꞌ nú
rninu, chiquiꞌ uyanu arquiꞌbeei nu
unibeei lu saꞌbeei:
―¿Cá unga nucuaꞌ huaxi nú seteꞌ

nucuaꞌ scua? ¿Nu cá uhua nucuaꞌ
nú reca elliebacuꞌ nucuaꞌ scua cuna
bee milagro nú rriꞌi nucuaꞌ? 3 ¿La nu
nucuaꞌneca enu rriꞌi riñaꞌ ruꞌubangu
nuneca nucuaꞌ llianaꞌMaría, nuneca
bichi nucuaꞌ Jacobo, cuna José, cuna
Judas cuna Simón la? ¿Leꞌca es-
quie nucuaꞌa bee zana nucuaꞌ eyeche
quieꞌ?
Enzeꞌe lá chili arquiꞌbeei liꞌinu.

4Che uninu lubee bene zeꞌe:
―Catse rluꞌcu bee bene ulaꞌna lu

tucu profeta. Pero la luꞌcu bee bene
lachilla ulaꞌna lulla, cuna bee bene
niꞌilla cuna bee saꞌlla.

5Enzeꞌe né aca a riꞌinu huaxi mila-
gro lachinu uricuꞌtsianu yanu equie
chiucu chuna bee bene enu riti nu
uriꞌiyecanu bee bene zeꞌe. 6 Chiquiꞌ
uyanu arquiꞌ Jesuse, nú né chili ar-
quiꞌ bee bene lachinu liꞌinu.

Che chu uyanu bee eyeche axu zeꞌe
nu uzeteꞌnu bee bene zeꞌe.

Uxeꞌla Jesuse chiꞌchiucu bee
beneꞌnu nze tixiuleꞌe xa neca nú
rnibiyaꞌDiose

(Mt. 10:5-15; Lc. 9:1-6)
7 Chequie ubixia Jesuse chiꞌchiucu

bee beneꞌnu, nu uxeꞌlanu chiucua
chiucua beella. Nu udeteꞌnu poder
lubeella para nú aca beella hua
beella bee benechiquiꞌ arquiꞌ bee
bene. 8 Che unibiyaꞌnu nú lecaxi
uyaꞌ beella para lu inziu, la uyaꞌ
beella biti nu la uyaꞌ beella pá nú acu
beella nu la uyaꞌ beella dimi, uyaꞌtsia
beella tucutsia xca beella. 9 Cuna
lucutsia beella nú niquieꞌe beella nu
cuna xucu beella nú nutu tsia beella.
10Leꞌca uni Jesuse lubeella:
―Chenu riñahua niꞌi tucu bene

uyaꞌnatsiahua niꞌi bene zeꞌe hasta
nú chiuꞌuhua eyeche zeꞌe. 11 Tunu
tucu eyeche la yucu arquiꞌ bee bene
liꞌihua cuna nú la niarquiꞌbeei yeneꞌ
beei nú rnihua, uchiuꞌuhua eyeche
zeꞌe nu riꞌquihua yuu beꞌchaꞌ nú
nuꞌ cuchiuꞌhua, xi neca tucu seña
nú lá zucuꞌbeei nú unihua. Ixiuleꞌa
luhuanúbichia chenudeteꞌbee bene
cuenda lu Diose másela deteꞌ Diose
castiya lubeebene cuaꞌ lunúdeteꞌnue
lubee bene eyeche Sodoma cuna
Gomorra.

12 Che chu nzue bee beneꞌnu nu
nzetixiuleꞌe beella lubee bene nú
cheꞌe arquiꞌ bee bene lu cuendaꞌ stu-
labeei.

13 Leꞌca uhua beella huaxi bee
benechiquiꞌ arquiꞌ bee bene cuna nú
uduꞌbeella aceite equie bee bene enu
riti nu uriꞌiyeca beella bee bene zeꞌe.

Xa unga chenu unguti Juan
Bautista

(Mt. 14:1-12; Lc. 9:7-9)
14Chequie ubeneꞌ arre Herodes nú

chiquiꞌ rni bee bene lu cuendaꞌ Je-
suse, catse bee luhuare zeꞌe. Nu uni
Herodes:
―Pia nú Juan Bautista uhuañi zeca

nee, enzeꞌe rluꞌculla poder nú rriꞌilla
beemilagro scua.

15Pero texcuaꞌa bee bene rni:
―Neca nucuaꞌ profeta Elías.
Nu texcuaꞌa bee bene rni:

―Neca nucuaꞌ tucu bee profeta
huaꞌtu.

16 Chenu ubeneꞌ arre Herodes nu-
cuaꞌ unilla:
―Juan Bautista nucuaꞌ liꞌá

unibiyaꞌa nú uruꞌu lluca equiella nu
uhuañi zecalla nee.

17UniHerodes scua xneunibiyaꞌlla
nú ulluna Juan nu uyacaꞌcuulla
cuna cadena nu uyuꞌulla niꞌcuꞌ equie
cuendaꞌ Herodías unaꞌa Felipe bichi
Herodes. Pero uyucu Herodes unaꞌa
Felipe bichilla. 18 Nu unilá Juan lu
Herodes:
―La neca nzeꞌca nú yuculu unaꞌa

bichilu.
19 Chequie chiquiꞌ uhuana arquiꞌ

Herodías Juan, nu niarquiꞌnchu nú
útinchu liꞌilla pero leca modoe. 20Xne
nediyaꞌ Herodes nú neca Juan tucu
bene enu neli rriꞌi tucu nú necane
cuna nú necalla tucu bene enu ne-
huañi nzeꞌca lu Diose, enzeꞌe ulliqui
Herodes Juan. Nu né zelalla nú riꞌi
Herodías lunú niarquiꞌnchu lu Juan,
nu añinzuca nú chiquiꞌ riuꞌ arquiꞌlla
lunú rni Juan pero la riꞌilla beyaꞌ xa
riꞌilla. 21 Pero chenu uriña bichia nú
uyuꞌu modo nú niarquiꞌ Herodías nú
riꞌinchu, unga nucuaꞌ chenu ulluꞌcu
arre Herodes lana, chequie uriꞌi arre
Herodes tucu eliñiꞌlla nu udeteꞌlla nú
udacu bee bene enu rnibiyaꞌ cuna
bee bene enu rnibiyaꞌ lubee sun-
dado, cuna beelá bee bene enu neca
equie lubee bene Galilea. 22 Che
uyuꞌu xinchiuꞌcu Herodías elu reca
eliñi zeꞌe nu chu uyeꞌenchu. Chiquiꞌ
uyuꞌ arquiꞌ Herodes cuna bee bene
enu nezeneꞌ zeꞌe nú xa uyeꞌenchu nu
uni arre Herodes zeꞌe lunchu:
―Unaꞌcuꞌ tatse lunú niarquiꞌlu lua,

nu liꞌá liquine.
23 Chequie uquieꞌe arre Herodes

dioseꞌlla nú deteꞌlla lunchu lunú
nacuꞌnchumasearliꞌti lunúrnibiyaꞌlla
lu. 24 Nu chu uchiuꞌunchu eliꞌyaꞌ nu
unidichiaꞌnchu lu naꞌnchu Herodías
nú uninchu:
―¿Xi nacua lu arre quieꞌ?
Che uni naꞌnchu Herodías:
―Unaꞌcuꞌ lluca equie Juan

Bautista.

25 Nu yexetsia uyuꞌu zecanchu
elu nzucu arre Herodes nu uninchu
lulla:
―Niarquia nú nee inza liquiꞌlu lu

tucu pliatu lluca equie Juan Bautista.
26 Che chiquiꞌ nehuana utsu arquiꞌ

arre Herodes. Pero lu nú uquieꞌelalla
dioseꞌlla lu ye bee bene enu nezeneꞌ
zeꞌe, lecaꞌ modo nú acaalla lunú
unacuꞌnchu. 27 Chequie unibiyaꞌ
arre Herodes lu tucu sundado nú
yeꞌtayui lluca equie Juan Bautista.
28 Nu chu nza sundado zeꞌe liñi
niꞌcuꞌ nu uchiecuꞌi lluca equie Juan
uricuꞌi lu tucu pliatu nu unguyaꞌi nu
udeteꞌi yanchu nu chu udeteꞌnchue
ya naꞌnchu Herodías.

29 Chequie chenu ubeneꞌ bee bene
enu uyaquie Juan nucuaꞌ, uya beei
uya tucubeei cuerpoꞌ Juannuucachiꞌ
beei cuerpoꞌlla liñi tucu eluhua.

Udeteꞌ Jesuse nú udacu ayuꞌ mili
bee bene

(Mt. 14:13-21; Lc. 9:10-17; Jn. 6:1-
14)

30 Cheelá chenu ubenchilaꞌ
chiꞌchiucu bee beneꞌ Jesuse, udixi-
uleꞌe beella lunu lu ye nú uriꞌi beella
cuna nú uzeteꞌ beella bee bene. 31Nu
uni Jesuse lubee beneꞌnu:
―Uteehua, ne chaꞌahua tucu

luhuare elu lecati nuꞌ para nú tsu-
lachiaꞌahua zeꞌe lleꞌna.
Uninu scua xne huaxi bee bene

rriña lunu nu xiuꞌu beei nziue beei
hasta nú né lluꞌcha acununu bee
beneꞌnu. 32 Che uyuꞌu Jesuse cuna
bee beneꞌnu liñi tucu barco nu
nzuebeella tucu luhuare elu lecalí
ti nuꞌ. 33 Pero ulañiꞌ huaxi bee
bene nú uchiuꞌu barcoꞌ beella nza
nu uyuꞌulu bee bene cuaꞌ liꞌibeella.
Che uchiuꞌu ye bee bene eyeche
zeꞌe nu nzue eꞌya tsia beei nu uriña
rlutiaꞌla beei elu riña Jesuse cuna
bee beneꞌnu. 34 Chenu ulaca Jesuse
liñi barco zeꞌe ulañiꞌnu nú nucuaꞌala
huaxi bee bene zeꞌe. Chiquiꞌ uhuaꞌa
arquiꞌnu liꞌibeei xne neca beei xi
neca bee sanchi enu lecati riꞌi ucu nu
uquixienu nú uzeteꞌnu liꞌibeei huaxi
bee bedichiaꞌ. 35 Chenu unga uchee,
uyabica bee beneꞌ Jesuse lunu nu uni
beella:

―Ucheela nee, nu leca niꞌtucu niꞌ
bee bene caꞌa. 36Uniꞌi lubee benecuaꞌ
nú yue beei lubee ranchu cuna lubee
eyeche axu caꞌa, para nú tsii beei
lleꞌna nú acubeei.

37Pero uni Jesuse lubee beneꞌnu:
―Liꞌihua deꞌtehuanúacubee bene

quieꞌ
Che uni bee beneꞌnu lunu:
―¿Pero xieꞌ che tsiaꞌhua chiucu

ayuꞌu dimi denario pá, acu bee bene
quieꞌ la?

38Chequie uni Jesuse lubeella:
―¿Xalapá rluꞌcuhua? Uyabiꞌyahua

xala pá nuꞌ.
Chenu uriꞌi beella beyaꞌ nú xala pá

nuꞌ uni beella lunu:
―Nuꞌ ayuꞌ pá cuna chiucu bela.
39Che unibiyaꞌ Jesuse nú cuaꞌa bee

bene zeꞌe texcuaꞌa texcuaꞌa beei lu ixi
xata niyeꞌe zeꞌe.

40 Chequie ucuaꞌa tucu ayua tucu
ayua beei luhuare zeꞌe nu ucuaꞌa se
cincuentaa se cincuentaa beei. 41Nu
unaꞌtse Jesuse ayuꞌ pá zeꞌe cuna rucu
bela zeꞌe nu ubiꞌyanu enza liñibe nu
udeteꞌnu cheꞌtsala lu Diose, nu chu
uleꞌenu ayuꞌ pá zeꞌe cuna rucu bela
zeꞌe udeteꞌnu ya bee beneꞌnu para nú
ritsiꞌ beella bee pá cuaꞌ cuna bee bela
lu ye bee bene zeꞌe. 42 Udacu ye bee
benecuaꞌ hasta nú ubelaꞌ beei. 43Nu
urichescaꞌ beella chiꞌchiucu llume
bee pedaso bee pá cuna bee pedaso
bee bela enu uyaꞌna lunú udacu beei.
44 Leta ye bee bene enu udacu zeꞌe
nucuaꞌa ayuꞌmili bee niyu.

Utsee Jesuse lu inzatuꞌ
(Mt. 14:22-27; Jn. 6:16-21)

45Chequieunibiyaꞌ Jesusenúuyuꞌu
bee beneꞌnu liñi barco para nú chu
chue beella stucu chú inzatuꞌ elu
nchiucuꞌ eyeche nú lee Betsaida.
Pero uyaꞌnascaꞌnu zeꞌe para nú ninu
lubee bene enu nucuaꞌa zeꞌe nú
nzanu. 46 Chenu ulaxu nú uninu
lubee bene zeꞌe nú nzanu, che chu
nzanu tucu dañi nu unacuꞌnu lu
Diose zeꞌe. 47Pero chenu uyuꞌu rulaꞌ,
nzuscaꞌ Jesuse dañi zeꞌe. Nu nzala
barcoꞌ bee beneꞌnu labe inzatuꞌ,
48 chenu ulañiꞌnu nú chiquiꞌ neriñaꞌ
tsenuu bee beneꞌnu barcoꞌ beella
xne reca bii enza lubeella. Che

uchiuꞌunu ellicabe zeꞌe nu utsenu
lu inzatuꞌ zeꞌe, nu uriꞌinu tucu nú
nze detenu lubeella. 49 Pero chenu
ulañiꞌbee beneꞌnunú seenunzeꞌtanu
lu inzatuꞌ zeꞌe, uriꞌi beella elliebacuꞌ
nú necanu tucu armaꞌ bene unguti
nu urixialibeella. 50 Xne ulañiꞌ ye
beella liꞌinu nu ulliqui beella, pero
chu uninu lubeella:
―¡Utsu naaqui arquiꞌhua liꞌá nu-

cuaꞌ la lliquihua!
51 Che uyuꞌu Jesuse liñi barcoꞌ

beella nu chu ungaxee bii. Chiquiꞌ
uyanu arquiꞌ bee beneꞌnu nucuaꞌ.
52Xne niꞌlá riꞌi beella elliebacuꞌ equie
milagro nú uriꞌinu chenu uritsiꞌnu
bee pá lubee bene lunú nacuꞌscaꞌ
nchiñi elliebacuꞌ beella.

Uriꞌiyeca Jesuse bee bene enu riti
eyeche Genesaret

(Mt. 14:34-36)
53 Chequie udete beella stucu chú

inzatuꞌ zeꞌe nu uriña beella lu iliu
Genezaret nuullicaꞌcuubeella barcoꞌ
beella ruꞌu inzatuꞌ zeꞌe. 54 Hora
chenu uchiuꞌu beella liñi barcoꞌ
beella uyuꞌulu bee bene Jesuse.
55Cheuyabeebenezeꞌenuudixiuleꞌe
beei lubee bene diqui bee luhuare
enza zeꞌe, nu uquixie bee bene uyayu
bee bene, bene enu riti nchiucuꞌ lu
camiya elu rieneꞌ beei nú nzu Jesuse.
56 Catse elu uya Jesuse sianu necane
bee eyeche llaꞌna urre necane bee
eyeche llene urre necane bee ranchu
udixiu bee bene cuaꞌ bee bene enu
riti elu udete Jesuse. Chequie uziquie
bee bene enu riti zeꞌe lunu nú zelanu
nú tiꞌyabeei masia ruꞌu xucunu; nu
ye bee bene enu utiꞌya ruꞌu xucu
Jesuse uyecaꞌ bee bene zeꞌe.

7
Lunú rriꞌi nú rriꞌi bee bene dula
(Mt. 15:1-20)

1 Tucu bichia uyabica bee fariseo
cuna bee ulaxcuela enu reca
leyꞌ Moisés lu Jesuse, nzeꞌta bee
benequieꞌ enza Jerusalén. 2 Chequie
chenu ulañiꞌ bee benecuaꞌ nu nuꞌ
chiucu chuna bee beneꞌ Jesuse enu
ne naa chenu udacu beella tucu nú
neca costumbreꞌ bee ulaxcuela cuaꞌ,
che uzeꞌta bee benecuaꞌ bee beneꞌ

Jesuse. 3 (Xne nzequie bee fariseo
cuna bee bene Israel costumbreꞌ bee
beneꞌbeei enuudetela, nú la acu beei
tunu la naa beei ya beei huaxi bese.
4 Leꞌca chenu ubenchilaꞌ beei nú uya
beei ruꞌu iꞌya la acu beei tunu la naa
beei yabeei, tucunúneca costumbreꞌ
beei. Leꞌca nzequie beei huaxilá
bee costumbreꞌ beei, nú xa rquiee
beei bee vaso cuna bee situ cuna bee
exquiꞌña nú necacheꞌ icuꞌ cuna luna
nú raꞌtse beei.) 5 Enzeꞌe unidichiaꞌ
bee fariseo cuna bee ulaxcuela enu
reca leyꞌMoisés lu Jesuse nú unibeei:
―¿Xinu la chequiee bee beneꞌlu

tucu nú neca bee costumbreꞌ bee be-
neaꞌahua enu udetela, xinu la naa
bee beneꞌlu yabeei chenu racu beei
tucu nú riala nú riꞌi beei?

6 Chequie ucuaqui Jesuse lubee
benecuaꞌ nú uninu:
―Rriꞌihua tucu nú rlubeꞌhua nú

rriꞌi nzeꞌcahua, pero lia rriꞌihua nu-
cuaꞌ. Neli neca nú uni profeta Isaías
chenu uquieꞌella lunú uni Diose lu
cuendaꞌhua nú uninu:
Bee benequieꞌ rriꞌi beei tucu nú

chiquiꞌ rluꞌcu beei ulaꞌna lua,
pero istu nzu arquiꞌbeei lua.
7Lecaxi zibiꞌnúrnibeeinúrluꞌcubeei

ulaꞌna lua,
xne seteꞌbeei beebene tucunúnecat-

sia elliebacuꞌ bee bene.
8 Liꞌihua sanaꞌ arquiꞌhua Stichiaꞌ
Diose para nú nzequiehua bee cos-
tumbreꞌtsiaꞌbeebenenúxarquiehua
bee situ cuna bee vaso cuna beelá nú
neca xi neca bee nucuaꞌ.

9Leꞌca uni Jesuse lubeei:
―Sanaꞌ arquiꞌhua Stichiaꞌ Diose

para nú sucuꞌtsiahua nú neca bee
costumbreꞌhua. 10 Nu uni Moisés:
“Luꞌcu bee bene ulaꞌna lu paꞌlla cuna
lu naꞌlla”, nu “Bee bene enu riꞌña nú
zeca paꞌ cuna nú zeca naꞌ ati bene
zeꞌe che.” 11 Pero liꞌihua rnihua
nú nuꞌ modo ni tucu bene lu paꞌlla
cuna lu naꞌlla: “Leca modo nú riꞌá
elietsa luhua, xne ye lunú rlucua
neca nucuaꞌ Corbán” (rni bedichiaꞌ
Corbán nú necala nucuaꞌ cuendaꞌ
Diose). 12Chernihuanúbeebeneenu
rni scua la quiꞌña nú riꞌi nzeꞌe elietsa
lu paꞌ nzeꞌe cuna lu naꞌ nzeꞌe. 13 Scua
neca nú la zucuꞌhua Stichiaꞌ Diose,

xne nzequiehua bee costumbreꞌhua
nu seteꞌhua bee saꞌhua nu rriꞌihua
huaxilá beenú neca scua.

14 Che ubixia Jesuse bee bene, nu
uninu lubeei:
―Uquieꞌe diacahua nu uriꞌihua

beyaꞌ lunú rnia: 15 La riꞌi bee bene
dula equie cuendaꞌnú racu bee bene,
pero rriꞌi bee bene dula lunú xiuꞌu
ruꞌu bee bene, cuna lunú rriꞌi bee
bene, nucuaꞌ neca nú rriꞌi nú rluꞌcu
bee bene dula. 16 Tatse bee bene
enu niarquiꞌ nú yeneꞌ nú rnia, quieꞌe
diaca nzeꞌe nucuaꞌ che.

17 Chenu utsaꞌna Jesuse bee bene
zeꞌe nu uyuꞌunu liñi tucu niꞌi nu uni-
dichiaꞌ bee beneꞌnu lunu nú xa neca
lunú uzeteꞌnu scua. 18 Che uninu
lubeella:
―¿Xieꞌ leꞌca nuuhua ne riꞌihua

beyaꞌ lunú unia scua la? ¿Xieꞌ la
riꞌihua beyaꞌ nú la riꞌi bee bene dula
equie cuendaꞌ nú racu bee bene,
19 xne lunú racu bee bene la chuꞌu
nucuaꞌ liñi arquiꞌ bee bene riuꞌutsia
nucuaꞌ xlaꞌcu bee bene nu chu xiuꞌu
zecae?
Scua udixiuleꞌenu nú ye bee

elubacu la riꞌi bee nucuaꞌ nú rluꞌcu
bee bene dula. 20 Leꞌca uni Jesuse
lubeei:
―Lunú xiuꞌu ruꞌu bee bene cuna

lunú rriꞌi bee bene, nucuaꞌ neca nú
rriꞌi nú rriꞌi bee bene dula. 21 Xne
liñi arquiꞌ bee bene rliñi nú necha
nchiñi elliebacuꞌ bee bene nú rriꞌi
bee bene eluhuexe cuna nú rriꞌi bee
bene eluhuanaꞌ cuna nú ruuti saꞌa
beebene, 22cunanúrluꞌcuniyu stucu
unaꞌa urre rluꞌcu unaꞌa stucu niyu,
cuna nú rleꞌ bee bene luꞌculla steneꞌ
saꞌalla, cuna nú rriꞌi bee bene nú
necha neca, cuna nú sequienu bee
bene saꞌa bee bene, cuna nú rluꞌcu
bee bene bee vicio, cuna nu riea ar-
quiꞌ bee bene lu saꞌa bee bene, cuna
nú rni bee bene eluquichiaꞌ, cuna nú
rutiꞌ bee bene, cuna nú rriꞌi bee bene
beenú la zibiꞌ. 23Yebeenúnechaneca
cuaꞌ nzeꞌta liñi arquiꞌ bee bene nu
rriꞌi beenucuaꞌnúrriꞌi beebenedula.

Xautsu tenelí arquiꞌ tucuunaꞌa enu
la neca bene Israel Jesuse

(Mt. 15:21-28)

24 Chenu uchiuꞌu Jesuse zeꞌe nú
nzanu lu iliu Tiro cuna lu iliu
Sidón, che uyuꞌunu liñi tucu niꞌi
xne la niarquiꞌnu nú acabiyaꞌ bee
bene nú nzucunu zeꞌe, pero ne aca
nú acachiꞌlunu zeꞌe. 25 Xne luego
chu ubeneꞌ tucu unaꞌa nú nzucunu
zeꞌe nu uyanchu elu nzucunu, xne
rluꞌcunchu tucu xinchiuꞌcunchu enu
nchiñibenechiquiꞌarquiꞌnuchuutsu
lliquinchu lunu. 26 La neca unaꞌa
quie bene Israel, necanchu bene
Sirofenicia. nuuziquienchu lu Jesuse
para nú huanu benechiquiꞌ arquiꞌ
xinchiuꞌcunchu. 27 Pero uni Jesuse
lu unaꞌa zeꞌe:
―Uzela nú acuxu bee enduꞌ xne la

neca nzeꞌca nú axi bene pá ruꞌu bee
enduꞌ deteꞌ bene acu bee nicu.

28Che uninchu lunu:
―Nelíꞌlu nú unilu scua. Pero hasta

bee nicu racu pá ubee nú sanaꞌ ruꞌu
enduꞌ liñimexa.

29Chequie uni Jesuse lunchu:
―Uni nzeꞌcalu nú unilu scua,

uquiaꞌa niꞌlu uchiuꞌula benechiquiꞌ
arquiꞌ xinchiuꞌculu nee.

30 Chenu uriñanchu niꞌinchu
ulañiꞌnchu xinchiuꞌcunchu nuxu lu
luna, pero uchiuꞌula benechiquiꞌ
arquiꞌnchu che.

Chenu uriꞌiyeca Jesuse tucu bene
enu lacalí ni nu nenguataꞌ

31 Che uchiuꞌu zeca Jesuse lu
iliu Tiro nu udetenu eyeche Sidón
cuna bee eyeche lu iliu Decápolis nu
uriñanu ruꞌu inzatuꞌ Galilea. 32 Zeꞌe
uriñayuu bee bene tucu niyu enu
nenguataꞌ lunu cuna nú la ni nzeꞌcai
nu unacuꞌ bee bene zeꞌe lunu nú
ricuꞌnu yanu equiei. 33 Chequie
unguyaꞌ Jesuse niyu zeꞌe tucu chú, nu
uduꞌnu cuene yanu liñi rucu diacai
nu utiꞌnu xenenu lu luꞌchii. 34 Che
ubiꞌyanuenza liñibenuutsii arquiꞌnu
nú uninu:
―¡Efata! ―rni bedichiaꞌ quieꞌ:

¡Uyaꞌla! 35Horazeꞌe, uyaꞌla rucudiaca
niyu zeꞌe nu uyecaꞌ luꞌchii nu uquixie
uni nzeꞌcai. 36 Nu unibiyaꞌ Jesuse
nú la ixiuleꞌe bee bene zeꞌe lu niꞌ
tucu bee bene lunú unga zeꞌe, pero
añinzuca nú unibiyaꞌ Jesuse nú la ni
bee bene nucuaꞌ aꞌla mase uni bee

bene nucuaꞌ. 37 Chiquiꞌ uyanu arquiꞌ
bee bene zeꞌe, nu unibeei:
―Ñia neca lu ye nú rriꞌinu hasta

nú rriꞌinu nú uyeꞌe diaca bene enu
nenguataꞌ nu rriꞌinu nú rni bene enu
la aca nii.

8
Chenu udeteꞌ Jesuse nú udacu tacu

mili bee bene
(Mt. 15:32-39)

1 Tucu bichia uyetesaꞌ zeca huaxi
bee bene lu Jesuse nu lecaxi luꞌcu
beei acu beei, che ubixia Jesuse bee
beneꞌnu nu uninu lubeella:

2―Ruꞌu arquia bee benequieꞌ, xne
nucuaꞌa labeei chuna bichia cuna liꞌá
nu lecaxi luꞌcu beei caꞌa acu beei.
3 Tunu xeꞌlaa beei nú yue beei enza
niꞌ beei nu la acu beei nuꞌ modo nú
chiulaꞌ beei lu inziu xne nuꞌ beei enu
nzeꞌta enza istu.

4 Chequie ucuaqui bee beneꞌnu nu
uni beella lunu:
―¿Cá chiuꞌu nú acu bee benequieꞌ

caꞌa luhuare elu lecalí ti nuꞌ?
5 Che unidichiaꞌ Jesuse lubeella nú

uninu:
―¿Xala pá rluꞌcuhua?
Nu ucuaqui beella:
―Rlucuru achine.
6 Chequie unibiyaꞌ Jesuse nú cuaꞌa

bee bene zeꞌe lu yuu nu unaꞌtsenu
achi pá zeꞌe, nu udeteꞌnu cheꞌtsalá lu
Diose equie cuendaꞌ pá cuaꞌ, nu chu
udeteꞌnue ya bee beneꞌnu para nú
ritsiꞌ beellae lubee bene zeꞌe. 7 Leꞌca
rluꞌcu bee beneꞌnu lleꞌna bee bela
nu udeteꞌnu cheꞌtsalá lu Diose equie
cuendaꞌ bela zeꞌe, nu unibiyaꞌnu nú
ritsiꞌ bee beneꞌnu bee bela cuaꞌ lubee
bene zeꞌe. 8 Ye bee bene zeꞌe udacu
beei hasta nú ubelaꞌ beei nu uzucu
sobrascaꞌ achi llume bee pedaso nú
uyaꞌna udacu beei. 9Neca tucu tacu
mili bee bene enu udacu zeꞌe nu chu
uni Jesuse lubee bene zeꞌe nú nzanu.
10 Che chu uyuꞌu Jesuse liñi barco
cuna bee beneꞌnu nu nzuebeella lu
iliu Dalmanuta.

Unacuꞌ bee fariseo tucu milagro lu
Jesuse

(Mt. 16:1-4; Lc. 12:54-56)

11Zeꞌe uriña bee fariseo nu uquixie
beei rnixuubeei cuna Jesuse, paranú
riꞌi beei preo liꞌinu, che unacuꞌbeei
nú riꞌinu tucu milagro nú lubeꞌ nú
nzeꞌtanu lu cuendaꞌ Diose. 12 Nu
hasta aquié utsii arquiꞌ Jesuse nú un-
inu:
―¿Xi nú niarquiꞌhua nú riꞌá tucu

milagro? Neli nia luhua nú la riꞌá niꞌ
tucumilagro luhua.

13Chequie utsaꞌnanu bee bene zeꞌe
nu uyuꞌu zecanu liñi barco cuna bee
beneꞌnunu chunzuebeella stucu chú
inzatuꞌ.

Rriꞌi nú seteꞌ bee fariseo tucu nú
rriꞌi levadura

(Mt. 16:5-12)
14 Uzañiꞌ bee beneꞌ Jesuse a uyaꞌ

beella nú acu beella nuyaꞌtsia beella
tucu pá liñi barco zeꞌe. 15 Che uni
Jesuse lubeella:
―Ubiꞌyahua liꞌihua, lu levaduraꞌ

bee fariseo cuna levaduraꞌHerodes.
16 Nu uquixie beella uni beella

lusaꞌbeella:
―Uninu scua xne la luꞌcuaꞌahua

pá.
17 Pero uriꞌi Jesuse beyaꞌ lunú rni

beella, nu uninu lubeella:
―¿Xi nú rnihua nú la luꞌcuhua

pá? ¿Xieꞌ lascaꞌlí riꞌihua beyaꞌ la?
¿Xieꞌ niꞌ temeꞌ la riꞌihua beyaꞌ la?
18 Nzucu iꞌculuhua pero pianu la
lañiꞌhua, nzucu diacahua pero pianu
la yeneꞌhua ¿Xieꞌ la llucuꞌ arquiꞌhua,
19 chenu uritsia ayuꞌ pá lu ayuꞌ mili
bee bene la? ¿Nu xala llume lunú
uzucu sobra uquieteꞌsaꞌhua?
Nu ucuaqui beella:
―Chiꞌchiucune.
20Che uni Jesuse lubeella:
―Chenu uritsia achi pá lu tacu

mili beebene, ¿xala llumeuriꞌichehua
lunú uquieteꞌsaꞌhua?
Nu ucuaqui beella:
―Achi llumene.
21Chequie uninu lubeella:
―¿Xieꞌ lascaꞌ riꞌihua beyaꞌ nee la?
Uriꞌiyeca Jesuse tucu bene enu

niquieꞌlu
22 Chenu uriña beella eyeche Bet-

saida, uriñayubeebene tucuniyuenu
niquieꞌlu lu Jesuse, nu uziquie bee

bene zeꞌe lunu nú tiꞌnu yanu lu niyu
zeꞌe. 23Cheunaꞌtse Jesuseyaniyuzeꞌe
nu unguyaꞌnu liꞌi ruꞌu eyeche zeꞌe.
Nu utiꞌnu xenenu iꞌcului, nu uricuꞌnu
yanu equiei nu unidichiaꞌnu lui tunu
riꞌyalai lleꞌna.

24Nu uquixie nú riꞌya, niyu zeꞌe nu
uni:
―Rlañia bee bene nú sebeei. Pero

rnaa beei xi rnaa aca.
25 Chequie utiꞌ zeca Jesuse yanu

iꞌcului, nuuninu lui núbiꞌyai tucutsia
luhuare nu uquixie nú ulañiꞌ nzeꞌcaꞌi
yeene. 26 Che uni Jesuse lu niyu zeꞌe
nú yai enza niꞌi, nu unibiyaꞌnu nú la
chuꞌi eyeche zeꞌe cunanú la ixiuleꞌi lu
niꞌ tucu bee bene nú xa uyeca iꞌcului.

Uni Pedro nú neca Jesuse Cristo
enu uxeꞌla Diose

(Mt. 16:13-20; Lc. 9:18-21)
27 Lu lá bee nucuaꞌ, nza Jesuse

cunabeebeneꞌnu lubee eyeche lu iliu
Cesarea de Filipo. Chenu nzuebeella
lu inziu, unidichiaꞌ Jesuse lubee
beneꞌnu nú uninu:
―¿Ti rni bee bene nú necaa?
28 Chequie ucuaqui beella nú uni

beella:
―Nuꞌ bee bene enu rni nú necalu

Juan Bautista, nu nuꞌ bee bene enu
rni nú necalu profeta Elías, nu nuꞌ
bee bene enu rni nú necalu tucu bee
profeta huaꞌtu.

29Che uninu lubeella:
―Liꞌi quiehua, ¿ti rnihua nú

necaa?
Nu ucuaqui Pedro nú unilla:
―Liꞌilu necalu Cristo enu uxeꞌla

Diose.
30 Pero unibiyaꞌ Jesuse nú la ni

beella nú ti necanu lu niꞌ tucu bee
bene

Udixiuleꞌe Jesuse nú úti bee bene
liꞌinu

(Mt. 16:21-28; Lc. 9:22-27)
31 Chequie uquixienu nú udixi-

uleꞌenu lubee beneꞌnu nú uninu:
―Liꞌá Bene enu uxeꞌla Diose

chiquiꞌ nzeꞌta nú nehuana zecaa,
cuna nú la yuꞌ arquiꞌ bee usticiaꞌ bee
bene Israel liꞌá, niꞌbee uleꞌya enu
rnibiyaꞌ lu beelá bee uleꞌya niꞌbee
ulaxcuela enu reca leyꞌ Moisés, úti

bee benecuaꞌ liꞌá, pero bichia rriuna
huañi zecaa.

32 Chiquiꞌ neli udixiuleꞌe nzeꞌcanu
lubeella lu cuendaꞌ nucuaꞌ. Chequie
unguyaꞌ Pedro liꞌinu tucu chu zeꞌe nu
unilla lunu nú la niaꞌnu scua. 33 Che
ubelleta Jesuse nu ubiꞌyanu lubee
beneꞌnu, nu uquiꞌyaꞌ Pedro uriꞌinu,
nú uninu lulla:
―¡Ullunaꞌ lua bezeꞌlu! Xne el-

liebacuꞌnú rriꞌilu scua la yeꞌta nucuaꞌ
lu Diose, rriꞌi tsialu elliebacuꞌ tucu nú
neca elliebacuꞌ bee bene iliulabe.

34 Chequie ubixia Jesuse bee
beneꞌnu cuna beelá bee bene enu
nucuaꞌa zeꞌe, nu uninu lubeei:
―Tunu nuꞌ bee bene enu niar-

quiꞌ nú aca benea, la riꞌilla tucu
nú necatsia elliebacuꞌlla, rquiꞌña nú
riquiꞌlla beenú nehuana zecalla che
chu yeꞌta quieella liꞌá. 35 Xne bee
bene enu niarquiꞌ másela lunú ne-
huañi lu iliulabe quieꞌ enta bichia nú
nitilu nucuaꞌ, pero bee bene enu ati
equie nú neca beei benea cuna equie
nú uzucuꞌbeei nú rni Stichiaꞌ Diose,
luꞌcu nzeꞌe nú huañi nzeꞌe lu Diose.
36Lecaxi zibiꞌ nú riꞌi bee bene ana ye
lunú nuꞌ lu iliulabe, tunu unitilulla lu
Diose. 37 Xne leca modo, nú tsi bee
bene nú huañilla liñibe. 38 Tunu tuꞌ
tucu bene liꞌá cuna nú rni stichiaꞌa
lubee bene enu rluꞌcu dula, cuna nú
la chequiee beei inziuꞌ Diose leꞌca
Liꞌá Bene enu uxeꞌla Diose tua bee
benecuaꞌ chenu riña zecaa cuna lunú
rnibiyaꞌ Pa liñibe cuna bee ángeleꞌnu.

9
1 Leꞌca uni Jesuse lubee bene zeꞌe

nú uninu:
―Ixiuleꞌa luhua núnuꞌhua enu nu-

cuaꞌa caꞌa lá atiscaꞌ hasta nú lañiꞌhua
poderꞌ Diose cuna lu ye nú recanu.

Ulubeꞌ Jesuse ellieꞌe nú rluꞌcunu lu
chuna bee beneꞌnu

(Mt. 17:1-13; Lc. 9:28-36)
2 Chenu udete xuꞌcu bichia, che

unguyaꞌ Jesuse Pedro, cuna Jacobo
cuna Juan. Equie tucu dañi llene,
zeꞌe ucheꞌe nú rnaa Jesuse lubeella.
3 Nu chiquiꞌ uyuꞌullieꞌe xucunu nu
unga niquichiuaꞌquieꞌe nu lecati aca

quié laquie nú niquichiu scua lu iliu-
labequieꞌ. 4Hora zeꞌe ulañiꞌ beella nú
rdichiaꞌnu Jesuse, Elías cuna Moisés
enu uhuañi huaꞌtu. 5Nu uni Pedro lu
Jesuse:
―Maestro, ¡neca nzeꞌca nú nel-

luaꞌhua caꞌa! Para nú recheꞌeru
chuna ranchu: tucue para liꞌilu, nu
stucue para Moisés, nu stucue para
Elías.

6 Uni Pedro scua xne chiquiꞌ xiqui
beella, nu la riꞌilla beyaꞌ xi unilla.
7Hora zeꞌe, ulaca tucu xcabe nú uduꞌ
xcaꞌlaꞌ equie beella. Nu liñi xcabe
zeꞌe, ubeneꞌbeella tucu chi nuuni chi
zeꞌe:
―Neca nucuaꞌ lliꞌñia enu chiquiꞌ

seꞌcaa, uzuꞌcuꞌhua lunú rninu.
8Che ubiꞌya beella diqui abenchilaꞌ

zeꞌe, nu lecaꞌ tinuꞌ zeꞌe stucu liꞌtsia
Jesuse nzu zeꞌe.

9 Chenu enta laca beella dañi zeꞌe,
uni Jesuse lubeella nú la ixiuleꞌe
beella lu niꞌtucu bee bene lunú ulañiꞌ
beella zeꞌe, hasta bichia nú huañi
zeca Liꞌá Bene enu uxeꞌla Diose.

10 Chequie liꞌitsia beella nediyaꞌ
beella nucuaꞌ, añinzuca nú rnidichiaꞌ
beella lu saꞌa beella xa neca equie nú
huañi zecanu. 11Nu unidichiaꞌ beella
lu Jesuse nú unibeella:
―¿Xinú rni bee ulaxcuela enu reca

leyꞌMoisés nú enta rluti Elías?
12Che ucuaquinu lubeella:
―Neli nú nzeꞌta rluti Elías, para

nú tsúcheꞌella yeene. ¿Nu xinu rni
lu ichiꞌ Stichiaꞌ Diose nú chiquiꞌ ne-
huana zeca liꞌinu enu uxeꞌla Diose
cunanúnibeebenenú lecatinecanu?
13 Pero nia luhua nú ubeꞌtala Elías,
nu uriꞌi bee bene ye nú niarquiꞌbeei
lulla, tucu nú niquie lu ichiꞌ Stichiaꞌ
Diose nú zecalla.

Uhua Jesuse benechiquiꞌ arquiꞌ
tucu enduꞌ niyu

(Mt. 17:14-21; Lc. 9:37-43)
14Chequie chenu ubenchilaꞌ beella

elu nucuaꞌa beelá bee beneꞌ Jesuse,
ulañiꞌ beella nú nucuaꞌa huaxi bee
bene zeꞌe, cuna bee beneꞌnu nu rni
xuu chiucu chuna bee ulaxcuela
enu reca leyꞌ Moisés lubee beneꞌnu
zeꞌe. 15 Chenu ulañiꞌ bee bene zeꞌe
nú nzeꞌta Jesuse, chiquiꞌ uyanu

arquiꞌbeei nu xexuꞌu beei uya niꞌbeei
malune lunu. 16Cheunidichiaꞌ Jesuse
lubee beneꞌnu nú uninu:
―¿Xi rdichiaꞌnuhua bee benecuaꞌ?
17 Nu ucuaqui tucu bene leta bee

bene enu nucuaꞌa zeꞌe nú unilla:
―Maestro, caꞌa nzelayua endua

lulu, xne secai ichiaꞌ benechiquiꞌ nu
rriꞌi benechiquiꞌ nu la nii. 18 Catse
elu nzu endua, siꞌqui benechiquiꞌ
liꞌi lu yuu nu xiuꞌu lliña ruꞌi, cuna
nú tuꞌna racu xaꞌlayai cuna nú xun-
gai. Unia lubee beneꞌlu nú huabeella
benechiquiꞌ arquiꞌ enduapero né aca
beella.

19 Chequie ucuaqui Jesuse nú un-
inu:
―¡Chiquiꞌ nziti arquiꞌhua nu la

chili arquiꞌhua liꞌá! ¿Se xala tiembu
rquiꞌña nú tsunua liꞌihua? ¿Nu xa
riquilá cuna liꞌihua? Uteyuhua enduꞌ
cuaꞌ caꞌa.

20 Che uriñayu bee bene enduꞌ
zeꞌe lu Jesuse. Pero chenu ulañiꞌ
benechiquiꞌ Jesuse, uriꞌi benechiquiꞌ
tucu ichia ziña lu enduꞌ zeꞌe, nu
uzanaꞌi lu yuu nu nzendulai nu xiuꞌu
lliña ruꞌi. 21Chequieunidichiaꞌ Jesuse
lu paꞌ enduꞌ zeꞌe:
―¿Hasta xunga seca enduꞌlu scua?
Nu ucuaqui paꞌ enduꞌ zeꞌe:
―Hasta chenu lleꞌnai secai scua.

22Huaxi beseutsiꞌqui benechiquiꞌ en-
dua luquii cuna lu inza, para nú atii.
Enzeꞌe tunu nuꞌ modo nú acalu uriꞌi
elietsa luru, nu uhuaꞌa arquiꞌ liꞌiru.

23Che uni Jesuse:
―¿Xinú rnilu tunu acaa? ¡Yeene

acane para bee bene enu chili arquiꞌ
liꞌá!

24Chequieurixiali paꞌenduꞌzeꞌenú
unilla:
―Chili arquia liꞌilu. ¡Uriꞌi elietsa

lua para nú chililá arquia liꞌilu!
25Chenu ulañiꞌ Jesuse nú rieteꞌsaꞌlá

huaxi bee bene zeꞌe, che uquiꞌyaꞌ
benechiquiꞌ zeꞌe uriꞌinu, nu uninu
lui:
―Benechiquiꞌ enu rriꞌi nú la nii

bene cunanúrriꞌi núnenguataꞌbene,
nibiyaꞌa nú chiuꞌulu arquiꞌ enduꞌ
quieꞌ nu la benchilaꞌlu stucu bese ar-
quiꞌi.

26 Chequie ubixialí benechiquiꞌ
zeꞌe, nu uriꞌi ichia ziñia lu enduꞌ
zeꞌe. Nu chu uchiuꞌi arquiꞌ enduꞌ
zeꞌe, utsaꞌnai endu zeꞌe xi neca tucu
bene enu unguti, che uni bee bene
nú ungutila enduꞌ cuaꞌ nee. 27 Pero
chu unaꞌtse Jesuse ya enduꞌ zeꞌe, nu
uletsanui nu chu utsulii.

28 Che uyuꞌu Jesuse cuna bee
beneꞌnu liñi niꞌi, nu unidichiaꞌ beella
lunu:
―¿Xinunéacaruahuarubenechiquiꞌ

arquiꞌ enduꞌ cuaꞌ?
29Nu ucuaqui Jesuse lubeella:
―Paranúchiuꞌuclasiaꞌbenechiquiꞌ

cuaꞌ rquiꞌña nú deteꞌhua bichia nú la
acuhua nu nacuꞌhua lu Diose.

Udixiuleꞌe Jesuse bese rrucu nú úti
bee bene liꞌinu

(Mt. 17:22-23; Lc. 9:43-45)
30 Chenu uchiuꞌu beella zeꞌe, udete

beella lu iliu Galilea. Pero la niar-
quiꞌ Jesuse nú acabiyaꞌ bee bene nú
udete beella enza zeꞌe, 31 xne rixi-
uleꞌetsianu lubee beneꞌnu nú uninu
lubeella:
―Liꞌá Bene enu uxeꞌla Diose deteꞌ

cuendabeebene liꞌá lubeebene, para
nú úti beei liꞌá, pero acatsia bichia
rriuna huañi zecaa.

32 Lá riꞌi bee beneꞌnu beyaꞌ lunú
uninu scua, nu ulliqui beella a nacuꞌ
dichiaꞌ beella lunu.

Udixiuleꞌe Jesuse nú ti mase neca
equie

(Mt. 18:1-5; Lc. 9:46-48)
33 Chenu uriña beella Capernaum.

Uriña beella tucu niꞌi, che unedichiaꞌ
Jesuse lubee beneꞌnu:
―Xi rdichiaꞌhua chenu nzelaꞌahua

lu inziu.
34Pero ne cuaqui beella, xne chenu

enta beella lu inziu unibeella lu saꞌa
beella nú taa beella enu máse neca
equie. 35 Chequie uzucu Jesuse, nu
ubixianu chiꞌchiucu bee beneꞌnu nu
uninu lubeella:
―Tunu nuꞌta tucuhua enu niarquiꞌ

núacaneca equie letahua, rquiꞌñanú
aca nzeꞌe tucu bene enu lecati neca
cuna nú zibiꞌ nzeꞌe lu yehua.

36Nu chu unaꞌtsenu tucu enduꞌ ut-
sunu labebeella, nuuchiꞌchinuenduꞌ
zeꞌe nu uninu lubeella:

37―Tatse bee bene enu riꞌi elietsa
lu tucu enduꞌ equie cuendaꞌ liꞌá, neca
xi neca nú rriꞌi nzeꞌe elietsa lua, nu
la riꞌilla elietsa lu liꞌitsia, leꞌca rriꞌilla
elietsa lu liꞌinu enu uxeꞌla liꞌá.

Bene enu la ni cundra liaꞌahua
nzeꞌe nzu chuꞌahua

(Mt. 10:42; Lc. 9:49-50)
38Che uni Juan lu Jesuse:
―Maestro, ulañiꞌru tucu bene rlua

benechiquiꞌ arquiꞌ tucu bene equie
nú recalu, pero ucaru nú riꞌilla scua
xne la acalla bene letaꞌahua.

39Chequie ucuaquinu nú uninu:
―La cáhua nucuaꞌ, xne bene enu

rriꞌi milagro equie nú recaa la zeꞌta
nzeꞌe liꞌá. 40 Bene enu lani con-
dra liaꞌahua, nzu nzeꞌe chuaꞌahua.
41 Tatse bee bene enu liquiꞌ masia
tucu basu inza luhua lunú necahua
beneꞌ Cristo, neli nia luhua nú yucu
bene zeꞌe lunú deteꞌ Diose lulla.

Ubiꞌyahua liꞌihua para nú la
zanaꞌhua lu dula

(Mt. 18:6-9; Lc. 17:1-2)
42 ’Tatse bene enu riꞌi nú riꞌi tucu

bene dula enu apenatsia nzeli arquiꞌ
liꞌá, máse neca nzeꞌca lu cuendaꞌ
bene zeꞌe nú quieꞌe bene tucu quiee
molino añilla nu tsiꞌqui bee bene
liꞌilla lu inzatuꞌ. 43 Tunu rriꞌi yalu nú
rriꞌilu dula, mejora uchieꞌcuꞌe, máse
neca nzeꞌca nú chuꞌulu liñibe cuna
tucutsia yalu, tunu chuꞌulu ebila
cuna rucu yalu, elu leca modo nú
yala quii. 44 Zeꞌe la ati bee berecuꞌ,
cuna nú leca xunga yala quii zeꞌe.
45Tunu rriꞌi cuchiuꞌlu nú rriꞌilu dula,
mejora uchieꞌcuꞌe xne máse neca
nzeꞌcanúchuꞌulu liñibe cuna tucutsia
cuchiuꞌlu, tunu chuꞌulu ebila cuna
rucu cuchiuꞌlu elu lecamodo nú yala
quii. 46 Elu la ati bee berecuꞌ nu leca
xunga yala quii zeꞌe. 47 Leꞌca tunu
rriꞌi iꞌcululu nú rriꞌilu dula, mejora
uhuane, xne máse neca nzeꞌca nú
chuꞌlu liñibe cuna tucutsia iꞌcuꞌlulu,
nú chuꞌulu ebila cuna rucu iꞌcuꞌlulu,
48elu la ati bee berecuꞌ nu leca xunga
yala quii zeꞌe.

49 ’Tucu nú sibiꞌ zete nú riuꞌe equie
elubacu leꞌca esquie sibiꞌnúnehuana
zeca bee bene enu nzeli arquiꞌ liꞌá.
50 Zete neca nzeꞌcae; pero tunu niti

nú neriꞌi, ¿xa riꞌihua para nú aca ze-
cae tucu nú necane para nú zibiꞌi?
Uriꞌihua tucu nú neli neca para nú la
zecahua xi neca zete nú la zibiꞌ, nu
uhuañi nzeꞌcahua cuna bee saꞌhua.

10
Udixiuleꞌe Jesuse nú la leꞌe niyu

unaꞌlla nu la leꞌe unaꞌa niyuꞌlla
(Mt. 19:1-12; Lc. 16:18)

1 Che uchiuꞌu Jesuse Capernaum
nu uyanu lu iliu Judea cuna stucu
chú reꞌcu Jordán. Zeꞌe uyetesaꞌ zeca
huaxi bee bene lunu, nu uquixienu
seteꞌnu liꞌibeei tucu nú neca costum-
breꞌnu nú rriꞌinu. 2 Che uyabica chi-
ucu chuna bee fariseo lu Jesuse, para
nú riꞌi beei preo liꞌinu, nu unidichiaꞌ
beei lunu tunu nuꞌ modo leꞌe tucu
niyu unaꞌi.

3Chequie ucuaqui Jesuse nú uninu
lubeei:
―¿Xa unibiyaꞌMoisés nú riꞌihua?
4Nu unibeei lunu:
―UniMoisés nú nuꞌmodo leꞌe tucu

niyu unaꞌi tunu acacheꞌ tucu ichiꞌ elu
rni nú uleꞌe saꞌbeei.

5Che uni Jesuse lubeei:
―Uni Moisés nú acane scua xne

chiquiꞌ nziti arquiꞌhua. 6 Pero chenu
uquixie Diose urecheꞌ yeene, “ure-
cheꞌnu niyu cuna unaꞌa”. 7 “Enzeꞌe
chenu uyucu niyu tucu unaꞌa tsaꞌnai
paꞌi cuna naꞌi, para nú huañii cuna
unaꞌtsiai. 8 Che rucu beei aca beei
xi neca tucutsia bene.” Scua la neca
beei xi neca chiucu bene necatsia
beei tucu bene. 9 Enzeꞌe la quiꞌña nú
leꞌe bene lunú uriꞌi Diose nú uyetesaꞌ.

10Chenu uyuꞌu beella liñi tucu niꞌi,
unidichiaꞌ zeca bee beneꞌ Jesuse lunu
equie nú uninu scua lubee fariseo.
11Nu uni Jesuse lubeella:
―Tatse niyu enu leꞌe unaꞌa nu yu-

cui stucu unaꞌa, rriꞌi dula. 12 Leꞌca
esquie tunu leꞌe tucu unaꞌa niyunchu
nu yucunchu stucu niyu, rriꞌinchu
dula.

Chenu uriꞌileꞌya Jesuse bee enduꞌ
(Mt. 19:13-15; Lc. 18:15-17)

13 Uyayu bee bene bee enduꞌ lu
Jesuse, para nú ricuꞌnu yanu equie
bee enduꞌ, pero uquiꞌyaꞌ bee bene

enu ubeꞌtayu bee enduꞌ zeꞌe uriꞌi bee
beneꞌnu. 14 Chenu ulañiꞌ Jesuse nu-
cuaꞌ, uleenu nu uninu:
―Utsanaꞌhua nú yeꞌta bee enduꞌ

lua, nu la cáhua nú yeꞌta beei lua,
xne lunú rnibiyaꞌ Diose neca para
bee bene enu neca xi neca bee enduꞌ
quieꞌ. 15 Ixiuleꞌa luhua tunu la chili
arquiꞌ bene lunú rnibiyaꞌ Diose xi
nzeli arquiꞌ tucu endu, la chuꞌu bene
cuaꞌ lunú rnibiyaꞌ Diose.

16 Che uchiꞌchinu bee enduꞌ zeꞌe,
nu uricuꞌnu yanu equie beei nu
uriꞌileꞌyanu liꞌibeei.

Ubedichiaꞌnu Jesuse tucubenexene
(Mt. 19:16-30; Lc. 18:18-30)

17 Chenu uchiuꞌu Jesuse nú nzanu,
uriña xuꞌu tucu niyu lunu, nu ut-
sulliquii lunu nu unidichiaꞌi:
―Maestro enu neca bene nzeꞌca,

¿xi rquiꞌña riꞌá para nú luꞌcua elune-
huañi nú leca xunga laxu liñibe?

18 Chequie ucuaqui Jesuse nú un-
inu:
―¿Xinu rnilu nú neca bene

nzeꞌca? Leca niꞌtucu bene nzeꞌca
tucutsia Diose neca bene nzeꞌca.
19 Nediyaꞌlaꞌlu bee mandamiento:
“La útilu bene, nu la luꞌculu stucu
unaꞌa, la riꞌilu eluhuanaꞌ, la taꞌlu
eluquichiaꞌ bene, nu la zequienúlu
bene, luꞌculu ulaꞌna lu paꞌlu cuna lu
naꞌlu.”

20Che ucuaqui niyu zeꞌe nú uni:
―Maestro, ye bee nucuaꞌ sucua

hasta chenu neca enduꞌ.
21 Chequie ubiꞌya Jesuse lu niyu

zeꞌe nu uzecanui, nu uninu lui:
―Pero rriꞌitsia tucu nú riꞌilu nee,

uquia tuti ye beenú rluꞌculu nu
deteꞌlu dimi cuaꞌ lubee bene enu
seca elitsi. Nu scua luꞌculu eluxene
liñibe. Nu chu yeꞌtalu cuna liꞌá mase
ulleꞌcalu lunú ulleꞌcalu.

22 Chenu ubeneꞌ niyu zeꞌe nucuaꞌ,
chiquiꞌ utsu nehuana arquiꞌi nziai,
xnenecai tucubeneenuchiquiꞌxene.

23 Che ubiꞌya Jesuse luye bee bene
zeꞌe, nu uninu lubee beneꞌnu:
―¡Chiquiꞌneriñá nú chuꞌu bee bene

xene lunú rnibiyaꞌ Diose!

24 Chiquiꞌ uyanu arquiꞌ bee
beneꞌnu nu uninu scua, pero uni
zecanu lubeella stucu bese nú uninu:
―Bee llianaꞌa, ¡tucu bene enumase

nchiñi arquiꞌ lubee eluxeneꞌ, chiquiꞌ
neriñaꞌ nú chuꞌulla lunú rnibiyaꞌ
Diose! 25 La aca neriñaꞌ nú dete
tucu camello tucu iꞌchiuꞌ eche dicu,
luquela nú chuꞌu tucu bene xene
lunú rnibiyaꞌ Diose.

26 Pero chenu ubeneꞌ bee beneꞌnu
nucuaꞌ, masescaꞌlá uyanu ar-
quiꞌbeella, nu unidichiaꞌ beella lu
saꞌbeella:
―¿Ti riꞌi Diose perdona, che?
27 Chequie ubiꞌya Jesuse lubeella

nu uninu lubeella:
―Para bee bene neriñaꞌ neca nu-

cuaꞌ, pero para Diose la neriñaꞌ neca
nucuaꞌ, xne yeene recanu rriꞌinu.

28CheuniPedro lu Jesusenúunilla:
―Utsaꞌnaru ye nú rluꞌcuru, para

nú nzela quieeru liꞌilu.
29Nu ucuaqui Jesuse nú uninu:
―Ixiuleꞌa luhua nú tatse bene

enu tsaꞌna niꞌi, urre bichilla, urre
zanalla, urre paꞌlla, urre naꞌlla,
urre niyuꞌlla, urre unaꞌlla, urre
bee enduꞌlla, urre bee yuꞌlla, equie
cuendaꞌ liꞌá cuna equie cuendaꞌ
bedichiaꞌ nzeꞌcaꞌ Diose, 30 yucu bene
zeꞌe lu iliulabe quieꞌ tucu ayuꞌu bese
mase lunú utsaꞌnalalla, tunu necane
niꞌlla, urrebichilla, urre zanalla, urre
naꞌlla, urre bee enduꞌlla, urre bee
yuꞌlla, añinzuca nú tsiꞌlla lunú zecalla,
pero yuculla bee nucuaꞌ nu luꞌculla
elunehuañinú leca xunga laxu liñibe.
31 Pero huaxi bee bene enu chiquiꞌ
neca equie nee, aca bee nzeꞌe enu
lecati neca, nu bee bene enu lecati
neca, aca bee nzeꞌe enu chiquiꞌ aca
neca equie.

Udixiuleꞌe Jesuse bese rriuna nú úti
bee bene liꞌinu

(Mt. 20:17-19; Lc. 18:31-34)
32Chenunzuebeellaenza Jerusalén,

nzuculu Jesuse lubee beneꞌnu. Nu
chiquiꞌ nzenu arquiꞌbeella, nú nzanu
Jerusalén, pero beelá bee bene
enu nzequie liꞌinu, chiquiꞌ xiqui
beella. Che ubixia Jesuse chiꞌchiucu
bee beneꞌtsianu, nu udixiuleꞌenu

lubeella lunú zecanu. 33 Nu uninu
lubeella:
―Nediyaꞌhua nú nzaꞌahua enza

Jerusalén nee, zeꞌe liꞌá Bene enu
uxeꞌla Diose deteꞌ cuenda bee bene
liꞌá lubee uleꞌya enu rnibiyaꞌ lu beelá
bee uleꞌya, cuna lubee ulaxcuela
enu reca leyꞌ Moisés nu nibiyaꞌ bee
benequieꞌ nú atia, cuna nú deteꞌ
cuenda bee bene cuaꞌ liꞌá lubee
bene enu la neca bee bene Israel.
34Che lliꞌchinu bee bene liꞌá, cuna nú
zeteꞌcheꞌ beei liꞌá, cuna nú tsuxene
beei lua, cuna nú úti beei liꞌá, pero
acatsia bichia rriuna huañi zecaa.

Unacuꞌ Jacobo cuna Juan tucu
faura lu Jesuse

(Mt. 20:20-28)
35 Chequie uyabica Jacobo cuna

Juan lu Jesuse, neca beella llianaꞌ
Zebedeo, nu unibeella lu Jesuse:
―Maestro, niarquiꞌru nú riꞌilu

tucu faura nú nacuꞌru lulu.
36Nu ucuaqui Jesuse lubeella:
―¿Xi niarquiꞌhua nú riꞌá luhua?
37Nu uni beella:
―Niarquiꞌru nú liquiꞌlu nú zucu

tucuru cueꞌtselu chubee cuna nú
zucu stucuru cueꞌtselu chubeca
chenu quixie nú nibiyaꞌlu.

38Pero ucuaqui Jesuse lubeella:
―La riꞌihua beyaꞌ lunú rnacuꞌhua.

¿Xieꞌ riquiꞌhua nehuana zecahua
tucu nú nehuana zeca la? ¿Nu xieꞌ
zelahua atihua tucu nú atia la?

39Nu ucuaqui beella lunu:
―Riquiꞌru nucuaꞌ.
Che uninu lubeella:
―Neli nú nehuana zecahua tucu

nú nehuana zecaa nu atihua tucu nú
atia. 40 Pero lunú ti zucu cueꞌtsea
chúbee cuna cueꞌtsea chúbeca la
luꞌcua cuendaa nú liquia nucuaꞌ
luhua, xne necatsia nucuaꞌ para bee
bene enu rialane.

41Chenu ubeneꞌ se xiꞌi bee beneꞌnu
nucuaꞌ, ulee beella lu Jacobo cuna lu
Juan. 42 Che ubixia Jesuse liꞌibeella,
nu uninu lubeella:
―Nediyaꞌhua nú bee bene enu

rnibiyaꞌ lu iliulabe rnibiyaꞌ beei tucu
nú niarquiꞌtsia beei, nu bee bene
enu chiquiꞌ neca equie scua rriꞌi
beei lubee bene tucu nú niarquiꞌtsia
beei, equie nú rnibiyaꞌ beei. 43 Pero

letahua la yala nú acane scua. Enu
niarquiꞌ nú nibiyaꞌ luhua, rquiꞌña nú
zibiꞌ nzeꞌe lu yehua. 44 Tatsehua
enu niarquiꞌ nú mase aca neca equie
letahua, rquiꞌña nú aca nzeꞌe xi neca
musoꞌ lu yehua. 45 Xne niꞌ liꞌá Bene
enu uxeꞌla Diose né yela para nú zibiꞌ
bee bene lua, ubela para nú zibiaꞌa
lubeebenecunanúatiaparanú ixiua
stula huaxi bee bene.

Uriꞌiyeca Jesuse tucu bene enu lee
Bartimeo

(Mt. 20:29-34; Lc. 18:35-43)
46 Chequie uriña Jesuse cuna

bee beneꞌnu eyeche Jericó. Chenu
nzechiuꞌu beella eyeche cuaꞌ, cuna
huaxilá bee bene, che nzucu tucu
niyu enu niquieꞌlu ruꞌu inziu zeꞌe
rnacuꞌi carida nu Bartimeo leei,
necai llianaꞌ tucubeneenu leeTimeo.
47 Chenu ubeneꞌi nú axula enta
Jesuse bene eyecheNazaret, uquixiei
urixialii nú uni:
―¡Jesuse enu neca llianaꞌ David,

uhuaꞌa arquiꞌ liꞌá!
48Huaxi bee bene rriꞌi nú rquiꞌyaꞌi

para nú zacai, pero aꞌla mase rixialii
nú uni:
―¡Llianaꞌ David, uhuaꞌa arquiꞌ liꞌá!
49Chequie utsuxe Jesuse, nu uninu

lubeella:
―Ubixiahua benecuaꞌ nú yeꞌtalla.
Cheubixiabeellaniyuenuniquieꞌe

lu zeꞌe, nu unibeella lui:
―Ñia utsu arquiꞌ, nu utsuli, xne

rixianu liꞌilu nee.
50 Nu chu utsiꞌquii lluꞌchai, rtetsai

uyabicai lu Jesuse. 51 Chequie uni-
dichiaꞌ Jesuse nú uninu lui:
―¿Xi niarquiꞌlu nú riꞌá lulu?
Nu ucuaqui niyu enu niquieꞌlu zeꞌe

nú uni:
―Maestro, niarquia nú riꞌilu nú

yaꞌla nú biꞌya zecaa.
52Che uni Jesuse lui:
―Nuꞌ modo nú yalu nee,

uyecaꞌlaꞌlu equie nú utsu tenelí
arquiꞌlu lua.
Hora zeꞌe uyeꞌe lu niyu enu

niquieꞌlu zeꞌe, nu chunzequiei Jesuse
lu inziu nú nzanu.

11
Uyuꞌu Jesuse eyeche Jerusalén
(Mt. 21:1-11; Lc. 19:28-40; Jn.

12:12-19)
1 Chenu nzeriña beella axu

Jerusalén, elunchiucuꞌbee eyechenú
lee Betfagé cuna Betania, eꞌya dañi
nú lee Olivos, uxeꞌla Jesuse chiucu
beneꞌnu, 2nu uninu lubeella:
―Uquiahua eyeche axu nú nchi-

ucuꞌ enza luaꞌahua, chenu riñahua
eyeche cuaꞌ, zeꞌe nequietu tucu
burro, enu lascaꞌ ricu bee bene.
Uxeꞌchehuaií nu yeꞌta yuhuaí caꞌa.
3 Tunu nuꞌ enu nedichiaꞌ luhua xi nu
xeꞌchehuaí, uniꞌhua lu bene zeꞌe nú
Jesuse enu rnibiyaꞌ luru rquiꞌñanuí
nu nee chu nzela yuzecaruí.

4 Chequie nzuebeella, nu ullelaꞌ
beella elu nequietu tucu burro ruꞌu
inziu, axu ruꞌu puertaꞌ tucu niꞌi, nu
chu uxeꞌche beellaí.

5 Texcuaꞌa bee bene enu ulañiꞌ nu-
cuaꞌ zeꞌe unidichiaꞌbeei lubee beneꞌ
Jesuse nu unibeei:
―¿Xi rriꞌihua caꞌa? ¿Xi nú

xeꞌchehua burro cuaꞌ?
6 Che ucuaqui beella lubee bene

zeꞌe tucu nú uni Jesuse lubeella nú
nibeella, esquie uzela bee bene zeꞌe
nú unguyaꞌ beella burro zeꞌe. 7 Che
uriñayu beella burro zeꞌe lu Jesuse.
Nu uricuꞌ beella xucu beellaequieí,
nu chu uricu Jesuse equieí 8 Leꞌca
ucuaꞌa huaxi bee bene xucu beei lu
inziu elu detenu, nu texcuaꞌa beei
uchiecuꞌ leca ucuaꞌa beei lu inziu elu
detenu.

9 Chequie bee bene enu nzuculu
lunu cuna bee bene enu nzeꞌtaquie
liꞌinu, rixiali beei nú unibeei:
―¡Chiquiꞌ neca equie nú rriꞌi

Diose! ¡Cheꞌtsalá Diose equie cuendaꞌ
liꞌinu enu nzeꞌta lu cuendaꞌ Diose!
10 ¡Cheꞌtsalá Diose equie cuendaꞌ
liꞌinu enu nzeꞌta nú nibiyaꞌ, tucu nú
unibiyaꞌ arre David beneꞌahua enu
udetela! ¡Chiquiꞌ neca equie nú rriꞌi
Diose liꞌinu enu nzucu liñibe!

11 Che uyuꞌu Jesuse eyeche
Jerusalén nu uyuꞌunu liñi indu llene
Jerusalén. Chenu ulaxu nú ubiꞌyanu
ye nú nuꞌ zeꞌe chu nzanu eyeche

Betania cuna chiꞌchiucubeebeneꞌnu,
xne ucheela bichia zeꞌe.

Uni Jesuse nú bichi aca higuera
(Mt. 21:18-19)

12 Bichia rrucu, chenu nze chiuꞌu
beella eyeche Betania, uquixie nú
ulianaꞌ Jesuse. 13 Istu ulañiꞌnu tucu
aca higuera nu nuꞌ leca niyeꞌe lue, nu
chu uyabicanu lue tunu ca nuꞌ higo
lue acunu, pero leca ndixi lue nuꞌtsia
leca lue, xne la aca tiembu nú rayue.
14 Chequie uni Jesuse lu aca higuera
zeꞌe:
―¡Lecaꞌ xunga acu bene ndixi nú

rayu lulu!
Ubeneꞌ bee beneꞌnunúuninu scua.
Utiliacaꞌ Jesuse bee bene enu ruti

cuna bee bene enu sii labe eleꞌyaꞌ indu
Jerusalén

(Mt. 21:12-17; Lc. 19:45-48; Jn.
2:13-22)

15 Chenu uriña beella eyeche
Jerusalén, uyuꞌu Jesuse ruꞌu eleꞌyaꞌ
Indu llene Jerusalén nu uquixienu
uluanu bee bene enu ruti cuna bee
bene enu sii zeꞌe. Nu utelletanu
mexaꞌ bee bene enu xiꞌla dimi cuna
nú utsiꞌquinu xletaꞌ bee bene enu
ruti bee paloma zeꞌe, 16 né zelanu
nú achuꞌu nulá bee bene steneꞌ beei
ruꞌu eleꞌyaꞌ indu zeꞌe. 17 Che uquixie
Jesuse nú uzeteꞌnu bee bene, nu
uninu lubeei:
―Lu ichiꞌ Stichiaꞌ Diose rni: “Nia

neca elu chiuꞌulee elu nacuꞌ ye bee
bene iliulabe lu Diose”; pero liꞌihua
rriꞌihua nia xineca yubeꞌ elu rcuaꞌa
bee huanaꞌ.

18 Chenu ubeneꞌ bee uleꞌya enu
rnibiyaꞌ lu beelá bee uleꞌya cuna
bee ulaxcuela enu reca leyꞌ Moisés
nucuaꞌ, uquixie rlaꞌna beei xa modo
útibeei Jesuse xne xiqui beei liꞌinu
lunú rriꞌinu, xne chiquiꞌnzenu arquiꞌ
ye bee bene lunú seteꞌnu liꞌibeei.
19 Pero chenu nzeꞌta chuꞌu rulaꞌ,
uchiuꞌu Jesuse cuna bee beneꞌnu
eyeche Jerusalén.

Ubichila aca higuera
(Mt. 21:20-22)

20 Stucu bichia silaꞌ udete beella
elu nzucu aca higuera zeꞌe, nu ulañiꞌ
beella nú ubichi aca zeꞌe hasta luue.

21 Chequie ulluꞌcu arquiꞌ Pedro, nu
unilla lu Jesuse:
―Maestro, ubiꞌyacuru, ubichila

aca higuera nú unilu nú bichi.
22Nu ucuaqui Jesuse nú uninu:
―Uchili arquiꞌhua Diose. 23 Xne

neli nia luhua, nú tatse bene enu
ni lu dañi quieꞌ: “¡Ullunaꞌ caꞌa nu
uzanaꞌ lu inzatuꞌ!”, tunu la zaꞌ ar-
quiꞌlla chenu nilla scua, aca nú unilla
scua che. 24 Enzeꞌe nia luhua nú ye
nú nacuꞌhua lu Diose, nu uchili ar-
quiꞌhua nú liquiꞌnu nucuaꞌ che yu-
cuhuane. 25 Chenu rnacuꞌhua lu
Diose, tunu nuꞌ tucu bene enu rlee-
hua lu uriꞌihua perdona liꞌilla, para
nú leꞌca esquie Diose Paꞌahua enu
nzucu liñibe riꞌinu perdona liꞌihua
equie cuendaꞌ stulahua. 26 Xne tunu
la riꞌihua perdona bee bene, leꞌca la
riꞌi Diose Paꞌahua enu nzucu liñibe
perdona liꞌihua equie cuendaꞌ stu-
lahua.

Equie nú rnibiyaꞌ Jesuse
(Mt. 21:23-27; Lc. 20:1-8)

27 Chenu uriña beella eyeche
Jerusalén. Diqui nú enzee Jesuse liñi
Indu llene Jerusalén, uriña bee uleꞌya
enu rnibiyaꞌ lu beelá bee uleꞌya lunu,
cuna bee ulaxcuela enu reca leyꞌ
Moisés cuna bee usticiaꞌ bee bene
Israel, 28nu unidichiaꞌ beei lunu:
―¿Ti uliquiꞌ elu usticia nú rriꞌilu

scua? ¿Nu ti uliquiꞌ elu rnibiyaꞌ nú
rriꞌilu scua?

29Che ucuaqui Jesuse nú uninu:
―Leꞌca nidichiaꞌa luhua tucu be-

dichiaꞌ tunu cuaquihua nucuaꞌ, che
ixiuleꞌa luhua ti uliquiꞌelurnibiyaꞌnú
rriꞌá scua. 30 ¿Ti uxeꞌla Juan Bautista?
¿Uxeꞌla Diosella la urre uxeꞌla bee
benella la? Ucuaquihua nee.

31 Che uquixie beei nú ube-
dichiaꞌnu saꞌbeei nú unibeei:
―Tunu niaꞌahua nu Diose uxeꞌla

Juan Bautista, che ni nucuaꞌ: “¿Xinu
né chili arquiꞌhua liꞌilla che?” 32 ¿Leca
modo nú niaꞌahua nú bene uxeꞌla
liꞌilla?
Unibeei scua xne xiqui beei bee

bene, xne ye bee bene nzeli arquiꞌ nú

unga Juan tucuprofeta enuneli udix-
iuleꞌe Stichiaꞌ Diose. 33 Nu ucuaqui
beei lu Jesuse:
―La riꞌiru beyaꞌ ti uxeꞌlalla.
Che ucuaqui Jesuse nú uninu

lubeei:
―Leꞌca la ixiuleꞌa ti uliquiꞌ

elurnibiyaꞌ nú rriꞌá scua che.

12
Ejempluꞌ bee bene enu lixiu uriꞌi

riñaꞌ lu tucu bene
(Mt. 21:33-46; Lc. 20:9-19)

1 Chequie uquixie Jesuse nú uninu
purobeeejemplu lubeebenezeꞌe. Nu
uninu:
―Tucu niyu uquienii bee aca uva

lu yuꞌlla nu uduꞌlla eluꞌ diqui aben-
chilaꞌe, nu urecheꞌella tucu elu tsiꞌilla
bee uva, nu urecheꞌella tucu elu ayaa
zucu bene enu riꞌi ucu yeene.
’Che udeteꞌlla yuu zeꞌe lleꞌla lubee

bene, enu riꞌi riñaꞌ lue, nu chu nzalla
enza istu zuculla. 2 Chequie chenu
uriña tiembu nú aca ulaꞌcu bee uva,
uxeꞌla niyu zeꞌe tucu mosoꞌlla nze
tucu lunú rialalla. 3 Pero unaꞌtse bee
bene zeꞌe mosoꞌ zeꞌe, nu udiñi beei
liꞌilla nu uxeꞌla beei liꞌilla scuatsia.
4Che uxeꞌla bene enu neca steneꞌ yuu
zeꞌe stucu mosoꞌlla lubee bene zeꞌe,
pero mosoꞌ zeꞌe utiꞌqui beei cuna nú
udiquichiꞌquiꞌ beei liꞌilla. 5 Uxeꞌlalla
stucu mosoꞌlla lubee bene zeꞌe, pero
mosoꞌ quieꞌ unguuti beei. Huaxi
bee mosoꞌ uxeꞌlalálla, texcuaꞌa bee
mosoꞌ quieꞌ uzeteꞌcheꞌ beei nu tex-
cuaꞌa beella unguuti beei.

6 ’Chequie bene enu neca stene
yuuzeꞌe, rriꞌitsianúxeꞌlalla llianaꞌlla,
enu chiquiꞌ secaalla. Xne uriꞌilla
elliebacuꞌ nú unilla: “Neli nzu ar-
quia nú luꞌcu bee benecuaꞌ ulaꞌna
lu llianaꞌa.” 7 Pero uni bee bene
zeꞌe lu saꞌbeei: “Bene quieꞌ neca enu
yaꞌnanu yuu quieꞌ, té utiaꞌahua liꞌi,
para nú yaꞌna nuaꞌahua yuu quieꞌ.”
8 Che unaꞌtse beei llianaꞌ bene enu
neca stene yuu zeꞌe, nu unguuti beei
llianaꞌlla nu utsiꞌqui beei llianaꞌlla
stucu luhuare.

9Nu unidichiaꞌ Jesuse nú uninu:

―¿Xa rriꞌihua elliebacuꞌ nú riꞌi
bene enu neca stene yuu zeꞌe? Puese
nia luhua nú nzeꞌtalla nu útilla bee
benecuaꞌnudeteꞌlla yuꞌlla lu texcuaꞌa
bee bene.

10 ’¿Xieꞌ lascaꞌ ulahua lu ichiꞌ
Stichiaꞌ Diose elu rni?
Quiee nú uhua uꞌna bee bene enu

rrecheꞌe niꞌi,
quiee quieꞌ neca nú mase uzibiꞌ un-

gacheꞌ niꞌi zeꞌe.
11 Nucuaꞌ neca nú uriꞌi Diose, nu

chiquiꞌ nzenu arquiꞌru nucuaꞌ.
12 Chequie chenu ubeneꞌ bee bene

enu rnibiyaꞌ lunú uni Jesuse scua,
niarquiꞌbeeinúnaꞌtsebeei liꞌinupara
nú chánu niꞌcuꞌ, pero lunú xiqui beei
bee bene utsanaꞌ beei liꞌinu nu chu
nzuebeei.

Unidichiaꞌ bee bene lu cuendaꞌ bee
impuesto

(Mt. 22:15-22; Lc. 20:20-26)
13Cheuxeꞌla bee bene, enu rnibiyaꞌ

zeꞌe chiucu chuna bee fariseo cuna
chiucu chuna bee beneꞌ Herodes lu
Jesuse, para nú laꞌna beei xa modo
ninu tucubedichiaꞌparanúnuꞌmodo
riꞌi condra beei liꞌinu. 14Chenu uriña
bee benequieꞌ lu Jesuse unibeei lunu:
―Maestro, nediyaꞌru nú rnilu nú

neli neca, nu la riꞌilu caso nú xa neca
bee bene, xne lulu neca tucu necatse
bee bene. Nu neli seteꞌlu bee bene
lunú rnibiyaꞌ Diose nú xa huañi bee
bene. Enzeꞌe rnidichiaꞌru lulu. ¿Neca
nzeꞌca nú dixiuru impuesto lu arre
César la?, urre ¿la neca nzeꞌcae la?
¿Dixiuru la urre la dixiuru la?

15 Pero uriꞌi Jesuse beyaꞌ, lunú lia
unitsia beei scua, nu uninu lubeei:
―¿Xi nú rriꞌihua preo liꞌá scua?

Uliꞌquihua tucumelu para nú lañine.
16 Che uriñayuu bee bene zeꞌe tucu

melu lu Jesuse, nu uninu lubeei:
―¿Tiluu nzucu lu melu quieꞌ nu ti

lee enu nzucu lue?
Nu ucuaqui beei nú unibeei lunu:
―Lu arre César.
17 Chequie ucuaqui Jesuse nú un-

inu:
―Udeꞌteꞌhua lunú neca cuendaꞌ

César lu César, nu udeꞌteꞌhua lunú
neca cuendaꞌ Diose lu Diose.

Nu chiquiꞌ uyanu arquiꞌbeei chenu
ucuaquinu scua.

Chenu unidichiaꞌ bene nú huañi
zeca bee bene enu unguti

(Mt. 22:23-33; Lc. 20:27-40)
18 Che uya texcuaꞌa bee saduceo lu

Jesuse. Xne rnibeei nú la huañi zeca
bee bene enu unguti nu unidichiaꞌ
beei lunu:

19 ―Maestro, rni leyꞌ Moisés nú
tunu ati tucu niyu nu utsaꞌnalla
unaꞌalla nu né luꞌcu beella enduꞌ, che
yucubichi tuxie zeꞌeunaꞌa zaqui zeꞌe,
para nú luꞌcu beei enduꞌ enu neca
xi neca enduꞌ tuxie zeꞌe. 20 Ucuaꞌa
achi bichi bene, bichi rlu beei uyucu
unaꞌa, pero ungutilla, nu né luꞌcu
unaꞌlla enduꞌ. 21Chequie uyucu bichi
rrucubeeiunaꞌazaqui zeꞌe, pero leꞌca
esquie ungutilla, nu né luꞌcu unaꞌa
zeꞌe enduꞌlla, leꞌca esquie ulleꞌca
bichi rriunabeei. 22Scuaunga luachi
beei, uyucu beei unaꞌa zeꞌe, pero niꞌ
tucu beei né luꞌcu beei enduꞌ cuna
unaꞌa zeꞌe, che unguti unaꞌa zeꞌe.
23 Puese chenu huañi zeca bee bene
enu unguti, lu achi bichi beei, ¿ta
beei neca niyuꞌ unaꞌa cuaꞌ xne lu achi
bichi beei uyucu beei unaꞌa cuaꞌ?

24Nu ucuaqui Jesuse lubeei nú un-
inu:
―Lixiu nchiñi elliebacuꞌhua, xne

la acahua Stichiaꞌ Diose nu la chu-
luhua xa neca lunú rnibiyaꞌ Diose.
25 Xne chenu huañi zeca bee bene
enu unguti, la yucuaꞌ bee bene saꞌ
bee bene nu lecaꞌ eluxia zeꞌe. Acatsia
bee bene xi neca bee ángele liñibe.
26 Equie nú huañi zeca bee bene
enu unguti, ¿xieꞌ lascaꞌ ulahua lu li-
broꞌ Moisés elu rni nú ulañiꞌlla tucu
aca nú riqui la? Zeꞌe ubeneꞌlla chii
Diose nú uninu: “Liꞌá neca Diose,
lu Abraham, cuna lu Isaac, cuna lu
Jacob.” 27 ¡Enzeꞌe nia luhua núla
necanuDiose lubee bene enu unguti!
NecanuDioseꞌbeebene enunehuañi.
Xne para liꞌinu ye bee bene nehuañi.
Chiquiꞌ lixiu nchiñi elliebacuꞌhua.

Mandamiento númáse neca equie
(Mt. 22:34-40)

28Chenuubeneꞌ tucubeeulaxcuela
enu reca leyꞌ Moisés nú ucuaqui

nzeꞌca Jesuse, lubee benecuaꞌ uyabi-
cai lu Jesuse nu unidichiaꞌi lunu:
―¿Ta mandamiento nú máse neca

equie?
29Che ucuaqui Jesuse nú uninu:
―Mandamiento nú máse neca

equie rni: “Ubeneꞌhua bee bene
Israel, liꞌinu enu neca Dioseꞌahua
tucutsia necanu. 30 Uzeca liꞌinu
enu neca Dioseꞌlu diquinuꞌ arquiꞌlu,
cuna diquinuꞌ lunú necalu, cuna
diquinuꞌ elliebacuꞌlu cuna diqui
nuꞌ juerzaꞌlu.” Ninguieꞌ neca man-
damiento nú máse neca equie. 31Nu
mandamiento rrucu neca: “Zecalu
saꞌlu tucu nú secalu liꞌilu.” Lu rucu
bee mandamiento quieꞌ, leca stucu
mandamiento númáse neca equie.

32 Chequie ucuaqui ulaxcuela enu
reca leyꞌMoisés zeꞌe nú uni:
―Maestro, uni nzeꞌcalu. Nú unilu

scua. Neli nú unilu nú nuꞌ tucut-
sia Diose, lecaꞌ stucu Diose. 33 Nu
zeca bee bene liꞌinu diquinuꞌ ar-
quiꞌlla, cuna diquinuꞌ elliebacuꞌlla
cuna diquinuꞌ juerzaꞌlla, cuna diqui
nuꞌ lunúnecalla, nu zeca bee bene saꞌ
bene tucu nú secalla liꞌilla, ninguieꞌ
neca nú máse seca lu ye bee uꞌna nú
rdeteꞌ bee bene lu Diose.

34 Chenu ulañiꞌ Jesuse nú ucuaqui
nzeꞌca ulaxcuela enu reca leyꞌMoisés
uninu lui:
―La nzulu istu para nú chuꞌulu

lunú rnibiyaꞌ Diose.
Che lecaꞌ ti alaca arquiꞌ a

nacuꞌdichiaꞌlá lunu.
¿Ti neca bee beneꞌ Cristo enu ude-

tela?
(Mt. 22:41-46; Lc. 20:41-44)

35 Chenu seteꞌ Jesuse bee bene liñi
indu llene Jerusalén, unidichiaꞌnu
lubeei nú uninu:
―¿Xinu rnibee ulaxcuela enu

reca leyꞌ Moisés nú neca Cristo
lliꞌñi David? 36 Nu leꞌca liꞌi David
unilla bedichiaꞌ quieꞌ, tucu nú udeteꞌ
Espíritu Santo lulla nú unilla:
Diose uni lu liꞌinu enu rnibiyaꞌ lua:
“Uzucu cueꞌtsea chúbee,
hasta nú riꞌá nú nibiyaꞌlu lubee bene

enu rlee lulu.”
37 ¿Enzeꞌe tunu neca Cristo, lliꞌñi

David, xinu rni David liꞌinu lunu?

Ye bee bene enu nucuaꞌa zeꞌe ñia
uyuꞌ arquiꞌbeei lunú uninu.

Uni Jesuse nú necha rriꞌi bee ulax-
cuela enu reca leyꞌMoisés

(Mt. 23:1-36; Lc. 11:37-54; 20:45-
47)

38Chenuuzeteꞌ Jesuse bee bene un-
inu lubeei:
―Ubiꞌyahua liꞌihua lubee ulax-

cuela enu reca leyꞌ Moisés, xne riuꞌ
arquiꞌbeei nú rutu beei xucu nzeꞌca
beei, cuna nú riuꞌ arquiꞌbeei nú luꞌcu
bee bene ulaꞌna lubeei lu inziu, 39nu
rlaꞌna beei nú sucu beei lu xleta nú
máse neca equie liñibe indu, leꞌca
scua rriꞌi beei sucu beei elu máse
neca equie chenu nze tacu beei.
40Leꞌca raxi beei niꞌi bee unaꞌa zaqui,
rriꞌibeei nú xee rnacuꞌ beei lu Diose,
para nú riꞌi bee bene elliebacuꞌ nú
necabeeibenenzeꞌcaperomásedeteꞌ
Diose castiya lubeei.

Uꞌna nú uduꞌu tucu unaꞌa zaqui
(Lc. 21:1-4)

41 Tucu bese chenu nzucu Jesuse
liñi indu llene Jerusalén axu elu nchi-
ucuꞌ bee alcancia elu rduꞌ bee bene
uꞌna, ulañiꞌnu nú rduꞌ bee bene uꞌna
liñibe alcancia zeꞌe. Leꞌca huaxi bee
bene xene rduꞌ beei huaxi dimi liñibe
alcancia zeꞌe. 42Che uriña tucu unaꞌa
zaqui elitsí zeꞌe, nu uduꞌnchu chiucu
melu nú lleꞌnatsia seca liñi tucu bee
alcancia zeꞌe. 43Nu chu ubixia Jesuse
bee beneꞌnu, nu uninu lubeella:
―Neli nia luhua nú uꞌna nú uduꞌ

unaꞌa zaqui elitsí quieꞌ maselá seca
nucuaꞌ lunú uduꞌ beelá bee bene.
44 Xne yebee bene rduꞌtsia beei
lunú sucu sobra equie dimiꞌbeei,
pero unaꞌa zaqui quieꞌ, añinzuca
nú secanchu elitsi uduꞌnchu ye nú
neca diminchu liñi alcancia zeꞌe,
nu añinzuca nú nucuaꞌtsia neca nú
rluꞌcunchu.

13
Udixiuleꞌe Jesuse nú rila indu llene

Jerusalén
(Mt. 24:1-2; Lc. 21:5-6)

1 Chenu uchiuꞌu Jesuse liñi indu
llene Jerusalén, che uni tucu beneꞌnu
lunu:

―¡Maestro, ubiꞌyacuru chiquiꞌ ñia
rnaa bee quiee quieꞌ cuna niꞌi llene
quieꞌ!

2Chequieucuaqui Jesusenúuninu:
―Tucu nú rlañiꞌlu niꞌi llene quieꞌ,

riñabichianú layaꞌnaꞌniꞌ stucuquiee
quieꞌ equie saꞌe yeene rilae.

Xi señaacachenuenta laxu iliulabe
(Mt. 24:3-28; Lc. 21:7-24; 17:22-24)

3 Che chu nzuebeella lu tucu dañi
nú lee Olivos nzucu dañi quieꞌ enza
rna lu indu llene Jerusalén, chenu
uzucu Jesuse equie dañi zeꞌe, che
uyabica Pedro cuna Jacobo cuna
Juan cuna Andrés nu unidichiaꞌ
liꞌitsia beella lunu nú unibeella:

4―Udixiuleꞌe luru, ¿xunga aca bee
nucuaꞌ? ¿Nuxanecabee señanú lubeꞌ
nú nzula nú aca ye bee nucuaꞌ?

5 Chequie ucuaqui Jesuse lubeella
nú uninu:
―Ubiꞌyahua liꞌihua, para nú lecati

zequienu liꞌihua. 6 Xne nzeꞌta huaxi
bee bene enu ni nú nzeꞌta beei equie
cuendaꞌ liꞌá nu nibeei luhua: “Liꞌá
neca Cristo”; nu scua zequienu beei
huaxi bee bene.

7 ’Pero liꞌihua chenu yeneꞌhua nú
recaxuuurre rnibeebenenúentanú
aca xuu, la lliquihua xne scua nzeꞌta
nú acane, pero la laxuscaꞌ iliulabe.
8 Xne liunu tucu nación cuna stucu
nación, nu liunu tucu país cuna stucu
país, cuna liunu texcuaꞌa bee bene
enu rnibiyaꞌ, cuna texcuaꞌa bee bene
enu rnibiyaꞌ, nu aca xú cuna nú aca
biña huaxi bee luhuare lu iliulabe.
Nucuaꞌ neca nú apenatsia uquixie
lunú enta nehuana zeca bee bene.

9 ’Pero ubiꞌyahua liꞌihua xne deteꞌ
cuenda bee bene liꞌihua lubee us-
ticia, cuna nú zetecheꞌ beei liꞌihua
liñi bee indu, nu deteꞌ cuenda beei
liꞌihua lubee gubierno cuna lubee
arre equie nú nzeli arquiꞌhua liꞌá,
pero scua nuꞌ modo nú nihua lubeei
equie cuendaꞌ liꞌá. 10 Xne rquiꞌña nú
ixiuleꞌexu bee bene bedichiaꞌ nzeꞌcaꞌ
Diose lu ye bee bene iliulabe, ante
nú laxu iliulabe. 11 Nu chenu deteꞌ
cuendabeebene liꞌihua lubeeusticia,
la chenu arquiꞌhua lunú xa nihua,
uniꞌtsiahua bee bedichiaꞌ nú liquiꞌ
Diosenúnihuaxne laca liꞌihuaenuni

hora zeꞌe, Espíritu Santo neca enu ni
hora zeꞌe. 12 Enta bichia chenu deteꞌ
cuenda bee bene leꞌca bichi beei para
nú atilla, nu deteꞌ cuenda bee paꞌ
bee bene enduꞌlla, leꞌca deteꞌ cuenda
bee enduꞌ bee paꞌ beei cuna naꞌbeei
para nú atilla. 13 Ye bee bene ili-
ulabe chana arquiꞌ liꞌihua equie nú
necahua bee benea; pero bene enu
tsutaꞌ arquiꞌ lua hasta bichia chenu
laxu yeene, benequieꞌ tsilaꞌa Diose.

14 ’Chenu lañiꞌhua nú nzucu tucu
cosa chiꞌquiꞌ liñi indu llene Jerusalén,
tucu nú uni profeta Daniel hasta
huaꞌtu, (bee bene enu rula ichiꞌ quieꞌ,
uriꞌihua beyaꞌ) nú bee bene enu nu-
cuaꞌa Judea, rquiꞌña nú yeca xuꞌu
bee bene zeꞌe enza dañi. 15 Nu
bee bene enu nchiucuꞌ equie niꞌi
bichia zeꞌe, la lluꞌchaꞌ lacalla para nú
chuꞌulla liñi niꞌilla naꞌtsella steneꞌlla.
16 Nu bene enu nzu dañi, la ben-
chilaꞌlla niꞌlla para nú yeꞌta chiyaꞌlla
xuculla. 17 ¡Cueꞌe bee unaꞌa enu nuꞌ
enduꞌ xlaꞌcu, cuna bee unaꞌa enu
nuu bee enduꞌ enu rachi bichia zeꞌe!
18 Unaꞌcuꞌhua lu Diose nú la aca bee
nucuaꞌ chenu neca tiembu nú nu-
cuaa. 19 Xne chiquiꞌ nehuana zeca
bee bene bichia zeꞌe, hasta chenu un-
gacheꞌ iliulabe láacabeenucuaꞌ scua,
nu lecaꞌ xunga acalá bee nucuaꞌ scua
niꞌ stucu bese. 20Tunu la tsuxe Diose
nú reca bee bichia zeꞌe, la tsilaꞌa niꞌ
tucu bee bene; pero tsuxe Diose nú
recabeebichiazeꞌe, equie cuendaꞌnú
secanu bee beneꞌnu cuna nú ucañinu
liꞌibeei para liꞌinu.

21 ’Tunu bee bichia zeꞌe nuꞌ enu
ni luhua: “Ubiꞌyacuruhua caꞌa
nzucu Cristo”, urre “Ni bee nzeꞌe
ubiꞌyacuruhua nguiee nzucu Cristo”,
la chili arquiꞌhua nucuaꞌ. 22 Xne
nzeꞌta huaxi bee bene enu ni nú
liꞌibeei neca beei Cristo, urre nibeei
nú liꞌibeei neca beei bee profetaꞌ
Diose, riꞌi beei huaxi bee milagro,
cuna huaxilá beenú chenu arquiꞌ
bee bene, para nú scua zequienu
beei bee bene nu rriꞌi beei elliebacuꞌ
tunu nuꞌ modo hasta bee bene enu
ucañi Diose, zequienu beei. 23Enzeꞌe
nia luhua, nú ubiꞌyahua liꞌihua, xne
udixiuleꞌexulá ye bee nucuaꞌ luhua.

Nzeꞌta zeca liꞌinu Bene enu uxeꞌla
Diose

(Mt. 24:29-35, 42-44; Lc. 21:25-36)
24 ’Pero bee bichia zeꞌe, chenu ude-

tela nú nehuana ulleꞌca bee bene
cabelí lu bichia, nu la duꞌlleaꞌ ellieꞌ
guu, 25 nu zanaꞌ bee belaa enu nchi-
ucuꞌ liñibe lu yuu cuna cuñi ye beenu
nchiucuꞌ liñibe. 26 Chequie lañiꞌ bee
bene iliulabe, Bene enu uxeꞌla Diose,
nú tuꞌna rulu siquiꞌnu nzeꞌtanu liñi
xcabe cuna ye poder nú rluꞌcunu.
27 Che xeꞌlanu bee ángeleꞌnu diqui lu
iliulabe para nú quieteꞌsaꞌ beenu, ye
bee beneꞌ Diose catse elu nucuaꞌa
beella.

28 ’Uluꞌcuhua cuenda lunú nia
luhua, chenu riyeꞌ ellutsa lu aca
higuera, cuna nú enta yeꞌ leca eꞌneꞌ
lue, nediyaꞌhua nú enta riñala tsibee
che. 29 Leꞌca scua chenu lañiꞌhua nú
recala ye bee nucuaꞌ uriꞌihua beyaꞌ
nú axula nzu lunú nzeꞌta aca tucu
nú unia luhua. 30 Ixiuleꞌa luhua nú
acaxu ye bee nucuaꞌ, ante nú ati bee
bene enu nehuañi nee. 31 Iliulabe
cuna liñibe nitilu bee nucuaꞌ pero
stichiaꞌa la dete nú yalu yeene.

32 ’Pero lecati riꞌi beyaꞌ xi bichia
nu xi hora nú aca ye bee nucuaꞌ, nu
niꞌbee ángele liñibe nu niꞌ Lliꞌñi Diose
la riꞌi beyaꞌ nucuaꞌ, nediyaꞌtsia Diose
Pa liñibe nucuaꞌ.

33 ’Enzeꞌe nia luhua nú ubiꞌyahua
liꞌihua nu utsu tsiñiahua cuna nú
unaꞌcuhua lu Diose, xne la riꞌihua
beyaꞌ xunga aca bee nucuaꞌ. 34 Aca
nucuaꞌ xi neca chenu xiuꞌu bene tucu
biaji. Ante nú chiuꞌulla rnilla xi riñaꞌ
riꞌi bee mosoꞌlla. Leꞌca unibiyaꞌlla nú
tsu tsiña bene enu rriucu ruꞌu puerta
niꞌilla. 35 Leꞌca esquie liꞌihua, ucuaꞌa
tsiñahua, xne la riꞌihua beyaꞌ xunga
nu xiura nzelaa, tunu nzelaa chenu
nzeꞌta chuꞌu rulaꞌ, urre tunu necane
ulelaꞌ rulaꞌ urre tunu necane ellicabe
chenu rixia tiula urre silaꞌ. 36 Enzeꞌe
ucuaꞌa tsiñahua xne ca tuꞌnatsia riñaa,
nu la niarquia nú lluna liꞌihua nú la
riꞌihua tucu nú riala nú riꞌihua. 37Nu
lunú rnia luhua nee, rnia lu ye bee
bene: Uhuañihua tucu nú riala nú
huañihua, ¡ucuaꞌa tsiñahua para bichia
zeꞌe!

14
Ucuaꞌna bee bene enu rlee lu Jesuse

xamodo naꞌtse beei liꞌinu
(Mt. 26:1-5; Lc. 22:1-2; Jn. 11:45-

53)
1 Rriꞌitsia xiucu bichia nú aca eliñi

baxcu, chenu racu bee bene Israel pá
nú la chuꞌu levadura equie, che bee
uleꞌya enu rnibiyaꞌ lubee uleꞌya cuna
bee ulaxcuela enu reca leyꞌ Moisés,
rlaꞌna beei xa modo zequienu beei
Jesuseparanúnaꞌtsebeei liꞌinunuúti
beei liꞌinu. 2Che unibeei:
―Pero la riaꞌahua scua diqui nú

reca eliñi, para nú la tsu reche bee
bene.

Uduꞌu tucu unaꞌa perfume equie Je-
suse

(Mt. 26:6-13; Jn. 12:1-8)
3Chequie chenu nzu Jesuse eyeche

Betania niꞌi Simón enu ulleꞌca elichia
nú lee lepra, chenu nzucu Jesuse
lumexa racunu, uriña tucu unaꞌa
nuyaꞌ tucu frasco nú achee nuꞌ per-
fume nú huaxi secaa, xne necacheꞌe
puro nardo, nu chu uxaꞌlanchu
frasco zeꞌe nu udunchu perfume zeꞌe
equie Jesuse. 4 Che bee bene enu
nucuaꞌa zeꞌe ulee beei nú unibeei lu
saꞌbeei:
―¿Xinu utiꞌchianchu perfume cuaꞌ

scua? 5 Alaꞌ aiqui perfume cuaꞌ tucu
chuna ayuꞌu dimi denario para nú
ariꞌinchu elietsa lubee bene enu seca
elitsi, nuuquiꞌyaꞌunaꞌazeꞌeuriꞌi beei.

6Pero uni Jesuse lubeei:
―La riꞌchiahua liꞌinchu; ¿xinu

rquiꞌyanchu rriꞌihua? Xne lunú
uriꞌinchu lua, neca nzeꞌca nucuaꞌ.
7 Bee bene elitsi siempre nucuaꞌa
cuna liꞌihua, nu nuꞌ modo riꞌihua
elietsa lubeei xitse bichia. Pero
liꞌá la tsuaꞌa cuna liꞌihua diqui
tiembu. 8Unaꞌa quieꞌ uriꞌinchu lunú
unganchu, uduꞌxulanchu perfume
cuaꞌ cuerpoaparanúnecalanebichia
chenu achiꞌa. 9 Ixiuleꞌa luhua, nú
diqui lu iliulabe elu ixiuleꞌe bee bene
bedichiaꞌ nzeꞌcaꞌ Diose, leꞌca ni bee
bene lunú uriꞌi unaꞌa quieꞌ lua para
nú elluꞌcuꞌ arquiꞌ bee bene lunú
uriꞌinchu lua.

Uya deꞌteꞌ cuenda Judas Jesuse
lubee bene enu niarquiꞌ úti liꞌinu

(Mt. 26:14-16; Lc. 22:3-6)
10 Chequie uya Judas Iscariote enu

neca lu chiꞌchiucu bee beneꞌ Jesuse,
lubee uleꞌya enu rnibiyaꞌ lubee lá bee
uleꞌya para nú deteꞌ cuendai Jesuse
lubeei. 11 Chenu ubeneꞌ bee uleꞌya
zeꞌe nucuaꞌ, ñia utsu arquiꞌbeei nu
unibeei nú deteꞌ beei dimi ya Judas,
che uquixie Judas ucuaꞌana xa modo
deteꞌ cuendai Jesuse lubeei.

Exee nú udacunu Jesuse bee
beneꞌnu

(Mt. 26:17-29; Lc. 22:7-23; Jn.
13:21-30; 1 Co. 11:23-26)

12 Chequie bichia nú uquixie nú
reca eliñi chenu racu bee bene Israel
pá nú la chuꞌu levadura equie, chenu
leꞌca ruuti bee bene tucu sanchi
eliñi baxcu zeꞌe che unidichiaꞌ bee
beneꞌnu lunu:
―¿Cá niarquiꞌlu nú nze recheꞌru

nú daꞌcuxeꞌahua reché baxcu?
13Cheuxeꞌla Jesuse chiucubeneꞌnu

nu uninu lubeella:
―Uquiahua eyeche Jerusalén, zeꞌe

llaꞌcahua tucu niyu enu nuyaꞌ tucu
ereꞌe inza nu chu chequiehua liꞌilla.
14 Elu chuꞌu bene zeꞌe, nihua lu bene
enu neca stene niꞌi zeꞌe: “Singuie
rni Maestro: ¿Ca nzucu cuarto elu
acuxeenua bee benea reché baxcu
quieꞌ?” 15 Che lubeꞌ bene zeꞌe tucu
cuarto elu ayaa nú nzu cheꞌela liñi,
zeꞌe recheꞌhua nú daꞌcuxeꞌahua.

16Chequie nzuebeella eyeche llene
zeꞌe, nu ullelaꞌ beella tucu nú un-
inu lubeella nu urecheꞌe beella nú
acuxee beella reché baxcu.

17 Chenu uyuꞌu rulaꞌ uriñayuu Je-
suse chiꞌchiucu bee beneꞌnu zeꞌe.
18 Diqui nú nucuaꞌa beella lu mexa
racu beella uni Jesuse lubeella:
―Ixiuleꞌa luhua nú tucuhua enu

racunu liꞌá deteꞌcuenda liꞌá lubee
bene enu uti liꞌá.

19 Chequie nehuana utsu ar-
quiꞌbeella, nu unidichiaꞌ tucua tucua
beella lunu:
―¿Liꞌá nzeꞌe la?
Nu uni stucu beella:
―¿Liꞌá nzeꞌe la?
20Nu ucuaqui Jesuse lubeella:

―Tucu lu chiꞌchiucuhua enu seꞌe
pá leꞌca liñi pliato elu seꞌa pá nzeꞌella.

21 Neli nú liꞌá Bene enu uxeꞌla
Diose, zecaa tucu nú rni lu ichiꞌ
Stichiaꞌ Diose; pero ¿cueꞌe bene enu
deteꞌ cuenda liꞌá? Máse neca nzeꞌca
lu cuendaꞌ bene zeꞌe nú né aláxulla lu
iliulabe quieꞌ.

22 Diqui nú racu beella, unaꞌtse Je-
suse tucu pá nu udeteꞌnu cheꞌtsa lu
Diosenuchuuleꞌenupázeꞌeudeteꞌnu
yabeella nu uninu:
―Udacuhua pá quieꞌ, ninguieꞌ

neca cuerpoa.
23 Che unaꞌtsenu tucu copa viñu,

chenu ulaxu nú udeteꞌnu cheꞌtsa lu
Diose, che chu udeteꞌnu vaso cuaꞌ ya
beella nu ungueꞌ ye beella biñu cuaꞌ.
24Nu uninu lubeella:
―Biñu quieꞌ neca renea nú riꞌchia

chenu atia para nú tsilaꞌa huaxi
bee bene, xne equie cuendaꞌ nú
atia yaꞌla tucu inziu cuqui nú luꞌcu
bee bene nú xa riꞌi Diose perdona
liꞌibeei. 25 Ixiuleꞌa luhua nú lecaꞌ
xunga hueꞌelá biñu nú necacheꞌ uva,
hasta bichia nú huaꞌa biñu cuqui elu
rnibiyaꞌ Diose.

Uni Jesuse nú ni Pedro nú la chul-
ulla liꞌinu

(Mt. 26:30-35; Lc. 22:31-34; Jn.
13:36-38)

26 Chenu ulaxu nú ungula beella
tucu canto lu Diose, chu nzuebeella
dañi nú lee Olivos. 27 Che uni Jesuse
lubeella:
―Yehua tsanaꞌ arquiꞌhua liꞌá rulaꞌ

quieꞌ; tucu nú nequie lu ichiꞌ Stichiaꞌ
Diose elu rni: “Utia bene enu rri-
ucu bee sanchi, nu riꞌchia letse beeí.”
28 Pero chenu huañi zecaa rlutia
nzaꞌa Galilea, cheela riñahua zeꞌe.

29Chequie uni Pedro lu Jesuse:
―Añinzuca nú tsanaꞌ arquiꞌ ye

beella liꞌilu, pero liꞌá la tsana arquia
liꞌilu.

30 Nu ucuaqui Jesuse lu Pedro nú
uninu:
―Ixiuleꞌa lulu nú rulaꞌ quieꞌ ante

nú bixia tiula chiucu bese, unilalu
chuna bese nú la chululu liꞌá.

31Pero unila Pedro nú uni:
―Mase atia cuna liꞌilu, la cachia nú

nuꞌlua liꞌilu.

Leꞌca scua uni ye beella.
Uya naꞌcuꞌ Jesuse lu Diose tucu

luhuare elu lee Getsemaní
(Mt. 26:36-46; Lc. 22:39-46)

32Chenu uriña beella tucu luhuare
elu lee Getsemaní uni Jesuse lubee
beneꞌnu:
―Ucuaꞌascaꞌhua caꞌa, nze nacutsia

lu Diose.
33 Che unguyaꞌtsianu Pedro cuna

Jacobo cuna Juan, nu uquixie nú
chiquiꞌ nehuana nzu arquiꞌnu, hasta
nú lixiuaꞌ nzu arquiꞌnu. 34Nu uninu
lubeella:
―Chiquiꞌ nehuana nzu arquia,

hasta nú seꞌca nú atia, uyaꞌnascaꞌhua
caꞌa nu la aꞌtsehua.

35Che chu nza Jesuse lleꞌna enza lu
zeꞌe, nu utsulliquinu hasta nú utiꞌnu
tequieenu lu yuu, nu unacuꞌnu lu
Diose tunu nuꞌ modo nú la zecanu
lunú enta zecanu. 36Chenu rnacuꞌnu
lu Diose uninu:
―Paa, yeene recalu rriꞌilu; utsilaꞌa

liꞌá lunú chiquiꞌ juerte enta nú ze-
caa, pero la acane tucu nú niarquia,
uriꞌitsia tucu nú niarquiꞌlu.

37 Che chu nza Jesuse elu uyaꞌna
chuna beneꞌnu nu ullunaꞌnu
liꞌibeella nú raꞌtse beella nu uninu lu
Pedro:
―Simón, ¿xieꞌ raꞌtselu la? ¿Xieꞌ né

riquiꞌlu azucu naalumasia tucu hora
la? 38 Uzucunahua, nu unaꞌcuhua
lu Diose para nú la riꞌi bezeꞌlu ana
luhua, xne nuꞌ ana arquiꞌhua nú
riꞌihua nú neca nzeꞌca, pero la riquiꞌ
cuerpoꞌhua.

39 Chequie nza zeca Jesuse, nze
nacuꞌnu lu Diose nu uninu lu Diose
tucu nú uninu bese rluu. 40 Chenu
ubenchilaꞌ zecanu elu uyaꞌna chuna
beneꞌnu ullunaꞌnu liꞌibeella nú stu-
cuaꞌla bese raꞌtse beella, xne chiquiꞌ
riuꞌu calaꞌ lubeella nu lá riꞌi beella
beyaꞌ xi cuaqui beella lunu. 41 Bese
rriuna chenu ubenchilaꞌnu elu nu-
cuaꞌa beella uninu lubeella:
―¿Xieꞌ ratsescaꞌhua nu sulachi

scaꞌhua la? Pero uhuahua calaꞌ cuaꞌ
luhua, xne liꞌá Bene enu uxeꞌla Diose
uriñalahoranúdeteꞌ cuendabene liꞌá
lubeebeneenurriꞌi dula. 42Uzetehua
ne chaꞌahua. Nzeꞌta bicala bene enu
deteꞌ cuenda liꞌá nee.



SanMarcos 14:43 77 SanMarcos 14:65

Chenu unaꞌtse bee bene Jesuse
(Mt. 26:47-56; Lc. 22:47-53; Jn.

18:2-11)
43 Rniscaꞌlá, Jesuse cuna liꞌibeella

chenu uriña Judas enu unga tucu
lu chiꞌchiucu bee beneꞌnu, uriña yui
huaxi bee bene enu nzene espada
cuna bee acarute. Nú nzeꞌta naꞌtse
beei Jesuse lunú unibiyaꞌ bee uleꞌya
enu rnibiyaꞌ lubee uleꞌya cuna bee
ulaxcuela enu reca leyꞌ Moisés cuna
nú rnibiyaꞌ bee usticiaꞌ bee bene Is-
rael. 44 Chequie Judas enu udeteꞌ
cuenda Jesuse lubee bene zeꞌe, unilai
lubee bene zeꞌe nú uni lubeella:
―Bene enu acua tucu bichiuꞌ xeca,

nzeꞌe naꞌtsehua nu chiuca uyaꞌhua
liꞌilla. 45 Nu chenu uriña Judas lu
Jesuse uyabicai lunu nú uni:
―Maestro, Maestro.
Nu chuudacui tucubichiuꞌxecanu.

46Cheunaꞌtse bee bene zeꞌe Jesuse nu
unguyaꞌ beei liꞌinu.

47 Pero tucu bee beneꞌ Jesuse
enu nzu zeꞌe uhualla espada nu
uchiecuꞌlílla diaca tucu bene enu
neca mosoꞌ uleꞌya enu rnibiyaꞌ lu ye
bee uleꞌya. 48 Nu uni Jesuse lubee
bene zeꞌe:
―¿Xinu entahua cuna espada cuna

acarute para nú naꞌtsehua liꞌá xineca
tucu huanaꞌ? 49 Ye bichia nzua cuna
liꞌihua liñi indu llene Jerusalén elu
uzetea StichiaꞌDiose nu né naꞌtsehua
liꞌá zeꞌe. Pero scua acane para nú
yalu nú rni Stichiaꞌ Diose.

50 Che ye bee beneꞌ Jesuse uye-
caxuꞌu beella nu utsanaꞌ arquiꞌbeella
liꞌinu.

51 Chequie nzequie tucu niyu eꞌneꞌ
Jesuse nu nutui tucutsia sábana. Pero
chenuunaꞌtsebeebenezeꞌe liꞌi, 52chu
uchiuꞌuxquiꞌxuꞌi liñi sábana,núnutui
nu eꞌcu etui uyecaxuꞌi nzai.

Uyayu bee bene Jesuse lubee usti-
ciaꞌ bee bene Israel

(Mt. 26:57-68; Lc. 22:54-55, 63-71;
Jn. 18:12-14, 19-24)

53 Che uyayu bee bene zeꞌe Jesuse
luuleꞌyaenurnibiyaꞌ lu yebeeuleꞌya,
nuuyetesaꞌyebeeuleꞌyaenurnibiyaꞌ
lubee uleꞌya, cuna bee usticiaꞌ bee
bene Israel cuna bee ulaxcuela enu

reca leyꞌ Moisés. 54 Nu istu istu
uyaquie Pedro Jesuse hasta ruꞌu niꞌi
uleꞌya enu rnibiyaꞌ luye bee uleꞌya,
nu chu uzucu Pedro ruꞌu quii cuna
bee bene enu rriucu ruꞌu niꞌi uleꞌya
zeꞌe.

55 Bee uleꞌya enu rnibiyaꞌ lubee
uleꞌya cuna ye bee usticiaꞌ bee bene
Israel, ucuaꞌna beella xi ricuꞌ quiya
beella Jesuse para nú scua nuꞌ modo
nú utibeella liꞌinu. Pero né llelaꞌ
beella xi aricuꞌ quiya beella liꞌinu.
56 Xne añinzuca nú huaxi eluquichiaꞌ
uricuꞌ quiya beella Jesuse, pero
urene uni tucu beella nu urene uni
stucu beella. 57Chequie utsuli chiucu
chuna beella nu uricuꞌ quiya beella
tucu eluquichiaꞌ Jesuse nu unibeella:

58 ―Liꞌiru ubeneꞌru nú uni nu-
cuaꞌ: Liꞌá nitilua indu llene Jerusalén
nú urecheꞌe bee bene, nu chunatsia
bichia recheꞌa stucu indunú lá recheꞌ
bee bene.

59Peroniꞌ scua laneca tucunecatse
lunú rni beella urene urene uni
beella.

60 Che utsuli uleꞌya enu rnibiyaꞌ lu
ye bee uleꞌya labe bee bene enu nu-
cuaꞌa zeꞌe nu unidichiaꞌlla lu Jesuse:
―¿Xinu la cuaquilílu? ¿Xieꞌ neli

neca nú rnibeei lulu scua la?
61 Pero la nili Jesuse nu né

cuaquilínu che unidichiaꞌ zecaꞌla
uleꞌya zeꞌe lunu:
―¿Xieꞌ liꞌilu necalu Cristo lliꞌñi

Diose liñibe la?
62Che ucuaqui Jesuse nú uninu:
―Liꞌá nzeꞌe nu lañiꞌhua liꞌá Bene

enu uxeꞌla Diose nú nzucuaꞌa cueꞌtse
Diose chúbee liꞌinu enu chiquiꞌ reca
yeene, nu leꞌca lañiꞌhua nú nzela liñi
xcabe enza liñibe.

63 Chenu ubeneꞌ uleꞌya zeꞌe nu-
cuaꞌa, che utsalla xuculla nu unilla:
―¿Xinu laꞌnalaꞌahua testigo nee?

64 Ubeneꞌlaꞌhua nú xa uni nucuaꞌa
bedichiaꞌ nú necha neca lu Diose; ¿xa
nihua nee?
Chequie uni ye bee bene zeꞌe nú ati

Jesuse.
65 Xiucu xuna beei utsu xene lunu

nu utsacuꞌ beei lunu nu udiñi beei
liꞌinu nu unibeei lunu:
―¡Uniꞌti udiñi liꞌilu!

Che bee sundado enu rriucu indu
llene Jerusalén leꞌca uxutse beei
ndaꞌgu lunu.

Utsacuꞌ arquiꞌ Pedro nú la chululla
Jesuse

(Mt. 26:69-75; Lc. 22:56-62; Jn.
18:15-18, 25-27)

66 Chenu uzucu Pedro ruꞌu eliꞌyaꞌ
niꞌi uleꞌya enu rnibiyaꞌ luye bee
uleꞌya, che uriña tucu criadaꞌ uleꞌya
zeꞌe. 67 Chenu ulañiꞌnchu nú nzucu
Pedro ruꞌu quii zeꞌe ubiꞌyanchu lulla
nu uninchu lulla:
―Leꞌca nuulu enzenuulu Jesuse

bene eyeche Nazaret.
68Pero ucachiꞌ Pedro nú unilla:
―La chuꞌlua benecuaꞌ, nu la riꞌá

beyaꞌ xi rnilu.
Che uchiuꞌu Pedro zeꞌe nu utsulla

ruꞌu puerta nu chu ubixia tiula.
69Chenuulañiꞌ zeca criada zeꞌe Pedro
stucu bese, che uquixienchu nú
uninchu lubee bene enu nucuaꞌa
zeꞌe:
―Leꞌca nuu nucuaꞌ neca nucuaꞌ

tucu beneꞌ Jesuse.
70 Pero ucachiꞌ zeca Pedro nú la

chululla Jesuse. Che lu zeꞌe tsia
uniaꞌala bee bene enunucuaꞌa zeꞌe lu
Pedro:
―Che rlubeꞌ nú necalu tucu beneꞌ

benecuaꞌ, xne necalu beneGalilea nu
rdichiaꞌlu tucu nú rdichiaꞌbeei.

71 Che uquixie Pedro nú utsutaꞌlla
lu stichiaꞌlla nú unilla: Deteꞌ Diose
castiya liꞌá tunu la nia nú neli neca.
―¡La chulua bene enu rnihua!
72Hora zeꞌe ubixia tiula stucu bese

nu ulluꞌcu arquiꞌ Pedro lunú uni Je-
suse lulla: “Ante núbixia tiula chiucu
bese, unilálu chuna bese nú la chul-
ulu liꞌá.” Chenu ulluꞌcu arquiꞌ Pedro
nucuaꞌ uquixiella nú runaꞌlla.

15
Chenu uyayu bee bene Jesuse lu Pi-

lato
(Mt. 27:1-2, 11-14; Lc. 23:1-5; Jn.

18:28-38)
1 Chenu uyeꞌe lu yuu uyetesaꞌ bee

uleꞌya enu rnibiyaꞌ lubee uleꞌya cuna
bee usticiaꞌ bee bene Israel cuna
bee ulaxcuela enu reca leyꞌ Moisés
cuna bee usticia enu mase rnibiyaꞌ
ubedichiaꞌ beella nú xa riꞌi beella.

Cheullicaꞌcuubeella Jesuse nuudeteꞌ
cuenda beella liꞌinu lu Pilato. 2 Che
unidichiaꞌ Pilato lu Jesuse:
―¿Necalu Arreꞌ bee bene Israel la?
Nu ucuaqui Jesuse nú uninu:
―Liꞌá nzeꞌe.
3 Equie nú huaxi nú rricuꞌquiya

bee uleꞌya enu rnibiyaꞌ lubee uleꞌya
liꞌinu. 4 Enzeꞌe unidichiaꞌ Pilato lu
Jesuse stucu bese:
―¿Xinu la cuaquilílu? Ubiꞌyacuru

huaxi nú rni bee bene lu cuendaꞌlu.
5 Pero lecaxi ucuaqui Jesuse, che

chiquiꞌ uyanu arquiꞌ Pilato.
Unibiyaꞌ bee bene nú ati Jesuse
(Mt. 27:15-31; Lc. 23:13-25; Jn.

18:38–19:16)
6Cada chenu reca eliñi baxcu, rlaꞌa

Pilato tucu bene enu nchiñi niꞌcuꞌ,
tatse enunacuꞌbeebenenú laꞌa. 7Bee
bichia zeꞌe nchiñi Barrabás niꞌcuꞌ
cuna beelá bee bene enu neyeteꞌi,
xne unguuti beei bee bene chenu uli-
unubeei bee beneꞌ gobierno. 8Chenu
uyetesaꞌ bee bene para nú nibeei lu
Pilato nú riꞌilla tucu nú neca costum-
breꞌlla, 9 che uni Pilato lubeei:
―¿Niarquiꞌhua nú laꞌa Arreꞌ bee

bene Israel la?
10Uni Pilato scua xne uriꞌilla beyaꞌ

nú equie nú ria arquiꞌ bee uleꞌya enu
rnibiyaꞌ lubee uleꞌya, enzeꞌe udeteꞌ
cuenda beei Jesuse lulla. 11 Pero
bee uleꞌya enu rnibiyaꞌ lubee uleꞌya
uduꞌbeei arquiꞌbeebene zeꞌeparanú
ni bee bene zeꞌe lu Pilato nú laꞌalla
Barrabás. 12 Chequie unidichiaꞌ Pi-
lato lubeei:
―¿Xi niarquiꞌhua nú riꞌinua enu

rnihuanúneca arreꞌbee bene Israel?
13Nu ucuaqui beei nú urixialibeei:
―¡Uquieꞌe nucuaꞌa lu cruse!
14Nu uni Pilato lubeei:
―Pero ¿ta nú necha neca uriꞌi nu-

cuaꞌ?
Numasescaꞌlá juerte ubixialí beei:
―¡Uquieꞌe nucuaꞌ lu cruse!
15 Chequie lunú niarquiꞌ Pilato

nú yaꞌna nzeꞌcalla lubeei, ulaꞌalla
Barrabás. Nu unibiyaꞌlla nú
uzeteꞌcheꞌ bee sundado Jesuse, nu
chu udeteꞌ cuendalla liꞌinu lubee
sundado para nú quieꞌe beei liꞌinu lu
cruse.

16Unguyaꞌ bee sundado zeꞌe Jesuse
labe eliꞌyaꞌ ruꞌu palacio, elu uyetesaꞌ
ye bee sundado. 17 Che ungutu beei
tucu laquie morado Jesuse, nu ure-
cheꞌe beei tucu elluꞌñiꞌ nú necacheꞌe
eche uzucuꞌ beei equienu. 18 Nu
uquixie beei nú rixiali beei lunu:
―¡La laxuaꞌ nú nehuañi Arreꞌ bee

bene Israel!
19 Chequie uduꞌbeei tucu ixiꞌ

equienu, nu utsu xene beei lunu,
cuna nú utsu lliqui beei lunu, xi
neca nú chiquiꞌ rluꞌcu beei ulaꞌna
lunu. 20Chenu ulaxu nú xitse uriꞌinu
beei liꞌinu, uhuabeei laquie morado
nú nutunu nu ungutu beei nú neca
xucunu liꞌinu, che unguyaꞌ beei liꞌinu
para nú quieenu lu cruse.

Uquieꞌe bee bene Jesuse lu cruse
(Mt. 27:32-44; Lc. 23:26-43; Jn.

19:17-27)
21 Chequie chenu nzeyu beei Je-

suse, ullaꞌca beei tucu bene eyeche
Cirene enu lee Simón necalla paꞌ Ale-
jandro cuna Rufo nzeꞌtalla enza dañi.
Che uriꞌi bee sundado juerza liꞌilla
para nú uyaꞌlla cruseꞌ Jesuse.

22Nu chu unguyaꞌ beei Jesuse tucu
luhuare elu lee Gólgota, nu rni nu-
cuaꞌ: lluca equie bene nguti. 23 Nu
udeteꞌ beei biñu nú nucha inza nú
nelaa nú lee mirra, para nú hueꞌnue
pero lá hueꞌnue. 24 Chequie uquieꞌe
bee sundado zeꞌe liꞌinu lu cruse. Nu
urita beei tucu rifa equie cuendaꞌ xu-
cunu biꞌya tane riꞌi cada tucua beei
ana.

25 Rquie quieꞌ silaꞌ uquieꞌe beei Je-
suse lu cruse. 26 Equie cruseꞌnu
uquieꞌe beei tucu letrero nú rixiuleꞌe
xi nú uquieꞌe beei liꞌinu lu cruse,
cunanú rni lu letrero zeꞌenúnecanu:
“Arreꞌ bee bene Israel.” 27 Leꞌca
uquieꞌe beei chiucu huanaꞌ lu tucua
cruse, tucu nzeꞌe cueꞌtsenu chúbee
nu stucu nzeꞌe cueꞌtsenu chubeca.
28Scua uyalu lunú rni lu ichiꞌ Stichiaꞌ
Diose nú rni: “Ubacuꞌ beei liꞌinu leta
bee bene enu necha rriꞌi.”

29Chequie bee bene enu udete zeꞌe
unibeei huaxi bedichiaꞌ nú necha
neca lunu, cuna nú rcuñi beei equie
beei xiꞌchinu beei liꞌinu nú rnibeei:

―¡Manú! Rnilu nú chilalu indu
llene Jerusalénnu luchunatsiabichia
recheꞌ zecalue, 30 utsilaꞌa liꞌilu nu
ulaca lu cruse cuaꞌ.

31 Leꞌca bee uleꞌya enu rnibiyaꞌ
lubee uleꞌya cuna bee ulaxcuela
enu reca ley Moisés, unibeei huaxi
bedichiaꞌ nú necha neca lunu nu
unibeei:
―Utsilaꞌa nucuaꞌ bee bene, pero la

aca nucuaꞌ tsilaꞌa nucuaꞌ liꞌi nucuaꞌ.
32 ¡Tunu neca nucuaꞌ Cristo puese láca
Cristo enu neca arreꞌ bee bene Israel
lu cruse para nú lañiaꞌahua, che chili
arquiaꞌahua nucuaꞌ!
Hasta bee huanaꞌ enu nequie lu

cruse cuna liꞌinu rnibeei bedichiaꞌnú
necha neca lunu.

Chenu unguti Jesuse
(Mt. 27:45-56; Lc. 23:44-49; Jn.

19:28-30)
33 Chenu unga rrebichia ucabeli

diqui neca lu iliulabe hasta rquie
chuna uche. 34Hora zeꞌe chenu unga
rquie chuna uche juerte urixiali Je-
suse nú uninu:
―Eloi, Eloi, ¿lama sabactani? ―rni

bedichiaꞌcuaꞌ: Diosea, Diosea, ¿xinu
utsanaꞌ arquiꞌlu liꞌá?

35 Chenu ubeneꞌ chiucu chuna bee
bene enu nucuaꞌa zeꞌe nucuaꞌ, che
unibeei:
―Uquieꞌe diacahua rixialla pro-

feta Elías.
36 Che uyaxuꞌu tucu beei nu

ucuacha nzeꞌe tucu esponja lu inza
vinagre nu uzucuꞌi lliꞌi tucu aca nu
utiꞌi esponja cuaꞌ ruꞌu Jesuse para nú
hueꞌnu inza vinagre cuaꞌ nu uni:
―Utsanaꞌhua liꞌilla biꞌya se nzeꞌta

laca Elías liꞌilla lu cruse.
37 Pero juerte urixiali Jesuse nu

ungutinu. 38 Chequie laquie llene
nú neruꞌcu nziꞌqui liñi indu llene
Jerusalén, utsa arliꞌtiꞌllune hasta aya
nu hasta aquié. 39 Che capitañi enu
rnibiyaꞌ lubee sundado ulañiꞌi nú xa
unguti Jesuse lunú nzui zeꞌe nu uni:
―Neli nú neca benequieꞌ Lliꞌñi

Diose.
40 Leꞌca istu nucuaꞌa chiucu chuna

bee unaꞌa riꞌya, leta bee unaꞌa quieꞌ
nzu María Magdalena, cuna Salomé
cuna María enu neca naꞌ Jacobo enu

riꞌchia bene Jacobo enu lleꞌna, cuna
José. 41 Bee unaꞌa quieꞌ uyaquie Je-
suse cuna nú uriꞌi beenchu elietsa
lunu chenu nzunu Galilea. Leꞌca
zeꞌe nucuaꞌa huaxilá bee unaꞌa enu
uyaquie liꞌinu hasta Jerusalén.

Chenu uhuachiꞌ Jesuse
(Mt. 27:57-61; Lc. 23:50-56; Jn.

19:38-42)
42 Bichia nú rriꞌiluxu bee bene Is-

rael ye nú quiꞌña beella neca bichia
xee nu sulachi beella. Bichia zeꞌe
chenu enta chuꞌu rulaꞌ, 43 uriña José
bene eyeche Arimatea. Ungalla tucu
bee usticia lubee bene Israel, nu
rluꞌcu bee bene ulaꞌna lulla. Leꞌca
nzuquiella nú lañiꞌlla lunú rnibiyaꞌ
Diose, nu uyuꞌu valuruꞌlla unacuꞌlla
cuerpoꞌ Jesuse lu Pilato. 44 Chequie
chiquiꞌ uyanu arquiꞌ Pilato chenu
ubeneꞌlla nú ungutila Jesuse, nu chu
ubixialla capitañiparanúriꞌillabeyaꞌ
tunu neli nucuaꞌ.

45 Chenu uni capitañi zeꞌe nú
neli nú ungutila Jesuse, che uzela
Pilato nú unguyaꞌ José cuerpoꞌnu.
46 Chequie uya José utsii tucu sa-
bana fiño nu chu ulacalla cuerpoꞌ
Jesuse lu cruse nu utelalla sabana
zeꞌe cuerpoꞌnu nu uya caꞌchiꞌlla
cuerpoꞌnu liñi tucu eluhua elu
nedaꞌñila liñi tucu quiee nu utsacuꞌlla
ruꞌu eluhua zeꞌe cuna tucu quiee
llene. 47 María Magdalena cuna
María naꞌ José ulañiꞌ beenchu elu
uhuachiꞌ cuerpoꞌ Jesuse.

16
Uhuañi zeca Jesuse nú ungutinu
(Mt. 28:1-10; Lc. 24:1-12; Jn. 20:1-

10)
1 Chequie chenu udete bichia nú

sulachi bee bene Israel, María Mag-
dalena, cuna Salomé, cuna María
naꞌ Jacobo, uya tsiꞌ beenchu per-
fume para nú duꞌ beenchu perfume
cuaꞌ cuerpoꞌ Jesuse. 2 Nu chenu
uyeꞌe lu yuu zilaꞌ domingo silatuꞌ
uya beenchu ruꞌu eluhuaꞌ Jesuse,
chenu enta liñi bichia. 3 Chenu nzue
beenchu lu inziu uni beenchu lu
saꞌbeenchu:

―¿Tiyucuquiee llenenúnacuꞌ ruꞌu
eluhuaꞌ Jesuse nee?

4Pero chenu ubiꞌya beenchu ulañiꞌ
beenchu, nu la nacuaꞌ quiee llene
zeꞌe ruꞌu eluhua. 5 Chenu uyuꞌu
beenchu liñi eluhua zeꞌe, ulañiꞌ
beenchu, nú nzucu tucu niyu eꞌneꞌ
chubee ruꞌu eluhua zeꞌe, nutui tucu
laquie niquichi nú stuñi, nu ulliqui
beenchu. 6Che uni lubeenchu:
―La lliquihua. Nediyaa nú

rlaꞌnahua Jesuse bene eyeche
Nazaret enu uquiee lu cruse. Pero
uhuañi zecanu nú ungutinu. Lecaꞌnu
caꞌa. Ubiꞌyacuruhua elu uricu
cuerpoꞌnu. 7 Nee uquia tixiuleꞌehua
lu Pedro cuna lu beelá bee beneꞌ
Jesuse nú rlutinu nzanu Galilea,
cheela riñahua zeꞌe; nu lañiꞌhua liꞌinu
zeꞌe tucu nú uninu luhua.

8 Chequie yexetsia uchiuꞌu bee
unaꞌa quieꞌ liñi eluhua zeꞌe, nu reca
tseꞌtse beenchu xiqui beenchu. Nu
lecati lu udixiuleꞌe beenchu lunú
unga zeꞌe, equie nú xiqui beenchu.

Ulubeꞌlu Jesuse lu María Mag-
dalena

(Jn. 20:11-18)
9 Domingo silaꞌ chenu uhuañi

zeca Jesuse nú ungutinu, rlutilá
ulubeꞌlunu lu María Magdalena enu
uhuanu achi benechiquiꞌ arquiꞌ.
10 Che uya tixiuleꞌenchu lubee bene
enu uyanzenu Jesuse, nu nehuana
nzuarquiꞌbeella cunanúrunaꞌbeella
equie cuendaꞌ liꞌinu. 11 Pero chenu
ubeneꞌbeellanúnehuañi Jesusecuna
nú ulañiꞌ María Magdalena liꞌinu, né
chili arquiꞌbeella nucuaꞌ.

Chenu ulubeꞌlu Jesuse lu chiucu
beneꞌnu

(Lc. 24:13-35)
12 Lu zeꞌe lá ulubeꞌlu Jesuse lu

chiucu bee beneꞌnu enu nza enza
dañi, pero ureneulubeꞌlunu lubeella.
13 Che uyatixiuleꞌe bee bene quieꞌ
lubeelá bee beneꞌnu, pero niꞌ nú
uni beella né chili arquiꞌ beelá bee
beneꞌnu.

Lunú unibiyaꞌ Jesuse nú riꞌi bee
beneꞌnu

(Mt. 28:16-20; Lc. 24:36-49; Jn.
20:19-23)

14 Lu zeꞌelá ulubeꞌlu Jesuse lu
chetuꞌcu bee beneꞌnu, chenu nucuaꞌa
beella lu mexa. Uquiꞌyaꞌ beella
uriꞌinu, xne nziti arquiꞌbeella equie
nú la chili arquiꞌbeella lunú unibee
bene enu ulañiꞌlaꞌ liꞌinu nú uhuañi
zecanu nú ungutinu.

15Chequie uninu lubeella:
―Uquiahua diqui lu iliulabe nu

udixiuleꞌehua bedichiaꞌ nzeꞌcaꞌDiose
lu ye bee bene. 16Nu bene enu chili
arquiꞌ bedichiaꞌ nzeꞌcaꞌ Diose cuna
nú rinzalla tsilaꞌa Diose liꞌilla, pero
bene enu la chili arquiꞌ StichiaꞌDiose
la tsilaꞌa Diose liꞌilla lu castiyaꞌlla.
17 Nu bee seña quieꞌ luꞌcu bee bene
enu chili arquiꞌ Stichiaꞌ Diose. Equie
nú leea hua beella bee benechiquiꞌ
arquiꞌ bee bene. Leꞌca nibeella stucu
dialu rene nú la ni beella. 18Nu tunu
naꞌtsebeellabeꞌla cunayaabeella; nu
tunu hueꞌ beella nú nucha veneno,
lecaxi zeca beella; nu leꞌca chenu
ricuꞌ beella ya beella equie bee bene
enu riti yecaꞌ bee bene zeꞌe.

Uquie Jesuse liñibe
(Lc. 24:50-53)

19 Chequie chenu ulaxu nú uni Je-
suse lubeella, chu uquieenu liñibe nu
uzucunu cueꞌtse Diose chubee. 20Che
uchiuꞌu beella nú nze tixiuleꞌe beella
bedichiaꞌ nzeꞌcaꞌ Diose lubee bene
diqui bee luhuare. Nu uriꞌi Jesucristo
elietsa lubeella, uriꞌinu bee milagro
para nú riꞌi bee bene beyaꞌ nú neli
neca Stichiaꞌ Diose nú seteꞌ beella.
Amén.



San Lucas 1:1 82 San Lucas 1:24

Bedichiaꞌ nzeꞌcaꞌ
Jesucristo nú uquieꞌe

San Lucas
Caꞌa enta bee bedichiaꞌ nú uquieꞌe

San Lucas lu Teófilo
1 Huaxi bee bene uriꞌi luchia nú

uquieꞌe xcuaꞌa beella nú xa unga
letaꞌahua, 2 tucu nú uzeꞌteꞌ bee bene
liaꞌahua, liꞌibeella enu ulañiꞌ xa
unga hasta chenu uquixie Jesuse
nú udixiuleꞌenu Stichiaꞌ Diose, nu
leꞌca liꞌibeella uriꞌi beella elietsa nú
udixieleꞌe beella stichiaꞌnu lubee
bene. 3 Leꞌca ucuaꞌnaa para nú uriꞌá
beyaꞌ lunúneli necanúxaungahasta
chenu uriña Jesuse lu iliulabe. Teófilo
enu chiquiꞌ neca equie neca nzeꞌca
para liꞌánúquieꞌexcuaꞌabeeninguieꞌ
lulu, 4para nú riꞌi nzeꞌcalu beyaꞌ lu ye
nú neli neca uzeteꞌ bee bene liꞌilu.

Udixiuleꞌe tucu ángeleꞌ Diose nú ala
Juan Bautista

5 Chenu unga Herodes arre lu iliu
Judea, uhuañi tucu uleꞌya enu lee
Zacarías, liꞌilla ullutsella leta texcuaꞌa
bee uleꞌya enu unibiyaꞌ Abías lu, nu
unaꞌa Zacarías lee Elisabet, necalla
enu nzeꞌta lubee beneꞌ tuxie Aarón
enu unga uleꞌya. 6 Zacarías cuna
unaꞌlla uhuañi beella tucu nú neli
neca lu Diose, nu uzucuꞌ beella leyꞌ
Diose, hasta nú lecati uduꞌ culpaꞌ
beella. 7 Pero né luꞌcu beella enduꞌ,
xne neca Elisabet bíchi nu unguxula
rucu beella.

8 Tucu bichia uyala texcuaꞌa bee
uleꞌya para nú zibiꞌ beella lu Diose,
leta bee uleꞌya quieꞌ nchiñi Zacarías.
9 Chequie tucu nú neca costumbreꞌ
bee uleꞌya zeꞌe, ucañi beella biꞌya ta
beella yaꞌna enu duꞌ llene quiendixí
ruꞌu ecuꞌcu elu necachi neca liñi indu
llene Jerusalén, nu uyala Zacarías nú
chuꞌulla liñi indu zeꞌe para nú duꞌlla
llene quiendixí ruꞌu ecuꞌcu zeꞌe.
10 Diqui nú rduꞌlla llene quiendixí
ruꞌu ecuꞌcu zeꞌe, ye bee bene rnacuꞌ
beella lu Diose labe eliꞌyaꞌ indu zeꞌe.
11 Hora zeꞌe ulubeꞌlu tucu ángeleꞌ

Diose lu Zacarías, chúbee ruꞌu ecuꞌcu
elu rduꞌlla llene quiendixí. 12 Chenu
ulañiꞌ Zacarías ángele zeꞌe, chiquiꞌ
ulliquilla nu lá riꞌilla beyaꞌ xa riꞌilla.
13Che uni ángele zeꞌe lulla:
―Zacarías, la lliquilu, ubeneꞌlaꞌ

Diose lunú rnacuꞌlu lunu, liꞌilu cuna
unaꞌalu Elisabet luꞌcuhua tucu enduꞌ,
enuhualeehua Juan. 14Chiquiꞌñia tsu
arquiꞌlu, nu leꞌca esquie ñia tsu arquiꞌ
huaxi bee bene chenu ala enduꞌ zeꞌe.
15Xne enduꞌlu aca tucu bene llene lu
Diose. La hueꞌlla biñunu la hueꞌlla niꞌ
tucu nú rriꞌi nú xuchiꞌ bee bene. Ante
nú alalla chiquiꞌ nzula Espíritu Santo
cuna liꞌilla. 16 Riꞌilla nu huaxi bee
bene Israel cheꞌe arquiꞌbeei lu stula
beei nú benchilaꞌ beei lu inziuꞌDiose,
liꞌinu enu neca Dioseꞌ beei. 17 Juan
quieꞌ cha rluti lu liꞌinu enu nzeꞌta, nu
xeꞌla Diose nú huañi Espíritu Santo
cuna Juan nu luꞌculla nú recalla
tucu nú uluꞌcu profeta Elías, riꞌilla
nú huañi nzeꞌca bee paa cuna bee
lliꞌñilla para nú la cuaꞌa xuulla. Leꞌca
zeteꞌlla beebeneenunziti arquiꞌpara
nú zucuꞌ beei yeene, scua riꞌilla nú
cuaꞌa tsiña bee bene para nú yucu
arquiꞌbeei liꞌinu enu nzeꞌta.

18Che uni Zacarías lu ángele zeꞌe:
―¿Xamodo aca tucu nú rnilu? Xne

unguxulá nu leꞌca esquie unaa.
19Nu ucuaqui ángele zeꞌe:
―Liꞌá neca ángele enu lee Gabriel,

nu sibiaꞌa luDiose, liꞌinu uxeꞌlanu liꞌá
para nú nzelayua bee resuna nzeꞌca
quieꞌ lulu. 20 Pero nee, equie nú la
chili arquiꞌlu lunú unia lulu, yacuꞌnú
rnilu, hasta nú yalu nú unia lulu, che
yaꞌla zeca nú nilu.

21 Diqui nú reca bee nucuaꞌ, bee
bene enu nucuaꞌa ruꞌu eliꞌyaꞌ indu
zeꞌe nucuaꞌa quiee beella nú chiuꞌu
Zacarías nu nzenu arquiꞌbeella xi nú
rleꞌ Zacarías liñi indu zeꞌe. 22 Chenu
uchiuꞌu Zacarías liñi indu zeꞌe la
acaꞌlla nilla, che uriꞌi beella beyaꞌ
nú nuꞌ nú ulubeꞌ Diose lulla, nu
rriꞌitsialla seña lubeella xne la niaꞌlla.

23 Chequie chenu ulaxu bee bichia
nú uzibiꞌ Zacarías liñi indu zeꞌe chu
nzialla niꞌilla. 24 Cheela bee bichia

zeꞌe, uyuꞌu enduꞌ xlaꞌcu unaꞌalla Elis-
abet, nu diqui ayuꞌ uu né chiuaꞌalla
niꞌlla, nu uriꞌilla elliebacuꞌ nú unilla:
25 “Uriꞌi Diose lua scua, para nú la
tsequichiaꞌ bee bene liꞌá.”

Tucu ángeleꞌ Diose udixiuleꞌe nú ala
Jesuse

26Chenuuzaꞌxuꞌcuuu, uxeꞌlaDiose
ángele enu lee Gabriel lu tucu eye-
che nú lee Nazaret nú nchiñi lu iliu
Galilea. 27 Para nú nze biꞌya ángele
quieꞌ tucu unaꞌa eꞌne enu lee María,
liꞌilla nzula nú yuculla tucu niyu enu
lee José, nzeꞌta José quieꞌ lubee beneꞌ
tuxie arre David. 28 Chequie uyuꞌu
ángele zeꞌe liñiniꞌi elunzucuMaríanu
uni ángele quieꞌ lulla:
―¡Malune María, liꞌilu enu ucañila

Diose! Nzu Diose Paa liñibe cuna
liꞌilu, nu uriꞌi leꞌyalanu liꞌilu lu ye bee
unaꞌa.

29 Chenu ulañiꞌ María ángele zeꞌe,
chiquiꞌ uyanu arquiꞌlla bee bedichiaꞌ
nú uni ángele cuaꞌ, nu leꞌca uriꞌilla
elliebacuꞌ nú xa neca bee bedichiaꞌ
cuaꞌ. 30 Chequie uni zeca ángele zeꞌe
lulla:
―María, la lliquilu, xne ucañila

Diose liꞌilu nu uriꞌinu nú cha nzeꞌca
lu cuendaꞌlu. 31Nee chuꞌu tucu enduꞌ
xlaꞌculu, nu chenu ala enduꞌ quieꞌ
hualeelunu Jesuse. 32 Liꞌinu luꞌcunu
nú chiquiꞌ recanu, nu hualee bee
bene liꞌinu LliꞌñiDiose liñibe, leꞌca riꞌi
Diose liñibe nú acanu arre, tucu nú
unga David arre, beneꞌnu enu ude-
tela, 33 para nú nibiyaꞌnu lubee bene
Israel diqui tiembu. Nu leca xunga
laxu nú rnibiyaꞌnu.

34Che uni María lu ángele zeꞌe:
―¿Xamodo nú aca nucuaꞌ scua, nu

la nzucuꞌnua niꞌ tucu niyu?
35Nu ucuaqui ángele zeꞌe lu María:
―Luꞌculu enduꞌ cuaꞌ equie cuendaꞌ

Espíritu Santo, hora zeꞌe lunú reca
Diose liñibe duꞌnu xcaꞌlaꞌ equielu
tucu nú rduꞌ xcabe xcaꞌlaꞌ equie bee
bene. Enzeꞌe enduꞌ enu luꞌculu leca
xunga riꞌinu dula nuhualee bee bene
liꞌinu Lliꞌñi Diose liñibe. 36 Leꞌca enta
nú luꞌcu saꞌlu Elisabet tucu enduꞌ,
añinzuca nú unguxulalla, liꞌilla enu
rni bee bene nú lecaꞌ modo nú luꞌcu

enduꞌ pero necala xuꞌcu uu nú nuꞌ
enduꞌ xlaꞌculla. 37 Xne leca niꞌ tucu
nú neriñaꞌ para Diose.

38Chequie uni María lu ángele zeꞌe:
―Nzua para nú zibiaꞌa lu Diose,

riꞌinu tucu nú niarquiꞌnu cuna liꞌá.
Chenu ulaxu nú uni María scua, chu
nzia ángele zeꞌe che.

Chenu uyabiꞌyaMaría Elisabet
39 Bee bichia zeꞌe, uchiuꞌu María

nza lu tucu eyeche nú nchiucuꞌ dañi
lu iliu Judea, 40nu chenu uyuꞌuMaría
liñi niꞌ Zacarías unilla malune lu Elis-
abet. 41 Chenu ubeneꞌ Elisabet nú
uni María malune lulla, ucuñi enduꞌ
enu nuꞌ xlaꞌcu Elisabet, scua chiquiꞌ
uyaꞌna Espíritu Santo cuna Elisabet.
42 Chequie, juerte uni Elisabet lu
María:
―¡Uriꞌi leꞌyala Diose liꞌilu lu ye bee

unaꞌa, leꞌca uriꞌi leꞌyala Diose enduꞌlu
enu nzu nú ala! 43 ¿Ti necaa nú
nzeꞌta biꞌya naꞌ Diosea liꞌá? 44María
chenu unilumalune lua, ucuñi enduꞌ
enu nuꞌ xlaꞌcua equie nú ñia nzu ar-
quiꞌnu. 45 ¡Neca nzeꞌca nú uchili ar-
quiꞌlu María, xne yalu tucu nú uni
Diose lulu!

46Chequie uni María:
Chiquiꞌ rniabedichiaꞌnzeꞌca luDiose.
47Ñia nzu arquia lu Diose enu tsilaꞌa

liꞌá.
48 Xne ubiꞌyanu caa nzua, añinzuca

núnecatsia tucu bene enu sibiꞌ
lunu,

nu hasta nee nu diqui tiembu ni
bee bene nú ñia nza nzeꞌcae lu
cuendaa.

49 Xne uriꞌi Diose enu reca yeene
huaxi nú neca nzeꞌca lua.

¡Nu Santo neca nú leenu!
50 Nu la tsuxe Diose nú rluꞌcu ar-

quiꞌnu ye bee bene enu rluꞌcu
ulaꞌna lunu.

51Huaxi nú uriꞌinu equie nú recanu.
Nu ullitiꞌnu elliebacuꞌ bee bene enu

nelliña.
52Leꞌca unguxi Diose nú rnibiyaꞌ bee

bene enu rnibiyaꞌ, nuudeteꞌnu
nú reca bee bene enu lleꞌna
arquiꞌ.

53 Udeteꞌnu lunú secalaꞌchaꞌ bee
bene enu seca elitsi nu lecaxi
udeteꞌnu lubee bene xene.



San Lucas 1:54 84 San Lucas 1:79

54 Uriꞌinu elietsa lubee bene Israel,
enu neca beneꞌnu,

nu lá zañiꞌnu nú uluꞌcu arquiꞌnu
liꞌibeella.

55 Tucu nú uninu lubee beneaꞌhua
enu udetela lu Abraham cuna
lubee bene enu nzeꞌta lu
Familiꞌlla.

Nu leca xunga tsanaꞌ arquiꞌnu
liꞌibeella.

56 Uyaꞌna María niꞌi Elisabet tucu
chuna uu, cheela nzia María niꞌlla.

Chenu ungula Juan Bautista
57 Chequie chenu uzaꞌ bichia nú

ungula enduꞌ Elisabet, ungula tucu
enduꞌ niyuꞌlla. 58 Che bee besiñuꞌlla
cuna bee saꞌlla uya biꞌya beella liꞌilla
nu ñia utsu arquiꞌbeella, xne uriꞌi
beella beyaꞌ nú ñia uhuaꞌa arquiꞌ
Diose liꞌilla. 59 Chenu uzaꞌ enduꞌ zeꞌe
xunu bichia, uya beella para nú quie
seña elu necachiꞌnu, tucu nú rquie
seña bee niyu enu neca bee bene Is-
rael. Nuniarquiꞌbeella núachiuꞌulee
endu zeꞌe Zacarías tucu nú lee paꞌnu.
60Pero uni naꞌnu lubee bene zeꞌe:
―La chiuꞌuleenu scua. Juan

chiuꞌuleenu.
61Che uni beella lulla:
―¿Xinú chiulee enduꞌlu Juan nu niꞌ

tucu bee saꞌhua la lee Juan?
62 Chequie cuna seña unidichiaꞌ

beella lu paꞌ enduꞌ zeꞌe, para nú riꞌi
beella beyaꞌxaniarquiꞌlla nú chiuꞌlee
enduꞌlla. 63Nu unacuꞌ paꞌ enduꞌ zeꞌe
teleꞌe ala para nú quieꞌella lu ala xa
chiuꞌulee enduꞌlla, nu uquieꞌella lu
ala zeꞌe: “Juan chiuꞌleenu.” Chiquiꞌ
uyanu arquiꞌ bee bene zeꞌe nú uriꞌilla
scua. 64Hora zeꞌe uyaꞌla zeca nú uni
Zacarías, nu unilla bedichiaꞌ nzeꞌca
lu Diose. 65 Chequie ye bee besiñuꞌ
beella chiquiꞌ uyanu arquiꞌbeella, nu
ye bee bene bee eyeche nú nchiucu
dañi Judea ubeneꞌ beella lunú ungae
scua. 66 Ye bee bene enu ungabiyaꞌ
nucuaꞌ unibeei lu saꞌbeei:
―¿Xi nzeꞌta nú aca enduꞌ cuaꞌ?
Xne che rlubeꞌ nú nzu Diose cuna

enduꞌ cuaꞌ.
Bee bedichiaꞌ nú uni Zacarías lu

Diose

67 Chequie Zacarías paꞌ enduꞌ zeꞌe,
chiquiꞌ nzu Espíritu Santo cuna liꞌilla,
nu uquixiella unilla bedichiaꞌ nú
uliquiꞌ Diose nú unilla:
68 ¡Cheꞌtsalá Diose liñibe liꞌinu enu

neca Diose lubee bene Israel,
xne uriñanu para nú tsilaꞌanu

liaꞌahua enu neca bee
beneꞌnu!

69 Uxeꞌla Diose luꞌahua tucu enu
chiquiꞌ reca para nú tsilaꞌa
liaꞌahua,

necanu enu nzeꞌta lubee beneꞌ arre
David enu uzibiꞌ lu Diose.

70 Scua neca nú ucuaqui uꞌna Diose
hasta huaꞌtu tucu nú udix-
iuleꞌe bee profetaꞌnu enu
uhuañi nzeꞌca lunu:

71 Nu tsilaꞌanu liaꞌahua lubee bene
enu rlee luaꞌahua cuna lubee
bene enu rana arquiꞌ liaꞌahua,

72 cuna nú huaꞌa arquiꞌnu bee
beneꞌahua enu udetela nu la
zañiꞌnu lunú ucuaqui uꞌnanu.

73 Ninguieꞌ neca nú ucuaqui uꞌna
Diose lu Abraham beneꞌahua
enu udetela:

74Nú tsilaꞌanu liaꞌhua lubeebene enu
rlee luaꞌahua,

para nú acaꞌahua zibiaꞌahua lunu nu
la lliquiaꞌahua,

75 para nú huañiaꞌahua tucu nú niar-
quiꞌnu,

cuna nú riaꞌahua tucu nú neli neca
lunu, diqui tiembu lunú ne-
huañiaꞌahua.

76 Nu liꞌilu endua, chiuꞌuleelu pro-
fetaꞌ Diose liñibe,

xne liꞌilu charlutilu, paranú tsúcheꞌlu
inziu nú riña liꞌinu.

77 Nu ixiuleꞌelu lubee bene para nú
riꞌi beella beyaꞌ nú xa riꞌi Diose
perdona stula beella cuna nú
tsilaꞌanu liꞌibeella.

78Xne seca Dioseꞌahua liaꞌahua cuna
nú uhuaꞌa arquiꞌnu liaꞌahua,

enzeꞌe xeꞌlanu Lliꞌñinu xi neca ellieꞌ
bichia luaꞌahua,

79paranúxaꞌlanuelliebacuꞌbeebene
enu nchiñi arquiꞌ lunú necha
neca,

cuna lubee bene enu nza lu inziu nú
nze nitilu beei,

nu lubeꞌnu liaꞌahua para nú
huañiaꞌahua tucu nú riala nú
huañiaꞌhua lunu.

80 Ubeꞌtaruꞌcu enduꞌ Zacarías cuna
nú naaqui utsutaꞌ arquiꞌlla lunú
neca cuendaꞌ Diose, nu uhuañilla lu
dañi achi elu la nucuaꞌa bene, desde
bichia nú uquixiella nú udixiuleꞌella
Stichiaꞌ Diose lubee bene Israel.

2
Chenu ungula Jesuse
(Mt. 1:18-25)

1 Bee bichia zeꞌe, unibiyaꞌ arre
César Augusto nú sucu ichi ye bee
bene iliulabe. 2Nu bese rlu nú uzucu
ichi bee bene che neca Cirenio gob-
ernador lu iliu Siria. 3 Chequie ye
bee bene rquiꞌña nú nza beella lachi
beella para nú zucu ichi beella zeꞌe.

4 Enzeꞌe, uchiuꞌu José eyeche
Nazaret, nú nchiñi lu iliu Galilea, nu
uyalla lu iliu Judea eyeche Belén, elu
ungula tuxie arre David, xne lubee
familiꞌ tuxie arre David nzeꞌta José.
5Uya José eyeche Belén para nú zucu
ichilla cuna María, enu nzula nú
yuculla nu nuꞌla enduꞌ xlaꞌcu María.
6 Chequie diqui nú nucuaꞌa beella
eyeche Belén, uriña bichia nú ala
enduꞌ María. 7 Zeꞌe ungula enduꞌ
rluꞌlla liñi niꞌ bee nañi nu utelalla
tucu laquie liꞌinu nu chu udixiulla
liꞌinu liñi tucu cajón elu riuꞌu nú racu
bee nañi, xne lecaꞌ luhuare elu yaꞌna
beella liñi niꞌi elu riaꞌna bee bene.

Uni ángeleꞌDiose lubee bene enu rri-
ucu bee sanchi

8 Axu eyeche Belén zeꞌe nucuaꞌa
chiucu chuna bene enu rriucu bee
sanchi nu riaꞌna beella dañi rula
cuna bee sanchi. 9 Che tuꞌnatsia
ulubeꞌlu tucu ángeleꞌ Diose lubeella,
nu uduꞌllieꞌe ellieꞌe Diose diqui aben-
chilaꞌbeella, nu chiquiꞌulliqui beella.
10Nu uni ángele zeꞌe lubeella:
―La lliquihua, xne uriñayua tucu

resuna nzeꞌca luhua, nu equie
cuendaꞌ resuna quieꞌ tsu nzeꞌca
arquiꞌ ye bee bene. 11 Nee lachi
David ungula tucu enu tsilaꞌa liꞌihua,
necanuCristo, enu rluꞌcunú rnibiyaꞌ.
12 Nu para nú chuluhua enduꞌ quieꞌ,
llelaꞌhua liꞌinu liñi niꞌi bee nañi
nebelanu tucu laquie nu nchiucuꞌnu

liñi tucu cajón elu riuꞌu nú racu bee
nañi.

13 Hora zeꞌe ulubeꞌlu huaxilá bee
ángele liñibe elu nzu ángele zeꞌe, nu
rni bee ángele cuaꞌ bedichiaꞌ nzeꞌca lu
Diose nú uni beenu:
14 ¡Cheꞌtsalá Diose enu nzucu liñibe!
¡Chuꞌunúnzuxee lu iliulabe, para bee

bene enu rriꞌi
tucu nú riuꞌ arquiꞌnu!

15 Chequie chenu uquie bee ángele
zeꞌe liñibe, bee bene enu rriucu bee
sanchi zeꞌe uni beella lusaꞌbeella:
―Chaahua eyeche Belén, che

biꞌyaꞌahua lunú unga zeꞌe tucu nú
udixiuleꞌe Diose Pa liñibe luaꞌahua.

16Nuyexetsia nzuebeella nuullelaꞌ
beella María cuna José liñi niꞌ bee
nañi cuna enduꞌ meꞌ zeꞌe, nu nchi-
ucuꞌnu liñi tucu cajón elu riuꞌu nú
racu bee nañi. 17 Chenu ulañiꞌ beella
nucuaꞌ, uni beella lunú udixiuleꞌe
ángele lubeella equie cuendaꞌ enduꞌ
zeꞌe, 18 che uyanu arquiꞌ ye bee bene
enuubeneꞌ lunúunibeebeneenurri-
ucu bee sanchi. 19 Pero uducheꞌtsia
María ye bee bedichiaꞌ cuaꞌ arquiꞌlla,
cuna nú rriꞌilla elliebacuꞌ lu cuendaꞌ
nucuaꞌ. 20 Chequie chenu uben-
chilaꞌ bee bene enu rriucu bee sanchi
chiquiꞌ ñia nzu arquiꞌ beella rdeteꞌ
beella cheꞌtsa lu Diose, cuna nú rni
beella bedichiaꞌ nzeꞌca lunu lu ye nú
ulañiꞌ beella cuna nú ubeneꞌ beella,
xne unga ye tucu nú udixiuleꞌe ángele
lubeella.

Chenu unguyaꞌ José cuna María Je-
suse liñi indu llene Jerusalén

21 Chenu uzaꞌ xunu bichia nú
ungula Jesuse uquie seña elu
necachiꞌnu, tucu nú rquie seña elu
necachiꞌ bee niyu enu neca bee
bene Israel, nu uhualee beella liꞌinu
Jesuse, tucu nú udixiuleꞌe ángele lu
María ante nú chuꞌunu xlaꞌculla.

22 Chenu uzaꞌ bee bichia nú uriꞌi
María tucu nú rnibiyaꞌ leyꞌ Moisés
nú rriꞌi bee unaꞌa chenu rala enduꞌ
beenchu, che unguyaꞌ beella Jesuse
liñi indu llene Jerusalén lu Diose Paa
liñibe. 23Uriꞌi beella scua, xne rni leyꞌ
Diose: “Ye bee enduꞌ niyu enu neca
enduꞌ rlu necala beei para Diose.”
24Cheuyayubeellauꞌna luDiose tucu

nú rnibiyaꞌ leyꞌ Diose, chiucu cuꞌcu
urre chiucu paloma.

25 Tiembu zeꞌe uhuañi tucu bene
eyeche Jerusalén enu lee Simeón.
Ungalla tucu bene nzeꞌca, nu chiquiꞌ
rluꞌculla ulaꞌna lu Diose nzuquieella
lañiꞌlla bene enu tsilaꞌa bee bene
Israel. Nu nzu Espíritu Santo cuna
liꞌilla, 26 equie cuendaꞌ Espíritu Santo
ungabiyaꞌ Simeón nú la atiscaꞌlla
hasta nú lañiꞌlla Cristo, enu xeꞌla
Diose enu rluꞌcu nú rnibiyaꞌ. 27Leꞌca
uduꞌ Espíritu Santo arquiꞌ Simeón nú
uyalla liñi indu llene Jerusalén. Nu
chenu uyanu paꞌ Jesuse liꞌinu cuna
naꞌnu liꞌinu liñi indu zeꞌe para núuya
riꞌi beella tucu nú rnibiyaꞌ leyꞌMoisés
núriꞌi beebene, 28cheunaꞌtseSimeón
Jesuse nu uchiꞌchilla liꞌinu nu unilla
bedichiaꞌ nzeꞌca lu Diose, nú unilla:
29Diose Paa liñibenuꞌmodo zelalu nú

atia lecaꞌ xi chenuarquia nee,
xne uzaꞌla lunú ucuaqui uꞌnalu
lua.

30Nee si ulañilá bene enu tsilaꞌa liꞌiru
nee,

31 liꞌinu necanu, enu uxeꞌlalu lu ye
bee bene iliulabe,

32 Liꞌinu necanu xi neca ellieꞌe nú
xaꞌla elliebacuꞌbeebeneenu la
neca bee bene Israel.

Nu chiquiꞌ aca neca equienu lubee
beneꞌlu enu neca bee bene Is-
rael.

33 Chiquiꞌ uyanu arquiꞌ José cuna
María naꞌ Jesuse chenu ubeneꞌ beella
lunú uni Simeón scua equie cuendaꞌ
Jesuse. 34 Chequie uriꞌi leꞌya Simeón
beella, nu unilla lu María, naꞌ Jesuse:
―Ixiuleꞌa lulu María nú utsula

Diose enduꞌ quieꞌ, nú huaxi bee bene
Israel la chili arquiꞌ liꞌinu, nu leꞌca
huaxi bee bene chili arquiꞌ liꞌinu, nu
uriñanu para nú zeteꞌnu bee bene
xa niarquiꞌ Diose nú huañi beei,
pero huaxi bee bene la yucu arquiꞌ
liꞌinu. 35Nu scua riꞌinu beyaꞌ xa neca
elliebacuꞌ cada tucua bee bene. Pero
liꞌilu María xi neca chenu rdete tucu
espada arquiꞌ tucu bene scua tsiꞌlu
chenu aca bee nucuaꞌ.

36 Leꞌca liñi indu zeꞌe nzucu tucu
unaꞌa enu neca profeta. Liꞌilla leella
Ana, nu necalla xinchiuꞌcu Fanuel

enu nzeꞌta lu familiꞌ Aser, unguxu-
lalla. Nu chiquiꞌ nereꞌneꞌlla chenu
uchialla nu uzucunulla niyuꞌlla achi
lana, 37 nu ungala ochenta y cuatro
lana nú uyaꞌna zaquilla. Niꞌ tucu
bichia la dete seella indu, ye bichia
nzuculla liñi indu rnacuꞌlla lu Diose,
nu rdeteꞌlla bichia nú la aculla equie
nú rluꞌculla ulaꞌna lu Diose. 38Chenu
rdichiaꞌnu María Simeón, hora zeꞌe
uriña Ana, chenu ulaxu nú udeteꞌlla
cheꞌtsa lu Diose uquixiella nú unilla
equie cuendaꞌ Jesuse lu ye bee bene
enu nzuquie nú riña bene enu tsilaꞌa
Jerusalén.

Chenu ubenchilaꞌ zeca José cuna
María eyeche Nazaret

39 Chequie chenu ulaxu nú uriꞌi
José cunaMaría lu ye nú rnibiyaꞌ leyꞌ
Diose, ubenchilaꞌ zeca beella lachi
beella Nazaret nú nchiucuꞌ lu iliu
Galilea. 40 Diqui nú nzeꞌta ruꞌcu
Jesuse, nze aca naaquinu cuna nú
chiquiꞌ reca elliebacuꞌnu nu chiquiꞌ
uriꞌileꞌya Diose liꞌinu.

Chenu ullela Jesuse liñi indu llene
Jerusalén

41 Zaꞌlana se José cuna María eliñi
baxcu eyeche Jerusalén. 42 Chenu
uzaꞌ Jesuse chiꞌchiucu lana, uya ye
beella Jerusalén, tucu nú neca cos-
tumbreꞌ beella nú see beella eliñi
baxcu zeꞌe. 43 Pero chenu ubenchilaꞌ
beella nú ulaxu eliñi zeꞌe, né riꞌi José
cuna María beyaꞌ nú uyaꞌna Jesuse
Jerusalén. 44 Uriꞌi beella elliebacuꞌ
nú tia nzeꞌtanu leta bee bene, nu ut-
sela beella tucu bichia lu inziu, pero
chenu ucuaꞌna beella liꞌinu leta bee
beneꞌ beella, cuna leta bee bene enu
nuꞌlu beella, 45 né llelaꞌ beella liꞌinu
leta bee bene zeꞌe. Che ubenchilaꞌ
zeca beella Jerusalén nze laꞌna beella
liꞌinu.

46Chenu udete chuna bichia ullelaꞌ
beella liꞌinu liñi indu llene Jerusalén,
nzucunu leta bee ulaxcuela enu reca
leyꞌ Moisés, nu sucuꞌ diacanu nú
rni beella nu rdichiaꞌnunu beella.
47 Che ye bee bene enu rieneꞌ nú
rninu, chiquiꞌ uyanu arquiꞌbeella
lunú chiquiꞌ recanu, nu leꞌca nzenu
arquiꞌbeella lunú xa ucuaquinu

lubeella. 48 Chenu ulañiꞌ José cuna
María liꞌinu, uyanu arquiꞌbeella, nu
uni María naꞌnu lunu:
―Endua, ¿xinu uriꞌilu scua? Paꞌlu

cuna liꞌá chiquiꞌ nzenu arquiꞌru
rlaꞌnaru liꞌilu.

49Che ucuaqui Jesuse lubeella:
―¿Xinu rlaꞌnahua liꞌá? ¿Xieꞌ la

riꞌihua beyaꞌ nú rquiꞌña nú riꞌá riñaꞌ
paa la?

50 Pero lá riꞌi beella beyaꞌ xinu un-
inu scua.

51 Che ubenchilaꞌnunu liꞌibeella
eyeche Nazaret, nu uzucuꞌnu ye
nú rni beella, pero María naꞌnu
uducheꞌtsialla ye bee nucuaꞌ ar-
quiꞌlla. 52 Nu nzeꞌta ruꞌculá Jesuse
cuna nú chiquiꞌ nze aca elliebacuꞌnu,
nu ñia nzu arquiꞌ Diose lunu. Leꞌca
ñia nzu arquiꞌ bee bene lunu.

3
Udixiuleꞌe Juan Bautista Stichiaꞌ

Diose
(Mt. 3:1-12;Mr. 1:1-8; Jn. 1:19-28)

1 Chenu unga chiñuꞌ lana nú
rnibiyaꞌ arre Tiberio César diqui
lu iliulabe, che neca Poncio Pilato
gobernador Judea, nu neca Herodes
gobernador Galilea, nu bichilla
Felipe neca gobernador Iturea cuna
lu iliu Traconite, nu Lisanias neca
gobernador Abilinia. 2 Chequie
Anás cuna Caifás unga uleꞌya enu
mase rnibiyaꞌ lu beelá bee uleꞌya.
Bee bichia zeꞌe uni Diose lu Juan
llianaꞌ Zacarías lu dañi achi elu la
nucuaꞌa bee bene. 3 Nu uya Juan
lu ye bee eyeche nú nchiucuꞌ axu
reꞌcu Jordán, nu unilla lubee bene
nú cheꞌe arquiꞌ bee bene lu stula beei
cuna nú rinza beei, para nú riꞌi Diose
perdona liꞌibeei. 4 Scua uyalu tucu
nú uquieꞌe profeta Isaías huaꞌtu, xne
liꞌilla uquieꞌella nucuaꞌ nú rni:
Lu tucu dañi achi elu la nucuaꞌa bee

bene, riene tucu chii bene nu
rixialilla nú nilla:

“Utsu tsiñahua arquiꞌhua xne nzeꞌta
liꞌinu enu neca Dioseꞌahua;

utsanaꞌ arquiꞌhua stulahua para nú
yucu arquiꞌhua stichiaꞌnu.

5 Utsucheꞌ nzeꞌcahua arquiꞌhua tucu
nú reca teriallu tucu erluu,

nu utsanaꞌ arquiꞌhua elulliña cuna
elurutiꞌ tucu nú reca teriallu
elu neca loma cuna dañi,

ubenchilaꞌ arquiꞌhua lu inziuꞌ Diose
tucu nú rlí inziu nú nerenguie,

nu utsucheꞌ nzeꞌcahua arquiꞌhua
tucunúneca inziunúnecacheꞌ
nzeꞌca.

6 Chequie ye bee bene iliulabe lañiꞌ
liꞌinu enu tsilaꞌa bee bene, enu
xeꞌla Diose.”

7 Chenu uriña bee bene para nú
rinza Juan liꞌibeei unilla lubeei:
―¡Liꞌi sihua netsiñahua xi netsiña

bee beꞌla! ¿Ti udixiuleꞌe luhua nú
tsilaꞌahua lu castiya juerte nú nzula?
8Uhuañi nzeꞌcahua para nú acachee
nú neli nú ucheꞌe arquiꞌhua lu stu-
lahua, nu la nihua: “Liꞌiru necaru
enu nzeꞌta lubee beneꞌ tuxie Abra-
ham”; xne nia luhua nú hasta bee
quiee quieꞌ aca Diose riꞌi nú aca bee
beneꞌ tuxie Abraham. 9 Pero bee
bene enu la nehuañi nzeꞌca tucu nú
rnibiyaꞌ Diose, riꞌinu lubeei tucu nú
rriꞌinu bee bene aca ndixi chenu la
ayuaꞌ ndixí lue. Xiecuꞌ beei aca zeꞌe
nu siquiꞌ beeii lu quii.

10 Chequie unidichiaꞌ bee bene lu
Juan:
―¿Xi riala riꞌiru che?
11Nu ucuaqui Juan lubeei:
―Enu rluꞌcu chiucu xucu,

deteꞌnzeꞌe tucue utu bene enu la
luꞌcune, nu enu nuꞌ nú racu deteꞌ
nzeꞌe lleꞌnae lubee bene enu seca
laꞌchaꞌe.

12 Leꞌca uriña chiucu chuna bee
bene enu rriꞌi cubre impuestos lu
Juan para nú rinza Juan liꞌibeei, nu
unidichiaꞌ beei lu Juan:
―Maestro, liꞌiquieru ¿xi riala

riꞌiru?
13Che uni Juan lubeei:
―La riꞌihua cubre maselá lunú ri-

ala rriꞌihua cubre.
14 Leꞌca unidichiaꞌ chiucu chuna

bee sundado lu Juan:
―¿Nu liꞌiquieru xi riala riꞌiru?
Nu uni Juan lubeei:
―La axihua steneꞌ bee bene, nu

la taꞌhua eluquichiaꞌ bee bene enu
lecaxi uriꞌi para nú nuꞌ xi liquiꞌ beei

luhua, nu uriꞌihua conforme lunú ri-
axutsiahua.

15 Bee bene zeꞌe niarquiꞌ beei nú
alaꞌ riꞌixu beei beyaꞌ tunu neca Juan
Cristo, 16pero uni Juan lubeei:
―Liꞌá rrinza liꞌihua cuna inza.

Pero nzeꞌta liꞌinu enu rinza bee bene
cuna Espíritu Santo nu cuna quii.
Liꞌinu necanu enu chiquiꞌ nibiyaꞌ
luquelá liꞌá, nu niꞌ nú hua lucunu la
yala xne neca equielánu lua. 17 Tucu
nú rcui bee bene trigo, scua riꞌinu
lubee bene, bee bene enu nehuañi
tucu nú rialane, deteꞌnu nú huañi
bee bene zeꞌe elu rnibiyaꞌnu, nu bee
bene enu la nehuañi tucu nú rialane,
xeꞌlanu liꞌibeei lu quii nú leca xunga
yala.

18 Scua neca nú uni Juan lubeei,
nu cuna huaxilá bee bedichiaꞌ
nzeꞌca unilla bezeteꞌ lubeei, nu
udixiuleꞌella bedichiaꞌ nzeꞌcaꞌ Diose
lubeei. 19Leꞌca uquiꞌyaꞌ arreHerodes
uriꞌi Juan, xne nzucunu Herodes
Herodías unaꞌa bichilla Felipe, cuna
equie huaxilá beenú necha neca uriꞌi
Herodes. 20PeroHerodes luhuare nú
zucuꞌlla lunú uni Juan, uriꞌi Herodes
stucunúnechaneca: Núuduꞌlla Juan
niꞌcuꞌ.

Urinza Juan Bautista Jesuse
(Mt. 3:13-17;Mr. 1:9-11)

21 Chequie chenu urinza Juan bee
bene, leꞌca urinzalla Jesuse, diqui nú
rnacuꞌ Jesuse lu Diose uyaꞌla liñibe.
22Nu ulaca Espíritu Santo equienu xi
neca tucupaloma, nuubene tucu chii
enza liñibe nu uni chii zeꞌe:
―Liꞌilu necalu Lliꞌñia nu chiquiꞌ

seꞌca liꞌilu nu ñia nzu arquia lulu.
Bee beneꞌ Jesuse enu udetela
(Mt. 1:1-17)

23 Nza Jesuse tucu ala llichiꞌi lana
chenu uquixienu uzeteꞌnu Stichiaꞌ
Diose lubee bene.
Nu nzeli arquiꞌ bee bene nú unga
Jesuse xi neca lliꞌñi José.

Nu unga José, lliñi Elí,
24Elí unga lliꞌñiMatat,
Matat unga lliꞌñi Leví,
Leví unga lliꞌñiMelqui,
Melqui unga lliꞌñi Jana,
Jana unga lliꞌñi José,

25 José unga lliꞌñiMatatías,
Matatías unga lliꞌñi Amós,
Amós unga lliꞌñiNahum,
Nahum unga lliꞌñi Esli,
Esli unga lliꞌñiNagai.
26Nagai unga lliꞌñiMaat,
Maat unga lliꞌñiMatatías,
Matatías unga lliꞌñi Semei,
Semei unga lliꞌñi José,
José unga lliꞌñi Judá.
27 Judá unga lliñi Joanán,
Joanán unga lliꞌñi Resa,
Resa unga lliꞌñi Zorobabel,
Zorobabel unga lliꞌñi Salatiel,
Salatiel unga lliꞌñiNeri.
28Neri unga lliꞌñiMelqui,
Melqui unga lliꞌñi Adi,
Adi unga lliꞌñi Cosam,
Cosam unga lliꞌñi Elmodam,
Elmodam unga lliꞌñi Er.
29Er unga lliꞌñi Josué,
Josué unga lliꞌñi Eliezer,
Eliezer unga lliꞌñi Jorim,
Jorim unga lliꞌñiMatat.
30Matat unga lliꞌñi Leví,
Leví unga lliꞌñi Simeón,
Simeón unga lliꞌñi Judá,
Judá unga lliꞌñi José,
José unga lliꞌñi Jonán,
Jonán unga lliꞌñi Eliaquim,
31Eliaquim unga lliꞌñiMelea,
Melea unga lliꞌñiMainán,
Mainán unga lliꞌñiMatata,
Matata unga lliꞌñiNatán,
32Natán unga lliꞌñi David,
David unga lliꞌñi Isaí,
Isaí unga lliꞌñiObed,
Obed unga lliꞌñi Booz,
Booz unga lliꞌñi Salmón,
Salmón unga lliñiNaasón,
33Naasón unga lliꞌñi Aminadab,
Aminadab unga lliꞌñi Aram,
Aram unga lliꞌñi Esrom,
Esrom unga lliꞌñi Fares,
Fares unga lliꞌñi Judá,
34 Judá unga lliꞌñi Jacob,
Jacob unga lliꞌñi Isaac,
Isaac unga lliꞌñi Abraham,
Abraham unga lliꞌñi Taré,
Taré unga lliꞌñiNacor,
35Nacor unga lliꞌñi Serug,

Serug unga lliꞌñi Ragau,
Ragau unga lliꞌñi Peleg,
Peleg unga lliꞌñiHeber,
Heber unga lliꞌñi Sala,
36 Sala unga lliꞌñi Cainán,
Cainán unga lliꞌñi Arfaxad,
Arfaxad unga lliꞌñi Sem,
Sem unga lliꞌñiNoé,
Noé unga lliꞌñi Lamec,
37Lamec unga lliꞌñiMatusalén,
Matusalén unga lliꞌñi Enoc,
Enoc unga lliꞌñi Jared,
Jared unga lliꞌñiMahalaleel,
Mahalaleel unga lliꞌñi Cainán,
38Cainán unga lliꞌñi Enós,
Enós unga lliꞌñi Set,
Set unga lliꞌñi Adán,
Adán unga lliꞌñi Diose.

4
Chenu uriꞌi bezeꞌlu preo Jesuse
(Mt. 4:1-11;Mr. 1:12-13)

1ChiquiꞌnzuEspíritu Santo cuna Je-
suse, chenuuchiuꞌnureꞌcu Jordán,nu
unguyaꞌ Espíritu Santo liꞌinu lu tucu
dañi achi elu la nucuaꞌa bee bene.
2 Zeꞌe uyaꞌnanu chiuaꞌa bichia cuna
rulaꞌ, nu né acunu ye bee bichia zeꞌe.
Che uliaꞌnaꞌnu nu uriꞌi bezeꞌlu preo
liꞌinu. 3Chequie uni bezeꞌlu lunu:
―Tunu neli nú necalu Lliꞌñi Diose,

unibiyaꞌ nú aca quiee quieꞌ pá.
4Nu ucuaqui Jesuse lu bezeꞌlu:
―Lu ichiꞌ Stichiaꞌ Diose rni: “La

huañi bee bene lu cuendaꞌ pá tsia,
leꞌca huañi bee bene lunú neca
Stichiaꞌ Diose.”

5 Che uyanu bezeꞌlu liꞌinu equie
tucu dañi elu ayaa, nu hora zeꞌe
ulubeꞌ bezeꞌlu lunu nzieꞌ bee nación
iliulabe, 6nu uni bezeꞌlu lunu:
―Liquia lulu ye elurnibiyaꞌ nú nuꞌ

lubee nación quieꞌ cuna ye bee elux-
ene nú nuꞌ lue. Xne ye bee nucuaꞌ
neca stenea, nu detea bee nucuaꞌ lu
enu niarquia. 7 Tunu tsu lliquilu
lua nu chiquiꞌ luꞌculu ulaꞌna lua, che
ye bee nucuaꞌ aca steneꞌlu. 8 Pero
ucuaqui Jesuse nú uninu:
―Lu ichiꞌ Stichiaꞌ Diose rni:

“Uluꞌcu ulaꞌna lu tucutsia Diose Pa
liñibe, nu tucutsia lunu zibiꞌlu.”

9 Chequie uyanu bezeꞌlu liꞌinu eye-
che Jerusalén, nu uquienuu bezeꞌlu
liꞌinu equie indu llene Jerusalén nu
uni lunu:
―Tunu neli nú necalu Lliꞌñi Diose,

utsanaꞌ liꞌilu hasta caꞌa nu hasta lu
yuu. 10Xne rni lu ichiꞌ Stichiaꞌ Diose:
Xeꞌla Diose bee ángeleꞌnu para nú riꞌi

ucu beenu liꞌilu.
11Cuna nú naꞌtse beenu liꞌilu,
para nú la tiꞌqui bee quiee cuchiuꞌlu.

12Che ucuaqui Jesuse lu bezeꞌlu:
―Leꞌca rni lu ichiꞌ Stichiaꞌ Diose:

“La riꞌilu preo Diose Pa liñibe.”
13 Chequie chenu né llelaꞌ bezeꞌlu

xa riꞌi preo Jesuse, utsanaꞌi liꞌinu
lleꞌna tiembu.

Chenu uquixie Jesuse nú uzeteꞌnu
bee bene

(Mt. 4:12-17;Mr. 1:14-15)
14 Ubenchilaꞌ zeca Jesuse lu iliu

Galilea, nu chiquiꞌ nzu lunú reca
Espíritu Santo cuna liꞌinu, cuna nú
chiquiꞌ rni bee bene lu cuendaꞌnu ye
bee luhuare zeꞌe. 15 Seteꞌnu bee bene
liñi induꞌ bee bene Israel cada bee
luhuare, nu rni nzeꞌca bee bene lu
cuendaꞌnu.

Chenu ubenchilaꞌ Jesuse eyeche
Nazaret

(Mt. 13:53-58;Mr. 6:1-6)
16 Uya Jesuse eyeche Nazaret, elu

ubeꞌta ruꞌcunu. Chequie bichia nú
sulachi bee bene Israel, uyuꞌunu liñi
induꞌ beella tucu nú neca costum-
breꞌnu, nu utsulínu nu ungulanu
lu ichiꞌ Stichiaꞌ Diose. 17 Udeteꞌ
beella ichiꞌ nú uquieꞌe profeta Isaías
yanu, nu chenu uxaꞌlanu lu ichiꞌ zeꞌe
uxaꞌlanu tucu luhuare elu rni:
18 Nzu Espírituꞌ Diose Pa liñibe cuna

liꞌá,
xne uriꞌi leꞌyalanu liꞌá para nú ix-

iuleꞌa bedichiaꞌ nzeꞌcaꞌ Diose
lubee bene elitsí;

uxeꞌlanu liꞌáparanúriꞌáelietsa lubee
bene enu nehuana nzu arquiꞌ,

cuna nú ixiuleꞌa lubee bene nú xa
tsilaꞌa beei lu dula nú rnibiyaꞌ
lubeei,

cuna nú riꞌiyecaa iculu bee bene enu
niquieꞌlu,

cuna nú riꞌá elietsa lubee bene enu
nehuana seca.

19Nu para nú ixiuleꞌa lubee bene nú
uriñala bichia nú tsilaꞌa Diose
bee bene enu rcuaꞌna nú zucuꞌ
nú rninu.

20 Che chu utsacuꞌ Jesuse lu ichiꞌ
zeꞌe, nu udeteꞌ cuendanue ya bene
enu rriꞌi elietsa liñi indu zeꞌe nu chu
uzucunu. Pero ye bee bene enu nu-
cuaꞌa liñi indu zeꞌe riꞌyalí beei lunu.
21Nu uquixienu nú uninu, lubeei:
―Bichia quieꞌ uyalu lunú rni

lu ichiꞌ Stichiaꞌ Diose nú ubeneꞌ
inzaꞌhua.

22 Chequie ye bee bene zeꞌe uni
nzeꞌca beei lu cuendaꞌ Jesuse, nu
chiquiꞌ nzenu arquiꞌbeei nú ñia un-
inu bee bedichiaꞌ nzeꞌca lubeei. Nu
unidichiaꞌ beei lu saꞌbeei:
―¿Lanú nucuaꞌ neca lliꞌñi José la?
23Nu uni Jesuse lubeei:
―Nediyaa nú nihua lua bedichiaꞌ

nú rni: “Doctor uriꞌiyeca leꞌcatsia
liꞌilu.” Nu leꞌca nihua: “Lunú
ubeneꞌru nú uriꞌilu eyeche Caper-
naúm, uriꞌi leꞌca scua lachilu caꞌa
nee.”

24Chequie unilá Jesuse lubeei:
―Nia luhua nú niꞌtucu profeta la

yucu nzeꞌca arquiꞌ bee bene lachilla
liꞌilla. 25 Liꞌá nia luhua, nú tiembu
nú uhuañi profeta Elías, ucuaꞌa huaxi
bee unaꞌa zaqui diqui bee lu iliu
Israel, chenu né laca quiu chuna
lana arulaꞌ nu unga biñia diqui bee
luhuare enza zeꞌe. 26 Pero né xeꞌla
Diose Elías, para nú riꞌilla elietsa lu
tucu unaꞌa zaqui Israel, uxeꞌla tsianu
Elías para nú riꞌilla elietsa lu tucu
unaꞌa zaqui eyeche Sarepta, axu eye-
che Sidón. 27 Leꞌca ucuaꞌa huaxi bee
bene Israel enu ulleꞌca elichia nú
lee lepra tiembu nú unga Eliseo pro-
feta, pero né riꞌiyecalla niꞌ tucu bee
bene cuaꞌ, uriyeca tsialla Naamán,
enu neca bene Siria.

28 Chenu ubeneꞌ ye bee bene enu
nucuaꞌa liñi indu zeꞌe bedichiaꞌ cuaꞌ,
chiquiꞌ ulee beei. 29 Nu chu utsuli
beei nu uhua beei Jesuse eyeche zeꞌe,
nchiucuꞌ eyeche zeꞌe equie tucu dañi,
che unguyaꞌ beei liꞌinu ruꞌu eyeche
zeꞌe para nú nze tsiꞌqui beei liꞌinu
hasta quierquie. 30 Pero udetetsia
Jesuse labe beei nu chu nzanu.

Chenuuriyeca Jesuse tucubeneenu
seca ichiaꞌ benechiquiꞌ

(Mr. 1:21-28)
31 Che uya Jesuse eyeche Caper-

naúm nú nchiucuꞌ lu iliu Galilea, nu
zeꞌe uzeteꞌnu bee bene Satuꞌ bichia
nú sulachi beei. 32 Chiquiꞌ nzenu
arquiꞌ bee bene lunú xa uzeteꞌnu
liꞌibeei, xne uninu lubeei xi rni tucu
bene enu chiquiꞌ rnibiyaꞌ.

33 Liñi indu zeꞌe nzucu tucu niyu
enu nchiñi benechiquiꞌ arquiꞌ, nu
juerte urixiali niyu zeꞌe nú uni:

34―¡Utsanaꞌ liꞌiru! Jesuse bene eye-
che Nazaret. ¿Xinu riꞌchialu liꞌiru?
¿Nzeꞌtalu para nú nitilulu liꞌiru la?
Nuꞌlua liꞌilu núnecalu BeneꞌDiose nu
la luꞌculu dula.

35 Chequie uquiꞌyaꞌ benechiquiꞌ
zeꞌe uriꞌi Jesuse nú uninu:
―¡Uzaca nu uchiuꞌu arquiꞌ niyu

quieꞌ! Che utsiꞌqui benechiquiꞌ niyu
zeꞌe lu yuu ante lu ye bee bene, nu
chu uchiuꞌi arquiꞌ niyu zeꞌe nu né
riꞌchiaꞌi niyu zeꞌe che. 36 Ye bee
bene zeꞌe chiquiꞌ uyanu arquiꞌbeei
nú unibeei lu saꞌbeei:
―¿Xi bedichiaꞌ neca bee nucuaꞌ?

Chiquiꞌ reca benequieꞌ nu rnibiyaꞌlla
nú chiuꞌu bee benechiquiꞌ. ¡Nu xiuꞌu
beei!

37 Nu diqui bee luhuare enza zeꞌe
uni bee bene lu cuendaꞌ Jesuse.

Chenu uriyeca Jesuse suegraꞌ
Simón Pedro

(Mt. 8:14-15;Mr. 1:29-31)
38 Chequie chenu uchiuꞌu Jesuse

liñi indu chu nzanu niꞌi Simón. Nu
riti suegraꞌ Simón, nu chiquiꞌ nuꞌlla
xlee, che uzequiee beella lu Jesuse
para nú riꞌyecanu liꞌilla. 39 Nu uya
bica Jesuseelunuxullanuunibiyaꞌnu
nú chiuꞌu xlee zeꞌe, nu chu uchiuꞌu
xlee nú nuꞌlla. Hora zeꞌe uzetella, nu
udeteꞌlla nú udacu beella.

Chenu uriyeca Jesuse huaxi bene
enu riti

(Mt. 8:16-17;Mr. 1:32-34)
40 Chenu uhuatseꞌ bichia, ye bee

bene enu rluꞌcu bee bene enu riti lu
ye bee clasiaꞌ bee elichia nú seca beei
uyanu beella liꞌibeei lu Jesuse, nu
uricuꞌnu yanu equie cada tucua beei,

nu scua uriyecanu liꞌibeei. 41 Leꞌca
leta bee bene enu riti zeꞌe huaxi beei
uchiuꞌu bee benechiquiꞌ arquiꞌbeei,
nu urixialibeei nú unibeei:
―¡Liꞌilu necalu Lliꞌñi Diose!
Pero uquiꞌyaꞌ bee benechiquiꞌ uriꞌi

Jesuse nu lá zelanu nú anibeei, xne
nediyaꞌbeei nú liꞌinu necanu Cristo.

Chenu uzeteꞌ Jesuse Stichiaꞌ Diose
lubee bene lu iliu Galilea

(Mr. 1:35-39)
42 Chenu uyeꞌe lu yuu, uchiuꞌu

Jesuse eyeche zeꞌe nu nzanu tucu
luhuare elu lecati nuꞌ. Pero ucuaꞌna
beebene liꞌinu, nuuriñabeei elunzu-
cunu. Nu unibeei lunu nú la chanu,
43pero uninu lubeei:
―Leꞌca rquiꞌña nú nzetixiuleꞌa

lunú xa neca elurnibiyaꞌ Diose lubee
bene stucu eyeche, xne enzeꞌe uxeꞌla
Diose liꞌá.

44 Scua unzee Jesuse udixiuleꞌenu
Stichiaꞌ Diose liñi bee indu lubee
bene lu iliu Galilea.

5
Chenu uriꞌi Jesuse milagro nú ul-

luna huaxi bee bela
(Mt. 4:18-22;Mr. 1:16-20)

1 Tucu bese chenu nzu Jesuse ruꞌu
inzatuꞌ Genesaret, uriña huaxi bee
bene lunu xne niarquiꞌ beei nú yeneꞌ
beei StichiaꞌDiose nu hasta nú utaꞌcu
beei Jesuse. 2Nu ulañiꞌ Jesuse chiucu
barco ruꞌu inzatuꞌ zeꞌe. Nunelata liñii
xne bee bene enu rucu bela ulacala
beei equiee xne rquie beei ixiu nú
rucu beei bela. 3 Che uyuꞌu Jesuse
liñi tucu bee barco zeꞌe, neca tucu
barco zeꞌe barcoꞌ Simón,nuunacuꞌnu
lu Simón nú laca quieella barco zeꞌe
lleꞌna enza lu inzatuꞌ zeꞌe. Nu uzu-
cunu liñi barco zeꞌe nu uquiexienu
seteꞌnu bee bene.

4Chenuulaxunúuninu lubee bene
zeꞌe, uninu lu Simón:
―Uyaꞌ barco quieꞌ elu mase aquié

lu inzatuꞌquieꞌ, nuduꞌhua ixiu lu inza
para nú ucuhua bee bela.

5Nu ucuaqui Simón lu Jesuse:
―Maestro, diquillu rulaꞌ quieꞌ

rucuꞌru bela nu niꞌ tucuí lá riꞌiru ana
alluna, pero tunu rnilu nú duꞌuru

ixiu nú rucuꞌru bela lu inza scua riꞌá
che.

6 Chenu uduꞌ beella ixiu nú rucu
beella bela lu inza, uducu beella
huaxi bee bela hasta nú uquixie nú
saa ixiu zeꞌe. 7 Chequie uriꞌi beella
seña lu saꞌ beella enu nucuaꞌa liñi
stucu barco, para nú riꞌi bee nzeꞌe
elietsa lubeella. Che uya beella nu
urichee beella rucu barco zeꞌe bee
bela hasta nú lleꞌnatsia achatseꞌ bee
barco zeꞌe lu inza.

8 Chenu ulañiꞌ Simón Pedro nú
unga scua utsu lliquilla lu Jesuse nu
unilla lunu:
―¡La yala nú tsua lulu Jesuse, xne

necaa bene enu rluꞌcu dula!
9Unilla scua xne chiquiꞌ uyanu ar-

quiꞌlla cuna beelá bee saꞌlla nú huaxi
bee bela uducu beella. 10Leꞌca uyanu
arquiꞌ Jacobo cuna Juan, enu neca
bee llianaꞌ Zebedeo, nu neca beella
mbañeruꞌ Simón. Pero uni Jesuse lu
Simón:
―La lliquilu xnehastaneequixiélu

nú nilu lubee bene para nú aca beei
bee benea luhuare nú ruculu bela.

11 Che uhua beella barcoꞌ beella
ruꞌu inzatuꞌ zeꞌe, nu utsaꞌna beella ye
bee nucuaꞌ zeꞌe nu chu nzenu beella
Jesuse.

Uriꞌiyeca Jesuse tucu bene enu
ulleꞌca elichia nú lee lepra

(Mt. 8:1-4; Mr. 1:40-45)
12Tucu bichia nzu Jesuse tucu eye-

che, nu uriña tucu bene enu seca
elichia nú lee lepra lunu, chenu
ulañiꞌlla liꞌinu, utsu lliquilla lunu
hasta nú utiꞌlla tequieella lu yuu, nu
uziquieella lunu nú unilla:
―Detá, Jesuse tunu laca arquiꞌlu

nuꞌ beyaꞌ nú riꞌiyecalu liꞌá.
13 Che uricuꞌ Jesuse yanu equie

niyu zeꞌe, nu uninu:
―Niarquia nú yecaꞌlu.
¡Uyecaꞌ nee! Hora zeꞌe uyecaꞌ niyu

zeꞌe. 14Nu uni Jesuse lulla:
―La ixiuleꞌelu lu niꞌtucu bee bene

nú xa uyecaꞌlu, lu uleꞌyatsia uquia
tixiuleꞌe nú uyecaꞌlaꞌlu. Che deteꞌlu
tucu uꞌna lu Diose tucu nú rnibiyaꞌ
leyꞌ Moisés, para nú riꞌi ye bee bene
beyaꞌ nú uyecaꞌlaꞌlu.

15Pero cada bichia masela uriꞌchia
bee bedichiaꞌ lunú rriꞌi Jesuse, nu ri-
eteꞌ saꞌ huaxi bee bene para nú rieneꞌ
beei lunú rninu cuna nú rriꞌiyecanu
liꞌibeei lubee elichia nú seca beei.
16 Nu nza Jesuse bee luhuare elu
lecalí ti nuꞌ para nú rnacuꞌnu lu
Diose.

Chenu uriꞌiyeca Jesuse tucu bene
enu neati beꞌlaꞌ

(Mt. 9:1-8; Mr. 2:1-12)
17 Tucu bichia chenu seteꞌ Jesuse

bee bene, zeꞌe nucuaꞌa chiucu chuna
bee fariseo cuna bee ulaxcuela enu
reca leyꞌ Moisés nzeꞌta beella diqui
lu iliu Galilea, cuna lu iliu Judea
cuna lu eyeche Jerusalén. Ulubeꞌ
Jesuse lubeella nú rlucuꞌnu poderꞌ
Diose, nu rriyecanu bee bene enu
riti. 18 Che uriñayuu chiucu chuna
bee bene tucu niyu enu neati beꞌlaꞌ
nchiucuꞌ lu camilla, niarquiꞌ beei nú
chuꞌunuu beei niyu quieꞌ liñi niꞌi
hasta lu Jesuse. 19 Pero leca modo
chuꞌnuu beei niyu quieꞌ liñi niꞌi zeꞌe
xnenucuaꞌa huaxi bee bene zeꞌe. Che
uquie beei equie niꞌi zeꞌe nu uxaꞌla
beei equiee, nu ulaca beei niyu enu
riti zeꞌe labe bee bene elu nzu Jesuse.
20 Chenu ulañiꞌ Jesuse nú nzeli ar-
quiꞌbeei liꞌinu, uninu lu bene enu riti
zeꞌe:
―Llianaꞌa uriꞌá perdona stulalu

nee.
21 Che bee ulaxcuela enu reca leyꞌ

Moisés cuna bee fariseo uquixie
beella uriꞌi beella elliebacuꞌ nú uni
beella: “¿Tinecanucuaꞌnúrninucuaꞌ
nú neca nucuaꞌ Diose? Xne tucutsia
Diose reca rriꞌi perdona stula bee
bene.”

22 Pero uriꞌi Jesuse beyaꞌ lunú
xa rriꞌi beella elliebacuꞌ nu uninu
lubeella:
―¿Xinu rriꞌihua elliebacuꞌ scua?

23¿Tanúmaseneriñaꞌnúaca: “Núnia
lu niyu quieꞌ uriꞌá perdona stulalu”,
urre nia lulla: “Uzetee nu utseꞌ”?
24 Pero nee lubea luhua nú liꞌá Bene
enu uxeꞌla Diose rluꞌcua nú rnibiyaꞌa
lu iliulabe para nú riꞌá perdona stula
bee bene.
Che uni Jesuse lu niyu enu riti zeꞌe:

―Nia lulu nú uzetee unaꞌtse
camiyaꞌlu nu uquiaꞌa niꞌlu.

25 Hora zeꞌe utsuli niyu zeꞌe lu ye
bee bene nu chu unaꞌtsella camilla
nú uriculla lu, nu chu nzialla enza
niꞌlla nu chiquiꞌ udeteꞌlla cheꞌtsa lu
Diose. 26 Ye bee bene enu nucuaꞌa
zeꞌe chiquiꞌ uyanu arquiꞌbeei nú
unibeei bedichiaꞌ nzeꞌca lu Diose, nu
chiquiꞌ ulliqui beei nú unibeei:
―Bichia quieꞌ ulañiaꞌahua tucumi-

lagro nú lascaꞌ lañiaꞌahua.
Chenu ubixia Jesuse tucu bene enu

lee Leví
(Mt. 9:9-13;Mr. 2:13-17)

27 Lulá bee nucuaꞌ uchiuꞌu Jesuse
eyeche zeꞌe, nu ulañiꞌnu tucu bene
enu rriꞌi cubre bee impuesto leella
Leví. Nzuculla elu rixiu bee bene bee
impuesto. Nu uninu lulla:
―Utequie liꞌá.
28Nu chu utsuli Leví, nu utsaꞌnalla

ye bee steneꞌlla nu nzequieella Je-
suse.

29Chequie uriꞌi Leví tucu eliñi llene
niꞌlla para Jesuse, nu nucuaꞌa huaxi
bee bene enu rriꞌi cubre bee im-
puesto cuna huaxilá bee bene, enu
nucuaꞌanu beella lu mexa. 30 Pero
bee fariseo cuna bee ulaxcuela enu
reca leyꞌ Moisés, uquixie beella nú
seꞌta beella bee beneꞌ Jesuse, nu uni
beella:
―¿Xinu racunuhua nu rueꞌnuhua

bee bene enu rriꞌi cubre bee im-
puesto cuna bee bene enu rluꞌcu
dula?

31Nu ucuaqui Jesuse lubeella:
―Bee bene enu la aca riti la quiꞌña

bee nzeꞌe doctor, pero bee bene enu
riti rquiꞌña bee nzeꞌe doctor. 32 Lá
yela lubee bene nzeꞌca, pero uriña
lubee bene enu rluꞌcu dula, para nú
cheꞌearquiꞌbeei lu cuendaꞌ stulabeei.

Udixiuleꞌe Jesuse xa neca equie
cuendaꞌ chenu la acu bee bene lunú
rluꞌcu bee bene ulaꞌna lu Diose (Mt.
9:14-17;Mr. 2:18-22)

33Che uni beella lu Jesuse:
―Bee beneꞌ Juan Bautista cuna

bee fariseo huaxi bese lá acu beella,
equie nú rluꞌcu beella ulaꞌna lu Diose
nu leꞌcachiquiꞌ rnacuꞌbeella luDiose.

¿Xiquie nú racutsia bee beneꞌlu nu
rueꞌtsia beella?

34Nu ucuaqui Jesuse lubeella:
―¿Xieꞌ nuꞌ modo nú nihua lubee

bene enu nezeneꞌ lu tucu tsaꞌa chia,
nu la acu beei chenu nucuaꞌa beei
cuna niyu enu xia la? 35 Pero riña
bichia chenu la nzuaꞌ bene enu xia
zeꞌe cuna bee bene, che si deteꞌ beella
bichia nú la acu beella, equie nú
rluꞌcu beella ulaꞌna lu Diose.

36Leꞌca uninu lubeella:
―Lecati chiecuꞌ te pedazo laquie

cuqui para nú quielaꞌlla lu tucu
laquie uxu. Xne tunu riꞌi bee bene
scua, riꞌi laquie cuqui nú mase tsaa
laquie uxu, leꞌca la yaꞌna nzeꞌca
laquie cuqui lu laquie uxu. 37Leꞌca la
chuꞌu biñu cuqui liñi iti uxu, xne riꞌi
biñu cuqui nú tsaa iti uxu, che nitilu
biñu cuaꞌ cuna iti. 38 Enzeꞌe rquiꞌña
núchuꞌubiñu cuqui liñi iti cuqui para
nú la nitilu rucune. 39 Nu niꞌ tucu
bene enu rueꞌ biñu uxu la yuꞌ arquiꞌ
biñu cuqui, xne rnibeei: “Máse neca
nzeꞌca biñu uxu.”

6
Chenu unguxi bee beneꞌ Jesuse túu

lu trigo bichia nú sulachi bee bene Is-
rael

(Mt. 12:1-8; Mr. 2:23-28)
1 Tucu bichia nú sulachi bee bene

Israel udetenu Jesuse bee beneꞌnu
lu yuu elu nuꞌ trigo nu uquixie bee
beneꞌnuunguxi beella túu lu trigo, nu
uzuꞌcubeella ebichiꞌi liñiyabeella nu
udacu beellae. 2 Chequie unidichiaꞌ
chiucu chuna bee fariseo lubeella:
―¿Xinu rriꞌihua lunú la yala riꞌihua

bichia nú sulachi bee bene?
3Nu ucuaqui Jesuse:
―¿Xieꞌ lascaꞌ ulahua elu rni nú xa

uriꞌi David cuna bee bene enu nu-
ulla tucu bese chenu uliaꞌna beella
la? 4Uyuꞌu David liñi induꞌ Diose nu
udeteꞌ uleꞌya pá nú necaleꞌya yalla,
nu udacullae nu leꞌca udeteꞌlla pá
cuaꞌ udacu bee bene enu nuulla,
añinzuca nú bee uleꞌyatsia nuꞌ modo
acu bee pá cuaꞌ.

5Leꞌca uni Jesuse lubeella:

―Nu liꞌá Bene enu uxeꞌla Diose,
leꞌca rluꞌcuanú rnibiyaꞌa lu bichia nú
sulachi bee bene.

Uriꞌiyeca Jesuse tucu bene enu
ubichicuꞌ ya

(Mt. 12:9-14;Mr. 3:1-6)
6 Stucu bichia nú sulachi bee bene

uyuꞌu Jesuse liñi tucu induꞌ bee bene
Israel, nu uquixienu uzeteꞌnu bee
bene. Zeꞌe nzucu tucu niyu enu
ubichi cuꞌ ya chubee. 7 Chequie bee
ulaxcuela enu reca leyꞌ Moisés cuna
bee fariseo, nucuaꞌa tsiꞌña beella
tunu riꞌiyeca Jesuse bene zeꞌe bichia
nú sulachi beella, para nú scua luꞌcu
beella xa ricuꞌ quiya beella liꞌinu.
8Pero liꞌinu nediyaꞌlaꞌnu xi elliebacuꞌ
rriꞌi beella, che uninu lu bene enu
ubichicuꞌ ya:
―Utsuli nu utsu labe quieꞌ.
Nu chu utsuli bene cuaꞌ nu uya

tsulla zeꞌe. 9 Chequie uni Jesuse
lubeella:
―Nidichiaꞌa tucu luhua: ¿Xi riala

riꞌi bee bene bichia nú sulachi bee
bene? ¿Nú neca nzeꞌca la urre nú
necha neca la? ¿Tsilaꞌa bene nú la ati
tucu bene la urre tsanaꞌ arquiꞌ bene
nú ati tucu bene la?

10 Nú chu ubiꞌya Jesuse lu ye bee
bene enu nucuaꞌa zeꞌe nu uninu lu
niyu zeꞌe:
―Ulí yalu.
Che uriꞌi niyu zeꞌe scua nu uyecaꞌ

yaalla. 11 Pero nuꞌ bee bene enu
nucuaꞌa zeꞌe, chiquiꞌ ulee beei nu
uquixie beei unibeei lu saꞌ beei nú xa
riꞌi condra beei Jesuse.

Chenu ucañi Jesuse chiꞌchiucu bee
apóstolꞌnu

(Mt. 10:1-4; Mr. 3:13-19)
12 Bee bichia zeꞌe uya Jesuse dañi

nu unacuꞌnu lu Diose, nu diquillu
rulaꞌunacuꞌnu luDiose zeꞌe. 13Chenu
uyeꞌe lu yuuubixianu ye bee beneꞌnu
nu ucañinu chiꞌchiucu beella, nu
uhua leenu liꞌibeella apóstoles. 14Bee
benequieꞌ neca enu ucañinu:
Simón enu leꞌca uhualeenu Pedro,
Andrés bichi Simón,
Jacobo,
Juan,
Felipe,

Bartolomé,
15Mateo,
Tomás,
Jacobo llianaꞌ bene enu lee Alfeo;
Simón enu ullutse leta tucu partido
nu lee cananista;

16 Judas bichi Jacobo;
nu cuna Judas Iscariote, enu udeteꞌ
cuenda Jesuse.
Chenu uzeteꞌ Jesuse huaxi bee bene

cuna nú uriyecanu bee bene
(Mt. 4:23-25)

17 Chequie ulaca Jesuse dañi zeꞌe
cuna bee apóstolꞌnu nu ucuaꞌaxe
beella lu tucu lichi cuna huaxi
bee bene enu nzequie liꞌinu; cuna
huaxilá bee bene enu nzeꞌta diqui
bee luhuare lu iliu Judea, cuna bee
bene Jerusalén cuna bee bene enu
nzeꞌta ruꞌu inzatuꞌ eyeche Tiro cuna
Sidón. Ubeꞌta bee benequieꞌ para
nú ubeneꞌ beei lunú rni Jesuse cuna
nú uriꞌiyecanu liꞌibeei lubee elichia
nú seca beei. 18 Leꞌca uriꞌiyecanu
bee bene enu nchiñi bee benechiquiꞌ
arquiꞌ. 19 Ye bee bene zeꞌe niarquiꞌ
beei tiꞌya beei Jesuse, xne rriꞌiyecanu
ye beei cuna poder nú rluꞌcunu.

Lunú riꞌi nú ñia nzu arquiꞌ bene nu
lunú riꞌi nú nehuana nzu arquiꞌ bene

(Mt. 5:1-12)
20 Che ubiꞌya Jesuse lubee beneꞌnu

nu uninu lubeella:
―Ñia nza lu cuendaꞌhua liꞌihua

enu neca bene elitsi, xne rialahua
elurnibiyaꞌ Diose.

21 ’Ñia nza lu cuendaꞌhua liꞌihua
enu rliaꞌnaꞌ nee, xne riña bichia
nú aca neelaꞌhua, nu ñia nza lu
cuendaꞌhua liꞌihua enu runaꞌ nee,
xne riña bichia nú llilaꞌ arquiꞌhua.

22 ’Ñia nza lu cuendaꞌhua chenu
rana arquiꞌ bee bene liꞌihua, cuna
chenu rtiliacaꞌ bee bene liꞌihua cuna
chenu rquiexuu bee bene liꞌihua,
cuna chenu rluachú bee bene liꞌihua
xi neca beenú lecaxi zibiꞌ equie nú
nzeli arquiꞌhua liꞌá Bene enu uxeꞌla
Diose. 23 Chiquiꞌ ñia utsu arquiꞌhua
chenu rriꞌinu bee bene liꞌihua scua,
xne liꞌihua luꞌcuhua tucu premio
nú llene neca liñibe, xne leꞌca scua

uriꞌinú bee beneꞌ bee benecuaꞌ bee
profetaꞌ Diose.

24 ’Pero cueꞌhuabeebenexene, xne
uluꞌculahua nú ñia utsu arquiꞌhua.

25 ’Cueꞌhua bee bene enu neelaꞌ
nee, xne enta nú liaꞌnaꞌhua. Cueꞌhua
bee enu xiꞌchi nee, xne enta nú
unaꞌhua nu nehuana tsu arquiꞌhua.

26 ’Nu cueꞌhua bee bene enu riuꞌ ar-
quiꞌnúsucuꞌayabeebene liꞌihua, xne
leꞌca scua uzucuꞌ aya bee beneꞌahua
huaꞌtu bee profeta enu né ni tucu nú
neli neca.

Rquiꞌña nú zeca bee bene bene enu
rlee lulla

(Mt. 5:38-48; 7:12)
27 ’Pero liꞌihua enu rieneꞌ lunú

rnia, nia luhua: Uzecahua bee bene
enu rlee luhua, nu uriꞌi nzeꞌcahua
lubee bene enu rana arquiꞌ liꞌihua,
28 uniꞌhua nú cha nzeꞌca lu cuendaꞌ
bee bene enu riꞌña nú zecahua, nu
unaꞌcuhua lu Diose equie cuendaꞌ
bee bene enu rquiexuu liꞌihua.
29Tununuꞌ enuduꞌ tucue lulu, udeꞌteꞌ
stucu chú lulu duꞌlla stucue, nu
tunu nuꞌ enu raxi chamarraꞌlu leꞌca
utsanaꞌ nú uyaꞌlla cuna lliacaꞌlu.
30 Titse enu rnacuꞌ xi rnacuꞌ lulu
udeꞌteꞌ nucuaꞌ lulla, nu enu raxi
steneꞌlu la nacuꞌ quiyalue. 31Uriꞌihua
lubee bene tucu nú niarquiꞌhua nú
riꞌi beei luhua.

32 ’Tunu secatsiahua bee bene enu
seca liꞌihua, lecaxi sibiꞌ nucuaꞌ, xne
hasta bee bene enu necha neca rriꞌi
scua. 33 Nu tunu rriꞌi nzeꞌcatsiahua
lubee bene enu rriꞌi nzeꞌca luhua,
lecaxi sibiꞌnucuaꞌxnehasta beebene
enu necha neca rriꞌi scua. 34 Tunu
sanaꞌtsiahua dimi lubee bene enu
nzu arquiꞌhua nú ixiuca dimiꞌhua
lecaxi zibiꞌ nucuaꞌ. Xne hasta bee
bene enu necha neca sanaꞌ beei dimi
lubee bene enu nzu arquiꞌbeei nú ix-
iuca dimiꞌ beei. 35Pero liꞌihua rquiꞌña
nú zecahua bee bene enu rlee luhua,
nu riꞌi nzeꞌcahua lubeei. Tsanaꞌhua
nú rnacuꞌ beei nu la tsuquiehua nú
liquiꞌ beei xi liquiꞌ beei luhua equie
bee nucuaꞌ. Scuamáse huaxi eluxene
nú atiꞌhua liñibe nu leꞌca scua acahua
lliꞌñi Diose liñibe, xne liꞌinu leꞌca rriꞌi
nzeꞌcanu lubee bene enu niꞌ lleꞌna la
deteꞌ cheꞌtsa lunu, cuna lubee bene
enu necha neca. 36Uhuaꞌa arquiꞌhua

bee bene tucu nú ruaꞌa arquiꞌ Diose
Pa liñibe liꞌihua.

La yala nú zeꞌta bee bene saꞌlla
(Mt. 7:1-5)

37 ’La zeꞌtahua nu la taꞌquiyahua
beebene eluquichiaꞌparanú la riꞌinu
bee bene liꞌihua scua. Uriꞌihua per-
dona bee bene para nú leꞌca riꞌi Diose
perdona liꞌihua. 38 Udeꞌteꞌhua lubee
bene lunú secalaꞌchaꞌ beei, nu Diose
liquiꞌnu luhua lunú secalaꞌchaꞌhua.
Liꞌinu másela liquiꞌnu luhua lunú
deteꞌhua. Xne liꞌinu liquiꞌnu luhua
tucu nú deteꞌhua lubee bene.

39Leꞌca uni Jesuse lubeella:
―Liꞌihua nediyaꞌhua nú tucu bene

enu niquieꞌlu leca modo nú chenala
stucu bene enu leꞌca niquieꞌlu, xne
rucu beella nuꞌmodo nú zanaꞌ beella
tucu ichiu. 40 Niꞌ tucu enu seteꞌ
la acalla másela tucu nú reca ulax-
cuelaꞌlla, tunu riquiꞌlla laꞌxulla lunú
seteꞌlla, che acalla tucu nú reca ulax-
cuelaꞌlla.

41 ’La zeꞌtalu bee bene bee falta
nú lleꞌnatsia nú rriꞌi beei, mejora
uyanutsia arquiꞌ bee falta llene nú
rriꞌilu. 42 Nu tunu llenelá neca bee
falta nú rriꞌilu, ¿xamodo nilu lu bene
nú la neca nzeꞌca nú rriꞌibeei? ¡Bene
enu niquichiaꞌ! Rluti uriꞌi lunú riala
nú riꞌilu, che nuꞌ modo nilu lu bene
nú la neca nzeꞌca nú rriꞌibeei.

Equie cuendaꞌ ndixi nú rayu lu aca
esquie nuꞌlu bene xi acae

(Mt. 7:17-20; 12:33-35)
43 ’Leca aca nzeꞌca nú ayu ndixi nú

la zibiꞌ lu, leꞌca leca aca nú la zibiꞌ
nú ayu ndixi nzeꞌca lu. 44 Cada aca
nuꞌlu bee bene ndixi nú rayu lue. La
ayu higo lu aca eche, leꞌca la ayu
uva lubee huañi dañi. 45Bene nzeꞌca
rni bee bedichiaꞌ nzeꞌca, xne nucuaꞌ
neca nú nuꞌ arquiꞌlla, nu bene enu
necha neca rnilla bee bedichiaꞌ nú
necha neca. Xne nucuaꞌ neca nú nuꞌ
arquiꞌlla. Xne hasta liñi arquiꞌ bene
xiuꞌu nú rnilla.

Ejempluꞌ chiucu simiendo
(Mt. 7:24-27)

46 ’¿Xinu rnihua lua, “Detá, Detá”
nu la riꞌihua tucu nú rnia? 47 Nia
luhua xa neca bene enu nzeꞌta lua,

nú rieneꞌlla lunú rnia, nu sucuꞌlla
stichiaꞌa: 48 Liꞌilla necalla xi neca
tucu bene enu urecheꞌe tucu niꞌi.
Rluti udaꞌñilla aquié lu yuu hasta nú
uriñalla elu nuꞌ quiee, che uquix-
iella uricuꞌlla simiendu lu quiee zeꞌe.
Chenu ulaca huaxi inza mase uyuꞌe
tsuꞌ niꞌi zeꞌe, pero niꞌ temeꞌ lá cuñi
niꞌi zeꞌe, xne nchiucuꞌ simienduꞌe lu
quiee. 49 Pero bene enu rieneꞌ lunú
rnia nu la zucuꞌlla stichiaꞌa, liꞌilla
necalla xi neca tucu bene enu rrecheꞌ
tucu niꞌi nu la recheꞌlla simienduꞌe.
Chequie chenu ulaca huaxi inza nu
uyuꞌe tsuꞌniꞌi zeꞌe, hora zeꞌe uluquiee
nu lecaꞌmodo nú acacheꞌ zecae.

7
Chenu uriꞌiyeca Jesuse mosoꞌ

capitán romano
(Mt. 8:5-13)

1 Chenu ulaxu nú uni Jesuse lubee
bene, chú nzanu eyeche Capernaum.
2 Zeꞌe uhuañi tucu capitán romano,
nuuluꞌculla tucumosoꞌlla enuchiquiꞌ
secalla, nu riti mosoꞌ quieꞌ, nu
stemeꞌtsia rriꞌi nú atii. 3 Chenu
ubeneꞌ capitán zeꞌe lu cuendaꞌ Jesuse,
uxeꞌlalla chiucu chuna bene uxu enu
neca equie lubee bene Israel, para nú
chábeella nu ziquiee beella lu Jesuse
nú chanu riꞌiyecanu mosoꞌ capitán
zeꞌe. 4 Uya bee benequieꞌ elu nzu
Jesuse nu chiquiꞌ uziquiee beella
lunu nú uni beella lunu:
―Riala nú riꞌilu elietsa lu Capitán

quieꞌ. 5 Xne secalla bee bene Israel,
nu leꞌca uriꞌilla elietsa nú ungacheꞌ
induaꞌahua.

6 Chequie nza Jesuse cuna
liꞌibeella, pero chenu nze riña beella
axu niꞌi capitán zeꞌe, uxeꞌlalla chiucu
chuna bene enu rquieteꞌlla para nú
ni beella lu Jesuse:
―Detá, Jesuse mase la riñalu hasta

ruꞌu nia xne la neca equiea para nú
chuꞌulu nia. 7 Enzeꞌe lá niarquia
nú achelaꞌna liꞌilu, pero unibiyaꞌtsia
hasta elu nzulu para nú yecaꞌmosoa.
8 Xne leꞌca sucua stichiaꞌ bee bene
enu rnibiyaꞌ lua, nu leꞌca sucuꞌ bee
sondadua stichiaꞌa. Chenu nia lu tu-
cui nú chai chu nzai, nu chenu nia lu
stucui nú yeꞌtai chu nzetai, nu chenu

nia lu mosoa nú xi riꞌilla chu rriꞌilla
lunú nia lulla.

9 Chenu ubeneꞌ Jesuse nucuaꞌ,
chiquiꞌ uyanu arquiꞌnu stichiaꞌ
capitán zeꞌe, nu ubiꞌyanu lubee bene
enu nzequie liꞌinu nu uninu lubeei:
―Nia luhua nú niꞌ eyeche Israel

lascaꞌ llelá tucu bene enu nzeli arquiꞌ
tucu nú nzeli arquiꞌ benequieꞌ.

10 Chequie chenu ubenchilaꞌ bee
bene enu uxeꞌla capitán zeꞌe niꞌilla,
ulañiꞌ beella nú uyecaꞌlaꞌmosoꞌlla.

Uriꞌi Jesuse nú uhuañi zeca llianaꞌ
tucu unaꞌa enu unguti niyuꞌ

11 Cheela chu nza Jesuse cuna bee
beneꞌnu cuna huaxilá bee bene tucu
eyeche nú lee Naín. 12Chenu uriñanu
axu ruꞌu eyeche zeꞌe, ulañiꞌnu nú nze
cachiꞌbeebene tucubenenguti. Neca
bene nguti quieꞌ llianaꞌ tucu unaꞌa
enu unguti niyuꞌ, nu tucu liꞌitsialla
necalla llianaꞌ unaꞌa zeꞌe. Nu huaxi
bee bene eyeche zeꞌe nzenulla nze
cachiꞌ beella llianaꞌlla. 13 Chenu
ulañiꞌ Jesuse unaꞌa cuaꞌ, uhuaꞌa ar-
quiꞌnu liꞌilla nu uninu lulla:
―La unaꞌlu.
14 Chequie uyabica Jesuse, nu

utiꞌnu yanu tsuꞌ camiyaꞌ bene nguti
zeꞌe nu chu ucuaꞌaxe bee bene enu
nuyaꞌ liꞌilla. Nu uni Jesuse lu bene
nguti zeꞌe:
―Niyu eꞌneꞌ, liꞌá nia lulu: ¡Uzetee!
15 Nu chu uzuculí bene nguti zeꞌe

nu uquixiei nú rdichiaꞌi. Nu chu
udeteꞌ cuenda Jesuse liꞌi lu naꞌi.
16 Chenu ulañiꞌ bee bene zeꞌe nucuaꞌ,
ye beei ulliqui beei nu uquixie beei
unibeei bedichiaꞌ nzeꞌca lu Diose, nú
unibeei:
―Tucu profeta enu chiquiꞌ reca

uriña luaꞌahua.
Leꞌca unibeei:
―Uriñala Diose para nú riꞌinu eli-

etsa lubee beneꞌnu.
17 Diqui lu iliu Judea, cuna ye bee

eyeche enza zeꞌe ungabiyaꞌ bee bene
lunú uriꞌi Jesuse.

Uxeꞌla Juan Bautista chiucu bee
beneꞌlla lu Jesuse

(Mt. 11:2-19)
18 Ungabiyaꞌ Juan ye beenú unga

scua, xne udixiuleꞌe bee bene enu

nzequie liꞌilla nucuaꞌ lulla. Chequie
ubixia Juan chiucu bee beneꞌlla, 19nu
uxeꞌlalla liꞌibeei nú nedichiaꞌ beei
lu Jesuse tunu liꞌinu necanu Cristo
enu nzu nú nzeꞌta, urre rquiꞌña nú
nzuquiee beella stucu enu rene.
20 Chequie bee bene enu uxeꞌla Juan
uya beei elu nzu Jesuse nu unibeei
lunu:
―Uxeꞌla Juan Bautista liꞌiru para

nú nidichiaꞌru lulu tunu liꞌilu necalu
Cristo enu nzu nú nzeꞌta, urre nel-
luaꞌaquieeru stucu enu rene.

21Hora zeꞌe uriꞌiyeca Jesuse huaxi
bee bene enu riti, nu uhuanu
benechiquiꞌ arquiꞌ bee bene, leꞌca
uriꞌiyecanu iꞌculu huaxi bee bene
enu niquieꞌlu. 22 Che uni Jesuse
lubeei:
―Uquiahua nu udixiuleꞌehua lu

Juan lunú ulañiꞌhua cuna lunú
ubeneꞌhua. Uniꞌhua lulla nú riꞌyala
bee bene enu niquieꞌlu, nu seela bee
bene enu necuxu, nu leꞌca uyecaꞌlaꞌ
bee bene enu seca elichia nú lee
lepra, nu rieneꞌla bee bene enu
nenguataꞌ, nu bee bene nguti uhuañi
zeca, nu bee bene elitsi rieneꞌlaꞌ beei
bedichiaꞌnzeꞌcaꞌDiose paranú tsilaꞌa
beei. 23 ¡Nu ñia nza lu cuendaꞌ bee
bene enu la tsanaꞌ arquiꞌ nú nzeli
arquiꞌ liꞌá!

24 Chenu nzia bee bene enu uxeꞌla
Juan, chu uquixie Jesuse nú uninu
lubee bene equie cuendaꞌ Juan, nu
uninu lubeei:
―¿Ti rriꞌihua beyaꞌ nú neca bene

enu uyabiꞌyahua lu dañi achi elu la
nucuaꞌa bee bene? ¿Nzelí arquiꞌhua
nú necalla xi neca tucu etaa nú rcuñi
bi la? 25 Urre, ¿xa rnaa bene enu
uyabiꞌyahua? ¿Necalla tucu bene enu
nutu laquie fiñu la? Nediyaꞌhua nú
bee bene enu rutu laquie fiñu ne-
huañi nzeꞌca beella nu liñi bee niꞌi
nzeꞌca nucuaꞌa beella. 26 Enzeꞌe,
¿Ti uyabiꞌyahua che? ¿Tucu pro-
feta la? Pero nia luhua, nú liꞌihua
uyabiꞌyahua tucu bene enu másela
neca equie lunú neca tucu profeta.
27 Juan Bautista quieꞌ neca enu rni lu
ichiꞌ Stichiaꞌ Diose elu rni:

Xeꞌla tucu bene enu cha rluti lulu,
para nú tsúcheꞌlla inziu nú
riñalu.

28 Nia luhua nú lu ye bee bene iliu-
labe,

lá chiuꞌu niꞌ tucu bene enumáse neca
equie tucu nú neca equie Juan
Bautista,

pero añinzuca nú necane scua,
bene enu lleꞌnatsia neca equie

elurnibiyaꞌ Diose, liꞌilla másela
neca equiella luquela Juan.

29 Ye bee bene cuna bee enu rriꞌi
cubre equie bee impuesto chenu
ubeneꞌbeei lunú uni Juan, urinzalla
liꞌibeei, xne uriꞌibeei beyaꞌ nú rriꞌi
Diose tucu nú rialane, 30 pero bee
fariseo cuna bee ulaxcuela enu reca
leyꞌ Moises, né zela beella nú arinza
Juan liꞌibeella, nu scua uhuachu beei
lunú niarquiꞌ Diose riꞌinu liꞌibeei.
31Che unilá Jesuse lubeei:
―¿Xa nia luhua nú xa neca bee

bene enu nehuañi lu iliulabe quieꞌ
nee? ¿Ti neca tucu nú neca beei?
32 Nia luhua: Nú liꞌibeei neca beei
xi neca bee enduꞌ enu rita ruꞌu
iꞌya nu rixiali beei lu saꞌbeei nú
rnibeei: “Chenu ungularu chii para
nú yeꞌehua né yeꞌehua. Nu chenu
ungularu canción nú nehuana se
né unaꞌhua.” 33 Scua necahua, xne
ubeꞌta JuanBautistanu liꞌilla laaculla
pá, nú la huaꞌlla biñu, nu rnihua nú
nchiñi benechiquiꞌ arquiꞌlla. 34 Nee
quie uriña liꞌá Bene enu uxeꞌla Diose,
nú racua pá nu rueꞌa biñu, nu rnihua
nú racu xetaꞌa nu riuꞌ arquia ruaꞌa
biñu nu rquietea bee bene enu rriꞌi
dula cuna bee bene enu rriꞌi cubre
equie bee impuesto. 35 Pero ye
bee enu rriꞌi beyaꞌ, liꞌibeella nediyaꞌ
beella núnecanzeꞌca lunú rriꞌi Diose.

Chenu uya Jesuse niꞌi Simón enu
neca tucu fariseo

36 Tucu bee fariseo uzeneꞌ Jesuse
nú chanu para nú acununu liꞌilla
niꞌlla, che uya Jesuse niꞌlla nu uzu-
cunu lu mexa, 37 chequie tucu unaꞌa
huexe enu nzucu eyeche zeꞌe, chenu
ubeneꞌnchu nú nze tacuxe Jesuse
niꞌi fariseo zeꞌe, che unguyaꞌnchu
tucu frasco perfumenú chiquiꞌhuaxi

seca. 38Nu runaꞌnchu uzucunchu lu
Jesuse, nuuquienchucuchiuꞌnucuna
inza nú runaꞌnchu. Nu ucuiꞌchinchu
cuchiuꞌnu cuna ichia equienchu,
nu chu utsuluruꞌnchu cuchiuꞌnu nu
uduꞌnchu perfumee. 39 Chenu ulañiꞌ
fariseo zeꞌe nucuaꞌ, uriꞌi elliebacuꞌ:
“Tunu neli nú neca benequieꞌ tucu
profeta, riꞌilla beyaꞌ ti neca unaꞌa enu
rtiꞌya liꞌilla nu xa nehuañinchu, xne
necanchu tucu unaꞌa enu rriꞌi dula.”
40 Che uni Jesuse lu fariseo zeꞌe:
―Simón, nia tucu nú nia lulu.
Nu ucuaqui fariseo zeꞌe:
―Uniꞌi Maestro.
41Nu uni Jesuse lulla:
―Tucu bene utsanaꞌ dimi lu chi-

ucu bene, tucu lu nzeꞌe utsanaꞌlla
quiniento denario, nu lu stuculla ut-
sanaꞌlla cincuenta denario. 42 Pero
rucu bee benequieꞌ né riꞌi beei ana
aixiu beei dimi cuaꞌ lulla, che unilla
lubeei nú la ixiuaꞌ beei dimi cuaꞌ
lulla. Neequie uniꞌi, ¿Ta lu rucu bee
benecuaꞌmáse seca liꞌilla?

43Nu ucuaqui Simón:
―Pianu bene enu huaxilá neziꞌqui

lulla.
Nu uni Jesuse lulla:
―Scua necane.
44 Che ubiꞌya Jesuse lu unaꞌa zeꞌe,

nu uninu lu Simón:
―Biꞌyacuru unaꞌa quieꞌ chenu

uriña niꞌilu né liquiꞌlu inza para
nú quia cuchiuꞌa, pero unaꞌa quieꞌ
uquie cuchiuꞌa cuna inza nú un-
gunaꞌnchu nu ucuiꞌchinchue cuna
ichia equienchu. 45 Né tsuluruꞌulu
liꞌá, pero liꞌinchu desde nú uyuꞌa
caꞌa la tsuxenchu nú suluruꞌunchu
cuchiuꞌa. 46Néduꞌlu perfumeequiea,
pero liꞌinchu uduꞌnchu perfume
cuchiuꞌa. 47 Enzeꞌe nia lulu, equie
nú chiquiꞌ seca unaꞌa quieꞌ liꞌá, neca
perdonala ye stulanchu. Pero bene
enu siꞌ nú la luꞌcu huaxi dula, bene
zeꞌe lleꞌnatsia secalla liꞌá.

48Nu chu uninu lu unaꞌa zeꞌe:
―Uriꞌilá perdona bee stulalu nee.
49 Chequie bee bene enu nucuaꞌa

cuna liꞌinu zeꞌe, uquixie beei nú uni-
dichiaꞌ beei lu saꞌbeei:
―¿Ti neca benequieꞌ, nú hasta bee

dula rriꞌilla perdona?
50Pero uni Jesuse lu unaꞌa zeꞌe:

―Neca perdona bee stulalu, xne
uchili arquiꞌlu liꞌá, uquia nzeꞌca nee.

8
Bee unaꞌa enu uriꞌi elietsa lu Jesuse

1 Lulá bee nucuaꞌ, uya Jesuse
lu huaxi bee eyeche llene cuna
lubee eyeche llaꞌna, uzeteꞌnu nu
udixiuleꞌenu xa neca lunú rnibiyaꞌ
Diose. Nu uyanunu ye chiꞌchiucu bee
beneꞌnu. 2 Leꞌca chiucu chuna bee
unaꞌa enu uhuanu bee benechiquiꞌ
arquiꞌ cuna bee enu uriꞌiyecanu bee
elichianúsecabeenchu, uyabeenchu
cuna liꞌinu. Leta bee unaꞌa cuaꞌ
nchiñi María enu leꞌca lee Mag-
dalena, liꞌinchu necanchu enu
uhuanu achi benechiquiꞌ arquiꞌ.
3 Leꞌca uya Juana, unaꞌa bene enu
lee Chuza, nu Chuza quieꞌ unga enu
uriꞌiucu steneꞌ arre Herodes, leꞌca
uya Susana cuna huaxilá bee unaꞌa
enu uriꞌi elietsa lunu cuna xitse lunú
rluꞌcu beenchu.

Uni Jesuse ejempluꞌ tucu bene enu
nzetuꞌ nii

(Mt. 13:1-9; Mr. 4:1-9)
4Huaxi bee bene uchiuꞌu bee eye-

che nu uyabiꞌya beei Jesuse. Nu
chenu uyetesaꞌ huaxi bee bene lunu,
che uninu tucu ejemplu lubeella:

5 ―Tucu bichia uchiuꞌu tucu niyu
nze tuꞌ nii lu yuꞌlla. Chenu rduꞌlla
nii lu yuꞌlla, uzanaꞌ lleꞌna ebichi
inziu nu utaꞌ bee bene equiee, nu
chu udacu bee iñii. 6 Lleꞌna ebichi
uzanaꞌ leta quiee, chenu uliñi bee
ebichi zeꞌe ubichi bee xne la nuꞌ ucu
luyuu zeꞌe. 7Lleꞌna ebichi zeꞌe uzanaꞌ
leta bee eche, nu equie nú tucutse
uliñi bee uriꞌi bee huañi eche ana lu
ebichi zeꞌe. 8 Lleꞌna ebichi uzanaꞌ
lu yuu nzeꞌca, chenu uruꞌcu ebichi
quieꞌ, chiquiꞌ unguyuꞌe, hasta tucu
ayuꞌu ebichi unguyuꞌ lu cada tucuae.
Chenu uni Jesuse scua, che chiquiꞌ
juerte uninu lubeei:
―¡Tatse bene enu niarquiꞌ nú yeneꞌ

lunú rnia, quieꞌ diaca nzeꞌe!
Udixiuleꞌe Jesuse xinu uninu bee

ejemplu
(Mt. 13:10-17;Mr. 4:10-12)

9 Chequie unidichiaꞌ bee beneꞌ Je-
suse lunu, xi rni ejemplu nú uninu.
10Nu uninu lubeella:
―Diose uliquiꞌla nú rriꞌihua beyaꞌ

nú aꞌchi neca lunú rnibiyaꞌnu. Pero
lu beela bee bene puro tsia bee ejem-
plu rnia lubeei, xne mase riꞌya beei,
pero neca xi neca nú la lañiꞌ beei, nu
mase rieneꞌbeei pero la riꞌi beei beyaꞌ
nucuaꞌ.

Chenu udixiuleꞌe Jesuse xa neca
ejemplu nú uninu

(Mt. 13:18-23;Mr. 4:13-20)
11 ’Ninguieꞌ neca nú rni ejemplu

cuaꞌ: Ebichi zeꞌe neca xi neca Stichiaꞌ
Diose. 12 Nu ebichi nú uzanaꞌ inziu
neca xi neca bee bene enu rieneꞌ
Stichiaꞌ Diose, pero chu nzeꞌta taxi
bezeꞌlu StichiaꞌDiose arquiꞌbeei para
nú la chili arquiꞌbeei Stichiaꞌ Diose,
nu la tsilaꞌa beei. 13 Ebichi nú uzanaꞌ
leta bee quiee neca xi neca bee bene
enu rieneꞌ Stichiaꞌ Diose cuna nú ñia
riucu arquiꞌbeeii, pero la tsutaꞌ ar-
quiꞌbeei lue. Nzelí arquiꞌbeei Stichiaꞌ
Diose lleꞌna tiembu, pero chenu xitse
rriꞌchia bee bene liꞌibeei rtuꞌ beei nu
chu sanaꞌ arquiꞌ beei Stichiaꞌ Diose.
14 Ebichi nú uzanaꞌ leta huañi eche
neca xi neca bee bene enu rieneꞌ
Stichiaꞌ Diose, pero lleꞌnaa lleꞌnaa
sanaꞌ arquiꞌbeei stichiaꞌnu, xne máse
nzenu arquiꞌbeei bee eluxene cuna
beenú nuꞌ lu iliulabe, scua la riꞌi
beei tucu nú niarquiꞌ Diose nú riꞌi
beei. 15 Pero ebichi nú uzanaꞌ lu
yuu nzeꞌca neca xi neca bee bene
enurieneꞌStichiaꞌDiose, nunzequiee
beella tucu nú rialane nu nzutaꞌ ar-
quiꞌbeella lue, nu equie nú nzutaꞌ ar-
quiꞌ beella scua, rriꞌi beella tucu nú
niarquiꞌ Diose.

Udixiuleꞌe Jesuse ejempluꞌ quinqué
(Mr. 4:21-25)

16 ’Lecati quieꞌe quii tucu quinqué
nu tsacuꞌlla equiee urre tsullae liñi
luna, rquiꞌña nú quie quii nu zucune
elu aya para nú duꞌllieꞌe lu ye bee
bene enu chuꞌu zeꞌe. 17 Leꞌca scua,
niꞌ tucu beenú aꞌchi neca la yaꞌna
nucuaꞌ scuatsia, riña nú acachee ye
bee nucuaꞌ, nu niꞌ tucu beenú neca



San Lucas 8:18 99 San Lucas 8:35

aꞌchiꞌ la yaꞌna nucuaꞌ scuatsia riñanú
acabiyaꞌ ye bee nucuaꞌ.

18 ’Enzeꞌe uquieꞌe diacahua, xne
bee bene enu nzeli arquiꞌ Diose tucu
nú rialane, cada bichia máse nzutaꞌ
arquiꞌbeei lu stichiaꞌnu, pero bee
bene enu la chili arquiꞌ StichiaꞌDiose
tucu nú rialane, riña bichia nú la
chiliaꞌ arquiꞌbeei liꞌinu.

Uni Jesuse nú ti neca xi neca naꞌnu
cuna bichinu cuna zananu

(Mt. 12:46-50;Mr. 3:31-35)
19 Chenu uya naꞌ Jesuse cuna bee

bichinu elu nzunu, nu né aca ariña
beella hasta elu nzunu, xne nucuaꞌa
huaxi bee bene zeꞌe. 20 Che uya
tucubeneenuudixiuleꞌe lu Jesuse, nu
unilla lunu:
―Naꞌlu cuna bee bichilu nucuaꞌa

beella eliꞌyaꞌ, nú niarquiꞌ beella nú ni
beella lulu.

21Che uni Jesuse lubee bene zeꞌe:
―Bee bene enu sucuꞌ Stichiaꞌ

Diose nu rriꞌi tucu nú riuꞌ arquiꞌnu,
liꞌibeellanecabeellaxinecanaacuna
bee bichia.

Chenu uzucuꞌ bii cuna inzatuꞌ nú
uni Jesuse

(Mt. 8:23-27;Mr. 4:35-41)
22 Tucu bichia uyuꞌu Jesuse cuna

bee beneꞌnu liñi barco, nu uninu
lubeella:
―Chahua stucu chú inzatuꞌ quieꞌ.
Nu chu nzuebeella. 23 Diqui nú

nze dete beella lu inzatuꞌ, udaꞌtse Je-
suse, nu uquixie tucu bii juerte lu
inzatuꞌ zeꞌe. Che uquixie nú uyuꞌu
inza liñi barcoꞌ beella hasta nú nze
chatseꞌla barcoꞌ beella lu inzatuꞌ zeꞌe.
24 Chequie uya cuaꞌñi beella Jesuse,
nu unibeella lunu:
―¡Maestro! ¡Maestro! ¡Nze

chatseꞌahua lu inza quieꞌ!
Che chu uzetee Jesuse, nu

unibiyaꞌnu lu bii cuna lu inzatuꞌ nú
aca xeene, nu chu ungaxe ye bee
nucuaꞌ, nu unga chii. 25 Chequie uni
Jesuse lubee beneꞌnu:
―¿Cá nza nú nzeli arquiꞌhua liꞌá?
Pero liꞌibeella chiquiꞌ ulliqui

beella, nu uyanu arquiꞌbeella nu
uquixie beella unidichiaꞌ beella lu
saꞌbeella:

―¿Ti neca benecuaꞌ nú rnibiyaꞌlla
lu bii cuna lu inzatuꞌ nu sucuꞌ bee
nucuaꞌ stichiaꞌlla?

Chenu uhua Jesuse benechiquiꞌ ar-
quiꞌ tucu bene eyeche Gadara

(Mt. 8:28-34;Mr. 5:1-20)
26 Che uriña beella stucu chú in-

zatuꞌGalilea, lu iliu Gadara. 27Chenu
uchiuꞌu Jesuse liñi barco uyabica
tucubeneGadara lunu. Necala huaxi
tiembu nú nchiñi benechiquiꞌ arquiꞌ
benecuaꞌ, la utuaꞌi xucuinu la zucuaꞌi
niꞌi, enzetsiai leta bee eluhuaꞌ bee
bene nguti. 28 Chenu ulañiꞌi Jesuse,
utsu lliquii lunu nu urixialii nú uni:
―¿Xinu riꞌchialu liꞌá Jesuse Lliꞌñi

Diose liñibe? Zequiaa lulu nú la riꞌilu
nú nehuana zecaa.

29Uni benecuaꞌ scua xne rnibiyaꞌla
Jesuse lu benechiquiꞌ nú chiuꞌi ar-
quiꞌ bene zeꞌe. Huaxi bese unaꞌtse
benechiquiꞌ zeꞌe liꞌi, nu ullicaꞌcuu
bee bene cadena yai cuna cuchiuꞌi
para nú la chai niꞌ tucu bee luhuare,
pero uchiecuꞌi cadena zeꞌe, nu rlua
benechiquiꞌ zeꞌe liꞌi bee luhuare elu
lanucuaꞌabeebene. 30Cheunidichiaꞌ
Jesuse lu niyu zeꞌe:
―¿Ti leelu?
Nu ucuaquii:
―Legión lea.
Uni scuaxnehuaxibeebenechiquiꞌ

neca enu nchiñi arquiꞌi. 31 Nu uz-
iquiee bee benechiquiꞌ zeꞌe lu Jesuse,
nú la xeꞌlanu liꞌibeei ebila. 32Nu lunú
nucuaꞌa huaxi bee cuchi liñidañi zeꞌe
racu, che unacuꞌ bee benechiquiꞌ zeꞌe
lu Jesuse nú chuꞌu beeii arquiꞌ bee
cuchi zeꞌe, nu uzelanu. 33 Chequie
uchiuꞌu bee benechiquiꞌ arquiꞌ bene
zeꞌe nu uyuꞌu beei arquiꞌ bee cuchi,
nu uyecaxuꞌu beeí nu utsundiqui
beeí ruꞌu quieelaa nu uzanaꞌ beeí
hasta lu inzatuꞌnuuniꞌchi chii beeí lu
inza zeꞌe, nu unguti beeí.

34 Bee bene enu rriꞌiucu bee cuchi
zeꞌe chenu ulañiꞌ beei lunú unga
scua, uyecaxuꞌu beei nú nzetixiuleꞌe
beei lubee bene eyeche zeꞌe cuna
lubee bene enu nucuaꞌa dañi. 35 Che
uchiuꞌu bee bene zeꞌe nu uyabiꞌya
beei lunúungazeꞌe. Chenuuriñabeei
elu nzu Jesuse, ulañiꞌ beei bene enu

uchiuꞌu bee benechiquiꞌ arquiꞌ nú
nzucui tucu chú lu Jesuse, nu nutulai
xucui nu uyecaꞌlaꞌi lunú ulleꞌcai,
che chiquiꞌ ulliqui bee bene zeꞌe.
36Nu bee bene enu ulañiꞌ lunú unga
zeꞌe, udixiuleꞌe beei lunú xa uyecaꞌ
niyu enu ullutse bee benechiquiꞌ
arquiꞌ. 37 Enzeꞌe, ye bee bene lu iliu
Gadara uquixie beei nú uziquie beei
lu Jesuse para nú chiuꞌunu zeꞌe, xne
chiquiꞌ xiqui beei. Che uyuꞌu Jesuse
liñi barco nu chu nzanu. 38 Ante
nú chanu bene enu uchiuꞌu bee
benechiquiꞌ zeꞌe arquiꞌ, uzequiei lu
Jesuse nú chenui liꞌinu, pero uni
Jesuse nú yaꞌnai, nu uninu lui:

39―Ubenchilaꞌ niꞌilu, nu uquiatixi-
uleꞌe luye nú uriꞌi Diose lulu.
Che chu nzai nu udixiuleꞌi lu ye

bee bene eyeche zeꞌe lunú uriꞌiyeca
Jesuse liꞌi.

Chenu uriꞌiyeca Jesuse tucu unaꞌa
cuna enduꞌ bene enu lee Jairo

(Mt. 9:18-26;Mr. 5:21-43)
40 Chenu ubenchilaꞌ zeca Jesuse

stucu chú inzatuꞌ, chiquiꞌ ñia nzu
arquiꞌ bee bene uya chaꞌcalu beei
liꞌinu, xne ye beei nucuaꞌa quie
beei liꞌinu. 41 Chequie uriña tucu
bene enu lee Jairo lu Jesuse, neca
Jairo quieꞌ enu rnibiyaꞌ liñi induꞌ
bee bene Israel. Nu utsu lliquilla lu
Jesuse nu uziquieella lunu para nú
chanu niꞌlla, 42 xne rluꞌculla tucutsia
enduꞌlla, nu nzanchu chiꞌchiucu
lana, nu stemeꞌtsia rriꞌi nú atinchu.
Chenu nza Jesuse enza niꞌ Jairo
nzequie huaxi bee bene liꞌinu, hasta
nú utaꞌcu bee bene liꞌinu.

43Letabeebenezeꞌenza tucuunaꞌa
enu riti, nu necala chiꞌchiucu lana
nú rlaca rene liꞌilla, nu ulaꞌxulalla ye
bee steneꞌlla ungüitilla nú uyaxu bee
doctor, pero niꞌ tucu beei né riꞌiyeca
beei liꞌilla. 44Che uyabica unaꞌa quieꞌ
diꞌchi Jesuse nu utiꞌlla yalla ruꞌu xu-
cunu, hora zeꞌe utsuxe nú rlaca rene
liꞌilla.

45Nu unidichiaꞌ Jesuse lubee bene:
―¿Ti utiꞌya liꞌá?

Nu uni yebeei lunu nú né tiꞌya beei
liꞌinu, che uni Pedro cuna beelá bee
saꞌlla lunu:
―Maestro, huaxi bee bene rtaꞌcu

liaꞌahua nu chuquieꞌ churquie siꞌña
beei liaꞌahua, nu rnidichiaꞌscaꞌlu:
“¿Nú ti utiꞌya liꞌilu?”

46Pero uni Jesuse lubeella:
―Nuꞌ enuutiꞌya liꞌá, xneuriꞌábeyaꞌ

nú uriꞌiyeca tucu enu uriꞌiyeca cuna
nú recaa.

47 Chenu uriꞌi unaꞌa zeꞌe beyaꞌ nú
uriꞌinu beyaꞌ, che chu uyabicalla nu
recatseꞌtsella utsulliquilla lu Jesuse.
Nu uxucuꞌ dulalla luye bee bene xinu
utiꞌyalla ruꞌu xucunu, cuna nú xa
uyecaꞌlla. 48Che uni Jesuse lulla:
―Xinchiuꞌcua equie nú uchili ar-

quiꞌlu liꞌá enzeꞌe uyecaꞌlu. Uquiaꞌa
nzeꞌca nee.

49Rdichiaꞌnuscaꞌ Jesuse unaꞌa zeꞌe,
chenu uriña tucu bee beneꞌ Jairo nu
unilla lu Jairo:
―Ungutila enduꞌlu. La riꞌi xiaꞌlu lu

Maestro nee.
50Pero chenu ubeneꞌ Jesuse nucuaꞌ

uninu lu Jairo:
―La lliquilu, uchilitsia arquiꞌlu liꞌá

yecaꞌ enduꞌlu.
51 Chequie chenu uriña Jesuse niꞌi

Jairo, lá zelanu nú achuꞌununu beelá
bee bene, uyuꞌunutsianuPedro, cuna
Jacobo, cuna Juan cunapaꞌnchu cuna
naꞌnchu liñi niꞌi zeꞌe. 52 Ye bee bene
runaꞌ, nu nehuana nzu arquiꞌbeei
equie cuendaꞌnchu, pero uni Jesuse
lubeei:
―La unaꞌhua. Lá ati enduꞌ quieꞌ,

raꞌtsetsianchu.
53 Pero ulliꞌchinu beei liꞌinu, xne

nediyaꞌ beei nú ungutilanchu. 54Che
chu unaꞌtse Jesuse yanchu, nu juerte
uninu lunchu:
―¡Enduꞌ, uzetee!
55 Nu uhuañi zecanchu, nu hora

zeꞌe uzeteenchu nu unibiyaꞌ Je-
suse nú deteꞌ beella nú acunchu.
56 Chequie chiquiꞌ uyanu arquiꞌ
paꞌnchu cuna naꞌnchu nucuaꞌ. Pero
uni Jesuse lubeella nú la ixiuleꞌe
beella luniꞌ tucubeebene lunúungae
scua.



San Lucas 9:1 101 San Lucas 9:19

9
Uxeꞌla Jesuse chiꞌchiucu bee

beneꞌnu nzetixiuleꞌe xa neca lunú
rnibiyaꞌDiose

(Mt. 10:5-15;Mr. 6:7-13)
1 Uquieteꞌsaꞌ Jesuse chiꞌchiucu bee

beneꞌnu, nu udeteꞌnu poder lubeella
para nú hua beella ye clasiaꞌ bee
benechiquiꞌ arquiꞌ bee bene cuna
nú riꞌiyeca beella bee bene enu riti.
2 Uxeꞌlanu liꞌibeella para nú ixiuleꞌe
beella xa neca lunú rnibiyaꞌ Diose,
cuna nú riꞌiyeca beella bee bene enu
riti. 3Nu uninu lubeella:
―Lecaxi uyaꞌhuapara inziu, niꞌ xc-

ahua niꞌ biti, niꞌ pá nu acuhua, niꞌ
dimi, niꞌ xucuhua para nú cheꞌehua
la uyaꞌhua. 4 Tatse niꞌi bee bene elu
riñahua, uyaꞌnatsiahua niꞌi zeꞌe, hasta
nú chiuꞌuhua eyeche zeꞌe. 5Nu tunu
nuꞌ tucu eyeche elu la zela bene nú
yaꞌnahua niꞌlla, uchiuꞌuhua eyeche
zeꞌe nu riꞌquihua yuu beꞌchaꞌ nú nuꞌ
cuchiuꞌhua xi neca tucu seña nú lá
yucu arquiꞌbeei Stichiaꞌ Diose.

6 Chequie uchiuꞌu beella nu nzue-
beella cada tucua eyeche udixiuleꞌe
beella bedichiaꞌ nzeꞌcaꞌ Diose lubee
bene, nu uriꞌiyeca beella bee bene
enu riti.

Ulleꞌca Herodes nú uhuañi zeca
Juan Bautista

(Mt. 14:1-12;Mr. 6:14-29)
7 Chenu ubeneꞌ arre Herodes ye

bee milagro nú rriꞌi Jesuse, la riꞌilla
beyaꞌ ti necanu. Xne nuꞌ bee bene
enurninúuhuañi zeca JuanBautista.
8Nu nuꞌ bee bene rni nú profeta Elías
ulubeꞌlu. Nu nuꞌ bee bene rni nú
necanu tucu bee profeta huaꞌtu enu
uhuañi zeca. 9Pero uni Herodes:
―Liꞌá unibiyaꞌa nú uruꞌu lluca

equie Juan Bautista. ¿Ti benecuaꞌ nú
rienea nú rriꞌilla huaxi bee milagro
scua?
Nu chiquiꞌ niarquiꞌ Herodes nú

lañiꞌlla Jesuse.
Udeteꞌ Jesuse nú udacu ayuꞌ mili

bee bene
(Mt. 14:13-21; Mr. 6:30-44; Jn. 6:1-

14)

10Chenu ubenchilaꞌ bee apóstolꞌ Je-
suse, udixiuleꞌe beella lunu beenú
uriꞌi beella. Che unguyaꞌnu beella
tucu luhuare elu la nucuaꞌa bee bene
axu eyeche Betsaida. 11 Pero chenu
uriꞌi beebenebeyaꞌ, chunzequiebeei
liꞌinu. Nu uya chaꞌcalu Jesuse liꞌibeei
nu udixiuleꞌenu lubeei xa neca nú
rnibiyaꞌ Diose, nu uriꞌiyecanu bee
bene enu riti.

12 Chenu nze cheela, uyabica
chiꞌchiucu bee beneꞌ Jesuse lunu nu
uni beella lunu:
―Uniꞌ lubee benequieꞌ nú yue beei

para nú chetsulachi beei nu chélaꞌna
beei nú acu beei lubee eyeche axu
caꞌa, xne elu nelluaꞌahua caꞌa lecalí
xinuꞌ.

13Pero uni Jesuse lubeella:
―Liꞌihua udeꞌtehua nú acubeei.
Nu ucuaqui beella lunu:
―Rluꞌcutsiaru ayuꞌ pá cuna chiucu

bela. Mejora chatsiaꞌahua nú acu ye
bee benequieꞌ.

14Neca tucu ayuꞌmili bee niyu zeꞌe.
Pero uni Jesuse lubee beneꞌnu:
―Uniꞌhua lubeei nú cuaꞌa cin-

cuentaa cincuentaa beei cada tucu
luhuare.

15 Scua uriꞌi beella, nu chu ucuaꞌa
ye bee bene zeꞌe. 16 Chequie unaꞌtse
Jesuse ayuꞌ pá zeꞌe cuna chiucu bela
zeꞌe, nu ubiꞌyanu enza liñibe nu
udeteꞌnu cheꞌtsa lu Diose, nu uleꞌenu
bee pá zeꞌe cuna bee bela zeꞌe nu
udeteꞌnu nucuaꞌ lubee beneꞌnu para
nú ritsiꞌ beellae lubee bene zeꞌe. 17Ye
bee bene zeꞌe udacu beei hasta nú
ubelaꞌ beei. Chenu ulaxu nú udacu
beei, uquietesaꞌscaꞌ beella chiꞌchiucu
llumebeepedasobeepá leꞌecunabee
bela lunú uyaꞌna udacu beella.

Uni Pedro nú Jesuse neca Cristo
enu uxeꞌla Diose

(Mt. 16:13-19;Mr. 8:27-29)
18Tucu bichia chenu unacuꞌ liꞌitsia

Jesuse luDiose nzununubee beneꞌnu
zeꞌe. Che unidichiaꞌnu lubeella:
―¿Ti rni bee bene nú necaa?
19Nu ucuaqui beella lunu:
―Nuꞌ bee bene rni nú necalu Juan

Bautista. Nu leꞌca nuꞌ bee bene rni nú
necalu profeta Elías, nu leꞌca nuꞌ bee

bene rni nú necalu tucu bee profeta
huaꞌtu enu uhuañi zeca.

20Che uninu lubeella:
―¿Nu liꞌiquieehua ti rnihua nú

necaa?
Nu ucuaqui Pedro lunu:
―Liꞌilu necalu Cristo enu uxeꞌla

Diose.
Udixiuleꞌe Jesuse nú uti bee bene

liꞌinu
(Mt. 16:20-28;Mr. 8:30–9:1)

21 Pero uni Jesuse lubeella nú la
ixiuleꞌe beella nucuaꞌ lu niꞌ tucu bee
bene. 22Nu uninu lubeella:
―Liꞌá Bene enu uxeꞌla Diose

chiquiꞌ nehuana zecaa, nu lee bee
usticiaꞌ bee bene Israel lua, cuna bee
uleꞌya enu rnibiyaꞌ lubeeuleꞌya, cuna
bee ulaxcuela enu reca leyꞌ Moisés,
uti beei liꞌá, pero bichia rriuna huañi
zecaa stucu bese.

23Che uninu lu ye bee bene:
―Tunu nuꞌ bee bene enu niarquiꞌ

nú aca benea, la yala nú riꞌitsialla
tucu nú necatsia elliebacuꞌlla. Nu
ye bichia riquiꞌlla lubee nú xi ze-
calla equie nú necalla benea, nu chu
yeꞌta quieella liꞌá. 24 Xne bee bene
enu másela niarquiꞌ huañi lu iliu-
labe quieꞌ enta bichia nú laxu nu-
cuaꞌ. Pero bene enu ati equie nú
necalla benea, luꞌculla elunehuañi lu
Diose. 25Lecaxi zibiꞌ nú riꞌi bene ana
ye beenú nuꞌ lu iliulabe, tunu leꞌca
liꞌitsialla nze nitilulla liꞌilla. 26 Tunu
nuꞌ bene enu tuꞌ liꞌá cuna stichiaꞌa,
leꞌca liꞌá Bene enu uxeꞌla Diose tua
liꞌilla chenunzelanúnecaaarre cuna
lunú rnibiyaꞌ paa cuna lunú rnibiyaꞌ
bee ángeleꞌnu. 27 Ixiuleꞌa luhua nu
nuꞌ bee bene enu nucuaꞌa caꞌa lá
atiscaꞌ, hasta nú lañiꞌ beei xa neca
lunú rnibiyaꞌ Diose.

Ulubeꞌ Jesuse ellieꞌe nú rluꞌcunu lu
chuna beneꞌnu

(Mt. 17:1-8; Mr. 9:2-8)
28Chenu udete xi neca tucu xmana

nú uni Jesuse bee bedichiaꞌ cuaꞌ,
uyanu equie tucu dañi unacuꞌnu lu
Diose, nu unguyaꞌnu Pedro, cuna
Jacobo, cuna Juan. 29 Pero diqui
nú rnacuꞌ Jesuse lu Diose ucheꞌe xa
rnaa lunu, nu chiquiꞌ unga niquichiu
xucunu nu tuꞌna rulu siquiꞌi. 30 Nu

ulubeꞌlu chiucu niyu enu rdichiaꞌnu
liꞌinu zeꞌe. Bee bene zeꞌe neca Moisés
cuna Elías. 31 Nu chiquiꞌ rulu siquiꞌ
beella nu rdichiaꞌnu beella Jesuse
equie nú atinu nu nehuana zecanu
eyeche Jerusalén. 32 Añinzuca nú
chiquiꞌ riuꞌu calaꞌ lu Pedro cuna
lubee saꞌlla, pero né aꞌtse beella, nu
ulañiꞌ beella nú rulu siquiꞌ Jesuse
cuna rucu bene enu nzununu zeꞌe.
33 Chenu lecaꞌ rucu benecuaꞌ elu nzu
Jesuse, uni Pedro lunu:
―Maestro, ¡neca nzeꞌca nú nel-

luaꞌahua caꞌaparanú recheꞌru chuna
ranchu, tucue para liꞌilu nu stucue
paraMoisés, nu stucue para Elías!
Pero la riꞌi Pedro beyaꞌ xinu rnilla

scua. 34 Diqui nú rnilla scua, ulaca
tucu xcabe nú utsacuꞌ equie beella,
nu ulliqui beella chenu nchiñi beella
liñi xcabe zeꞌe. 35 Nu liñi xcabe zeꞌe
uyene tucu chii enu uni:
―Benequieꞌ neca Lliꞌñia enu

chiquiꞌ seꞌca, uzuꞌcuꞌhua stichiaꞌnu.
36Chenuulaxunúubeneꞌbeella chi

enuuni zeꞌe, ulañiꞌbeella nú stucu liꞌi
Jesuse nzunu zeꞌe nu né nilí beella.
Bee bichia zeꞌe niꞌ tucu leca tilu udix-
iuleꞌe beella lunú ulañiꞌ beella.

Chenu uhua Jesuse benechiquiꞌ ar-
quiꞌ tucu enduꞌ

(Mt. 17:14-21;Mr. 9:14-29)
37Chenu uyeꞌe lu yuu stucu bichia,

núulaca beella equie dañi zeꞌe, huaxi
beebeneuchiuꞌuuyachaꞌcalu Jesuse.
38 Chequie tucu bene enu nzeꞌta leta
bee bene zeꞌe urixialii nú uni:
―Maestro, ubiꞌyacuru endua,

tucutsia liꞌi necai endua. 39Nu nchiñi
benechiquiꞌ arquiꞌi nu rriꞌi nzeꞌe
nú rixialii, nu secai ichia ziña nu
xiuꞌu lliña ruꞌi, rtiꞌqui benechiquiꞌ
cuaꞌ liꞌi nu la tsanaꞌ nucuaꞌ liꞌi.
40 Uzequieelá lubee beneꞌlu nú hua
beella benechiquiꞌ cuaꞌ arquiꞌ endua,
pero lá aca beella.

41Nu ucuaqui Jesuse nú uninu:
―¡Cueꞌhua bee bene enu rluꞌcu

dula nú la chili arquiꞌhua liꞌá! ¿Se
xala tiembu rquiꞌñanú tsunua liꞌihua
nu xa riquilá liꞌihua? Uteyuu enduꞌlu
caꞌa.

42 Pero chenu nzebica enduꞌ zeꞌe
lu Jesuse, utsiꞌqui benechiquiꞌ liꞌi
lu yuu nu ulleꞌca zecai ichia ziña
stucu bese, pero unibiyaꞌ Jesuse lu
benechiquiꞌ nú chiuꞌi arquiꞌ enduꞌ
zeꞌe nu uriꞌiyecanu liꞌi, che udeteꞌ
cuendanu liꞌi lu paꞌi. 43 Ye bee bene
enu nucuaꞌa zeꞌe chiquiꞌ uyanu ar-
quiꞌbeei chenu ulañiꞌ beei lunú llene
neca nú reca Diose.

Udixiuleꞌe Jesuse bese rrucu nú uti
bee bene liꞌinu

(Mt. 17:22-23;Mr. 9:30-32)
Diqui nú nzenu arquiꞌbeei lunú

rriꞌi Jesuse, uninu lubee beneꞌnu:
44 ―Uquieꞌe nzeꞌca diacahua lunú

nia luhua nu la zañiꞌhua nucuaꞌ. Liꞌá
Bene enu uxeꞌla Diose deteꞌ cuenda
bee bene liꞌá lubee bene enu rnibiyaꞌ.

45 Pero lá riꞌi bee beneꞌnu beyaꞌ
lunú rninu, xne lascaꞌ deteꞌnu nú
rriꞌi beella beyaꞌ, nu leꞌca xiqui beella
nedichiaꞌ beella lu Jesuse xi rni lunú
uninu.

Timase neca equie
(Mt. 18:1-5; Mr. 9:33-37)

46Chequie uquixie bee beneꞌnu nú
rni beella lusaꞌbeella nú tá beella
neca enu máse neca equie. 47 Pero
uriꞌi Jesuse beyaꞌ lunú xa rriꞌi beella
elliebacuꞌ nu unaꞌtsenu tucu enduꞌ
utsunu elu nzunu, 48 nu uninu
lubeella:
―Tatse bene enu riꞌi elietsa lu

enduꞌ quieꞌ equie cuendaꞌ liꞌá, neca
xi neca nú rriꞌi nzeꞌe elietsa lua, nu
tatse bee bene enu rriꞌi caso liꞌá, leꞌca
rriꞌi caso nzeꞌe bene enu uxeꞌla liꞌá.
Enzeꞌe enu máse lecati neca letahua,
neca nzeꞌe enumáse neca equie.

Bene enu la ni cundra liaꞌahua nzu
nzeꞌe chuaꞌahua

(Mr. 9:38-40)
49Chequie uni Juan lunu:
―Maestro, ulañiꞌru tucu bene enu

rlua benechiquiꞌ arquiꞌ bee bene
equie nú leelu, pero uniru lulla nu
la riaꞌlla scua xne la acalla bene
letaꞌahua.

50Pero uni Jesuse lubeella:
―La cáhua nucuaꞌ, xne enu la riꞌi

condra liaꞌahua nzu nzeꞌe chuꞌahua.

Uquiꞌyaꞌ Jacobo cuna Juan uriꞌi Je-
suse

51 Chenu nzeꞌta riña bichia nú
nzia Jesuse liñibe, che utsu naaqui
arquiꞌnu nu nzanu Jerusalén.
52 Uxeꞌlanu bee bene enu uriculu
para nú chue beei tucu eyeche nú
nchiucuꞌ lu iliu Samaria para nú
cuaꞌna beei elu yaꞌna beella zeꞌe.
53 Pero lá zela bee bene eyeche zeꞌe
ayaꞌnanu eyeche zeꞌe, xne uriꞌi beei
beyaꞌ nú nzanu Jerusalén. 54 Chenu
ulañiꞌ Juan cuna Jacobo nucuaꞌ, che
uni beella lunu:
―Detá Jesuse, ¿niarquiꞌlu nú

nibiyaꞌahua nú laca quii enza liñibe
para nú laꞌxue bee bene cuaꞌ tucu nú
uriꞌi profeta Elías la?

55 Chequie ubiꞌya Jesuse lubeella,
nu uquiꞌyaꞌ beella uriꞌinu nú uninu
lubeella:
―¿Xieꞌ la riꞌihua beyaꞌnú lu bezeꞌlu

nzeꞌta nú rnihua scua la? 56 Xne liꞌá
Bene enu uxeꞌla Diose, lá yela para
nú riꞌá nú ati bee bene, nzela para
nú tsilaꞌa liꞌibeei lu dula. Che chu
nzuebeella stucu eyeche.

Bee bene enu niarquiꞌ chequiee Je-
suse

(Mt. 8:19-22)
57 Diqui nu nzuebeella inziu, uni

tucu niyu lu Jesuse:
―Niarquia nu nzela quiea liꞌilu

catse elu nzalu.
58Che ucuaqui Jesuse lui:
―Bee betsa rluꞌcuí bee iliuꞌu nú

neca niꞌí nu bee iñi rluꞌcuí exliaꞌtseꞌí,
pero liꞌá Bene enu uxeꞌla Diose niꞌ elu
quiee nchiñaꞌ equiea la lucua.

59Nu uni Jesuse lu stucu bene:
―Utequiee liꞌá.
Pero ucuaquii lunu:
―Uzelanúbiꞌyapaahastanúatinu

nu che chu nzela quiea liꞌilu.
60Che uni Jesuse lui:
―Utsaꞌna paꞌlu cuna bee bene

enu neca xi neca bene enu unguti,
pero liꞌilu uquia tixiuleꞌe xa neca
elurnibiyaꞌ Diose.

61Nu uni stucu bene lu Jesuse:
―Niarquia nú nzelanala liꞌilu,

pero rluti uzela nú nze tixiuleꞌexua
lubee benea.

62Pero uni Jesuse lui:
―Bene enu nzene ya acaratu nu

belletalla enza diꞌchilla, leca modo
nú cha neli excuꞌlla. Leꞌca esquie
bee bene enu niarquiꞌ nú yeꞌta quiee
liꞌá, tunu la cheꞌe arquiꞌbeella lunú
xa nehuañi beella, leca modo nú aca
beella bee beneꞌ Diose.

10
Chenu uxeꞌla Jesuse setenta bee

beneꞌnu
1 Lulá bee nucuaꞌ, ucañi Jesuse se-

tenta bee beneꞌnu, nu uxeꞌlanu chi-
ucua chiucua beella nú riculu beella
lunu, nú chue beella lubee eyeche
cuna lubee ranchu elu chanu. 2 Nu
uninu lubeella:
―Neli nú nucuaꞌa huaxi bee bene

enu niarquiꞌ yeneꞌ Stichiaꞌ Diose,
pero leca huaxi bee bene enu zeteꞌ
liꞌibeei. Enzeꞌe unaꞌcuꞌhua lu Diose
para nú xeꞌlalánu bee bene enu zeteꞌ
liꞌibeei. 3 Uquiahua, liꞌá xeꞌla liꞌihua
xi neca chenu nza bee sanchi leta
bee bichiu. 4 La uyaꞌhua biti, nú
nuꞌ steneꞌhua niꞌ dimi, niꞌ steinza
lucuhua nu la cuaꞌa xehua lubee
bene lu inziu. 5 Chenu riñahua niꞌi
tucubene, rluti uriꞌihua saludarbene
zeꞌe nú nihua lulla: “Diose liquiꞌ nú
nzuxe arquiꞌhua.” 6Nu tunu niꞌi zeꞌe
nucuaꞌa bee bene enu riala nú nzuxe
arquiꞌ riaꞌna nú nzuxecuaꞌ cuna bee
bene zeꞌe che, pero tunu la yala bee
bene niꞌi zeꞌe nucuaꞌ, benchilaꞌ zeca
nucuaꞌ cuna liꞌihua. 7Uyaꞌnatsiahua
niꞌi zeꞌe, nu la yaꞌnahua niꞌi por
niꞌi bee bene, udacuhua nu hueꞌhua
lunú liquiꞌ beella luhua, xne bee
bene enu rriꞌi riñaꞌ rquiꞌña nú aculla.
8 Chenu riñahua tucu eyeche elu zela
bee bene nú riaꞌnahua, udacuhua
nú liquiꞌ beei luhua, 9 uriyecahua
bee bene enu riti nucuaꞌa zeꞌe, nu
uniꞌhua lubeei: “Nzeꞌta riñala lunú
rnibiyaꞌ Diose luhua.” 10 Pero tunu
riñahua tucu eyeche elu la zela bee
bene nú riaꞌnahua, uchiuꞌhua lu
inziu nu nihua lubeei: 11 “¡Hasta yuu
beꞌcha lachihua nú uquie cuchiuꞌru
uriꞌquiru xi neca tucu seña nú né
yucu arquiꞌhua Stichiaꞌ Diose! Pero
uriꞌihua beyaꞌ nú nzeꞌta axula lunú

rnibiyaꞌ Diose luhua.” 12 Nia luhua
núbichianú laxu iliulabe, beeeyeche
elu lá zela bee bene, nú ayaꞌnahua,
zeca beei castiya nú mase juerte,
lunú zeca bee bene enu ucuaꞌa
eyeche Sodoma.

Bee eyeche nú la niarquiꞌ bee bene
chili arquiꞌ stichiaꞌ Jesuse

(Mt. 11:20-24)
13 ’¡Cueꞌhua bee bene eyeche

Corazín! ¡Nu cueꞌhuabeebeneeyeche
Betsaida! Xne tunu eyeche Tiro
cuna eyeche Sidón aca bee milagro
nú unga lachihua, xi tiembu achili
arquiꞌbeebene zeꞌe StichiaꞌDiose, nu
leꞌca autu beei laquie natsa para nú
lubeꞌ nú nehuana nzu arquiꞌbeei nu
aricuꞌ beei tí equie beei xi neca seña
nú ucheꞌe arquiꞌbeei lu stula beei.
14 Pero bichia chenu laxu iliulabe,
másela juerte castiya nú zecahua
lunú zeca bee bene eyeche Tiro cuna
eyeche Sidón. 15 Leꞌca esquie liꞌihua
bee bene Capernaum, la riꞌihua
elliebacuꞌ nú riala chuꞌuhua liñibe
xne liꞌihua rialahua hasta elu mase
aquié rquiꞌ ebila.

16 ’Nu chu ubiꞌyanu lubee beneꞌnu
nu uninu:
―Bene enu rriꞌi caso lunú rnihua,

rriꞌi bee nzeꞌe caso liꞌá, nu bene enu
rluachu liꞌihua liꞌá rluachu nzeꞌe, nu
bene enu rluachu liꞌá rluachu nzeꞌe
Diose enu uxeꞌla liꞌá.

Ubenchilaꞌ zeca setenta bee beneꞌ
Jesuse enu uxeꞌlanu

17 Chenu ubenchilaꞌ zeca setenta
bee beneꞌ Jesuse enu uxeꞌlanu lubee
eyeche, chiquiꞌ ñia nzu arquiꞌbeella
nu necachi uni beella lunu:
―¡Detá, hasta bee benechiquiꞌ

sucuꞌ stichiaꞌru chenu rniru lunú
leelu!

18Nu uni Jesuse lubeella:
―Nelíꞌhua nucuaꞌ, liꞌá ulañia nú

xi neca chenu riaꞌla lee esquie uniti
lunú rnibiyaꞌ bezeꞌlu. 19 Liꞌá uliquia
lunú rnibiyaꞌa luhua, para nú mase
nú taꞌhua equie bee beꞌla cuna equie
bee nañi lliqui, nu leꞌca para nú
riꞌihua ana lunú rnibiyaꞌ bezeꞌlu,
nu lecaxi zecahua. 20 Pero la llilaꞌ
arquiꞌhua nú sucuꞌ bee benechiquiꞌ

stichiaꞌhua, mejora ullilaꞌhua nú
nzucu ichila nú leehua lu ichiꞌ liñibe.

Ñia nzu arquiꞌ Jesuse
(Mt. 11:25-27; 13:16-17)

21Hora zeꞌe chiquiꞌ ñia utsu arquiꞌ
Jesuse equie cuendaꞌ Espíritu Santo,
nu uninu:
―Paa liꞌilu enu rnibiyaꞌ liñibe

cuna lu iliulabe, zucu ayáa liꞌilu xne
uzeteꞌlu bee bene enu lecaxi reca
lunú ucachiꞌlu lubee bene enu reca
cuna lubee bene enu rriꞌi beyaꞌ. Paa
scua ungae, xne scua riuꞌ arquiꞌlu nú
acane.

22 ’Uliquiꞌla Diose Pa liñibe ye nú
nibiyaꞌa lu ye beenú nuꞌ. Lecati
nediyaꞌ ti neca Jesucristo LliꞌñiDiose,
Diose tsia nediyaꞌ nucuaꞌ, leꞌca tu-
cutsia Jesucristo cuna bee bene enu
nzeli arquiꞌ liꞌinu nuꞌlu Diose.

23Chequie ubiꞌyanu lubeebeneꞌnu,
nu uninu lu liꞌitsia beella:
―Ñia nza lu cuendaꞌ bee bene enu

rlañiꞌ lunú rlañiꞌhua, 24xne nia luhua
nú huaxi bee profeta cuna bee arre
uniarquiꞌ beella nú lañiꞌ beella lunú
rlañiꞌhua, pero né lañiꞌ beella nucuaꞌ.
Nu uniarquiꞌ beella nú yeneꞌ beella
nú rieneꞌhua pero né yeneꞌbeella nu-
cuaꞌ.

Ejempluꞌ tucu bene nzeꞌca eyeche
Samaria

25 Che utsuli tucu ulaxcuela enu
reca leyꞌ Moisés nu unilla lu Jesuse
para nú riꞌilla preo liꞌinu:
―Maestro, xi riala riꞌá para nú lu-

cua elunehuañi nú leca xunga laxu
liñibe.

26Nu ucuaqui Jesuse lulla:
―¿Xi rni leyꞌMoisés? ¿Nu xa rriꞌilu

beyaꞌ nú rnii?
27 Chequie uni ulaxcuela zeꞌe, rni

ley:
―“Uzeca liꞌinu enu neca Dioseꞌlu

diquinuꞌarquiꞌlu, cunadiquinuꞌ lunú
necalu, cuna diquinuꞌ juerzalu, cuna
diquinuꞌ elliebacuꞌlu, nu uzeca bee
bene tucu nú secalu liꞌilu.”

28Che uni Jesuse lulla:
―Ucuaqui nzeꞌcalu, tunu riꞌilu

scua, luꞌculu eluhuañilílu liñibe.

29 Pero ulaxcuela zeꞌe niarquiꞌlla
nú yaꞌna nzeꞌcalla lunú unidichiaꞌlla
lu Jesuse, che unilla lunu:
―¿Ta bene zecaa tucu nú seꞌca liꞌá

che?
30Chequie uni Jesuse tucu ejemplu

lulla:
―Tucu bene Israel uchiuꞌulla

eyeche Jerusalén nu nzalla eyeche
Jericó, che unaꞌtse bee huanaꞌ liꞌilla
inziu nu udiñi beei liꞌilla, nu ucachiꞌ
beei ye bee steneꞌlla hasta xuculla.
Nu utsaꞌna beei liꞌilla xi neca tucu
bene enu unguti. 31 Che udete tucu
uleꞌya inziu zeꞌe, pero chenu ulañiꞌ
uleꞌya zeꞌe nú nuxu bene zeꞌe, udete
chechulla nu chu nzalla. 32 Leꞌca
enza zeꞌe udete tucu levita enu rriꞌi
elietsa lubee uleꞌya, nu chenu ulañiꞌ
levita cuaꞌ nú nuxu bene zeꞌe, udete
chechulla nu chu nzalla. 33 Chequie
udete tucu bene Samaria inziu zeꞌe,
chenu ulañiꞌlla bene enu nuxu lu
inziu zeꞌe, uhuaꞌa arquiꞌlla bene
zeꞌe. 34 Nu chu uyabicalla elu nuxu
bene zeꞌe nu uriꞌilla remedio elu
nediꞌqui bene zeꞌe cuna aceite cuna
biñu, nu ullicaꞌcuulla elu nediꞌqui
bene zeꞌe cuna laquie. Nu chu
uricuꞌlla bene zeꞌe equie burruꞌlla
nu unguyaꞌlla bene zeꞌe elu neca
posada, zeꞌe ubiꞌyalla bene zeꞌe.
35 Chenu uyeꞌe lu yuu stucu bichia
nú rquiene bene Samaria nú nzialla,
che udixiulla lu bene enu neca stene
posada lunú seca chiucu bichia riñaꞌ
bene nu unilla lu bene zeꞌe: “Ubiꞌya
benequieꞌ, tunu riꞌilu huaxilá gasto
lu cuendaꞌlla, liꞌá ixiua nucuaꞌ chenu
benchilaꞌ zecaa.” 36 Che uni Jesuse
lu ulaxcuela enu reca leyꞌ Moisés:
¿Taa lu chuna bee bene enu udete lu
inziu zeꞌe uzeca bene enu udiñi bee
huanaꞌ?

37 Nu ucuaqui ulaxcuela zeꞌe nú
unilla:
―Bene enu uhuaꞌa arquiꞌ bene

zeꞌe.
Che uni Jesuse lulla:
―Uquia nu scua uriꞌi lu stucu bee

bene.

Chenu uya Jesuse niꞌi Marta cuna
María

38 Diqui nú nze riꞌi Jesuse seidu
inziuꞌnu uriñanu tucu eyeche, zeꞌe
uyanu niꞌi tucu unaꞌa enu lee Marta.
39 Marta quieꞌ rluꞌcunchu tucu be-
lanchuenu leeMaría,nuuzucuMaría
lu Jesuse para nú yeneꞌnchu lunú rn-
inu. 40PeroMarta chiquiꞌ rlialaꞌnchu
rriꞌinchu beenú rriꞌinchu, nu uyabi-
canchu lu Jesuse nu uninchu lunu:
―Detá, ¿Xieꞌ la chenu arquiꞌlu nú

tucutsia liꞌá utsaꞌna belaa ye bee riñaꞌ
nú riꞌá la? Alaꞌ uniꞌi lunchu nú
riꞌinchu elietsaa.

41Nuucuaqui Jesuse lunchunúun-
inu:
―Marta, Marta, chiquiꞌ nzenu ar-

quiꞌlu lu huaxi bee riñaꞌlu, 42 pero
nuꞌ tucu nú máse neca equie. Maria
ucañi nú máse neca equie, nu lecati
caa nucuaꞌ lunchu.

11
Chenuuzeteꞌ Jesuse nú xanacuꞌ bee

bene lu Diose
(Mt. 6:9-15; 7:7-11)

1 Tucu bese chenu rnacuꞌ Jesuse
lu Diose tucu luhuare, nu chenu
ulaxu nú unacuꞌnu lu Diose, tucu bee
beneꞌnu uni lunu:
―Detá Jesuse, uzeꞌteꞌ liꞌiru xa

nacuꞌru lu Diose, tucu nú uzeteꞌ Juan
Bautista beebene, enuuyaquie liꞌilla.

2Che uni Jesuse lubeella:
―Chenu nacuꞌhua lu Diose

uniꞌhua:
Paꞌru Diose, liꞌilu enu nzucu
liñibe,

chiquiꞌ riala nú luꞌcuru ulaꞌna
lunú leelu.

Nu yeꞌta lunú rnibiyaꞌlu luru.
Aca lunú riuꞌ arquiꞌlu lu iliulabe
quieꞌ tucu nú reca liñibe.

3Uliꞌquiꞌ nú daꞌcuru ye bichia.
4Uriꞌi perdona stularu,
xne liꞌiru leꞌca rriꞌiru perdona bee

bene enu rriꞌi nú
necha neca luru.
La tsanaꞌlu liꞌiru nú riꞌiru dula,
uriꞌi elietsa luru para nú la riꞌiru ye

beenú necha
neca.

5Leꞌca uni Jesuse lubeella:
―Te zucuaꞌahua tunu tucuhua

rluꞌcu tucu bene enu rquieteꞌhua, nu

riña nzeꞌe ulelaꞌ rulaꞌ niꞌhua nu ni
nzeꞌe: “Alaꞌ zelalu utsanaꞌ chuna pá
chenua, 6 xne uriña inza tucu bene
enu rquietea nia, nu nzeꞌtalla enza
istu nu lecalí xi lucua detea aculla.”
7 Nu cuaqui bene zeꞌe liñi niꞌlla nú
nilla: “La riꞌixiꞌilu lua nacuꞌla nia,
raꞌtselá nu raꞌtsela bee endua leca
modo nú zetea para nú biquia lunú
rnacuꞌlu.” 8 Pero nia luhua, añinzuca
nú la zeteella para nú deteꞌlla lunú
rnacuꞌ bene enu rquieteꞌlla, pero
riꞌilla juerza nú zeteella para nú
deteꞌlla ye nú secalaꞌchaꞌ bene zeꞌe
para nú la riꞌixiaꞌ nzeꞌe lulla. 9Enzeꞌe
nia luhua: Unaꞌcuhua lu Diose
che liquiꞌnu luhua lunú rnacuꞌhua.
Ulaꞌnahua liꞌinu, che llelaꞌhua liꞌinu.
Uziquieehua lunu nu unaꞌcuhua
lunu che riꞌi casonu liꞌihua. 10 Xne
bene enu rnacuꞌnú rnacuꞌ lunu riucu
nzeꞌene, nu enu rlaꞌnaexelaꞌnzeꞌene,
nu enu siquiee nu rnacuꞌ lunu rriꞌinu
caso nzeꞌe.

11 ’Tunu nuꞌhua enu neca paa,
¿Xieꞌ deteꞌhua tucu quiee lu enduꞌhua
chenu rnacuꞌ nzeꞌe pá la? ¿Urre xieꞌ
deteꞌhua tucu beꞌla lu nzeꞌe chenu
rnacuꞌ nzeꞌe beela la? 12 ¿Urre xieꞌ
deteꞌhua tucu alacrán chenu rnacuꞌ
nzeꞌe tucu artabechiu la? 13 Tunu
liꞌihua enu necha rriꞌi, recahua
rdeteꞌhua beenú neca nzeꞌca lubee
lliꞌñihua, ¡Pero máselá rliquiꞌ Paꞌahua
enu nzucu liñibe Espíritu Santo lubee
bene enu rnacuꞌ lunu!

Uni bee bene nú rluꞌcu Jesuse lunú
rnibiyaꞌ bezeꞌlu

(Mt. 12:22-30;Mr. 3:19-27)
14 Chenu ulua Jesuse benechiquiꞌ

enu uriꞌi nú lá niaꞌ tucu bene, nu
chenu uchiuꞌu benechiquiꞌ cuaꞌ ar-
quiꞌ bene zeꞌe, uquixie nú rnilla. Che
chiquiꞌ uyanu arquiꞌ bee bene nu-
cuaꞌ, 15pero nuꞌ bee bene enu uni:
―Benequieꞌ rlua benechiquiꞌ ar-

quiꞌ bee bene cuna lunú rnibiyaꞌ
bezeꞌluenurnibiyaꞌ lubeebenechiquiꞌ.

16 Stucu beei unacuꞌ tucu mila-
gro liñibe lunu para nú riꞌi beei
beyaꞌ tunu neli nú Diose uxeꞌla liꞌinu.
17Pero liꞌinu nediyaꞌlaꞌnu xi rriꞌi beei
elliebacuꞌ nu uninu lubeei:

―Tatse bee gobierno enu la neca
tucu necatse rleꞌ saꞌbeei, leꞌca esquie
bee bene tucu niꞌi tunu la neca tucu
necatse beei rleꞌe saꞌbeei. 18 Leꞌca
esquie tunu leꞌca liꞌi bezeꞌlu riꞌi
condrai bee benechiquiꞌ, ¿xa diꞌya nú
rnibiyaꞌi che? Rnianucuaꞌ luhua, xne
rnihua nú rluaa benechiquiꞌ arquiꞌ
bee bene cuna lunú reca bezeꞌlu.
19 Pero tunu scua necane, ¿ti rliquiꞌ
lunú reca bee beneꞌhua rlua beella
benechiquiꞌ arquiꞌ bee bene che? Nia
luhua nú leꞌca liꞌibeella rni beella nú
necha rriꞌihua elliebacuꞌ. 20 Xne liꞌá
rlua bee benechiquiꞌ arquiꞌ bee bene
equie nú reca Diose, nucuaꞌ rlubeꞌ
nú nzula lunú rnibiyaꞌ Diose cuna
liꞌihua.

21 ’Tucu bene enu naaqui nu
rluꞌculla nú acanuꞌ liꞌilla para nú
riꞌiuculla niꞌlla, leca modo nú cachiꞌ
beebenesteneꞌlla. 22Pero tununzeꞌta
stucu bene enu naaquilá lulla, che
riꞌi nzeꞌe ana lulla nu axi nzeꞌe lunú
rluꞌculla, nú rriꞌilla elliebacuꞌ nú
acanuꞌ liꞌilla, nu leꞌca axi nzeꞌe ye bee
steneꞌlla.

23 ’Bene enu la nzu chua rriꞌi con-
dra nzeꞌe liꞌá, nu bene enu riꞌi nú la
quieteꞌ bee bene liꞌá, rriꞌi nzeꞌe nú
rleꞌe saꞌ bee bene.

Xa rriꞌi bee benechiquiꞌ chenu
rebenchilaꞌ zecai arquiꞌ bee bene

(Mt. 12:43-45)
24 ’Chenu xiuꞌu tucu benechiquiꞌ

arquiꞌ tucu bene, enzei bee luhuare
elu nebichi rlaꞌnai elu tsulachii. Nu
chenu la llelaꞌi elu tsulachii, che rriꞌi
elliebacuꞌ: “Mejora benchilaꞌ zecaa
elu uchiuꞌa.” 25 Nu chenu benchilaꞌ
zecai, llelaꞌi arquiꞌ bene elu uchiuꞌi
xi neca liñi tucu niꞌi nú nelucuꞌ nu
rnaa nzeꞌcae. 26 Chequie nze tucui
se achi benechiquiꞌ enumásela necha
rriꞌi luquela liꞌi, nu chuꞌu ye beei ar-
quiꞌ bene zeꞌe. Che masescaꞌlá necha
aca bene zeꞌe lunú necalla huaꞌtu

Lunú neli rriꞌi nú ñia nzu arquiꞌ
bene

27 Diqui nú rni Jesuse bedichiaꞌ
cuaꞌ, leta bee bene zeꞌe ubixialí tucu
unaꞌa nu unilla:
―¡Ñia nza lu cuendaꞌ unaꞌa enu ul-

laana liꞌilu nu uriꞌi ruꞌcu liꞌilu!

28Pero ucuaqui Jesuse nú uninu:
―¡Maselá ñia neca lu cuendaꞌ bee

bene enu rieneꞌ Stichiaꞌ Diose nu
sucuꞌ nú rninu!

Bee bene enu necha rriꞌi unacuꞌ
tucumilagro lu Jesuse

(Mt. 12:38-42;Mr. 8:12)
29Ullaꞌcaꞌla huaxi bee bene elu nzu

Jesuse, nu uquixienu uninu lubeei:
―Bee bene enu nucuaꞌa lu iliulabe

quieꞌ necha rriꞌi beei nu rnacuꞌ beei
tucumilagro lua, pero la riaꞌa niꞌtucu
milagro lubeei, xne nediyaꞌlaꞌbeei
milagro nú unga lu profeta Jonás.
30Tucunúunga Jonás tucu seña lubee
bene Nínive, leꞌca scua liꞌá Bene enu
uxeꞌla Diose aca tucu seña lubee bene
enu nucuaꞌa nee. 31 Bichia chenu
laxu iliulabe, chenu hualu Diose lu
cuendaꞌ bee bene, chequie unaꞌa enu
unibiyaꞌ lu iliu nú lee sabá huañi
zecalla nu nilla nú riala bee bene
enu nucuaꞌa nee castiya nú deteꞌ
Diose. Xne liꞌilla uchiuꞌulla enza istu,
nu ubeꞌtalla para nú ubeneꞌlla lunú
reca arre Salomón. Nu liꞌá Jesuse
enu nzu cuna liꞌihua, másela neca
equia luquela arre Salomón. 32 Leꞌca
huañi zeca bee bene enu ucuaꞌa eye-
che Nínive bichia chenu laxu iliu-
labe, chenu hualu Diose lu cuendaꞌ
bee bene enu nehuañi nee, nu ni
bee bene Nínive nú bee bene enu ne-
huañi nee riala beei castiya nú deteꞌ
Diose. Xne bee bene eyeche Nínive
uzucuꞌbeei nú uni Jonás chenu unilla
lubeei nú huañi beei tucu núniarquiꞌ
Diose. Nu liꞌá Jesuse enu nzu cuna
liꞌihua másela neca equiea luquela
Jonás.

Tucu ejempluꞌ ellieꞌe
(Mt. 5:15; 6:22-23)

33 ’Lecati quieꞌe quii tucu quinqué
nu tsullae elu aꞌchiꞌ, urre tsacuꞌlla
tucu caja equiee. Pero zucune elu
ayaa para nú duꞌ llieꞌe lubee bene
enu chuꞌu zeꞌe. 34 Iꞌculuaꞌahua
neca xi neca ellieꞌe lu cuerpoꞌahua,
tunu rriaꞌahua lunú neca nzeꞌca
diqui cuerpoꞌahua nuꞌ ellieꞌe. Nu
tunu rriꞌahua nú necha neca, diqui
cuerpoꞌahua neca xi neca tucu elu
natsacabe. 35 Ubiꞌya liꞌilu para nú la

chenu iꞌcululu liꞌilu inziu nú necha
neca. 36 Tunu la riꞌi cuerpoꞌahua
niꞌ temeꞌ nú necha neca, che neca
cuerpoꞌahua xi neca tucu quiꞌ quin-
qué nú rduꞌllieꞌe.

Uni Jesuse nu bee fariseo cuna bee
ulaxcuela enu reca leyꞌ Moisés necha
rriꞌi beei

(Mt. 23:1-36; Mr. 12:38-40; Lc.
20:45-47)

37 Chenu ulaxu nú uni Jesuse
lubeei, tucu fariseo uzeneꞌ Jesuse
para nú chanu acununui eta niꞌi.
Chenu uyuꞌunu liñi niꞌi chu uzucunu
lu mexa. 38 Nu chiquiꞌ uyanu arquiꞌ
fariseo zeꞌe nú ne naa Jesuse ante nú
acunu tucu nú neca costumbreꞌ beei.
39Pero uni Jesuse lui:
―Liꞌihua necahua xi neca bee

vaso cuna bee pliato nú neyequie
diꞌchi, xne rlubeꞌ nú neca nzeꞌcahua
diꞌchiquie pero liñirquie nuꞌ nú
necha neca nu necahua huanaꞌ.
40 ¡Chiquiꞌ nziti arquiꞌhua! ¿Xieꞌ la
riꞌihua beyaꞌ nú leꞌca liꞌi Diose enu
urecheꞌ beꞌlaꞌhua urecheꞌ arquiꞌhua
la? 41Uriꞌihua elietsa lubee bene enu
lecalí xi luꞌcu, para nú scua lubeꞌ nú
neli nzeꞌcahua.

42 ’¡Cueꞌhua bee fariseo!, liꞌihua
rdeteꞌhua diezmo bee huañi nú neca
menta, cuna rruda nu ye nú racu
bee bene. Rdeteꞌhua nucuaꞌ lu Diose
tucu nú rnibiyaꞌ ley nú riala riꞌihua,
pero la riꞌihua tucu nú neli neca
lubeebene, nu la riꞌi casohuaelusecaꞌ
Diose. Uriꞌihua caso elu secaꞌnu
nu la tsanaꞌhua nú deteꞌhua lunú
rdeteꞌhua lunu.

43 ’¡Cueꞌhuabee fariseo!, xne riuꞌar-
quiꞌhua sucuhua liñi indu lu xleta elu
sucu bee bene enu mase neca equie,
nu riuꞌ arquiꞌhua nú chiquiꞌ luꞌcu bee
bene ulaꞌna luhua ante huaxi bee
bene.

44 ’¡Cueꞌhua bee ulaxcuela enu reca
leyꞌ Moisés cuna bee fariseo, xne la
riꞌihua tucu nú rnihua! Liꞌihua nec-
ahua xi neca bee eluhua nú la lañiꞌ
bee bene, nu la riꞌi beei beyaꞌ chenu
rtaꞌ beei equie bee eluhua zeꞌe.

45 Nu ucuaqui tucu ulaxcuela enu
reca leyꞌMoisés nú uni:

―Maestro, chenu rnilu bee be-
dichiaꞌ cuaꞌ leꞌca nuu luru rnilu scua
la.

46Pero uni Jesuse lubeei:
―¡Leꞌca cueꞌhua bee ulaxcuela enu

reca leyꞌMoisés! Xne rnibiyaꞌhua nú
riꞌi bee bene lunú neriñaꞌ riꞌi beei,
nu niꞌ temeꞌ la niarquiꞌhua riꞌihua
elietsa lubeeiparanúriꞌi beei tucunú
niarquiꞌhua.

47 ’¡Cueꞌhua! Xne sucheꞌhua equie
bee eluhuaꞌ bee profeta enu unguuti
bee beneꞌhua huaꞌtu. 48 Scua rriꞌi
bee bene beyaꞌ nú neca tucu necat-
sehua lunúuriꞌi bee beneꞌhuahuaꞌtu.
Liꞌibeei unguuti beei beeprofeta zeꞌe,
nu liꞌihua urecheꞌ nzeꞌcahua equie
bee eluhuaꞌ beella.

49 ’Enzeꞌe equie nú reca Diose un-
inu: “Liꞌá xeꞌla bee profeta cuna
bee apóstoles, nu úti bee bene tex-
cuaꞌa beella, nu riꞌi condra bee bene
téxcuaꞌa beella.” 50 Chequie bee bene
enu nehuañi nee, deteꞌ Diose castiya
liꞌibeei equie cuendaꞌ reneꞌ bee pro-
feta nú uriꞌchia hasta chenu uquixie
iliulabe. 51Hasta reneꞌ Abel nu hasta
reneꞌ Zacarías enu unguuti beei labe
eliꞌyaꞌ indu llene Jerusalén. Nia luhua
nú bee bene enunehuañinee, liꞌibeei
ixiu beei equie nú unguuti bee beneꞌ
beei bee benecuaꞌ.

52 ’¡Cueꞌhua bee ulaxcuela enu reca
leyꞌ Moises!, xne la zelahua nú riꞌi
bee bene beyaꞌ xa riala riꞌi beei para
nú aca beei bee beneꞌ Diose, nu niꞌ
liꞌihua la riꞌihua nú acahua bee beneꞌ
Diose, nurcahuanúacabeebeneenu
niarquiꞌ nú aca bee beneꞌ Diose.

53 Chenu uni Jesuse bee bedichiaꞌ
cuaꞌ, bee ulaxcuela enu reca leyꞌ
Moisés cuna bee fariseo chiquiꞌ ulee
beei lunu, nu uquixie beei unidichiaꞌ
beei huaxi nú unidichiaꞌ beei lunu.
54 Uriꞌi beei preo liꞌinu para nú llelaꞌ
beei tucu nú ricuꞌquiya beei liꞌinu.

12
Uzeteꞌ Jesuse nú la neca nzeꞌca nú

aca niquichiaꞌ bee bene
1 Diquila nú nucuaꞌa beella esquie

uyetesaꞌ huaxi mili bee bene zeꞌe, nu
equie nú huaxi beei rtaꞌcu saꞌbeei.

Chequie uquixie Jesuse uninu rluti
lubee beneꞌnu:
―Ubiꞌyahua liꞌihua lu levaduraꞌ

bee fariseo, rni nucuaꞌ nú ubiꞌyahua
liꞌihua xne la riꞌi beei tucunú rnibeei.
2 Xne niꞌ tucu nú aꞌchi neca la yaꞌna
nucuaꞌ scuatsia, riña nú acachee ye
bee nucuaꞌ, nu niꞌ tucu beenú aꞌchi
neca la yaꞌna nucuaꞌ scuatsia, riña nú
acabiyaꞌ ye bene nucuaꞌ. 3 Enzeꞌe ye
bee bedichiaꞌ nú unihua elu necabe
nzu, yeneꞌ bee bene bee bedichiaꞌ
cuaꞌ lu ellieꞌe, nu bee bedichiaꞌ nú
aꞌchiꞌ unihua liñi niꞌihua, nuꞌ bene
enu bixialí bedichiaꞌ cuaꞌ ante lu ye
bee bene.

Ti rquiꞌña nú lliqui bee bene
(Mt. 10:26-31)

4 ’Liꞌihua bee bene enu rquietea,
nia luhua nú la lliquihua bee bene
enu niarquiꞌ nú uti liꞌihua. Xne
titse bee bene nuꞌ modo nú uti
cuerpoꞌhua, pero espírituꞌhua lecati
riꞌchia 5 Pero nia luhua nú ti rquiꞌña
nú lliquihua: Ulliquihua Diose, xne
liꞌinu rluꞌcunu nú rnibiyaꞌnu nu
chenu uyuculanu nú nehuañihua,
liꞌinu recanu xeꞌlanu espírituꞌhua
ebila. Enzeꞌe ulliquihua liꞌinu.

6 ’Liꞌihuanediyaꞌhuanúbee iñi enu
rcuecuꞌ la zeca beeí huaxi, peroDiose
la zañiꞌ niꞌ tucu beeí. 7 Nu liꞌihua
hasta ye bee ichia equiehua nebacuꞌ
Diose. Enzeꞌe la lliquihua, xnemásela
secahua lunú seca huaxi bee iñi.

Bee bene enu la tsacuꞌ arquiꞌ nú
neca beneꞌ Jesuse

(Mt. 10:32-33; 12:32; 10:19-20)
8 ’Liꞌá nia luhua nú titse bene enu

ni lubee bene nú necalla benea, leꞌca
esquie liꞌá Bene enu uxeꞌla Diose
nia lubee ángeleꞌnu nú necalla benea.
9 Pero bene enu ni lubee bene nú
la acalla benea, leꞌca esquie liꞌá nia
lubee ángeleꞌ Diose nú la necalla be-
nea.

10 ’Nuꞌ perdonaꞌ titse bene enu ni
condra liꞌá Bene enu uxeꞌla Diose,
pero bene enu ni condra lu Espíritu
Santo. Lecaꞌ perdona para bene zeꞌe.

11 ’Chenu uyaꞌ bee bene liꞌihua
liñi bee indu, urre lubee juece, urre
lubee usticia, la chenu arquiꞌhua xa

cuaquihua lubeella cuna nú xa ni-
hua. 12Xnechenuriñahoranúnihua,
Espíritu Santoneca enuduꞌ arquiꞌhua
xanihua.

Equie cuendaꞌ eluxene
13Tucu bene enu nza leta bee bene

zeꞌe uni lu Jesuse:
―Maestro, uniꞌ lu bichiaanú liquiꞌi

rencia nú rialaa.
14Nu ucuaqui Jesuse lui:
―Niyu, ¿ti uni lulu nú neca juece

urre tucu enu ritsiꞌ bee steneꞌhua?
15Leꞌca uninu lubeei:
―Ubiꞌyahua liꞌihua para nú la

leꞌhua eluxene nú la luꞌcuhua, xne
lecaxi zibiꞌ eluxene nú rluꞌcu bee
bene, nu bee eluxene cuaꞌ la neca
nucuaꞌnú liquiꞌnúnehuañibeebene.

16Chequie uni Jesuse tucu ejemplu
lubeei:
―Uhuañi tucu bene xene, nu

chiquiꞌ unguyuꞌ nú unguyuꞌ lu yuꞌlla.
17 Nu uquixie uriꞌilla elliebacuꞌ nú
rnilla: “¿Xa riꞌá nee? La lucua elu
ducheꞌa ulaꞌcua.” 18 Che unilla:
“Nediyalá xa riꞌá, chila bee niꞌi elu
rducheꞌa bee ulaꞌcua, nu recheꞌa
bee niꞌi nú llenelá. Zeꞌe ducheꞌa
bee ulaꞌcua cuna ye beenú rluꞌcua.
19 Nu nia lu leꞌcatsia liꞌá: Nee sí
rluꞌculu huaxi ulaꞌcu para huaxi
lana, utsulachi nu udacu nuuhueꞌnu
ñia utsu arquiꞌlu.” 20 Pero uni Diose
lulla: “Niyu chiquiꞌ netundulu, nee
rulaꞌquieꞌ atilu, nu beenúnuꞌcheꞌelu,
¿ti yaꞌnanuubeenucuaꞌ che?” 21Scua
seca bene enu rducheꞌ eluxeneꞌ para
liꞌitsia, pero lu Diose lecaxi luꞌculla.

Rriucu Diose bee beneꞌnu
(Mt. 6:25-34)

22Che uni Jesuse lubee beneꞌnu:
―Liꞌá nia luhua, nú la chenu

arquiꞌhua nú xi acuhua para nú
nze nehuañihua, leꞌca la chenu ar-
quiꞌhua nú xi utuhua. 23Nú nehuañi
bene máse seca lunú racu bene,
nu cuerpoꞌ bene máse seca lu xucu
bene. 24 Ubiꞌyacuruhua bee bieca.
La duꞌ beeí nii nu la quieteꞌ saꞌbeeí
ulaꞌcu, nu la luꞌcu beeí elu chucheꞌ
ulaꞌcuꞌ beeí, pero Diose lia rdeteꞌ nú
racu beeí. Enzaláquieꞌ liꞌihua másela
secahua lunú seca bee iñi. 25Nu leꞌca,

¿xieꞌ equie nú tematsia chenu arquiꞌ
bene nú xeelá huañilla la? 26 Nu
tunu niꞌ nucuaꞌ la aca bene riꞌilla,
¿xiquie nú nzenu arquiꞌ bene equie
nú xi aculla cuna beelá beenú xa nze
nehuañilla che?

27 ’Ubiꞌyacuruhua xa rruꞌcu bee
quie dañi, la riꞌi bee riñaꞌ, nu la recheꞌ
bee laquie. Pero niꞌ arre Salomón
lá tsucheꞌlla tucu nú nzucheꞌ bee
quie añinzuca nú chiquiꞌ utsucheꞌella.
28Enzeꞌe, tunu bee huañi dañi sucheꞌ
Diose nee, nu yeꞌe tsia nzula nu
chiquine, ¡enza láquieꞌ liꞌihua nú
la liquiꞌnu lunú utuhua, bene enu
lleꞌna tsia nzeli arquiꞌ Diose bee lee!
29 Enzeꞌe la chenzehua nu la chenu
arquiꞌhua nú xi acuhua cuna nú xi
hueꞌhua. 30Xne bee bene enu la chili
arquiꞌ Diose, liꞌibeei neca beei enu
nzenu arquiꞌ bee nucuaꞌ. Pero liꞌihua
rluꞌcuhua tucu paꞌhua enu nzucu
liñibe, nu liꞌinu nediyaꞌlaꞌnu lunú
secalaꞌchaꞌhua. 31 Pero uzelahua nú
nibiyaꞌ Diose luhua che liquiꞌnu ye
beenú secalaꞌchaꞌhua.

Equie cuendaꞌ eluxene liñibe
(Mt. 6:19-21)

32 ’Bee benea, la lliquihua laca
huaxihua, pero Paꞌahua Diose
ñia nzu arquiꞌnu liquiꞌnu lunú
rnibiyaꞌnu luhua. 33 Utihua lunú
rluꞌcuhua, nu uriꞌihua elietsa lubee
bene enu seca elitsi. Ucuaꞌnahua
nú riꞌihua ana eluxene liñibe nú leca
xunga laxu, elu la chuꞌu huanaꞌ niꞌ
bee belalaꞌ. 34 Xne elu nuꞌcheꞌe elux-
eneꞌhua zeꞌetsia nzu elliebacuꞌhua.

Rquiꞌña nú cuaꞌa tsiña bee bene
35 ’Ucuaꞌa tsiñahua,nuuriꞌihua tucu

nú riala riꞌihua. 36 Uriꞌihua tucu
nú rriꞌi bee mosoꞌ enu nucuaꞌaquiee
chenu benchilaꞌ patronꞌbeei, nú nza-
lla lu tucu tsaꞌa para nú chu xaꞌla
beei ruꞌu puerta chenu chichilla ruꞌu
puerta. 37 Ñia neca lu cuendaꞌ bee
mosoꞌ enu nucuaꞌa naa nu nucuaꞌa
quiee nú benchilaꞌ patronꞌ beei. Xne
nia luhua nú leꞌca liꞌi patronꞌ beei
cuaꞌa liꞌibeei lu mexa nu chu cheꞌella
xuculla para nú deteꞌlla nú acu beei.
38 Ñia neca lu cuendaꞌ beei tunu

llunaꞌ patronꞌ beei liꞌibeei nú nu-
cuaꞌa naa beei, mase nú riñalla ulelaꞌ
rulaꞌ urre riñalla elliecabe. 39 Leꞌca
uriꞌihua beyaꞌ, tunu nediyaꞌ tucu
bene nú xiura riña huanaꞌ niꞌilla, la
zelalla nú chuꞌu huanaꞌ zeꞌe cachiꞌ
bee steneꞌlla. 40Leꞌca ucuaꞌa tsiñahua
xne liꞌá Bene enu uxeꞌla Diose, riñaa
chenu la riꞌihua elliebacuꞌ nú riñaa.

Equie cuendaꞌ bene enu saꞌalu
stichiaꞌ cuna bene enu la tsaꞌalu
stichiaꞌ

(Mt. 24:45-51)
41 Chequie unidichiaꞌ Pedro lu Je-

suse nú unilla:
―¿Unilu ejemplu cuaꞌ lu liꞌitsiaru

la? u ¿Unilu nucuaꞌ lu ye bee bene la?
42Nu uni Jesuse:
―Unia ejemplu cuaꞌ lu titse bene

enu saꞌalu stichiaꞌ nu rriꞌilla tucu nú
rialane. Tucu nú rriꞌi tucu mosoꞌ
enu riaꞌnanuu niꞌi patronꞌ para nú
deteꞌlla nú acu beelá bee mosoꞌ
chenu riña hora nú acu bee nzeꞌe.
43 Ñia neca lu cuendaꞌ mosoꞌ enu
rriꞌi tucu nú rialane chenu riña zeca
patronꞌlla. 44Xne nia luhua nú tsaꞌna
patrón zeꞌe ye bee steneꞌlla para nú
yaꞌna cuendaꞌmosoꞌ zeꞌe bee nucuaꞌ.
45 Pero tunu riꞌi mosoꞌ zeꞌe elliebacuꞌ
nú rleꞌlá nú riña patrónꞌlla, che
quixiella nú xitserinulla beelá bee
mosoꞌ cuna bee criada. Nu quixiella
nú acutsialla cuna nú hueꞌtsialla
hasta nú lluchiꞌlla, 46 chequie riña
patrónꞌlla tucu bichia nú la zucuꞌlla,
nú riña patron zeꞌe tucu hora nú la
riꞌlla beyaꞌ. Che chiquiꞌ juerte deteꞌ
patrón zeꞌe castiya liꞌilla, nu xeꞌla
patron zeꞌe liꞌilla elu riala bee bene
enu la zucuꞌ nú rni bee bene.

47 ’Xne mosoꞌ enu nediyaꞌ nú xa
niarquiꞌ patrónꞌlla nú riꞌilla pero la
tsu tsiñalla,nu leꞌca la zucuꞌlla stichiaꞌ
patrónꞌlla, liꞌilla rialalla castiya nú
chiquiꞌ juerte. 48Peromosoꞌenu la riꞌi
beyaꞌ xa niarquiꞌ patrónꞌ nú riꞌi, nu
rriꞌilla tucu nú yalalla castiyaꞌlla, ze-
calla castiyaꞌlla pero menola. Enzeꞌe
bene enu lia udeteꞌ Diose huaxi lunú
recalla, rquiꞌña nú máse riꞌilla lunú
udeteꞌ Diose lunú recalla. Leꞌca es-
quie bene enu lia udeteꞌ Diose nú

rnibiyaꞌ rquiꞌña nú máse riꞌilla equie
nú udeteꞌ Diose nu rnibiyaꞌlla.

Rleꞌesaꞌ bee bene equie cuendaꞌ Je-
suse

(Mt. 10:34-36)
49 ’Liꞌánzela lu iliulabexi neca tucu

quii, nu alaꞌ recala lunú nzu nú aca.
50 Nzeꞌta nú chiquiꞌ nehuana zecaa
nu nzula nú zeca scua, ¡nu desde nee
chiquiꞌ nehuana nzu arquia hasta nú
yalu ye bee nucuaꞌ! 51 La riꞌihua el-
liebacuꞌ nú tia uriña lu iliulabe para
nú riꞌá nú aca tucunecatse arquiꞌ bee
bene lu saꞌ beei. Xne equie nú chili
arquiꞌ bee bene liꞌá leꞌe saꞌ bee bene
cuna bee bene enu la chili arquiꞌ
liꞌá. 52 Xne desde nee elu nucuaꞌa
ayuꞌ bene liñi tucu niꞌi, liunu chu-
nalla cuna chiuculla, nu liunu chiu-
culla cuna chunalla. 53 Bee paa riꞌi
condralla bee lliꞌñilla, nu bee lliꞌñilla
riꞌi condra liꞌibeella. Leꞌca esquie
bee naa riꞌi condra beella xinchiuꞌcu
beella nu xinchiuꞌcu beella riꞌi con-
dra liꞌibeella, nu bee suegra riꞌi con-
dralla bee llixilla, nu bee llixilla riꞌi
condra liꞌibeella.

Xa neca señaꞌ bee tiembu
(Mt. 16:1-4; Mr. 8:11-13)

54Chequie uni Jesuse lubee bene:
―Chenu rlañiꞌhua nú rliñi xcabe

enza ratseꞌ bichia, che rnihua nú laca
quiu nu rlaca quiu. 55 Nu chenu
rlañihua nú xiuꞌu bii enza sur, che
rnihua nú aca nelee nu esquie re-
cae. 56 Bene enu niquichiaꞌ bee lee.
Rriꞌihua beyaꞌ xa neca bee seña liñibe
cuna lu iliulabe, nu ¿xiquie nú la
riꞌihua beyaꞌ xa neca lunú reca nee?

Ucuaꞌnahua nú tsuxe arquiꞌhua lu
bene enu rlee luhua

(Mt. 5:25-26)
57 ’¿Xiquie nú la riꞌihua elliebacuꞌ

leꞌca liꞌitsiahua ta nú neca nzeꞌca
riala nú riꞌi bene? 58 Tunu nuꞌ
enu nze deteꞌ cuenda liꞌilu lubee
usticia, nu llaꞌcalu liꞌilla labe inziu
chenu nzalálu lubee usticia ucuaꞌna
nú tsúcheꞌlu nucuaꞌ cuna liꞌilla ante
nú riñalu lubee usticia. Xne tunu
riñalu lu enuhualue lu cuendaꞌlu, che
deteꞌ cuenda nzeꞌe liꞌilu lubee sun-
dado nu duꞌ beei liꞌilu niꞌcuꞌ. 59 Liꞌá

nia lulu, nú la chiuꞌuluniꞌcuꞌhastanú
ixiulu ye nú nacuꞌ juece lulu.

13
Rquiꞌña nú tsanaꞌ arquiꞌ bee bene

stula beei nu chequiee beei inziuꞌDiose
1Bee bichia zeꞌe, uya chiucu chuna

bee bene lu Jesuse, nu ubedichiaꞌnu
beei liꞌinu nú xa unibiyaꞌ Pilato
nú unguti chiucu chuna bee bene
Galilea, nu ucuchalla reneꞌ bee
benecuaꞌ cuna reneꞌ bee nañi enu
unguti beei xi neca uꞌna lu Diose.

2Nu uni Jesuse lubeei:
―La riꞌihua elliebacuꞌ nú bee bene

Galilea cuaꞌ, equie nú másela rluꞌcu
beei dula lu ye bee bene Galilea
enzeꞌe ulleꞌca beei scua. 3 Liꞌá nia
luhua nú la acane scua, nu tunu la
tsanaꞌ arquiꞌhua stulahua, leꞌca ni-
tiluhua che. 4 Leꞌca la riꞌihua el-
liebacuꞌ nú ye chiñuꞌ chechuna bee
bene enu unguti chenu uzanaꞌ torre
nú lee Siloé equie beei, másela rluꞌcu
beei dula lubeelá bee bene enu nu-
cuaꞌa eyeche Jerusalén. 5 Pero nia
luhua nú la acane scua. Tunu la
tsanaꞌ arquiꞌhua stulahua leꞌca ni-
tiluhua.

Ejempluꞌ tucu aca higo nú lá ayu
6 Chequie uni Jesuse tucu ejemplu

lubeei:
―Tucu bene uluꞌcu tucu aca higo

lu yuꞌlla, nu uyabiꞌyalla tununuꞌhigo
lu aca zeꞌe, pero né llelaꞌlla niꞌ tucu
higo lu aca zeꞌe. 7 Nu unilla lu bene
enu rriucu lu yuu zeꞌe: “Ubiꞌyacuru
necala chuna lana seidu nú nzela
cuaꞌna higo lu aca quieꞌ, pero leca
xunga xela niꞌ tucu higo lue. Mejora
uchieꞌcuꞌe xne rriꞌixiꞌitsiae lu yua.”
8 Pero bene enu rriucu yuu zeꞌe
necachi ucuaquilla nú unilla: “Detá,
utsaꞌnascaꞌe lana quietsia, liꞌá leꞌa
yuu rquiꞌi nu duꞌa abonoe, 9 biꞌya se
tunu scua ayu ndixí lue, nu tunu la
ayu ndixí lue, che chu chiecune.”

Uriyeca Jesuse tucu unaꞌa enu
nzucu luꞌu tetsuꞌ bichia nú sulachi bee
bene Israel

10 Tucu bichia nú sulachi bee bene
Israel, chenu seteꞌ Jesuse Stichiaꞌ

Diose liñi tucu induꞌ bee bene Is-
rael, 11 zeꞌe nzucu tucu unaꞌa, nu
necala chiñuꞌchechuna lana nú rit-
illa. Tucu benechiquiꞌ uriꞌi nú nzucu
tucu luꞌu tetsuꞌlla nu leca modo nú
lílla. 12Chenuulañiꞌ Jesuse liꞌilla ubix-
ianu liꞌilla nu uninu lulla:
―Unaꞌa, uyecaꞌlaꞌlu lu elichia nú

secalu nee.
13 Chequie uricuꞌnu yanu equiella

nu hora zeꞌe ulí tetsuꞌlla, nu uquix-
iella unilla bedichiaꞌ nzeꞌca lu Diose.
14Pero chiquiꞌ ulee bene enu rnibiyaꞌ
liñi indu zeꞌe, nú uriꞌiyeca Jesuse
unaꞌazeꞌebichianú sulachi beebene,
nu uni bene zeꞌe:
―Nuꞌ xuꞌcu bichia para nú riꞌi bee

bene riñaꞌ, bee bichia cuaꞌ yeꞌtahua
para nú yecaꞌhua, pero la yeꞌtahua
bichia nú sulachi bee bene.

15 Chequie ucuaqui Jesuse nú un-
inu:
―Liꞌihua necahua bene enu

nequichiaꞌ, xne liꞌihua rriꞌihua riñaꞌ
bichia nú sulachi bee bene. ¿Xieꞌ
la laꞌahua uꞌnahua, urre burroꞌhua
para nú hueꞌí inza bichia nú sulachi
bee bene la? 16Nu unaꞌa quieꞌ nzeꞌta
lu familiꞌ tuxie Abraham, nu necala
chiñuꞌ chechuna lana nú uriꞌi bezeꞌlu
nú secalla elichia cuaꞌ, ¿xieꞌ leca
modo nú riꞌiyecaa unaꞌa quieꞌ bichia
nú sulachi bee bene la?

17 Chenu uninu bee bedichiaꞌ cuaꞌ,
yebeebeneenuulee lunuchiquiꞌutuꞌ
beei. Pero beelá bee bene ñia utsu
arquiꞌbeei equie ye bee milagro nú
uriꞌinu.

Chenu uni Jesuse ejempluꞌ ebichiꞌ
mestaza

(Mt. 13:31-32;Mr. 4:30-32)
18Leꞌca uni Jesuse lubeei:
―¿Xa nia luhua para nú riꞌihua

beyaꞌ xa neca lunú rnibiyaꞌ Diose
urre xi lubea luhua para nú
riꞌi nzeꞌcahua beyaꞌ xa necane?
19 Necane xi neca tucu ebichiꞌ mes-
taza nú rquienii bene lu yuꞌlla,
nu rruꞌcue hasta nú recae xi neca
tucu aca llene, nu rrecheꞌe bee iñi
exliaꞌtseꞌ beeí lu ellutsa lue.

Uni Jesuse ejempluꞌ levadura
(Mt. 13:33)

20Leꞌca unilá Jesuse lubeei:

―¿Xa nia luhua para nú riꞌihua
beya lunú rnibiyaꞌ Diose? 21Necane
xi neca levadura nú rcucha tucu
unaꞌa chuna medida harina, xne
añinzuca nú temeꞌtsia levadura pero
rriꞌi nú sebichi ye ecucu harina zeꞌe.

Uni Jesuse equie cuendaꞌ puerta nú
nuxuꞌ neca

(Mt. 7:13-14, 21-23)
22Chenunza Jesuse enza Jerusalén,

uzeteꞌnu bee bene lubee eyeche cuna
lubee ranchu elu udetenu. 23 Che
necachi unedichiaꞌ tucu bene lunu:
―¿Detá, lleꞌnatsia bee bene enu

tsilaꞌa la?
Nu ucuaquinu:

24 ―Uriꞌihua juerza nú chuꞌuhua
ruꞌu puerta elu nuxuꞌ, xne nia luhua
nú nuꞌ huaxi bee bene enu niarquiꞌ
nú chuꞌu zeꞌe, pero la riꞌi beei ana nú
chuꞌu beei zeꞌe. 25 Xne chenu tsulí
bene enu neca lluanaꞌ niꞌi zeꞌe para
nú tsacuꞌlla ruꞌu puerta, nu liꞌihua
enu uyaꞌna nucuaꞌa eliꞌyaꞌ chichi-
hua ruꞌu puerta nu nihua: “Uxaꞌla
ruꞌu puerta para nú chuꞌuru.” Pero
liꞌilla nilla luhua: “La riꞌá beyaꞌ cá
enza nzeꞌtahua.” 26 Chequie quix-
iehua nú nihua: “Liꞌiru udaꞌcuru nu
udiyaꞌru cuna liꞌilu, nu uzeteꞌlu liꞌiru
lachiru.” 27 Pero liꞌilla nilla luhua:
“Unilá luhua nú la riꞌá beyaꞌ ca enza
nzeꞌtahua. ¡Ullunaꞌhua lua caꞌa liꞌihua
enu necha rriꞌi!” 28 Zeꞌe unaꞌhua nu
acuxaꞌ layahua, chenu lañiꞌhuaAbra-
ham, cuna Isaac, cuna Jacob cuna
ye bee profetaꞌ Diose enu nucuaꞌa
elu rnibiyaꞌnu, nu liꞌihua uyaꞌnahua
eliꞌyaꞌ. 29 Xne nzeꞌta bee bene diqui
lu iliulabe, bee bene enu nzeꞌta enza
norte, cuna bee bene enu nzeꞌta enza
sur, cuna bee bene enu nzeꞌta enza
este, cuna bee bene enu nzeꞌta enza
oeste, para nú cuaꞌa beei acu beei
elurnibiyaꞌ Diose. 30 Chequie huaxi
bee bene enu la neca equie nee, aca
bee nzeꞌe enu aca neca equie bichia
zeꞌe, nu bee enu neca equie nee, aca
beenzeꞌeenu laacanecaequiebichia
zeꞌe.

Ungunaꞌ Jesuse equie cuendaꞌ eye-
che Jerusalén

(Mt. 23:37-39)

31Horazeꞌeuriña chiucuchunabee
fariseo lu Jesuse nu unibeei lunu:
―Uquia enza rene, xne niarquiꞌ

arre Herodes uti liꞌilu.
32Pero ucuaquinu lubeei:
―Uquiahua nu uniꞌhua lu enu se-

quienucuaꞌ: “Ubiꞌyacuruneenuyeꞌe,
liꞌá rlua bee benechiquiꞌ arquiꞌ bee
bene cuna nú rriꞌiyeca bee bene enu
riti, nu detetsia yeꞌe laꞌxua.” 33 Pero
rquiꞌña nú nze riꞌá seidu inziua nee
nu yeꞌe nu detetsia yeꞌe, xne leca
modo nú ati tucu profeta stucu eye-
che enza rene lu eyeche Jerusalén.

34 ’Bee bene Jerusalén, bee bene
Jerusalén, liꞌihua ruutihua bee pro-
feta, nu rduꞌhua quiee bee Bene
enu uxeꞌla Diose luhua. Huaxi bese
uniarquia nú quietesaꞌahua tucu nú
rquieteꞌsaꞌ lliꞌti tiꞌñiꞌí liñi cuacaí pero
né zelahua. 35 Enzeꞌe nia luhua nú
enta bichia nú tsanaꞌ arquiꞌ Diose
lachihua. Leꞌca nia luhua nú lecaꞌ
bichia nú lañiꞌhua liꞌá, hasta nú riña
bichia nú nihua. Ñia nzeꞌta liꞌinu enu
nzeꞌta equie cuendaꞌ Paꞌahua Diose.

14
Uriꞌiyeca Jesuse tucu bene enu nuꞌ

quii diqui beꞌlaꞌ
1 Tucu bichia nú sulachi bee bene

Israel, uya Jesuse udacucheca niꞌi
tucu fariseo enu rnibiyaꞌ, nu texcuaꞌa
beei nucuaꞌa tsiꞌña liꞌinu. 2 Chequie
lunu zeꞌe, nzu tucu niyu enu nuꞌ quii
diqui beꞌlaꞌ. 3 Nu unidichiaꞌ Jesuse
lubee ulaxcuela enu reca ley Moisés
cuna lubee fariseo nu uninu:
―¿Nuꞌmodo riꞌiyeca tucu bene enu

riti bichia nú sulachi bee bene la?
urre ¿lecamodue la?

4 Pero lecalí xi ucuaqui beella,
chequie uricuꞌnu yanu equie niyu
enu riti zeꞌe, nu uriꞌiyecanu liꞌi nu
uninu lui nu yai. 5 Chequie uninu
lubee fariseo:
―Tunu zanaꞌ tucu burroꞌhua

urre tucu uꞌnaꞌhua liñi tucu iꞌchiu
bichia nú sulachi bee bene, ¿xieꞌ la
chehuahuaí hora zeꞌe la? 6 Pero
lecaxi ullela arquiꞌbeella acuaqui
beella lunu.

Bee bene enu nezeneꞌ eluxia bene

7 Chenu ulañiꞌ Jesuse nú rlaꞌna bee
bene enu nezeneꞌ lu tsaꞌa zeꞌe elu
neca equie cuaꞌa beei. Che uninu
lubeei:

8 ―Chenu seneꞌ bene liꞌilu chalu
lu tsaꞌa chia, la zuculu luhuare elu
mase neca equie, xne tunu riña stucu
bene enu nezeneꞌ enu masela neca
equie lulu, 9 che bene enu uzeneꞌ
rucuhua, nzeꞌtalla nu nilla lulu:
“Udeꞌteꞌelunzuculu zucubenequieꞌ.”
Chequie yaꞌna netúlu tsulílu luhuare
zeꞌe, nu zuculu hasta último xleta.
10 Enzeꞌe chenu seneꞌ tucu bene
liꞌilu lu tsaꞌa zucu lu xleta nú nzu
hasta último, para nú chenu nzeꞌta
bene enu uzeneꞌ liꞌilu nu nilla lulu:
“Amigo, utee caꞌa zuculu elu máse
neca equie.” Nu scua zucuꞌ aya beei
liꞌilu lubee bene enunucuaꞌa lumexa
cuna liꞌilu. 11 Xne enu sucuꞌ aya
leꞌcatsia liꞌi, aca lleꞌna nzeꞌe, nu enu
reca lleꞌna zucuꞌ aya bee bene liꞌilla.

12 Chequie uni Jesuse lu bene enu
uzeneꞌ liꞌinu:
―Chenu seneꞌlu bee bene nú

acucheca beei urre nú acuxee beei,
la zeneꞌlu bee bene enu rquieteꞌlu,
niꞌ bee bichilu, niꞌ bee familiꞌlu, niꞌ
bee besiñuꞌlu enu neca xene. Xne
leꞌca tucu bichia zeneꞌ beella liꞌilu niꞌ
beella, nuscua ixiubeella lunúudacu
beella niꞌlu. 13 Mejora chenu rriꞌilu
tucu eliñi, zeneꞌlu bee bene enu
seca elitsi, cuna bee bene enu neca
mangu, cuna bee bene enu necuxu,
cuna bee bene enu niquieꞌlu. 14 Che
ñia nza lu cuendaꞌlu, xne añinzuca nu
la guseaꞌ beei nucuaꞌ lulu. Pero Diose
neca enu guseꞌe nucuaꞌ lulu bichia
nú huañi zeca bee bene enu neli uriꞌi
tucu nú necane lu Diose.

Ejemplu tucu exee nú neca equie
(Mt. 22:1-10)

15 Chenu ubeneꞌ tucu bene enu
nzucu lu mexa cuna Jesuse nucuaꞌ,
unilla lunu:
―Ñianza lu cuendaꞌbene enu riala

acu pá elurnibiyaꞌ Diose.
16Che uni Jesuse lui:
―Tucu niyu uriꞌilla elliebacuꞌ nú

deteꞌlla tucu exee llene para nú acu
xee bee bene, nu uzeneꞌlla huaxi bee
bene. 17 Chequie chenu uriña horaꞌ
exee, uxeꞌla bene zeꞌe mosoꞌlla nze

ni lubee bene enu uzeneꞌlla para nú
yeꞌta beei xne necalula exee. 18 Pero
ye bee bene zeꞌe uquixie beei nú un-
acuꞌ beei disculpa lulla nu uni tucui:
“Uniꞌi lu benecuaꞌ nú riꞌilla disculpa
liꞌá, xne apenatsia utsia tucu yuu nu
rquiꞌñanúnzebiꞌyane.” 19 Stucui uni:
“Apenatsia utsia ayuꞌ inza uꞌnaꞌ, nu
rquiꞌña nú nze riꞌá preo beeí biꞌya
xa rriꞌi beei riñaꞌ. Uniꞌ lu benecuaꞌ
nú riꞌilla disculpa liꞌá.” 20 Stucui
uni: “Liꞌá apenatsia uchiaa. Enzeꞌe
leca modo nú tsea nee.” 21 Chenu
ubenchilaꞌmosoꞌ zeꞌe udixiuleꞌella lu
patrónꞌlla ye lunúunga. Chequieulee
patrón zeꞌe, nú unilla lu mosoꞌlla:
“Uquia yexetsia lu eyeche cuaꞌ lubee
inziu llene cuna lubee inziu llaꞌna,
uteyuu bee bene enu seca elitsi, cuna
bee bene enu neca mangu, cuna bee
bene enu necuxu, cuna bee bene enu
niquieꞌlu.” 22 Chenu ulaxu nú uriꞌi
mosoꞌ zeꞌe scua, necachi unilla lu pa-
trónꞌlla: “Uriꞌilá tucu nú unibiyaꞌlu
nú riꞌá,peronuꞌscaꞌ luhuare elu cuaꞌa
bee bene.” 23 Che uni patrón zeꞌe
lu mosoꞌlla: “Uquia lubee calle cuna
lubee inziu. Uriꞌi Juerzabeebeneenu
llaꞌcalu zeꞌe, nú yeꞌta beei nia para nú
cheene. 24Xnenia lulunúniꞌ tucubee
bene enu rluti uzenea la acu exee nú
uriꞌilua.”

Xa zeca bee bene enu nzenala
stichiaꞌ Jesucristo

(Mt. 10:37-38)
25Huaxi bee bene uyaquie Jesuse,

nu ubelletanu nú uninu lubeei:
26―Tunu nuꞌ enu niarquiꞌ nú yeꞌta

quie liꞌá, rquiꞌñanúmásela zecalla liꞌá
lunú secalla paꞌlla, naꞌlla, unaꞌalla,
enduꞌlla, bichilla, zanalla, nu rquiꞌña
nú másela zecalla liꞌá lunú secalla
lunú nehuañilla. Tunu la riꞌilla
scua leca modo nú acalla benea.
27 Nu bene enu entaquie liꞌá nu la
niarquiꞌlla nú nehuana zecalla equie
cuendaꞌ liꞌá, leca modo nú acalla
benea. 28 Tunu tucuhua niarquiꞌ
nú recheꞌe tucu niꞌi nzeꞌca, ¿xieꞌ la
zuculla nu rluti riꞌilla elliebacuꞌ calu
yalugastonúacacheꞌniꞌi zeꞌenu tunu
riquiꞌ dimiꞌlla laꞌxulla recheꞌellae
la? 29 Xne tunu recheꞌtsialla puro

simienduꞌniꞌi nu la laꞌxulla recheꞌella
diquine, che ye bee bene enu lañiꞌ
nucuaꞌ tsequichiaꞌ liꞌilla, 30 nu ni bee
bene: “Benequieꞌ uquixie rrecheꞌ niꞌi
pero lá laꞌxulla a recheꞌellae xne la
riquiꞌ dimiꞌlla.” 31Nu tunu tucu arre
niarquiꞌ riꞌi xuu cuna stucu arre, ¿xieꞌ
la zuculla rluti riꞌilla elliebacuꞌ tunu
riquiꞌ chiꞌi mili bee sundadoꞌlla riꞌi
xuu cuna alamili bee sundadoꞌ stucu
arre la? 32 Pero tunu riꞌilla beyaꞌ nú
la riꞌilla ana lu arre zeꞌe, chequie ante
nú riña arre zeꞌe lulla, xeꞌlalla chiucu
chuna bee beneꞌlla para nú ni bee
nzeꞌe lu arre zeꞌe nú tsuxee xuu para
nú scua huañi beei sin xuu. 33 Leꞌca
esquie tatse bene enu la tsaꞌna ye bee
steneꞌlla nú rluꞌculla, leca modo nú
acalla benea.

Chenu rniiti nú neriꞌ zete
(Mt. 5:13;Mr. 9:50)

34 ’Zete necanzeꞌcae. Pero tununiti
nú neriꞌi, ¿xa sibiꞌ zecae stucu bese
che? 35 La zibiꞌi niꞌ nú riꞌchiane leta
yuununiꞌnúacane abono, tiꞌchiatsia
bee benene. Enu niarquiꞌ nú yeneꞌ,
quieꞌe diaca nzeꞌe.

15
Ejempluꞌ tucu bene enu ullelaꞌ zeca

sanchiꞌ
(Mt. 18:10-14)

1 Ye bee bene enu rriꞌi cubre
equie bee impuesto cuna bee bene
enu rluꞌcu dula, uyabica beei lu
Jesuse para nú yeneꞌ beei lunú
rninu. 2 Chequie bee fariseo cuna
bee ulaxcuela enu reca leyꞌ Moisés,
uquixie beei nú seꞌta beei Jesuse nú
unibeei:
―Benequieꞌ rquieteꞌ bee bene enu

rriꞌi dula nu racunulla bee benecuaꞌ.
3 Che uni Jesuse ejemplu quieꞌ

lubeei:
4 ―Tunu nuꞌ tátucuhua rluꞌcu tucu

ayuꞌu sanchi nu nitihua tucui, ¿xieꞌ
la tsaꞌnascaꞌlla noventa y nueve bee
sanchi zeꞌe dañi nu che cuaꞌnalla
sanchi enu uniiti hasta nú llelaꞌllaí
la? 5 Nu chenu ullelaꞌllaí, ñia nzu
arquiꞌlla uricuꞌllaí añilla. 6 Chequie
chenu riñalla niꞌlla quieteꞌsaꞌlla bee
bene enu rquieteꞌlla cuna bee be-
siñuꞌlla, nu nilla lubee bene zeꞌe: “Ñia

utsu arquiꞌhua cuna liꞌá, xne ulle-
lalá sanchia enu uniti.” 7 Nee nia
luhua, nú leꞌca scua nuꞌ nú ñia nzu
arquiꞌ liꞌi beenu enu nucuaꞌa liñibe
chenu tsanaꞌarquiꞌ tucubene stulalla
luquela se noventa y nueve bee bene
enu neli neca enu la quiꞌña nú cheꞌe
arquiꞌ lu stula.

Ejempluꞌ tucu unaꞌa enu ullelaꞌ
zecaꞌ dimiꞌ

8 ’Leꞌca esquie tunu tucu unaꞌa
enu rluꞌcu chiꞌi melu plata nu ni-
tilla tucue, ¿xieꞌ la quieꞌella quii
nu lucuꞌlla liñi niꞌlla nu cuaꞌnalla
dimiꞌlla xuxuu hasta nú llelaꞌllae
la? 9 Nu chenu llelaꞌlla dimiꞌlla,
quieteꞌsaꞌllabeeunaꞌaenurquieteꞌlla
cuna bee besiñuꞌlla, nu nilla lubee
nzeꞌe: “Ñia utsu arquiꞌhua cuna liꞌá
xne ullelalá dimia nú unitia.” 10 Nee
nia luhua, leꞌca scua ñia nzu arquiꞌ
bee ángeleꞌ Diose liñibe chenu tsanaꞌ
arquiꞌ tucu bene stulalla.

Ejempluꞌ tucu bene enu uriꞌi per-
dona llianaꞌ

11 Leꞌca uni Jesuse stucu ejemplu
lubeei:
―Tucu bene uluꞌcu chiucu llianaꞌ,

12 chequie uni llianaꞌlla enu lleꞌnalá
lulla: “Paa uliꞌquiꞌ rencia nú rialaa.”
Nu chu uritsiꞌ paꞌ beei bee renciaꞌlla
lu rucu beei. 13 Xiucu xuna bichia
lu zeꞌe llianaꞌlla enu lleꞌnalá ungüiti
ye bee rencia nú uyucui. Che un-
guyaꞌi dimi cuaꞌ nzai enza istu elu
ulaꞌxui yeene, xne uriꞌi ye nú niar-
quiꞌi. 14Pero chenuulaxudimiꞌi unga
biñia elu nzucui, nu uquixie nú uriꞌi
falta nú acui. 15 Nu chu uya naꞌcui
riñaꞌ riꞌi niꞌ tucu bene enza zeꞌe, nu
uxeꞌla bene zeꞌe liꞌi nú riꞌi ucui bee
cuchi enza dañi. 16 Nu equie nú
chiquiꞌ rliaꞌnaꞌi alaꞌ nú raculai beenú
racu bee cuchi nú secai, pero lecati
udeteꞌ nú udacui. 17 Chequie uriꞌi
elliebacuꞌ nú uni: “¡Niꞌ paa nucuaꞌa
huaxi bee mosoꞌ nu hasta nú sucu
sobra nú racu beei, nu liꞌá nzucuaꞌa
caꞌa ya mero atia nú rliaꞌnaa! 18Nee
benchilaꞌ zecaa niꞌ paa nu nia lunu:
Paa, uriꞌila dula lu Diose nu uriꞌila
dula lulu, 19 la yalaꞌ nú nilu lua nú
neca llianaꞌlu. Uriꞌitsia lua xi neca

tucumosoꞌlu.” 20Chequieuyuꞌunziui
nu ubenchilaꞌ zecai niꞌ paꞌi.
’Pero chenu nzeꞌtascaꞌi istu ulañiꞌ

paꞌi liꞌi, nu uhuaꞌa arquiꞌlla liꞌi.
Che uyaxuꞌulla uchaꞌcalulla liꞌi, nu
uchiꞌchilla liꞌi nu udaculla bichiuꞌ
xecai. 21 Nu chu uni lu paꞌi: “Paa
uriꞌila dula lu Diose, nu uriꞌila dula
lulu, la yalaꞌ nú nilu lua nú neca
llianaꞌlu.” 22 Pero chu uni paꞌi
lubee mosoꞌlla: “Yexetsia uquia
chiyaꞌhua laquienúmáse rnaanzeꞌca
utuꞌhua llianaꞌa, nu uduꞌhua tucu biꞌi
cuenei nu quieꞌehua subatu cuchiuꞌi.
23 Nu uteyuhua tucu becerro enu
máse neruꞌcu nu útihuaí para nú
daꞌcuaꞌahuaí, nu riꞌahua tucu eliñi.
24 Xne para liꞌá ungutila llianaꞌa
ninguieꞌ, nu uhuañi zecai. Uniiti,
peroullelazecai.” Nuuquiexiebeella
nú rriꞌi beella eliñiꞌi.

25 ’Diqui nú nucuaꞌa beella esquie,
llianaꞌ rluꞌlla nzuscaꞌi dañi. Chequie
chenu ubenchilaꞌi nú nzeꞌta riñai axu
niꞌbeella, chenu ubeneꞌi nú rula bee
musica nu rieꞌe beella, 26 Chequie
ubixiai tucu mosoꞌ niꞌbeella nu uni-
dichiaꞌi lu nzeꞌe nú xi reca niꞌ beella.
27 Nu uni mosoꞌ zeꞌe lui: “Nú uben-
chilaꞌ zeca bichilu nu unibiyaꞌ paꞌlu
nú unguti becerro enu máse neruꞌcu
xne uriña nzeꞌcai nu uriña naaquii.”
28 Pero chiquiꞌ ulee llianaꞌ rluꞌlla
nzeꞌe nu la zelai chuꞌi niꞌi, che chu
uchiuꞌu paꞌi uya ziquie lui para nú
chuꞌi. 29 Che uni lu paꞌi: “Liꞌilu
nediyaꞌlu xala lana rriꞌá riñaꞌ cuna
liꞌilu, nu leca xunga unga nzitia lulu,
nu leca xunga ubiquiꞌlu masia tucu
chipa llaꞌna para nú riꞌá tucu eliñi
cuna bee enu rquietea. 30 Pero nee
nú uriña llianaꞌlu ninguieꞌ, enu uya
laꞌxu dimiꞌlu cuna bee unaꞌa huexe.
Para liꞌi sí unibiyaꞌlu nú unguti be-
cerro enu máse neruꞌcu.” 31 Che
uni paꞌi lui: “Llianaꞌa liꞌilu nzuculu
cuna liꞌá ye bichia, nu ye nú rlucua
neca steneꞌlu. 32 Pero nee rquiꞌña
nú aca tucu eliñi cuna nú ñia tsu ar-
quiaꞌahua, xne para liꞌá neca xi neca
nú unguti bichilu nu nee uhuañi ze-
cai, unitii, nu ullelaꞌ zecaꞌahuai.”



San Lucas 16:1 116 San Lucas 16:20

16
Ejempluꞌ tucu mosoꞌ enu né riꞌi

nzeꞌca
1Leꞌca uni Jesuse lubee beneꞌnu:
―Uhuañi tucu bene xene, nu

uluꞌculla tucumosoꞌlla enu uyaꞌnanu
ye bee steneꞌlla, cheela uyatixiuleꞌe
bee bene lulla nú lia rlaꞌxumosoꞌ zeꞌe
ye bee steneꞌlla. 2 Nu chu ubixialla
mosoꞌ zeꞌe nu unilla lui: “¿Xa neca
lunú rni bee bene lu cuendaꞌlu scua?
Uliꞌquiꞌ cuenda beenú rriꞌilu, xne
la liquiaꞌa riñaꞌ riꞌilu.” 3 Chequie
uquixie mosoꞌ zeꞌe nú rriꞌi elliebacuꞌ:
“¿Xa riꞌá nee nu la liquiaꞌ patrónꞌa
riñaꞌ riꞌá? Leca juerzaa para nú
riꞌá riñaꞌ dañi, nu rtua nú nacua
caridad. 4 Nediyala xa riꞌá para nú
nuꞌ ti yucu liꞌá niꞌi chenu la luꞌcuaꞌa
riñaꞌ.” 5 Che ubixiai tucua tucua
bene enu neziꞌqui lu patrónꞌi, nu uni
lu enu uriña rluti: “¿Calu neziꞌquilu
lu patronꞌa?” 6 Nu ucuaqui bene
zeꞌe nú unilla: “Liꞌá neziꞌquia tucu
ayuꞌu barrili aceite de olivo.” Che
uni mosoꞌ zeꞌe lulla: “Nguie ichiꞌ
nú uduꞌlu firma uzucu nu yexetsia
ucheꞌe lunú neziꞌquilu, nu uzuꞌcuꞌ
ichitsia nú neziꞌquilu cincuenta
barrili aceite.” 7 Nu unedichiaꞌi lu
stucu bene zeꞌe: “¿Calu neziꞌquilu
lu patrónꞌa?” Nu uni bene zeꞌe lui:
“Tucu ayuꞌu medida trigo.” Che uni
lu bene zeꞌe: “Nguie ichiꞌ nú uduꞌlu
firma. Ucheꞌe lunú neziꞌquilu nu
uzuꞌcuꞌ ichitsianúneziꞌquiluochenta
medidae.” 8 Chequie chiquiꞌ uyanu
arquiꞌ patrón zeꞌe nú netsiña mosoꞌ
enu necha neca esquie lunú uriꞌi.
Neli númase netsiña bee bene enu la
chequie inziuꞌDiosecunabeesaꞌbeei,
luquelá bee bene enu nzequie inziuꞌ
Diose.

9 ’Enzeꞌe nia luhua: “Nú uquiꞌñahua
bee eluxene nú rluꞌcuhua lu iliu-
labe quieꞌ para nú riꞌihua elietsa
lubee bene, nu scua nuꞌ enu yucu
liꞌihua elu huañilíhua chenu laxu bee
steneꞌhua.”

10 ’Bene enu rriꞌi tucu nú rialane
cuna lu lleꞌnatsianúriaꞌnanulla, leꞌca
rriꞌilla tucu nú rialane cuna lu huaxi
nú riaꞌnanulla, nu bene enu la riꞌi
tucu nú rialane cuna lu lleꞌna tsia

nú riaꞌnanulla, leꞌca la riꞌilla tucu nú
rialane cuna lu huaxi nú riaꞌnanulla.
11Nee leꞌca scua tunu la riꞌihua tucu
nú rialane cuna lubee eluxene nú
nuꞌ lu iliulabe quieꞌ, ¿ti luꞌcu con-
fianza luhua cuna bee eluxene nú
nuꞌ liñibe che? 12 Nu tunu la riꞌihua
tucu nú rialane cuna lunú la neca
bee steneꞌhua, ¿ti liquiꞌ luhua lunú
rialahua che?

13 ’Niꞌ tucu mosoꞌ leca modo riꞌi
riñaꞌ lu chiucu patrón, xne leei lu
tuculla, nu stuculla zecai, urre riꞌi
nzeꞌcai lu tuculla, nu lu stuculla la riꞌi
nzeꞌcai. Enzeꞌe lecamodonúzibiꞌhua
lu Diose nu tsu arquiꞌhua lu dimi.

14 Nu lunú máse rleꞌ bee fariseo
dimi, chequie chenu ubeneꞌ beei
nú uni Jesuse scua uquixie beei nú
uzeꞌta beei liꞌinu. 15 Nu uni Jesuse
lubeei:
―Liꞌihua rriꞌihua nú necahua xi

neca bene nzeꞌca lubee bene. Pero
Diose nuꞌlu xa nchiñi arquiꞌhua.
Mase rriꞌihua ana nú nzeli arquiꞌ bee
bene nú necahua enu neca equie,
pero lu Diose lecati necahua.

Equiecuendaꞌ leyꞌMoiséscuna lunú
rnibiyaꞌDiose

16 ’Hasta chenu ubeꞌta Juan
Bautista. Nuꞌla leyꞌ Moisés cuna bee
bedichiaꞌ nú uquieꞌe bee profeta,
pero hasta che uquixie nú udixiuleꞌe
bee bene nú xa neca lunú rnibiyaꞌ
Diose, nu huaxi bee bene rriꞌi juerza
nú chuꞌu elu rnibiyaꞌnu.

17 ’Másela fácil nú nitilu liñibe nu
lu yuu, pero la dete nú yalu niꞌ tucu
bedichiaꞌ nú nzeꞌta lu leyꞌ Diose.

Udixiuleꞌe Jesuse nú la leꞌe niyu
unaꞌi nu la leꞌe unaꞌa niyuꞌnchu

(Mt. 19:1-12;Mr. 10:1-12)
18 ’Tunu tucu niyu leꞌi unaꞌi nu yu-

cui stucu unaꞌa, riꞌi dula, nu leꞌca
tunu yucu tucu bene unaꞌa enu uleꞌe
niyuꞌ, leꞌca riꞌi nzeꞌe dula che.

Bene xene cuna Lázaro
19 ’Uhuañi tucu bene xene nu

chiquiꞌ utsucheꞌella cuna bee laquie
fiñu nú ñia rnaa nu ye bichia rriꞌilla
nú neca xi neca tucu eliñi niꞌilla,
equie nú chiquiꞌ necalla bene xene
nu racu nzeꞌcalla. 20 Leꞌca uhuañi
tucu bene elitsi enu lee Lázaro, nu

diqui beꞌlaꞌlla nchiucuꞌ bechuꞌ nú
ruchulu nu suculla ruꞌu niꞌ bene
xene zeꞌe. 21 Niarquiꞌ Lázaro cuaꞌ
nú aculla masia bee ube nú sanaꞌ
liñi mexaꞌ bene xene zeꞌe, nu hasta
bee nicu rriña rñieꞌe lu beechuꞌ nú
nchiucuꞌ liꞌilla. 22Chenu uriña bichia
nú unguti Lázaro, nu unguyaꞌ bee
ángeleꞌ Diose liꞌilla liñibe elu nzucu
Abraham. Nu leꞌca unguti bene
xene zeꞌe, nu ucachiꞌ bee bene liꞌilla.
23 Diqui nú nehuana seca bene xene
zeꞌe nchiñi ebila, uletsai lui nu istu
ulañiꞌi Lázaro nzu cuna Abraham.

24 Nu urixialii nú uni: “¡Paa Abra-
ham, uhuaꞌa arquiꞌ liꞌá! Uxeꞌla Lázaro
nú cuachai lliꞌi cuene yai para nú
yeꞌtai nu riꞌi nú aꞌlaꞌ luꞌchia, xne
chiquiꞌ nehuana seꞌca nchiñia lu quii
quieꞌ.”

25 Pero ucuaqui Abraham lu bene
xene nú unilla: “Lliꞌñia ulluꞌcu arquiꞌ
nú chiquiꞌñiauhuañilu lu iliulabe, nu
Lázaro nehuana uhuañii. Pero nee
rialai elu ñia tsu arquiꞌi, nu liꞌilu ri-
alalu elunehuanazecalu.” 26Nu leꞌca
nia lulu: “Nú arliꞌtiꞌ nuꞌ tucu errubee
llene. Enzeꞌeniꞌ tucubeeenunucuaꞌa
caꞌa leca modo nú dete elu nzulu, nu
niꞌ tucu bee enu nucuaꞌa elu nzulu
lecamodo nú yeꞌta caꞌa.”

27 Chequie uni bene xene zeꞌe:
“Ziquia lulu paa Abraham, uxeꞌla
Lázaro niꞌ paa, 28 xne rlucua ayuꞌ
bichia, para nú ixiuleꞌella lubeei nú
la yeꞌta beei caꞌa elu chiquiꞌ nehuana
seca bene.”

29 Che uni Abraham lui: “Liꞌibeei
rluꞌcu beei bee ichiꞌ nú uquieꞌe
Moisés cuna beenú uquieꞌe bee
profeta, mejora nú riꞌi beei caso lunú
niquie lubee ichiꞌ cuaꞌ.”

30 Nu ucuaqui bene xene zeꞌe:
“Leca modoe paa Abraham, pero
tunu huañi zeca tucu bene enu
unguti, nu lubeꞌlu nzeꞌe lubeei, che
si tsanaꞌ arquiꞌbeei stula beei.”

31 Pero uni Abraham lui: “Tunu
la riꞌi beei caso stichiaꞌ Moisés cuna
stichiaꞌ bee profeta, leꞌca la chili ar-
quiꞌbeei mase nú huañi tucu bene
enu unguti.”

17
Ubiꞌyahua liꞌihua para nú la

zanaꞌhua lu dula
(Mt. 18:6-7, 21-22;Mr. 9:42)

1Uni Jesuse lubee beneꞌnu:
―Siempre nuꞌ beenú rriꞌi nú rriꞌi

bee benedula, pero ¡cueꞌbene enu riꞌi
nú riꞌi stucu bene dula! 2Máse neca
nzeꞌca para bene zeꞌe nú llicaꞌcuu
bene quie molino añilla nu tsiꞌqui
beei liꞌilla lu inzatuꞌ, luhuare nú
riꞌilla nú sanaꞌ bene lu dula enu ape-
natsia uyalí arquiꞌ liꞌá. 3 ¡Ubiꞌyahua
liꞌihua!
’Tunu nuꞌ ta tucu enu rriꞌi dula,

uriꞌihua nú quiꞌyalla, nu tunu cheꞌe
arquiꞌlla lu dula nú uriꞌilla, uriꞌihua
perdona liꞌilla. 4Mase achi bese tucu
bichia riꞌilla urre nilla bee nú necha
neca lulu, nu tunu achi bese leꞌca
entalla nunilla lulu uriꞌi perdona liꞌá:
“La riꞌá scua stucu bese.” Rquiꞌña nú
riꞌilu perdona liꞌilla.

Uriꞌi elietsa luru para nú tsu
tenelilá arquiꞌru lu Diose

5 Chequie uni bee beneꞌ Jesuse
lunu:
―Uriꞌi elietsa luru para nú tsu

tenelílá arquiꞌru lu Diose.
6Nu ucuaqui Jesuse lubeella:
―Tunu nzu tenelí arquiꞌhua ma-

sia lleꞌna xi neca ebichiꞌmestaza, nuꞌ
modo nihua lu aca llene sicómoro
quieꞌ: “Axi liꞌilu caꞌa nu uzucu lu in-
zatuꞌ”, che zucuꞌ aca cuaꞌ nú rnihua.

Lunú riala riꞌi tucu esclavo
7 ’Tucu ejemplu necane, tunu tu-

cuhua rluꞌcu tucu bene enu neca es-
clavo luhua, nu riña nzeꞌe nú uya
unguꞌna nzeꞌe uꞌnaꞌ urre uya nzeꞌe
ucu nañi, ¿xieꞌ nihua lu nzeꞌe: “Uyuꞌu
nu uzucu para nú acuxelu”? 8 Pero
aꞌla nihua lu bene zeꞌe: “Ucheꞌe xu-
culu nu urecheꞌe nú acuxea nu yeꞌta
yulue lua, diqui nú racua nu ruaꞌa
hasta nú laꞌxua nú acua. Che nuꞌ
modo nú aculu nu hueꞌlu.” 9 Pero
la deteꞌhua masia cheꞌtsa lu bene
zeꞌe, xne rriꞌitsiai lunú unibiyaꞌhua
lui nú riꞌi. 10 Leꞌca esquie liꞌihua,
chenu laꞌxuhua nú riꞌihua ye nú
unibiyaꞌDiose nú riꞌihua, chequie ni-
hua: “Necaru mosoꞌ enu la zibiꞌ, xne

uriꞌitsiaru lunú neca cuendaꞌru nú
riꞌiru.”

Uriꞌiyeca Jesuse chiꞌi bene enu seca
elichia nú lee lepra

11 Chenu nza Jesuse eyeche
Jerusalén, udetenu lu iliu Samaria
cuna lu iliu Galilea. 12 Nu chenu
nze chuꞌunu tucu eyeche llaꞌna,
uyachaꞌcalu chiꞌi bee niyu enu seca
elichia nú lee lepra liꞌinu, pero istu
ucuaꞌaxe beei lunu, 13nu urixialibeei
nú unibeei lunu:
―¡Maestro, Jesuse, uhuaꞌa arquiꞌ

liꞌiru!
14 Chenu ulañiꞌ Jesuse liꞌibeei, un-

inu lubeei:
―Uquiahua ne lañiꞌ bee uleꞌya

liꞌihua.
Pero diquila nú nzuebeei uyecaꞌ

beei elichia nú seca beei. 15 Chequie
tucu beei, chenu uriꞌi nzeꞌe beyaꞌ nú
uyecaꞌlaꞌ nzeꞌe, ubenchilaꞌ nzeꞌe nu
ubixialii nú uni bedichiaꞌ nzeꞌca lu
Diose. 16 Nu utsulliquii lu Jesuse
hasta nú udiꞌ tequiei lu yuu para nú
udeteꞌi cheꞌtsa lunu, nu necai bene
Samaria. 17Che uni Jesuse:
―¿Xieꞌlanú chiꞌi neca bene enu

uriyeca la? ¿Ma sequie beei? 18 ¿Xieꞌ
bene rene quieꞌtsia ubenchilaꞌ para
nú ni bedichiaꞌ nzeꞌca lu Diose la?

19Che uni Jesuse lui:
―Utsuli, nuuquiaꞌanee. Uyecaꞌlaꞌlu

xne uchili arquiꞌlu liꞌá.
Xariña lunú rnibiyaꞌDiose
(Mt. 24:23-28, 36-41)

20 Unidichiaꞌ bee fariseo lu Jesuse
xunga riña lunú rnibiyaꞌ Diose, nu
ucuaquinu lubeella:
―Lunú rnibiyaꞌ Diose la neca

nucuaꞌ nú lañiꞌhua chenu riñane.
21 Lecati ni: “Nú caꞌa nzu lunú
rnibiyaꞌ Diose”, urre “nguié nzuee”;
xne lunú rnibiyaꞌ Diose nzula
letahua nee.

22Nu uninu lubee beneꞌnu:
―Riña bichia nú niarquiꞌhua nú

lañiꞌhua liꞌá Bene enu uxeꞌla Diose
masia tucu bichia pero la lañiaꞌhua
liꞌá. 23 Mase nuꞌ bee bene enu ni
luhua: “Caꞌa nzucunu”, urre “nguié
nzucunu”, pero la chequiehua beei.
24 Xne tucu nú neca chenu riaꞌla lee
nu riuꞌu llieꞌe enzichiuꞌ enzerquie,

leꞌca scua aca chenu riña zeca liꞌá
Bene enu uxeꞌla Diose. 25 Pero rluti
rquiꞌña nú chiquiꞌ nehuana zecaa, nu
huachu bee bene enu nucuaꞌa nee
liꞌá.

26Tucu nú unga tiembu nú uhuañi
Noé, leꞌca scua aca bichia chenu
riña zeca liꞌá Bene enu uxeꞌla Diose.
27 Xne tiembu zeꞌe, udacutsia bee
bene nu ungueꞌtsia beei, nu uchia
beei nu udeteꞌbeei xinchiuꞌcu beei
uchia, hasta núuriña bichia núuyuꞌu
Noé liñi barco llene nú urecheꞌella,
nu uquixie nú ulaca tucu quiu juerte
nu unguti ye beei.

28 Leꞌca scua unga chenu uhuañi
tucubeneenu leeLot lu iliulabe: uda-
cutsia bee bene nu ungueꞌtsia beei,
cuna nú ruti beei nu si beei, nu
rduꞌ beei nii nu rrecheꞌe beei bee
niꞌi. 29Pero chenuuchiuꞌuLot eyeche
Sodoma, uquixie nú ulaca quii enza
liñibe cuna azufre, nu unguti ye beei.
30 Leꞌca scua aca chenu riña zeca liꞌá
Bene enu uxeꞌla Diose.

31 ’Bichia nú aca bee nucuaꞌ, bee
bene enu nchiucuꞌ equie niꞌi la
lluꞌchaꞌ chuꞌu beei liñi niꞌi beei para
nú naꞌtse beei steneꞌ beei, nu bee
beneenunucuaꞌadañi la lluꞌchaꞌben-
chilaꞌ beei niꞌbeei para nú uyaꞌbeei
steneꞌbeei. 32 Ulluꞌcuꞌ arquiꞌhua xa
ulleꞌca unaꞌa Lot. 33 Bene enu máse
niarquiꞌ nú huañi lu iliulabe quieꞌ
riña bichia nú laxu nucuaꞌ, pero bene
enu ati equie cuendaꞌ liꞌá luꞌculla
eluhuañilílla liñibe.

34 ’Liꞌá nia luhua nú rulaꞌ zeꞌe elu
nucuaꞌa chiucu bene lu tucu luna,
tuculla uya nu stuculla riaꞌna. 35Nu
elu nucuaꞌa chiucu unaꞌa riu, tuculla
uya nu stuculla riaꞌna. 36Nu elu nu-
cuaꞌa chiucu niyu dañi, tucui uya nu
stuculla riaꞌna.

37 Chenu ubeneꞌ bee beneꞌnu nu-
cuaꞌ uni beella lunu:
―¿Cá aca bee nucuaꞌ?
Nu ucuaqui Jesuse lubeella:
―Elu nuxu tucu nañi enu unguti

zeꞌe rieteꞌ saꞌ bee ulabichi.

18
Ejempluꞌ tucu unaꞌa enu unguti

niyuꞌ cuna juece

1 Uni Jesuse tucu ejemplu lubee
beneꞌnu para nú seteꞌnu liꞌibeella
nu uninu rquiꞌña nú nacuꞌ beella lu
Diose, nu la llacaꞌ beella. 2Che uninu
nú lu beella:
―Tucu bene enu unga juece tucu

eyeche nu la lliquilla Diose nu la
riꞌi casolla bee bene. 3 Nu leꞌca
eyeche zeꞌe nzucu tucu unaꞌa enu
unguti niyuꞌ, nu nzanchu lu juece
zeꞌe rnacuꞌnchu nú riꞌi juece zeꞌe eli-
etsa lunchuparanúdeteꞌlla castiya lu
bene enu rlee lunchu. 4 Pero xee né
riꞌi caso juece zeꞌe unaꞌa zeꞌe, nu chu
uriꞌi juece zeꞌe elliebacuꞌ nú unilla:
“Añinzuca nú la lliquia Diose nu la riꞌi
casoa bee bene, 5 pero unaꞌa quieꞌ
la tsuxenchu nú rriꞌi xiꞌinchu lua,
mejora riꞌá elietsa lunchu para nú la
yeꞌtaꞌnchu ante nú laxu paciencia.”

6Nu chu uni Jesuse lubeella:
―Scua uni juece enu necha neca

zeꞌe. 7 Enzeꞌe, ¿xieꞌ la riꞌi caso Diose
bee beneꞌnu enu ucañinu chenu
rnacuꞌ beella lunu bichia si rulaꞌ la?
Nu, ¿xieꞌ leꞌnu para nú riꞌinu elietsa
lubeella la? 8Liꞌá nia luhua nú riꞌinu
elietsa lubeella sin nú leꞌnu. Pero
chenu riña zeca liꞌá Bene enu uxeꞌla
Diose, la riꞌábeyaꞌ tunu llelá beebene
enu nzeli arquiꞌ Diose lu iliulabe.

Ejempluꞌ tucu fariseo cuna bene
enu uriꞌi cubre impuesto

9Uni Jesuse stucuejempluparabee
beneenusiꞌnúnecabeeibenenzeꞌca,
nu rluachu beei beelá bee bene, nu
uninu:

10―Uya chiucu niyu liñi Indu llene
Jerusalén unacuꞌ beei lu Diose: tu-
cui neca fariseo, nu stucui neca enu
rriꞌi cubre impuestos. 11 Nu nzulí
fariseo zeꞌe rnacuꞌi lu Diose nú uni:
“Cheꞌtsalu Diose Pa liñibe, xne la
necaa xi neca stucu bee bene, xi
neca bee bene enu rriꞌi eluhuanaꞌ,
xi neca bee bene enu necha rriꞌi, xi
necabeebene enu rluꞌcu stucuunaꞌa,
nu la necaa niꞌ xi neca benequieꞌ
enu rriꞌi cubre impuesto. 12 Chiucu
bese liñi tucu xmana rdetea bichia
nú la acua equie nú rluꞌcua ulaꞌna
lulu Diose, leꞌca rdetea diezmo equie
dimi nú rriꞌá ana.” 13 Pero bene
enu rriꞌi cubre impuesto istu utsui nu

né riꞌi nú aletsai lui enza liñibe, nu
xutse tsiai yai latsai nu uni: “¡Diose
Pa liñibe uhuaꞌa arquiꞌ liꞌá, xne neca
bene enu rluꞌcu dula!” 14 Liꞌá nia
luhua nú bene enu rriꞌi cubre bee
impuesto uriꞌila Diose perdona liꞌilla
chenu nzialla niꞌlla, pero fariseo zeꞌe
né riꞌi Diose perdona liꞌilla, xne bene
enu sucuꞌ aya leꞌcatsia liꞌi lecati neca
nzeꞌe lu Diose. Pero bene enu reca
lleꞌna arquiꞌ, liꞌilla necalla enu máse
seca lu Diose.

Uriꞌileꞌya Jesuse bee enduꞌ
(Mt. 19:13-15;Mr. 10:13-16)

15 Leꞌca uyayu bee bene bee enduꞌ
elu nzu Jesuse para nú ricuꞌnu
yanu equie beei. Pero chenu ulañiꞌ
bee beneꞌnu nucuaꞌ, uriꞌi beella nú
uquiꞌyaꞌ bee bene enu uyayu bee
enduꞌ zeꞌe lunu. 16Pero ubixia Jesuse
liꞌibeella nu uninu lubeella:
―Uzelahua nú yeꞌta bee enduꞌ lua

nu la cáhua nucuaꞌ, xne lunú rnibiyaꞌ
Diose neca para bee bene enu neca xi
neca bee enduꞌ quieꞌ. 17 Xne liꞌá nia
luhuanúbeneenu la chili arquiꞌ lunú
rnibiyaꞌDiosexineca tucuenduꞌ, leca
modo nú chuꞌulla elurnibiyaꞌ Diose.

Uni tucu bene xene lu Jesuse
(Mt. 19:16-30;Mr. 10:17-31)

18 Tucu bene enu rnibiyaꞌ uni-
dichiaꞌ lu Jesuse nú unilla:
―Maestro, enu neca bene nzeꞌca,

¿xi rquiꞌña riꞌá para nú lucua elune-
huañi nú leca xunga laxu liñibe?

19Nu uni Jesuse lui:
―¿Xinu rnilu nú neca bene

nzeꞌca? Leca niꞌ tucu bene nzeꞌca,
tucutsia Diose neca bene nzeꞌca.
20 Nediyaꞌláꞌlu bee mandamiento:
“La útilu bene, nu la luꞌculu stucu
unaꞌa, nu la riꞌilu eluhuanaꞌ, nu la
taꞌlu eluquichiaꞌ stucu bene, uluꞌcu
ulaꞌna lu paꞌlu cuna lu naꞌlu.”

21Che uni bene zeꞌe lu Jesuse:
―Ye bee nucuaꞌ sucua hasta chenu

lleꞌna.
22 Chenu ubeneꞌ Jesuse nucuaꞌ, un-

inu lui:
―Pero rriꞌi tucu nú riꞌilu nee. Uti

ye bee steneꞌlu, nu udeꞌteꞌ dimi cuaꞌ
lubee bene enu seca elitsi. Scua

luꞌculu eluxene liñibe. Nu chu yeꞌta
quieelu liꞌá.

23 Pero chenu ubeneꞌ bene zeꞌe nu-
cuaꞌ, chiquiꞌ nehuana utsuu arquiꞌi,
xne chiquiꞌ xenei. 24 Chenu ulañiꞌ Je-
suse nú chiquiꞌ nehuana nzu arquiꞌi,
che uninu:
―¡Chiquiꞌneriñaꞌnúchuꞌubeebene

xene elurnibiyaꞌ Diose! 25Máse facil
núdete tucucamello iꞌchiuꞌechedicu,
luquela nú chuꞌu bee bene xene
elurnibiyaꞌ Diose.

26Pero bee bene enu ubeneꞌ nú uni
Jesuse scua, unibeei lunu:
―¿Ti nuꞌmodo tsilaꞌa che?
27Nu ucuaqui Jesuse lubeei:
―Nuꞌ nú neriñaꞌ neca para bee

bene iliulabe, peroparaDiose lecaniꞌ
tucu nú neriñaꞌ.

28Chequie necachi uni Pedro lunu:
―Liꞌiru utsaꞌnaru ye beenú

rluꞌcuru para nú nzela quieeru liꞌilu.
29Nu ucuaqui Jesuse nú uninu:
―Liꞌá nia luhua nú titse bene enu

tsaꞌna niꞌi, urre unaꞌa, urre bichi,
urre paꞌ, urre na, urre lliꞌñi, para
nú riꞌilla lunú rnibiyaꞌ Diose, 30 liꞌilla
másela yuculla nú liquiꞌ Diose lulla lu
iliulabe quieꞌ nu leꞌca luculla elune-
huañi nú leca xunga laxu liñibe.

Udixiuleꞌe Jesuse bese rriuna nú úti
bee bene liꞌinu

(Mt. 20:17-19;Mr. 10:32-34)
31 Ubixia Jesuse chiꞌchiucu bee

beneꞌnu tucu chú nu uninu lubeella:
―Nee chaꞌahua Jerusalén elu

yalu tucu nú uquieꞌe bee profeta lu
cuendaꞌ liꞌá Bene enu uxeꞌla Diose.
32 Deteꞌ cuenda bee bene liꞌá lubee
bene rene, nu tsequichiaꞌ beei liꞌá, ni
beei huaxi bedichiaꞌ nú necha neca
lua nu tsúxene beei lua. 33 Iñi beei
liꞌá nu úti beei liꞌá, pero bichia rriuna
huañi zecaa.

34 La riꞌilí bee beneꞌnu beyaꞌ lunú
uninu, nu la riꞌi beella beyaꞌ xa neca
nú rninu, xne uninu tucu nú leca
modo riꞌi beella beyaꞌ.

Uriꞌiyeca Jesuse tucu bene enu
niquieꞌlu eyeche Jericó

(Mt. 20:29-34;Mr. 10:46-52)
35 Chenu nze riña Jesuse axu

eyeche Jericó, nzucu tucu niyu enu

niquieꞌlu ruꞌu inziu rnacuꞌ carida,
36 chenu ubeneꞌi nú rdete huaxi bee
bene inziu zeꞌe unidichiaꞌi xi reca.
37Cheunibeebene lui nú Jesusebene
eyeche Nazaret rdete lu inziu zeꞌe,
38nu ubixialí nú uni:
―¡Jesuse lliꞌñi David uhuaꞌa arquiꞌ

liꞌá!
39Bee bene enu nzuculu rquiꞌyalla

rriꞌi beei para nú zacalla, peromásela
ubixialilla nú unilla:
―¡Lliꞌñi David uhuaꞌa arquiꞌ liꞌá!
40 Chequie utsuxee Jesuse nu

unibiyaꞌnu nú yeꞌtayuu bee bene
liꞌilla lunu. Chenu uriñalla axu lunu
unidichiaꞌnu lulla:

41―¿Xi niarquiꞌlu nú riꞌá lulu?
Nu ucuaqui niyu enu niquieꞌlu zeꞌe

nu necachi unilla lunu:
―Niarquia nú yeꞌe iꞌculua nu biꞌya

zecaa.
42Nu uni Jesuse lulla:
―Riꞌyalálu nee, nu uyecaꞌlaꞌlu xne

uchili arquiꞌlu liꞌá.
43 Hora zeꞌe chu uyeꞌe iꞌculu niyu

zeꞌe, nu nzequiei Jesuse nu uni be-
dichiaꞌ nzeꞌca lu Diose. Nu ye bee
bene enu ulañiꞌ nú unga scua, leꞌca
unibeei bedichiaꞌ nzeꞌca lu Diose.

19
Jesuse cuna Zaqueo

1 Uyuꞌu Jesuse eyeche Jericó, nu
chu udetenu eyeche zeꞌe. 2 Zeꞌe
nzucu tucubenexeneenu leeZaqueo
nu rnibiyaꞌlla lubee bene enu rriꞌi
cubre impuesto. 3 Niarquiꞌ Zaqueo
quieꞌ nú chululla Jesuse, pero leca
modo nú lañiꞌlla liꞌinu xne nzeꞌtanala
huaxi bee bene liꞌinu, nu nerun-
gulla. 4Enzeꞌe uyecaxuꞌulla nu uricu-
lulla, para nú lañiꞌlla Jesuse, chequie
uquiella lu tucu aca nú lee sicómoro
axu elu detenu. 5Chenu udete Jesuse
zeꞌe, ubiꞌyanu enzeya nu uninu lulla:
―Zaqueo yexetsia ulaca, xne nee

riaꞌna niꞌlu.
6Che yexetsia ulaca Zaqueo, nu ñia

nzu arquiꞌlla nú uriña Jesuse niꞌlla.
7 Chenu ulañiꞌ bee bene nú uriñanu
niꞌi Zaqueo, ye beei uquixie beei
nú seꞌta beei Jesuse nu rnibeei xinú
nzanu yaꞌnanu niꞌ bene enu rluꞌcu

dula. 8Nu utsuli Zaqueo nu necachi
unilla lu Jesuse:
―Ubiꞌyacuru, ritsia arliꞌtiꞌ lunú

rlucua lubee bene enu seca elitsi.
Nu tunu nuꞌ bene enu uriꞌá cubre
de mase lu, nee detea lulla tacu bese
mase lunú ucachia lulla.

9Che uni Jesuse lulla:
―Bichia quieꞌ uriña nú tsilaꞌa bee

bene enu nucuaꞌa niꞌ Zaqueo, xne
uchili arquiꞌlla Diose, liꞌilla necalla
enumeronzeꞌta lu familiꞌ tuxieAbra-
ham. 10Nu liꞌá Bene enuuxeꞌla Diose,
nzela para nú laꞌna bee bene enu nza
inziunúnechaneca, nu tsilaꞌa liꞌibeei
lu dula.

Ejempluꞌ chiꞌi melu
(Mt. 25:14-30)

11 Bee bene enu rieneꞌ lunú rni Je-
suse, uninu tucu ejemplu lubeei, xne
axula nzunu Jerusalén, nu liꞌibeei
rriꞌi beei elliebacuꞌ nu hora zeꞌe nze
riñala lunú rnibiyaꞌ Diose.

12Nu uninu lubeei:
―Uhuañi tucu niyu enu nzeꞌta lu

tucu famili enu chiquiꞌ neca equie,
nu nzalla istu stucu nación para
nú yuculla nú nibiyaꞌlla, nú acalla
arre nu chu benchilaꞌ zecalla para
nú nibiyaꞌlla lachilla. 13 Ante nú
chiuꞌulla, ubixialla chiꞌi bee mosoꞌlla
nu udeteꞌlla lu cada tucua beei
tucu dimi nú huaxi seca, nu unilla
lubeei: “Uriꞌihua berexe cuna dimi
cuaꞌ hasta chenu benchilaꞌ zecaa.”
14 Pero bee bene lachilla, chiquiꞌ
rana arquiꞌbeei liꞌilla, nu uxeꞌla beei
texcuaꞌa bee bene nzequie liꞌilla nu
uya niꞌ beei lubee bene elu nzalla nú
la niarquiꞌbeei nú aca bene cuaꞌ arre
lubeei.

15 Pero uyaꞌnalla nú ungalla arre,
nu ubenchilaꞌ zecalla lachilla. Chenu
uriñalla ubixialla bee mosoꞌlla enu
udeteꞌlla dimiꞌlla ya para nú riꞌilla
beyaꞌ calu uriꞌi cada tucua beei ana.
16Mosoꞌenurluti uyauni lulla: “Detá,
dimi nú uliquiꞌlu lua, uriꞌi ana chiꞌi
bese mase lunú necane.” 17 Nu uni
arre zeꞌe lulla: “Uriꞌi nzeꞌcalu, tucu
nú rialane. Nu lunú uriꞌilu tucu nú
rialane cuna lu lleꞌna nú utsaꞌna lulu,
nee liquia lulu nú nibiyaꞌlu lu chiꞌi
eyeche.”

18 Chenu uya mosoꞌ rrucu unilla lu
arre zeꞌe: “Detá, dimi nú uliquiꞌlu
ya uriꞌi ana ayuꞌ bese mase lunú
necane.” 19Leꞌca esquie uni arre zeꞌe
lu benecuaꞌ: “Liꞌilu nibiyaꞌlu lu ayuꞌ
eyeche.”

20 Nu uya stucu mosoꞌ lulla nu
uni nzeꞌe lulla: “Detá, nguie dimiꞌlu.
Uducheꞌne liñi tucu panitu, 21 xne
ulliquia liꞌilu nú la huaꞌa arquiꞌlu bee
bene, nu riuculu lunú né tsaꞌnalu, nu
riuculu ulaꞌcu elu la duꞌlu nii.”

22Chequie uni arre zeꞌe lui: “Mosoꞌ
enu necha neca, equie nú unilu
scua enzeꞌe rialálu castiyaꞌlu. Tunu
nediyaꞌlunú lahuaꞌaarquiabeebene
nu riucuꞌa lunú né tsaꞌna nu riucuꞌa
ulaꞌcu elu la riꞌá riñaꞌ, 23 bueno che,
¿xiquie nú né duꞌlu dimia banco
para nú chenu ubenchilaꞌ zecaa
ayucuꞌne cuna lliꞌñine?” 24 Nu chu
uni arre zeꞌe lubee bene enu nucuaꞌa
zeꞌe: “Axihua melu cuaꞌ yai, nu
udeteꞌhuane ya bene enu nzene
chiꞌi.”

25 Che necachi uni bee benecuaꞌ lu
arre zeꞌe: “Pero liꞌilla rluꞌculalla chiꞌi
melu.”

26 Nu ucuaqui arre zeꞌe: “Liꞌá
nia luhua nu bene enu rluꞌculane,
rquiꞌña nú yuculá nzeꞌene; pero bene
enu rluꞌcu lleꞌnatsiae, hasta lu lleꞌna
nú rluꞌculla ducuꞌ enzeꞌe yalla. 27Nu
bee bene enu rlee lua nu la niarquiꞌ
beei nu aca arre, uteyuhua bee nzeꞌe
caꞌa, nu útihua beei lua.”

Uyuꞌu Jesuse eyeche Jerusalén
(Mt. 21:1-11; Mr. 11:1-11; Jn.

12:12-19)
28Chenu ulaxu nú uni Jesuse ejem-

plu cuaꞌ, uriꞌinu seidu nú nzanu
enza Jerusalén. 29Nu chenu uriñanu
axu eyeche Betfagé cuna Betania axu
dañi nú lee Olivos, che uxeꞌlanu
chiucu bee beneꞌnu, 30 nu uninu
lubeella:
―Uquiahua eyeche nú nchiucuꞌ

enza lucuaꞌ. Nu chenu riñahua zeꞌe
llelaꞌhua tucu burro enu niquietu
enu lascaꞌlí ricu bene. Uxeꞌchehuaií
nu yeꞌtayuhuaií. 31 Tunu nuꞌ enu
nedichiaꞌ luhua xinu xeꞌchehuaií,

uniꞌhua lu bene zeꞌe nú Detá, Jesuse
enu rnibiyaꞌ luru uni nú uyaꞌruií.

32 Che uyaa bee beneꞌnu nu uriꞌi
beella tucu nú uninu lubeella. 33Nu
chenu xeꞌche beella burro zeꞌe, bee
lluaanaꞌí unidichiaꞌ lubeella:
―¿Xinu xeꞌchehua burro cuaꞌ?
34Nu ucuaqui beella:
―Xne Detá, Jesuse rni nú uyaꞌruií.
35 Che unguyaꞌ beella burro zeꞌe

elu nzu Jesuse, nu uricuꞌ beella xucu
beella equieií nuuricu Jesuse equieií.
36 Nu ucuaꞌa bee bene xucu beei
labe inziu elu udetenu. 37 Nu chenu
uquixie nú nze laca beella equie dañi
nú lee Olivos, ye bee bene enu nze-
quie Jesuse uquixie beei nú urixial-
ibeei xne chiquiꞌ ñia nzu arquiꞌbeei,
nu unibeei bedichiaꞌ nzeꞌca lu Diose,
equie ye bee milagro nú ulañiꞌ beei
nú uriꞌinu. 38Nu unibeei:
―¡Ñia nzeꞌta arre, liꞌinu enu nzeꞌta

lu cuendaꞌ Paꞌahua Diose! ¡Nuꞌ nú
nzuxe liñibe cheꞌtsa Diose enu nzucu
liñibe!

39 Chequie bee fariseo enu nzeꞌta
leta bee bene enu nzequie liꞌinu
unibeei lunu:
―Maestro, uquiꞌyaꞌ bee bene enu

nzeꞌtaquie liꞌilu nú la bixialí beei
scua.

40Pero ucuaqui Jesuse lubeei:
―Nia luhua tunu zaca beei, bee

quie neca nú bixialí scua.
41 Chequie chenu uriña Jesuse axu

eyeche Jerusalén, chenu ulañiꞌnu
eyeche cuaꞌ ungunaꞌnu equie
cuendaꞌ eyeche cuaꞌ, 42nu uninu:
―¡Bee bene eyeche Jerusalén, alaꞌ

masia bichiaquieꞌ uriꞌihua beyaꞌ ti
liquiꞌ nú nzuxe arquiꞌhua! Pero
aꞌchi neca nucuaꞌ luhua nee, nu la
lañiꞌhuane. 43 Riña bichia nú recheꞌe
bee bene enu rlee luhua muro diqui
abenchilaꞌ lachihua, nu diqui bee
luhuare riꞌi condra bee bene liꞌihua,
44 nu úti beei liꞌihua. Che nitilu beei
lachihua, nu la tsaꞌna beei niꞌ stucu
quiee equie saꞌe, xne né riꞌihua caso
Diose chenu ubeꞌta biꞌyanu liꞌihua.

Utiliacaꞌ Jesuse bee bene labe
eleꞌyaꞌ Indu llene Jerusalén

(Mt. 21:12-17; Mr. 11:15-19; Jn.
2:13-22)

45 Lulá bee nucuaꞌ, uriña Jesuse
labe eliꞌyaꞌ Indu llene Jerusalén, nu
uquixienu uluanu bee bene enu ruti
cuna bee bene enu sii zeꞌe, 46 nu un-
inu lubeei:
―Lu ichiꞌ Stichiaꞌ Diose rni: “Nia

neca para nú nacuꞌ bee bene lu
Diose”, pero liꞌihua rriꞌihuanexineca
yubeꞌ elu rcuaꞌa bee huanaꞌ.

47 Ye bichia uzeteꞌ Jesuse bee bene
liñi indu llene Jerusalén, pero bee
uleꞌya cuna bee ulaxcuela enu reca
leyꞌ Moisés cuna bee usticia eyeche
zeꞌe, rlaꞌna beei xa modo úti beei
liꞌinu. 48 Pero la llelaꞌ beei xa modo
útibeei liꞌinu, xne yebeebene chiquiꞌ
sucuꞌ diaca lunú seteꞌnu.

20
Elurnibiyaꞌ nú rluꞌcu Jesuse
(Mt. 21:23-27;Mr. 11:27-33)

1 Tucu bichia diqui nú seteꞌ Jesuse
bedichiaꞌ nzeꞌcaꞌ Diose lubee bene
liñi Indu llene Jerusalén. Che uriña
bee uleꞌya enu rnibiyaꞌ lubee uleꞌya
cuna bee ulaxcuela enu reca leyꞌ
Moisés, cuna bee usticia Israel lunu,
2nu unidichiaꞌ beella lunu:
―Uniꞌ luru, ¿tiuliquiꞌ eluusticia nú

rriꞌilu scua? Nu ¿ti uliquiꞌ elurnibiyaꞌ
nú rriꞌilu nucuaꞌ?

3Che ucuaqui Jesuse lubeei:
―Leꞌca nidichiaꞌa tucu luhua.

Ucuaquihua lua nee: 4 ¿Ti uxeꞌla Juan
para nú rinzalla bee bene? ¿Diose
uxeꞌla liꞌilla la urre bee bene la?

5 Pero uquixie beei nú ube-
dichiaꞌnu saꞌbeei nu rnibeei:
―Tunu niaꞌahua nú Diose uxeꞌla

Juan Bautista, che ni nucuaꞌ
luaꞌahua: “¿Xiquie nú la chili ar-
quiꞌhuanú rnilla che?” 6Nu leꞌca leca
modonúniaꞌahuanúbeebeneuxeꞌla
liꞌilla, xne úti bee bene liaꞌahua cuna
quiee, xne ye bee bene nzeli arquiꞌ
nú Juan Bautista unga tucu profetaꞌ
Diose.

7 Che ucuaqui beei nú la riꞌi beei
beyaꞌ ti uxeꞌla Juan nú rrinzalla bee
bene. 8Nu uni Jesuse lubeei:
―Leꞌca la ixiuleꞌa luhua ti uliquiꞌ

elurnibiyaꞌ nú rriꞌá bee nucuaꞌ.

Ejempluꞌ beemosoꞌ enu necha uriꞌi
(Mt. 21:33-44;Mr. 12:1-11)

9 Nu chu uquixie Jesuse uninu
lubee bene ejemplu quieꞌ:
―Tucu niyu uquienii bee aca

uva lu yuꞌlla nu chu udeteꞌlla yuꞌlla
lleꞌla lubee bene, nu nzalla enza
istu zuculla. 10 Chenu uriña tiembu
nú aca ulaꞌcu uva, uxeꞌlalla tucu
mosoꞌlla nzetucu lunú rialalla. Pero
udiñi bee bene zeꞌe mosoꞌ cuaꞌ nu
scuatsia uxeꞌla beei liꞌi. 11 Chequie
uxeꞌla bene enu neca stene yuu zeꞌe
stucu mosoꞌlla, pero leꞌca esquie
udiquichiꞌquiꞌ beei nzeꞌe nu udiñi
beei nzeꞌe, nu scuatsia uxeꞌla beei liꞌi.
12Nu uxeꞌla bene zeꞌe stucumosoꞌlla,
pero udiñi beei mosoꞌ zeꞌe nu utiꞌqui
beei liꞌi, nu uhua beei liꞌi lu yuu zeꞌe.

13 ’Chequieunibeneenuneca stene
yuu zeꞌe: “¿Xa riꞌá nee? Xeꞌla endua
enu chiquiꞌ seꞌca, tia aꞌla liꞌi luꞌcu bee
bene cuaꞌ ulaꞌna.” 14 Pero chenu
ulañiꞌ bee bene zeꞌe enduꞌlla unibeei
lu saꞌ beei: “Liꞌi neca enu yaꞌnanu
yuu quieꞌ, te útiaꞌahua liꞌi para nú
yaꞌnanuaꞌahua yuu quieꞌ.” 15 Nu
uhua beei liꞌi lu yuu zeꞌe, nu unguti
bee bene zeꞌe liꞌi. Che unidichiaꞌ Je-
suse lubee bene enu rdichiaꞌnunu:
―¿Xa rriꞌihua elliebacuꞌ nú riꞌi

bene enu neca stene yuu zeꞌe cuna
bee bene zeꞌe? 16 Puese nia luhua nú
nzeꞌtalla nu útilla bee bene zeꞌe, nu
deteꞌlla yuꞌlla lu stucu bee bene.
Chenuubeneꞌbeei nucuaꞌ, unibeei:
―¡Alaꞌ la acane scua!
17 Pero ubiꞌya Jesuse lubeei nu un-

inu:
―Tunu la acane scua, ¿xinu rni lu

ichiꞌ Stichiaꞌ Diose elu rni?:
Quieenúuhuauꞌnabeebeneenu
rrecheꞌe niꞌi,

quiee cuaꞌ neca nú máse uzibiꞌ
ungacheꞌ niꞌi zeꞌe.

18 Titse bene enu llica cuchiuꞌ cuna
quiee cuaꞌ nehuana zeca bene zeꞌe,
nu tunu zanaꞌ quiee cuaꞌ equie bene,
laꞌxulíi liꞌilla che.

Unedichiaꞌ bee bene equie cuendaꞌ
bee impuesto

(Mt. 21:45-46; Mr. 22:15-22; Mr.
12:12-17)

19 Bee uleꞌya enu rnibiyaꞌ lubee
uleꞌya cuna bee ulaxcuela enu reca
leyꞌ Moisés. Hora zeꞌe niarquiꞌ beei
naꞌtse beei Jesuse, xneuriꞌi beei beyaꞌ
nú lunú uninu scua neca nucuaꞌ con-
tra liꞌibeei, peroulliquibeeibeebene.
20Che uxeꞌla beei bee bene nze tsiꞌña
liꞌinu, nu rriꞌi bee bene quieꞌ tucu nú
neca beei bene nzeꞌca, para nú rlaꞌna
beei nú ni Jesuse tucu bedichiaꞌ nú
riꞌi nú deteꞌ cuenda beei liꞌinu lu gob-
ernador Roma. 21Nu unidichiaꞌ beei
lunu, nú unibeei:
―Maestro, liꞌirunediyaꞌrunúrnilu

nu rriꞌilu tucu nú rialane, nu rriꞌilu
tucunecatse lu ye bee bene, nu neli
seteꞌlu bee bene nú xa niarquiꞌ Diose
nú huañi bee bene. 22Uniꞌ luru: ¿Neca
nzeꞌca nú dixiuru bee impuesto lu
gobernador Roma la?, ¿urre la neca
nzeꞌcae la?

23 Pero chu uriꞌi Jesuse beyaꞌ nú
lixiu neca elliebacuꞌ beei, nu uninu
lubeei:

24 ―Ulubeꞌhua tucu melu lua.
¿Tiluu nú nzucu lue, nu ti nombreꞌ
nequie lue?
Nu ucuaqui beei:
―Neca nucuaꞌ arre César.
25Che uni Jesuse lubeei:
―Udeꞌteꞌhua nú neca steneꞌ César

lu César, nu udeꞌteꞌhua nú neca steneꞌ
Diose lu Diose.

26 Nu lá llelaꞌ beei xi aricuꞌquiya
beei liꞌinu lu ye nú uninu lubee
bene. Nzenutsia arquiꞌbeei lunú xa
ucuaquinu lubeei, nu lecaꞌxiunibeei.

Chenu unidichiaꞌ bee bene equie nú
huañi zeca bee bene enu unguti

(Mt. 22:23-33;Mr. 12:18-27)
27 Cheela uya chiucu chuna bee

Saduseo lu Jesuse. Bee saduceo quieꞌ
la chili arquiꞌbeei nú huañi zeca bee
bene enu unguti. Enzeꞌe unibeei
lunu:

28 ―Maestro, leyꞌ Moisés rni tunu
ati tucu niyu nu tsaꞌnalla unaꞌalla
nu lá luꞌcu beei enduꞌ, che yucu
bichi tuxie zeꞌe unaꞌalla para nú luꞌcu
beella enduꞌ enu neca xi neca enduꞌ
tuxie zeꞌe. 29 Nu ucuaꞌa achi bichi
tucu bene, bichi rluu beei uyucu
unaꞌa, pero ungutilla nu né luꞌcu
beella enduꞌ. 30 Chequie uyucu bichi

rrucu beei unaꞌa zeꞌe, pero leꞌca
ungutilla nu né luꞌcu beella enduꞌ.
31Leꞌcauyucubichi rriunabeei unaꞌa
zeꞌe, nu scua uyucunchu lu achi
bichi beei, nu ye beei unguti beei
nu né luꞌcu beei enduꞌ cuna unaꞌa
zeꞌe. 32 Cheela, leꞌca unguti unaꞌa
zeꞌe. 33 Enzeꞌe bichia nú huañi zeca
bee bene enu unguti, ¿ta lu achi bee
benecuaꞌ neca niyuꞌ unaꞌa zeꞌe, xne
ye beei uchia beei cuna liꞌinchu?

34Nu uni Jesuse lubeei:
―Lu iliulabe quieꞌ xia bee bene

nu rdeteꞌ beei xinchiuꞌcu beei para
nú chia. 35 Pero bee bene enu ri-
ala nú luꞌcu stucu elu nehuañi nú
necuqui, liꞌibeella enu huañi zeca,
niyu si unaꞌa la chiaꞌ beella. 36Xne la
atiaꞌ beella, acatsia beella xi neca bee
ángeleꞌ Diose nu aca beella lliꞌñinu,
equie nú uhuañi zeca beella. 37Liꞌiru
nediyaꞌru nú huañi zeca bee bene
enu unguti, xne hasta Moisés uni
tucu parte lu ichiꞌ Stichiaꞌ Diose elu
rni nú ulañiꞌlla aca nú riqui. Nu lu
ichiꞌ zeꞌe rni nú liꞌinu necanu Dioseꞌ
Abraham cuna Isaac, cuna Jacob.
38 ¡NuDiose lanecanuDioseꞌbeebene
enu unguti, liꞌinu necanu Dioseꞌ bee
bene enu nehuañi, xne para liꞌinu ye
bee bene nehuañi!

39 Chequie chiucu chuna bee ulax-
cuela enu reca leyꞌ Moisés unibeei
lunu:
―Uni nzeꞌcalu Maestro.
40 Nu né lacaꞌ arquiꞌbeei a nacuꞌ

dichiaꞌlá beei lunu.

¿Ta lubee famili nzeꞌta Cristo?
(Mt. 22:41-46;Mr. 12:35-37)

41Pero uni Jesuse lubeei:
―¿Xinu rni bee bene núneca Cristo

lliꞌñi David? 42Nu leꞌca liꞌi David uni
lu libro Salmos:

Diose uni lu liꞌinu enu rnibiyaꞌ
lua:

“Uzucu cueꞌtsea chubee,
43 hasta nú riꞌá ana nú nibiyaꞌlu

lubee bene enu rle lulu.”
44 Enzeꞌe tunu Cristo neca lliꞌñi

David, ¿xiquienú rniDavid lunuLiꞌilu
rnibiyaꞌlu lua?

Uni Jesuse nú necha rriꞌi bee ulax-
cuela enu reca leyꞌMoisés

(Mt. 23:1-36; Mr. 12:38-40; Lc.
11:37-54)

45Ye bee bene uquieꞌe diaca chenu
uni Jesuse lubee beneꞌnu:

46 ―Ubiꞌyahua liꞌihua lubee ulax-
cuelaenureca leyꞌMoisés,xneriuꞌar-
quiꞌbeeinúenzeebeei cunaxucufiñu
beei, nu leꞌca riuꞌ arquiꞌbeei nú luꞌcu
bee bene ulaꞌna lubeei labe inziu. Nu
liñi bee indu rlaꞌna beei nú zucu beei
lubee xleta nú máse neca equie, leꞌca
scua rriꞌi beei elu nze tacu beei eta.
47 Leꞌca raxi beei niꞌi bee unaꞌa enu
unguti niyuꞌ, nu para nú ni bee bene
nú neca beei bene nzeꞌca, xee rnacuꞌ
beei lu Diose. Pero liꞌibeei yala beei
castiya númase fuerte.

21
Uꞌna nú uduꞌu tucu unaꞌa zaqui
(Mr. 12:41-44)

1 Chenu ulañiꞌ Jesuse nú rduꞌ bee
bene xene uꞌna liñi alcancia liñi Indu
llene Jerusalén, 2 leꞌcaesquieulañiꞌnu
tucu unaꞌa enu unguti niyuꞌ nu se-
calla elitsi, nuuduꞌlla chiucumelunú
meꞌ liñi alcancia zeꞌe. 3Cheuni Jesuse
lubee beneꞌnu:
―Liꞌá nia luhua nú máse sibiꞌ uꞌna

nú uduꞌu unaꞌa zaqui elitsi quieꞌ
lunú sibiꞌ uꞌna nú uduꞌu beelá bee
bene. 4 Xne ye bee bene rduꞌtsia
beei lunúsucusobraequiedimiꞌbeei,
pero unaꞌa quieꞌ añinzuca nú secalla
elitsi uduꞌlla ye dimiꞌlla liñi alcancia
añinzuca nú nucuaꞌtsia rluꞌculla.

Udixiuleꞌe Jesuse nú rilá Indu llene
Jerusalén

(Mt. 24:1-2; Mr. 13:1-2)
5 Chiucu chuna bee bene rdichiaꞌ

beei equie cuendaꞌ bee quiee nú ñia
rnaa necacheꞌ Indu llene Jerusalén,
cuna equie cuendaꞌ beenu huaxi
seca nú lia rdeteꞌ bee bene para nú
sucheꞌe. Nu uni Jesuse lubeei:

6―Riña bichia nú ye nú rlañiꞌhua
nee, pero niꞌ stucu quiee la yaꞌnaꞌe
equie saꞌe, yeene rilae.

Xi señaacachenuenta laxu iliulabe
(Mt. 24:3-28;Mr. 13:3-23)

7Nu unidichiaꞌ bee bene lunu:

―Maestro, ¿xunga aca bee nucuaꞌ?
Nu ¿xi seña lubeꞌ nú nzula nú aca bee
nucuaꞌ?

8Chequie uni Jesuse lubeei:
―Ubiꞌyahua liꞌihua para nú lecati

zequienu liꞌihua. Xne nzeꞌta huaxi
bee bene enu ni luhua nú nzeꞌta
beei equie cuendaꞌ liꞌá, nu ni beei:
“Liꞌá neca Cristo”; urre “Nzeꞌta ax-
ula bichia nú riñanu.” Pero la chili
arquiꞌhua lunú nibeei. 9 Nu chenu
yeneꞌhua nú reca xuu nu rliu bee
bene, la lliquihua xne rluti bee nu-
cuaꞌ acaxuantenú laxu iliulabe, pero
la neca lu cuendaꞌ nucuaꞌ nú ulaxu
iliulabe.

10Nu unilá Jesuse lubeei:
―Tucu nación liunu cuna stucu

nación, nu bee gobierno liunu cuna
stucu gobierno. 11Nu aca bee xú nu
juerte, nu aca biña, nu aca bee elichia
diqui lu iliulabe, nu lañiꞌ bee bene
beenú nelliqui rnaa liñibe.

12 ’Pero ante nú aca ye bee nucuaꞌ,
naꞌtse bee bene liꞌihua, nu xitse
riꞌinu beei liꞌihua nu riꞌibeei nú
nehuana zecahua, uyaꞌ beei liꞌihua
liñi bee indu para nú chiuꞌulue lu
cuendaꞌhua. Duꞌ beei liꞌihua niꞌcuꞌ
nu cheyubeei liꞌihua lubee arre cuna
lubee gobierno para nú chiuꞌulue lu
cuendaꞌhua equie nú nzeli arquiꞌhua
liꞌá. 13 Pero scua nuꞌ modo nú nihua
stichiaꞌa lubeei. 14 La quiꞌña nú
chenu arquiꞌhua, nu la quiꞌña riꞌihua
elliebacuꞌ xa cuaquihua lubee bene
zeꞌe, 15xne liꞌá liquia elliebacuꞌ luhua
cuna bee bedichiaꞌnúnihua. Niꞌ tucu
bee enu rlee luhua la riquiꞌ beei nú
yeneꞌ beei bedichiaꞌ cuaꞌ, nu leꞌca
leca modo ni condra beei liꞌihua.
16 Pero liꞌihua riña bichia nú hasta
bee paꞌhua cuna bee naꞌhua cuna
bee bichihua cuna bee familiꞌhua
cuna bee bene enu rquieteꞌhua deteꞌ
cuenda beei liꞌihua, nu nuꞌhua enu
uti bee bene. 17Nu ye bee bene iliu-
labe chana arquiꞌbeei liꞌihua, equie
nú necahua bee benea. 18 Pero niꞌ
tucu ichia equiehua la nitihua equie
bee nucuaꞌ. 19 Utsutaꞌ arquiꞌhua lu
stichiaꞌa para nú chuꞌuhua liñibe elu
huañilíhua.

20 ’Chenu lañiꞌhua nú nucuaꞌa bee
sundado diqui abenchilaꞌ eyeche
Jerusalén, uriꞌihua beyaꞌ nú nzula
nú laxu eyeche zeꞌe. 21 Chequie bee
bene enu nucuaꞌa bee eyeche Judea,
rquiꞌña nú yecaxuꞌu beei enza dañi,
nu bee bene enu nucuaꞌa eyeche
Jerusalén, rquiꞌña nú chiuꞌu beei
eyeche cuaꞌ, nu bee bene enu rriꞌi
riñaꞌ enza ruꞌu eyeche la benchilaꞌ
beei eyeche zeꞌe. 22 Xne bee bichia
zeꞌe deteꞌDiose castiya bee bene para
nú yalu ye tucu nú niquie lu ichiꞌ
Stichiaꞌ Diose. 23 ¡Pero cueꞌ bee unaꞌa
enu nuꞌ enduꞌ xlaꞌcu cuna bee unaꞌa
enu nuu bee endu enu rachi bichia
zeꞌe! Xne chiquiꞌ nehuana zeca bee
bene, nu yala bee bene eyeche zeꞌe
tucu castiya nú juerte. 24 Texcuaꞌa
beei ati lu xuu, nu texcuaꞌa beei
uyaꞌ bee bene preso diqui lu iliulabe,
nu bee bene rene nibiyaꞌ Jerusalén,
hasta nú yalu bichia nú tsanaꞌ Diose
nú nibiyaꞌ beei zeꞌe.

Chenu nzeꞌta zeca liꞌinu Bene enu
uxeꞌla Diose

(Mt. 24:29-35, 42-44;Mr. 13:24-37)
25 ’Chequie lañiꞌ bee bene seña

lu bichia cuna lu uu cuna lubee
belaa, nu lu iliulabe la riaꞌ bee
bene beyaꞌ xi riꞌi beei, nu lliqui
beei xne chiquiꞌ juerte llichi inzatuꞌ
lunú cuñine. 26Hasta nú chiulaꞌ bee
bene equie nú lliqui beei chenu riꞌi
beei elliebacuꞌ lunú aca lu iliulabe
quieꞌ, nu hasta beenú nuꞌ liñibe cuñi.
27 Chequie lañiꞌ bee bene iliulabe
Bene enu uxeꞌla Diose, nú tuꞌna rulu
siquiꞌnu nzeꞌtanu liñi xcabe cuna ye
nú rluꞌunu. 28 Chenu quixie nú aca
bee nucuaꞌ, uduꞌhua ana arquiꞌhua
nu uletsahua luhua, xne axula uriña
bichia nú tsilaꞌahua lunú nehuana
zecahua.

29 Leꞌca uni Jesuse lubeei ejemplu
quieꞌ:
―Ubiꞌyacuruhua aca higo, urre

tatse stucu bee aca. 30Chenu lañiꞌhua
nú riyeꞌ leca eꞌneꞌ lubee aca, liꞌihua
rriꞌihua beyaꞌ nú nzeꞌta axula nú
aca nelee. 31 Leꞌca esquie, chenu

lañiꞌhua nú uquixiela nú aca bee nu-
cuaꞌ, riꞌihua beyaꞌ nú nzeꞌta axula
lunú rnibiyaꞌ Diose.

32 ’Liꞌá nialuhua nú ye bee nucuaꞌ
aca ante nú ati ye bee bene enu ne-
huañi tiembu quieꞌ. 33 Liñibe cuna
iliulabe laxu, pero stichiaꞌa la dete nú
yalue.

34 ’Ubiꞌyahua liꞌihua para nú la riꞌi
bee bicio ana luhua nu la riꞌi úniqui
ana luhua nu la acu xeꞌtahua nu la
riꞌihua nú chenu arquiꞌhua nú xa
huañihuapara nú chenubenchilaꞌ ze-
caa, la aca bichia zeꞌe nu tuꞌnatsia
llunahua. 35Xne scua aca bichia zeꞌe
para luyebeebene iliulabe. 36Ucuaꞌa
tsiñahua, nu ye bichia unaꞌcuꞌhua lu
Diose para nú nuꞌmodo tsilaꞌahua lu
ye beenú aca lu iliulabe, nu para nú
scua nuꞌ modo riñahua lu Bene enu
uxeꞌla Diose.

37Bichia uzeteꞌ Jesuse bee bene liñi
indu llene Jerusalén, nu rulaꞌ nzanu
riaꞌnanu dañi nú lee Olivos. 38Nu ye
bee bene se silaꞌ liñi Indu Jerusalén
cuaꞌ para nú rieneꞌ beei lunú rninu.

22
Uriꞌi bee bene elliebacuꞌ xa modo

naꞌtse beei Jesuse
(Mt. 26:1-5, 14-16; Mr. 14:1-2, 10-

11; Jn. 11:45-53)
1 Chenu nzeꞌta axula eliñi baxcu,

chenu racu bee bene pá nú la chuꞌu
levadura equie, 2 chequie bee uleꞌya
enu rnibiyaꞌ lubee uleꞌya cuna bee
ulaxcuela enu reca leyꞌMoisés, rlaꞌna
beei xa modo úti beei Jesuse, xne
xiqui beei bee bene.

3 Nu uyuꞌu bezeꞌlu arquiꞌ Judas Is-
cariote, liꞌi necai tucu lu chiꞌchiucu
bee beneꞌ Jesuse. 4 Che uya Judas
lubeeuleꞌyaenurnibiyaꞌ lubeeuleꞌya
cuna lubee bene enu rnibiyaꞌ liñi
indu, nu uni lubeella nú xa deteꞌ
cuendai Jesuse lubeella. 5Che chiquiꞌ
ñia utsu arquiꞌbeella chenu ubeneꞌ
beella nucuaꞌ, nu uni beella nú deteꞌ
beella dimi yai. 6 Nu uzelai, che
uquixiei nú ucuaꞌnai xa modo deteꞌ
cuendai Jesuse chenu la riꞌi bee bene
beyaꞌ.

Exee nú udacunuu Jesuse bee
beneꞌnu

(Mt. 26:17-29; Mr. 14:12-25; Jn.
13:21-30; 1 Co. 11:23-26)

7 Chenu uriña bichia liñi baxcu nú
racu bee bene Israel pá nú la nucha
levadura, cuna chenu riñi bene tucu
sanchi llaꞌna xi neca uꞌna lu Diose.
8 Chequie uxeꞌla Jesuse Pedro cuna
Juan, nú uninu lubeella:
―Uquiahua nu urecheꞌhua exee

nú daꞌcuxeꞌahua reché baxcu.
9Nu unidichiaꞌ beella lunu nú uni

beella:
―¿Cá niarquiꞌlu nú riꞌilurune?
10Che uni Jesuse lubeella:
―Chenuchuꞌuhuaeyeche Jerusalén,

zeꞌe llaꞌcahua tucu niyu enu nuyaꞌ
tucu ereꞌe inza, uquia quieehualla
hasta niꞌi elu chuꞌulla, 11 nu uniꞌhua
lu bene enu neca stene niꞌi zeꞌe:
“Singuie rni Maestro, ¿Cá nzucu
cuarto elu acuxénua bee benea reché
baxcu?” 12 Che lubeꞌ bene zeꞌe tucu
cuarto elu ayaa nú nzucheꞌela liñi.
Zeꞌe recheꞌehua nú daꞌcuxeꞌahua.

13 Chequie uya beella nu ullelaꞌ
beella tucu nú uni Jesuse lubeella,
nu urecheꞌe beella nú acuxee beella
reché baxcu.

14 Chenu uriña hora, uzucu Jesuse
cuna bee apóstolꞌnu lu mexa. 15 Che
uni Jesuse lubeella:
―¡Chiquiꞌ niarquia nú acuxenu-

ahua rulaꞌ baxcu quieꞌ ante nú enta
nú chiquiꞌ nehuana zecaa! 16Xne liꞌá
nia luhua nú lecaꞌ bichia nú acunu
zeca liꞌihua lu iliulabe quieꞌ stucu
bese, nu hasta elurnibiyaꞌ Diose
acunu zeca liꞌihua.

17Cheunaꞌtsenu tucu copabiñu,nu
chenu ulaxu nú udeteꞌnu cheꞌtsa lu
Diose, uninu:
―Unaꞌtsehua biñu quieꞌ nu

uhueꞌhuane nu uriꞌtsiꞌhuane lubee
saꞌhua. 18 Xne liꞌá nia luhua nú lecaꞌ
bichia nú huaꞌa biñu hasta bichia nú
riña lunú rnibiyaꞌ Diose.

19 Chequie unaꞌtsenu pá, nu
chenu ulaxu nú udeteꞌnu cheꞌtsa lu
Diose, uleꞌenu pá zeꞌe nu udeteꞌnue
yabeella, nu uninu:
―Pá quieꞌ neca cuerpoa nú dete-

cuendaa chenu atia equie cuendaꞌ
liꞌihua. Nu chenu riꞌihua scua,

uriꞌihuane equie nú nchiucuꞌ ar-
quiꞌhua liꞌá.

20Leꞌca scuauriꞌinu cunacopabiñu
chenu ulaxu nú udacuxee beella, nu
uninu:
―Biñu quieꞌ neca renea nú riꞌchia

chenu atia para nú scua yaꞌla tucu
inziu cuqui nú nuꞌ modo riꞌi Diose
perdona bee bene.

21 ’Pero nee enu deteꞌ cuenda liꞌá
nchiucuꞌya lumexa elunchiucuꞌyaa.
22 Pero liꞌá Bene enu uxeꞌla Diose,
rquiꞌña nú zecaa lunú nzu nú zecaa,
pero ¡cueꞌe bene enu deteꞌ cuenda liꞌá
para nú atia!

23 Chequie uquixie beella nú uni-
dichiaꞌ beella lu saꞌbeella, ta beella
neca enu deteꞌ cuenda liꞌinu.

Timase neca equie
24 Che uquixie beella nú uni beella

lu saꞌbeella nú ta beella neca enu
mase neca equie. 25 Pero uni Jesuse
lubeella:
―Lu iliulabe quieꞌ bee arre chiquiꞌ

juerte rnibiyaꞌ beei lubee bene lachi
beei, nubeeenurnibiyaꞌ rnibeebene
nú rriꞌi beei tucu nú rialane lubee
bene. 26Pero liꞌihua la yala nú riꞌihua
scua, enu máse neca equie letahua,
rquiꞌña nú aca nzeꞌe enu lecati neca,
nu enu rnibiyaꞌ rquiꞌña nú aca nzeꞌe
xi neca tucu enu sibiꞌ. 27 Lu iliulabe
quieꞌ sucubeepatrón lumexa, nubee
mosoꞌ sibiꞌ lubeei. Pero letaꞌahua la
acane scua, xne liꞌá nzua cuna liꞌihua
xi neca tucu enu sibiꞌ luhua.

28 ’Liꞌihua necahua enu siempre
nzu cuna liꞌá bee bichia nú nehuana
ulleꞌcaa. 29 Enzeꞌe liquia luhua lunú
rnibiyaꞌa, tucu nú uliquiꞌ paa lunú
rnibiyaꞌnu lua, 30nu acuhua lu mexa
elu nibiyaꞌa nu leꞌca zucuhua lu xleta
para nú hualuhuane lu cuendaꞌ ye
bee bene enu nzeꞌta lu chiꞌchiucu
familiꞌ bee bene Israel.

Uni Jesuse nú ni Pedro nú la chul-
ulla liꞌinu

(Mt. 26:31-35; Mr. 14:27-31; Jn.
13:36-38)

31Leꞌca uni Jesuse:
―Simón, Simón, ubiꞌyacuru, xne

unacuꞌla bezeꞌlu liꞌihua lua para nú
riꞌinui liꞌihua tucu nú rriꞌinu bene

trigo chenu rcuillae. 32 Pero uz-
iquieelá lu Diose lu cuendaꞌlu para
nú la tsanaꞌarquiꞌlu nú nzeli arquiꞌlu
liꞌá. Nu chenu chili zeca arquiꞌlu liꞌá
stucu bese, uriꞌi elietsa lubee saꞌlu
para nú tsutaꞌ arquiꞌbeella lunú nzeli
arquiꞌ beella liꞌá.

33Chequie uni Pedro lunu:
―Detá, nzua para nú chaꞌa niꞌcuꞌ

cuna liꞌilu, nu hasta nú atia cuna
liꞌilu.

34Nu uni Jesuse lulla:
―Liꞌá nia lulu Pedro, nú rulaꞌ

quieꞌ, ante nú bixia tiula, liꞌilu unilálu
chuna bese nú la chululu liꞌá.

Axula nzu lunú zeca Jesuse
35Che uni Jesuse lubeella:
―Chenu uxeꞌla liꞌihua né uyaꞌhua

niꞌ tucu bolsa, niꞌ dimi niꞌ stucu para
lucuhua, ¿nu xieꞌ nuꞌ nú uriꞌi falta
liꞌihua la?
Nu uni beella:
―Lecaxi uriꞌi falta liꞌiru.
36Chequie uninu lubeella:
―Pero nee enu rluꞌcu dimi nu

rluꞌcu biti, rquiꞌña nú uyaꞌ nzeꞌe nu-
cuaꞌ. Nu enu la luꞌcu espada, uti
nzeꞌe xucu nzeꞌe para nú tsi nzeꞌe
tucue. 37Xne rquiꞌña nú yalu tucu nú
niquiee lu ichiꞌ Stichiaꞌ Diose equie
cuendaꞌ liꞌá elu rni: “Nu ubacuꞌ bee
bene liꞌinu leta bee bene enu necha
rriꞌi.” Ye nú nequie lu ichiꞌ Stichiaꞌ
Diose equie cuendaꞌ liꞌá, rquiꞌña nú
yalu nucuaꞌ.

38Chequie uni beella lunu:
―Caꞌa rluꞌcuru chiucu espada.
Nu ucuaquinu lubeella:
―Cunanucuaꞌtsia zibiꞌquiꞌñiaꞌahua.
Chenu unacuꞌ Jesuse lu Diose tucu

luhuare elu lee Getsemaní
(Mt. 26:36-46;Mr. 14:32-42)

39Nu chu uchiuꞌu Jesuse nu nzanu
dañi nú lee Olivos tucu nú neca cos-
tumbreꞌnu, nu nziquie bee beneꞌnu
liꞌinu. 40Chenu uriña beella dañi zeꞌe
uninu lubeella:
―Unaꞌcuhua lu Diose, para nú la

riꞌi bezeꞌlu ana luhua.
41 Che uchiuꞌu chunu lubeella nu

nzanu xi neca tucu nú siꞌqui bene
tucu quiee, nu chu utsulliquinu zeꞌe
nu unacuꞌnu lu Diose. 42Nu uninu:

―Paa, tunu laca arquiꞌlu, utsilaꞌa
liꞌá lunú nehuana enta zecaa. Pero la
riꞌilu tucu nú niarquia, uriꞌitsia tucu
nú niarquiꞌlu.

43 Che ulubeꞌlu tucu ángeleꞌ Diose
liñibe lunu, nu uduꞌ nzeꞌe juerzaꞌnu.
44Nu chenu chiquiꞌ nehuana secanu,
másela juerte rnacuꞌnu lu Diose, nu
sanaꞌ inza nú suinzanu hasta lu yuu
xi neca tucu gota réne.

45 Chenu utsulínu elu unacuꞌnu lu
Diose, nzanu lubee beneꞌnu nu ul-
lunaꞌnu liꞌibeellanú raꞌtse beella, xne
néhuana nzu arquiꞌbeella. 46 Nu un-
inu lubeella:
―¿Xinu raꞌtsehua? Uzetehua nu

unacuꞌhua lu Diose para nú la riꞌi
bezeꞌlu ana luhua.

Chenu unaꞌtse bee bene Jesuse
(Mt. 26:47-56; Mr. 14:43-50; Jn.

18:2-11)
47 Rniscaꞌlá Jesuse lubeella, chenu

uriña huaxi bee bene. Nu enu lee
Judas, enu unga tucu bee beneꞌnu, liꞌi
nzucului lu ye bee bene zeꞌe, nu chu
uyabicai lu Jesuse para nú udacui
bichiuꞌ xecanu. 48Nu uni Jesuse lui:
―Judas, ¿xieꞌ cuna tucu bichiuꞌtsia

deteꞌ cuendalu liꞌá Bene enu uxeꞌla
Diose la?

49 Che bee bene enu nucuaꞌa cuna
Jesuse, chenu ulañiꞌ beella nú reca,
necachi uni beella lunu:
―¿Detá, huaru espada para nú li-

unuꞌahua liꞌibeei la?
50 Chequie tucu bee beneꞌnu

uchiecuꞌ diaca chubee tucu mosoꞌ
uleꞌya enu rnibiyaꞌ lubeelá bee
uleꞌya. 51Pero uni Jesuse lubeella:
―Necane nee, utsanaꞌhua beei.
Che utiꞌnu yanu diaca bene zeꞌe nu

uriꞌiyecanue. 52Nu chu uninu lubee
uleꞌya enu rnibiyaꞌ lubeeuleꞌya, cuna
lubee bene enu rnibiyaꞌ lubee bene
enu rriꞌi ucu Indu llene Jerusalén,
cuna lubee usticiaꞌ bee bene Israel,
enu uriña nú uyaꞌ liꞌinu:
―¿Xinu nzeꞌtahua cuna espada nu

cuna acarute para nú uyaꞌhua liꞌá xi
neca tucu huanaꞌ? 53 Ye bichia nzua
cuna liꞌihua liñi Indu llene Jerusalén
nu ne naꞌtsehua liꞌá, pero nee uriña
hora nú rnibiyaꞌ bezeꞌlu luhua.

Uni Pedro nú la chululla Jesuse
(Mt. 26:57-58, 69-75; Mr. 14:53-54,

66-72; Jn. 18:12-18, 25-27)
54 Nu chenu unaꞌtse beei Jesuse,

unguyaꞌ beei liꞌinu niꞌi uleꞌya enu
rnibiyaꞌ lu beelá bee uleꞌya, nu istu
nzequie Pedro liꞌinu. 55 Che ucuaꞌa
bee bene quii labe eliꞌyaꞌ zeꞌe, nu
ucuaꞌa beei ruꞌu quii zeꞌe, nu leꞌca
uzucu Pedro cuna liꞌibeei zeꞌe. 56Nu
chenu ulañiꞌ tucu criada liꞌilla nú
nzuculla ruꞌu quii zeꞌe, riꞌyalinchu
lulla nu uninchu:
―Leꞌca nuu bene quieꞌ enzee cuna

Jesuse.
57 Pero ucachiꞌ Pedro nú unilla lu

unaꞌa zeꞌe:
―La chulua nucuaꞌ.
58 Sterratutsia, chenu ulañiꞌ stucu

bene zeꞌe liꞌilla, che uni lulla:
―Leꞌca nuulu necalu tucu saꞌ

beella.
Pero ucuaqui Pedro nú unilla:
―Aꞌa déta, laca beneꞌlla.
59 Chenu udete xi neca tucu hora,

uni stucu bene lulla:
―Neli nú leꞌca nuu bene quieꞌ en-

zee cuna Jesuse, xne necalla bene
Galilea.

60Nu ucuaqui Pedro:
―La riꞌá beyaꞌ xi rnilu.
Hora nú rni Pedro scua ubixia

tiula. 61 Che ubelleta Jesuse nu
ubiꞌyanu lu Pedro, nu ulluꞌcu ar-
quiꞌlla lunú uni Jesuse lulla: “Ante
nú bixia tiula unilalu chuna bese nú
la chululu liꞌá.” 62 Nu chu uchiuꞌu
Pedro ruꞌu eliꞌyaꞌ zeꞌe, nu chiquiꞌ un-
gunaꞌlla.

Utsequichiaꞌ bee bene Jesuse
(Mt. 26:67-68;Mr. 14:65)

63 Bee bene enu rriucu Jesuse,
udiquichiꞌquiꞌ beei liꞌinu, nu udiñi
beei liꞌinu. 64 Utsacuꞌ beei lunu, nu
udiñi beei liꞌinu nu unibeei lunu:
―¡Uriꞌi beyaꞌ ti udiñi liꞌilu!
65Nuunibeei huaxilá bee bedichiaꞌ

nú necha neca lunu.
Chenu uyayu bee bene Jesuse lubee

usticiaꞌ bee bene Israel
(Mt. 26:59-66; Mr. 14:55-64; Jn.

18:19-24)
66Chenu uyeꞌe lu yuu stucu bichia,

uyetesaꞌ bee usticiaꞌ bee bene Israel

cuna bee uleꞌya enu rnibiyaꞌ lubee
uleꞌya, cuna bee ulaxcuela enu reca
leyꞌMoisés, nu uyayu beei Jesuse elu
nucuaꞌa yebee usticiaꞌ beei.
Zeꞌe unidichiaꞌ beei lunu:
67 ―Uniꞌ luru, ¿liꞌilu necalu Cristo

enu uxeꞌla Diose la?
Nu ucuaqui Jesuse lubeei:
―Tunu nia luhua nú liꞌá neca

Cristo enu uxeꞌla Diose, la chili
arquiꞌhua liꞌá. 68Nu tunu nedichiaꞌa
luhua la cuaquihua, nu leꞌca la
laꞌahua liꞌá. 69 Pero desde nee Bene
enu uxeꞌla Diose zucunu cueꞌtse
Diose chubee enu rnibiyaꞌ lu yeene.

70 Chequie unidichiaꞌ ye beei lu Je-
suse:
―¿Liꞌilu necalu Lliꞌñi Diose la?
Nu ucuaqui Jesuse lubeei:
―Scua necane liꞌá nzeꞌe.
71Che unibeei:
―¿Para qué nú laꞌnalaꞌahua máse

bee testigo nee? Nu leꞌca liaꞌahua
ubeneꞌahua lunú uni nucuaꞌ scua.

23
Uyayu bee bene Jesuse lu Pilato
(Mt. 27:1-2, 11-14; Mr. 15:1-5; Jn.

18:28-38)
1 Che utsuli ye beei, nu uyayu beei

Jesuse luPilato. 2Zeꞌeuquixiebeeinú
rricuꞌ quiya beei liꞌinu eluquichiaꞌ,
nu unibeei:
―Ullunaꞌrubenequieꞌnúsequienu

nucuaꞌ bee bene lachiaꞌahua. Nu
rni nucuaꞌ nú la quiꞌña dixiuꞌahua
bee impuesto lu gobernadorCésar,nu
leꞌca rni nucuaꞌnunecanucuaꞌCristo
cuna arre.

3Nu unidichiaꞌ Pilato lunu:
―¿Liꞌilu necalu arreꞌ bee bene Is-

rael la?
Nu ucuaqui Jesuse nú uninu:
―Liꞌá nzeꞌe.
4 Che uni Pilato lubee uleꞌya enu

rnibiyaꞌ lubee uleꞌya, cuna lu ye bee
bene:
―La llelaa niꞌ tucu falta nú uriꞌi

benequieꞌ.
5Pero liꞌibeei máse juerte unibeei:
―Nucuaꞌ sequienu ye bee bene

cuna lunú seteꞌ nucuaꞌ. Uquixie
nucuaꞌ nú rriꞌi nucuaꞌ scua desde
Galilea, nu leꞌca scua rriꞌi nucuaꞌ caꞌa
Judea.

Chenu uyayu bee bene Jesuse lu
Herodes

6 Chequie chenu ubeneꞌ Pilato
nucuaꞌ, unidichiaꞌlla lubeei tunu
neca Jesuse bene lu iliu Galilea.
7 Nu chenu unibeei nú necanu
bene Galilea, uxeꞌla Pilato liꞌinu lu
arre Herodes enu rnibiyaꞌ lu iliu
Galilea, xne bee bichia zeꞌe nzucu
Herodes Jerusalén. 8 Chenu ulañiꞌ
arre Herodes Jesuse chiquiꞌ ñia utsu
arquiꞌlla, xnehastahuaꞌtuniarquiꞌlla
nú lañiꞌlla liꞌinu. Nu ubeneꞌlaꞌlla
nú rni bee bene lu cuendaꞌnu, nu
nzuquiella nú riꞌinu tucu milagro.
9 Huaxi nú unidichiaꞌlla lu Jesuse,
pero lecaxi ucuaquinu. 10 Leꞌca
zeꞌe nucuaꞌa bee uleꞌya enu rnibiyaꞌ
lubee uleꞌya, cuna bee ulaxcuela enu
reca leyꞌ Moisés, nu la tsuxe beei nú
rricuꞌquiya beei liꞌinu eluquichiaꞌ.
11 Chequie arre Herodes cuna bee
sundadoꞌlla chiquiꞌ necha uriꞌinu
beei Jesuse, nu ungutu beei liꞌinu
laquie fiñu nú rutu bee arre, nu xitse
uriꞌchiabeei liꞌinu, nuchuuxeꞌla zeca
arreHerodes liꞌinu lu Pilato. 12Bichia
zeꞌe uyuꞌu nú uquieteꞌ arre Herodes
Pilato, pero ante nú aca bee nucuaꞌ,
rlee beella lu saꞌ beella.

Unacuꞌ bee bene nú ati Jesuse
(Mt. 27:15-26; Mr. 15:6-15; Jn.

18:39–19:16)
13Chequie unibiyaꞌ Pilato nú uyete

saꞌ bee uleꞌya enu rnibiyaꞌ lubee
uleꞌya cuna bee usticiaꞌ bee bene Is-
rael, cuna ye bee bene yeche. 14 Nu
unilla.
―Liꞌihua uriñayuhua benequieꞌ,

nu unihua nú sequienulla bee bene.
Pero ante lu yehua unidichiaꞌa lulla
nu la llelaa niꞌ tucu nú xi uriꞌilla, tucu
nú rnihua lu cuendaꞌlla. 15 Nu leꞌca
esquie arre Herodes. Enzeꞌe uxeꞌla
zecalla benequieꞌ lua. Ulañiꞌhua
nee nú la luꞌculla niꞌtucu equiya nú
uriꞌilla para nú atilla. 16 Nee detea
castiya liꞌilla, nu chu laꞌa liꞌilla.

17 Bee bichia liñi baxcu zeꞌe rlaꞌa
Pilato tucu bene tucu nú neca cos-
tumbreꞌ beei. 18 Pero ye beei uquixie
beei urixialibeei nú unibeei:
―¡Atibenecuaꞌ! ¡NuulaꞌaBarrabás!

19Barrabás quieꞌ unibiyaꞌ bee usti-
cia nú uyuꞌi niꞌcuꞌ equie nú uliunui
bee usticia eyeche Roma nu uliunuu
bee benecuaꞌ eyeche Jerusalén, cuna
equie nú unguuti bene. 20 Niarquiꞌ
Pilato nú laꞌalla Jesuse, nuuni zecalla
lubeei stucu bese, 21peromáse juerte
urixialibeei nú unibeei:
―¡Uquieꞌe nucuaꞌ lu cruse! ¡Uquieꞌe

nucuaꞌ lu cruse!
22Bese rriuna uni Pilato lubeei:
―Pero ¿ta nú necha neca uriꞌi nu-

cuaꞌ che? La llela niꞌ tucu nú xi uriꞌi
nucuaꞌ para nú yala nú ati nucuaꞌ,
detea castiya nucuaꞌ nu che laꞌalla.

23 Pero máse urixialibeei nú
unibeei lu Pilato nú quieꞌella Jesuse
lu cruse. Equie nú urixiali bee
benecuaꞌ scua cuna bee uleꞌya enu
rnibiyaꞌ lubee uleꞌya, enzeꞌe uriꞌi
beei ana nú unga lunú niarquiꞌ
beei. 24 Che ulaca arquiꞌ Pilato nú
riꞌilla tucu nú niarquiꞌ beei. 25 Scua
uriꞌilla tucu nú niarquiꞌ bee bene
zeꞌe, ulaꞌalla Barrabás enu uyuꞌu
niꞌcuꞌ equie nú uriꞌi xuu cuna nú
unguuti bene, nu udeteꞌ cuendalla
Jesuse lubeei para nú riꞌi beei lunú
niarquiꞌ beei cuna liꞌinu.

Chenu uquieꞌe bee bene Jesuse lu
cruse

(Mt. 27:32-44; Mr. 15:21-32; Jn.
19:17-27)

26 Chenu unguyaꞌ beei Jesuse para
nú quienu lu cruse, unibeei lu tucu
bene eyeche Cirene, enu lee Simón.
Nunzeꞌtalla enza dañi, nuunibeei nú
riꞌilla elietsaꞌnu uyaꞌlla cruseꞌnu nu
chequiella liꞌinu.

27 Huaxi bee bene uyaquie liꞌinu,
nu huaxi bee unaꞌa runaꞌ nu rixiali
beenchu xne ruꞌa arquiꞌ beenchu
liꞌinu. 28 Pero ubiꞌya Jesuse lu
beenchu nu uninu:
―Bee unaꞌa Jerusalén, la unaꞌhua

lu cuendaꞌ liꞌá, unaꞌhua equie
cuendaꞌ liꞌihua cuna lu cuendaꞌ bee
lliꞌñihua. 29 Xne nzeꞌta bichia nú ni
bee bene: “Ñia nza lu cuendaꞌ bee
unaꞌa enu lá luꞌcu bee enduꞌ, cuna
bee unaꞌa enu la chuꞌu enduꞌ xlaꞌcu,
cuna bee unaꞌa enu lá riꞌi ruꞌcu bee
enduꞌ.” 30 Chequie quixie bee bene

nú ni beei lubee dañi: “¡Uzanaꞌhua
equieru!”, nu ni beei lubee loma:
“¡Ucaꞌchiꞌhua liꞌiru!” 31 Nu tunu liꞌá
rriꞌinu beei scua, ¿enza laquieꞌ liꞌihua
nú la riꞌinu bee bene liꞌihua scua?

32 Leꞌca nzeyu beei chiucu huanaꞌ
para nú quieꞌe beei bee nzeꞌe lubee
cruse, cuna Jesuse. 33 Chenu uriña
beei luhuare elu lee calabera, uquieꞌe
beei Jesuse lu cruse cuna rucu bee
huanaꞌ zeꞌe lu tucua cruse. Tucu
nzeꞌe uquieꞌe beei cueꞌtsenu chúbee,
nu stucu nzeꞌe cueꞌtsenu chúbeca.
34 Nu chenu rquieꞌe beei Jesuse lu
cruse uninu:
―Paa, uriꞌi perdona bee benequieꞌ

xne la riꞌi beei beyaꞌ lunú rriꞌi beei.
Che urita bee sundado tucu rifa para
nú uritsiꞌ beei xucunu lu saꞌ beei.
35Nu nucuaꞌa bee bene riꞌya zeꞌe, nu
hasta bee usticia utsequichiaꞌ beei Je-
suse, nu unibeei lunu:
―Utsilaꞌa nucuaꞌ stucu bee bene,

puese tsilaꞌi liꞌi nee, tunu neli nú
necai Cristo enu ucañi Diose.

36Leꞌca xitse uriꞌinuu bee sundado
zeꞌe liꞌinu, nu uyabica beei lunu nu
udeteꞌ beei vinagre para nú güeꞌnu.
37Nu unibeei lunu:
―¡Tunu liꞌilu necalu arreꞌ bee bene

Israel, utsilaꞌa leꞌcatsia liꞌilu!
38 Nu niquie tucu letrero equie

cruseꞌnu, cuna bedichiaꞌ griego cuna
latín, cunahebreo, núrni: “Benequieꞌ
neca arreꞌ bee bene Israel.”

39 Tucu bee huanaꞌ enu niquie lú
cruse uni bedichiaꞌ nú necha neca lu
Jesuse:
―¡Tunu liꞌilu necalu Cristo, utsilaꞌa

liꞌilu nu utsilaꞌa liꞌiru!
40 Pero stucui uriꞌi nú uquiꞌyaꞌi nu

uni lusaꞌi:
―¿Xieꞌ la lliquilu Diose añinzuca nú

leꞌca secalu castiya cuaꞌla? 41 Neli
nú riala zeꞌcaꞌa castiya quieꞌ, xne
scuarialanúrixiuꞌabeenúuriꞌá,pero
benequieꞌ lá riꞌi niꞌ tucu nú necha
neca.

42Nu uni lu Jesuse:
―Jesuse, ulluꞌcuꞌ arquiꞌ liꞌá chenu

quixie nú nibiyaꞌlu.
43Che uni Jesuse lui:
―Liꞌá nia lulu, nú nee bichiaquieꞌ

nzulu cuna liꞌá liñibe.

Chenu unguti Jesuse
(Mt. 27:45-56; Mr. 15:33-41; Jn.

19:28-30)
44 Chenu unga rebibichia, diqui

lu iliulabe ucabelí hasta rquiechuna
uchee. 45 Ucabe lu bichia, nu utsaa
arliꞌtiꞌlluu cortinanúnziꞌqui liñi Indu
llene Jerusalén. 46 Nu juerte urixiali
Jesuse nú uninu:
―¡Paa, yalu tsaꞌna espíritua!
Chenu uninu scua, chu ungutinu.
47 Chenu ulañiꞌ capitañi enu

rnibiyaꞌ lubee sundado romano lunú
unga, che uni bedichiaꞌ nzeꞌca lu
Diose nú uni:
―Neli nú né riꞌi benequieꞌ niꞌ tucu

nú necha neca.
48 Ye bee bene enu nucuaꞌa zeꞌe,

chenu ulañiꞌ beei nú ungae scua, chu
nziue beei nu xutse beei ya beei latsa
beei. 49 Pero ye bee bene enu nuꞌlu
Jesuse, cuna bee unaꞌa enu uyaquiee
liꞌinudesdeGalilea, istuucuaꞌabeella
ubiꞌya beella lu ye nú unga scua.

Chenu uhuachiꞌ Jesuse
(Mt. 27:57-61; Mr. 15:42-47; Jn.

19:38-42)
50Uhuañi tucu bene enu neca bene

nzeꞌca, nu uriꞌilla tucu nú rialane lu
Diose. Liꞌilla leella José. Nu lachilla
lee Arimatea, nú nchiñi lu iliu Judea,
nu ungalla tucu bee usticiaꞌ bee bene
Israel. 51 José quieꞌ nzuquiee lunú
rnibiyaꞌ Diose. Enzeꞌe la nzulla chúꞌ
bee usticia enu unibiyaꞌ nú unguti
Jesuse. 52 Chequie uyaalla unilla lu
Pilato para nú unacuꞌlla cuerpoꞌ Je-
suse lu Pilato. 53Chenu ulaxu nú ula-
calla cuerpoꞌ Jesuse lu cruse, che ute-
lalla tucu sabana fiñu cuerpoꞌnu, nu
uyacaꞌchiꞌ beella cuerpoꞌnu liñi tucu
eluhua nú nedaꞌñi liñi tucu quiee, elu
lascaꞌ achiꞌ bee bene. 54 Bichia zeꞌe
neca bichia xee nú sulachi bee bene
Israel, nu stemeꞌtsia rriꞌi nú quixiee
bichia nú sulachi bee bene chenu uy-
acaꞌchiꞌ beella Jesuse.

55 Bee unaꞌa enu uyaquiee Jesuse
desde Galilea, uya beella nu ulañiꞌ
beella eluhuaꞌ Jesuse, nu leꞌca ulañiꞌ
beella xa uricu cuerpoꞌnu zeꞌe. 56Nu
chenu ubenchilaꞌ beella, urecheꞌ
beella perfume nú ñia rlia cuna

ungüento. Nu chu utsulachi beella
bichia nú sulachi bee bene Israel,
tucu nú rnibiyaꞌ ley.

24
Chenu uhuañi zeca Jesuse nú

ungutinu
(Mt. 28:1-10; Mr. 16:1-8; Jn. 20:1-

10)
1 Domingo silaꞌ stucu bichia, uya

bee unaꞌa zeꞌe ruꞌu eluhuaꞌ Jesuse,
nu unguyaꞌ beella perfume nú ure-
cheꞌ beella, nu leꞌca uyanu beella xi-
ucu xuna bee unaꞌa. 2 Chenu uriña
beella zeꞌe, ulañiꞌ beella nú uducuꞌla
quiee llene nú uyacuꞌ ruꞌu eluhua
zeꞌe. 3 Nu uyuꞌu beella liñi eluhua
zeꞌe, pero né lleꞌlaꞌ beella cuerpoꞌ Je-
suse. 4 Hora zeꞌe chenu xiqui beella
nu la riꞌi beella beyaꞌ xa riꞌi beella,
ulañiꞌ beella chiucu niyu enu nzulí
axu lubeella, nutu bee nzeꞌe laquie
nú rulu siquiꞌ. 5 Nu lunú chiquiꞌ
ulliqui beella uziꞌqui ndiqui beella
hasta lu yuu, nu uni bee niyu zeꞌe
lubeella:
―¿Xinu rlaꞌnahua tucu bene

enu nehuañi leta bee bene nguti?
6 Lecaꞌnu caꞌa, xne uhuañi zecanu.
Ulluꞌcu arquiꞌhua lunú uninu luhua
chenu nzuscaꞌnu Galilea. 7 Uninu
luhuanú liꞌinuBeneenuuxeꞌlaDiose,
rquiꞌñanúdete cuendanu lubee bene
enu rriꞌi dula para nú quieꞌe beei
liꞌinu lu cruse, nu acatsia bichia
rriuna huañi zecanu.

8Cheulluꞌcuꞌarquiꞌbeellabedichiaꞌ
nú uni Jesuse lubeella, 9 nu chenu
nzia beella nú uchiuꞌu beella ruꞌu
eluhua zeꞌe udixiuleꞌe beella ye
nú ulañiꞌ beella lu se chetuꞌcu bee
beneꞌnu cuna lu beelá bee bene.
10 María Magdalena, cuna Juana,
cuna María naꞌ Jacobo, cuna beela
bee unaꞌa, neca beella enu uyayu
resuna cuaꞌ lubee apóstolꞌnu. 11 Pero
né chili arquiꞌbeella lunú uni bee
unaꞌa cuaꞌ, xne seca beella nú lia
rnitsia beella nucuaꞌ.

12 Pero xexuꞌu Pedro uyabiꞌya
ruꞌu eluhua zeꞌe, nu chenu ubiꞌyalla
liñii, ulañiꞌtsialla sabana nú ubelanu
nchiucuꞌ zeꞌe, nu ubenchilaꞌlla nu

chiquiꞌ nzenu arquiꞌlla lunú ulañiꞌlla
nu unga scua.

Lunú unga lu inziu Emaús
(Mr. 16:12-13)

13 Leꞌca bichia zeꞌe, chiucu beneꞌ
Jesuse nzuebeella lu eyeche nú
lee Emaús, eyeche cuaꞌ neca tucu
chetuꞌcu kilómetro para Jerusalén.
14 Chenu nzuebeella lu inziu rdichiaꞌ
beella lu ye nú unga. 15 Diqui
nú rdichiaꞌ beella, uyabica Jesuse
lubeella nu uquixienu nú nzenunu
liꞌibeella. 16 Añinzuca nú riꞌya beella
lunu, pero la zela Diose nú luego
chulu beella liꞌinu. 17 Nu unidichiaꞌ
Jesuse lubeella:
―¿Xi equie rdichiaꞌhua diqui nú

nzeꞌtahua inziu? Nu xinu nehuana
nzu arquiꞌhua. 18Tucu beella enu lee
Cleofas, ucuaqui:
―Ye bee bene nediyaꞌ lunú unga

eyeche Jerusalén bee bichiaquieꞌ.
¿Xieꞌ liꞌitsialu enu uzucu Jerusalén lá
riꞌilu beyaꞌ lunú unga zeꞌe la?

19Nu unidichiaꞌnu lubeella:
―¿Xi unga che?
Nu uni beella lunu:
―Lunú uriꞌinu bee bene Jesuse

enu neca bene eyeche Nazaret, liꞌinu
unganu tucu profeta enu chiquiꞌ reca
lunú uriꞌinu cuna bee bedichiaꞌ nú
uninu lu Diose, cuna lubee bene.
20 Nu bee uleꞌya enu rnibiyaꞌ lubee
uleꞌya cuna bee usticiaꞌru, udeteꞌ
cuenda beella liꞌinu para nú atinu nu
uquieꞌe beella liꞌinu lu cruse. 21Liꞌiru
nzu arquiꞌru nú liꞌinu a tsilaꞌanu
bee bene Israel. Pero nee necala
bichia rriuna nú unga ye bee nucuaꞌ.
22Añinzucanú texcuaꞌa bee unaꞌa enu
nucuaꞌa cuna liꞌiru uchiiqui beella
liꞌiru, xne nee zilaꞌ quieꞌ uya beella
ruꞌu eluhuaꞌnu, 23 nu lunú néllelaꞌ
beella cuerpoꞌnu, ubenchilaꞌ beella
nu uni beella nú ulubeꞌlu bee ángele
lubeella, uni bee ángele cuaꞌ lu beella
nú nehuañi Jesuse. 24Che uya chiucu
chuna bee saꞌru uyabiꞌya ruꞌu eluhua
zeꞌe, nu ulañiꞌ beella tucu nú uni bee
unaꞌa zeꞌe, pero né lañiꞌbeella Jesuse.

25Nu uni Jesuse lubeella:
―¡Chiquiꞌ lleꞌnatsia rriꞌihua beyaꞌ,

nu rleꞌe nzeli arquiꞌhua ye bee núuni

bee profeta hasta huaꞌtu! 26 ¿Xieꞌ la
quiꞌña nú nehuana zeca Jesucristo ye
bee nucuaꞌ nu cheelá zucunu liñibe
la?

27 Che uquixienu udixiuleꞌenu xi
rni ye nú niquie lu ichiꞌ Stichiaꞌ
Diose lu cuendaꞌnu. Uquixienu cuna
bee libro nú uquieꞌe Moisés, nu chu
uquixiaꞌlanu cuna ye bee libro nú
uquieꞌe bee profeta.

28 Chenu uriña beella eyeche nú
nza beella, uriꞌi Jesuse tucu nú nza-
lanu enza lu zeꞌe. 29 Pero uriꞌi
beella juerza liꞌinu nú yaꞌnanu cuna
liꞌibeella, nu uni beella lunu:
―Uyaꞌna cuna liꞌiru, xne ucheela

nu enta chuꞌula rulaꞌ.
Che uyuꞌu Jesuse nu uyaꞌnanunu

liꞌi beella. 30 Nu chenu nzucunu lu
mexa cuna liꞌibeella unaꞌtsenu pá,
nu chenu ulaxu nú udeteꞌnu cheꞌtsa
lu Diose, che uleꞌenu pá zeꞌe nu
udeteꞌnue udacubeellae. 31Hora zeꞌe
ulleꞌca beella xi neca nú uyaꞌla iꞌculu
beella nu uyulu beella liꞌinu, pero
tuꞌnatsia unitinu lubeella. 32 Nu uni
beella lu saꞌbeella:
―Enzeꞌeca nú chenu nzelayuaꞌa

liꞌinu lu inziu ñia utsiꞌa chenu uninu
nú xa rni lunú rni lu ichiꞌ Stichiaꞌ
Diose.

33 Chequie leꞌca hora zeꞌe, chu
uyuꞌunziu beella nu ubenchilaꞌ
beella eyeche Jerusalén, elu neyeteꞌ
saꞌ sechetuꞌcu bee beneꞌnu cuna
beelá bee saꞌ beella.

34Nuunibeebeneenunucuaꞌazeꞌe
lu rucu beella:
―Neli nú uhuañi zeca Jesuse, xne

ulubeꞌlulanu lu Simón.
35Nu chu udixiuleꞌe rucu bene zeꞌe

lubeella lunú unga chenu nzuebeella
lu inziu, cuna nú xa uyuꞌlu beella
Jesuse chenu uleꞌenu pá.

Chenu ulubeꞌlu Jesuse lubee
beneꞌnu

(Mt. 28:16-20; Mr. 16:14-18; Jn.
20:19-23)

36 Rdichiaꞌscaꞌ beella lunú unga,
chenu ulubeꞌlu Jesuse lubeella, nu
uninu lubeella:
―La lliquihua ñia utsu arquiꞌhua.
37 Chiquiꞌ ulliqui beella nu leꞌca

uyanu arquiꞌbeella, xne uriꞌi beella
elliebacuꞌ nú ulañiꞌ beella tucu

espírituꞌ bene enu unguti. 38Pero uni
Jesuse lubeella:
―¿Xinu xiquihua? nu ¿xinu saꞌ ar-

quiꞌhua? 39 Ubiꞌyacuruhua bee yaa
cuna bee cuchiuꞌa. Liꞌá ninguieꞌ,
unaꞌtsehua liꞌá nu ubiꞌyahua lua xne
tucu espíritu la acane arta cuna beꞌla
tucu nú rlañiꞌhua liꞌá nee.

40 Chenu uninu scua, che ulubeꞌnu
bee yanu cuna bee cuchiuꞌnu
lubeella. 41 Pero lá chiliscaꞌ ar-
quiꞌbeella nu liꞌinu lunú ñia nzu
arquiꞌ beella cuna nú nzenu ar-
quiꞌbeella, che uninu lubeella:
―¿Rluꞌcuhua lleꞌna nú acua la?
42 Nu chu udeteꞌ beella teleꞌe bela

enu uyiꞌi cuna teleꞌe lliñia, 43 che
unaꞌtsenubela zeꞌe cuna lliñia zeꞌenu
udacunue ante lubeella. 44Nu uninu
lubeella:
―Lunú ulleꞌca ye bee nucuaꞌ unia

luhua chenu nzuscaꞌa cuna liꞌihua.
Nurquiꞌñanúyaluyebeenúniquie lu
ichiꞌ Stichiaꞌ Diose equie cuendaa nú
nequie lu libroꞌMoisés, cuna lu libroꞌ
bee profeta, cuna lu libro salmos.

45 Nu uxaꞌlanu elliebacuꞌ beella
para nú uriꞌi beella beyaꞌ lunú rni
Stichiaꞌ Diose. 46Che uninu lubeella:
―Lu ichiꞌ Stichiaꞌ Diose rni nú

chiquiꞌ nehuana zeca Cristo, nu
acatsia bichia rriuna huañi zecanu
leta bee bene nguti. 47 Nu desde
Jerusalén quixie bee bene ixiuleꞌe
stichiaꞌa cuna diqui lu iliulabe, nú
rquiꞌña nú tsanaꞌ arquiꞌ bee bene
stula beei, nu chili arquiꞌbeei liꞌá
para nú riꞌi Diose perdona liꞌibeei.
48Liꞌihua ulañiꞌhua ye bee nucuaꞌ, nu
ixiuleꞌehua lubee bene bee nucuaꞌ.
49 Nu liꞌá xeꞌla luhua lunú ucuaqui
uꞌna paa. Pero uyaꞌnascaꞌhua caꞌa
eyeche Jerusalén hasta nú yucuhua
lunú rnibiyaꞌ Diose nú nzeꞌta liñibe.

Chenu uquie Jesuse liñibe
(Mr. 16:19-20)

50Cheuchiuꞌu Jesuse cuna liꞌibeella
eyeche Jerusalén, nu unguyaꞌnu
liꞌibeella axu Betania, nu uletsanu
yanu nu uriꞌi leꞌyanu liꞌibeella.
51 Diqui nú rriꞌileꞌyanu liꞌibeella, uy-
atsanu nu uquienu liñibe. 52 Chequie
chenu ulaxu nú udeteꞌ beella ulaꞌna

lunu, chiquiꞌ ñia nzu arquiꞌbeella
ubenchilaꞌ beella eyeche Jerusalén.
53 Nu ye bichia nucuaꞌa beella liñi
Indu llene Jerusalén nu rni beella
bedichiaꞌ nzeꞌca lu Diose, nu rdeteꞌ
beella cheꞌtsa lunu. Amén.

Bedichiaꞌ nzeꞌcaꞌ
Jesucristo nú uquieꞌe

San Juan

Ubeꞌta LliꞌñiDiose lu iliulabe
1Antenúquixie iliulabenzula tucu

enu neca bedichiaꞌ, nu liꞌinu nzu-
lanu cuna Diose nu necanu Diose.
2 Liꞌinu enu neca bedichiaꞌ nzulanu
cuna Diose ante nú quixie iliulabe.
3 Ye beenú nuꞌ equie cuendaꞌ liꞌinu
ungacheꞌ bee nucuaꞌ. Nu niꞌtucu
bee lunú nuꞌ lá acacheꞌ tunu leca
liꞌinu. 4 Liꞌinu rluꞌcunu elunehuañi,
nu elunehuañicuaꞌ neca ellieꞌe para
lu yebee bene iliulabe. 5 Nu ellieꞌe
cuaꞌ rduꞌllieꞌe lubee bene mase nú
necabenzu elliebacuꞌbeei, pero lá riꞌi
nú natsacabecuaꞌ ana lu ellieꞌecuaꞌ.

6 Uhuañi tucu bene enu lee Juan,
enu ucañi Diose, 7 para nú ungalla
enu udixiuleꞌe equie cuendaꞌ ellieꞌ
Diose nu liꞌilla udixiuleꞌella nucuaꞌ
para nú chili arquiꞌ yebee bene
ellieꞌe cuaꞌ. 8 Pero la aca Juan ellieꞌ
Diose, ungatsialla enu ubeꞌtatixiuleꞌe
lubee bene equie cuendaꞌ ellieꞌecuaꞌ.
9 Xne enu mero neca ellieꞌecuaꞌ,
rduꞌllieꞌenu elliebacuꞌ yebee bene
iliulabe, nu ubeꞌtalanu lu iliulabe
quieꞌ.

10 Liꞌinu ubeꞌtanu lu iliulabe, nu
añinzuca nú equie cuendaꞌ liꞌinu un-
gacheꞌ iliulabe, pero né zela bee bene
iliulabe achuꞌlubeei liꞌinu tucu nú ri-
ala nú achuꞌlubeei liꞌinu. 11Ubeꞌtanu
lubee bene lachinu, nu né riꞌibeei
caso liꞌinu. 12 Pero yebee bene enu
uriꞌi caso liꞌinu cuna nú uyalí arquiꞌ
liꞌinu, liꞌinu uriꞌinu nú neca beella
lliꞌñi Diose. 13 Nu neca beella lliꞌñi
Diose, nu la necane equie cuendaꞌ nú
neca beella lliꞌñi bene iliulabe, urre
nú niarquiꞌ bene urre rriꞌi bee bene
elliebacuꞌ nú luꞌcu bene enduꞌ sino
que lunú nzelíla arquiꞌbeella liꞌinu
neca beella lliꞌñinu.

14 Liꞌinu enu neca bedichiaꞌ un-
ganu bene, nu uhuañinu lu iliulabe
cuna liaꞌahua, llene neca elusecaꞌnu,
uninu puro nú neli neca. Liꞌiru

ulañiꞌru lunú rnibiyaꞌnu nu uyucunu
elurnibiyaꞌ, xne liꞌitsianu necanu
Lliꞌñi eꞌcu Diose. 15 Chenu udixiuleꞌe
Juan equie cuendaꞌ liꞌinu lubee bene,
liꞌilla unilla:
―Jesuse quieꞌneca enuunia chenu

unia luhua nú enu nzeꞌta lulá máse
neca equienu luquela liꞌá, xne hasta
huaꞌtu nzulanu luquela liꞌá.

16 Chiquiꞌ llene neca elusecaꞌnu
luaꞌahua, yebichia riucuaꞌahua ye
eluxeneꞌnu nú rliquiꞌnu luyeaꞌahua.
17Equie cuendaꞌMoisés uliquiꞌ Diose
leyꞌnu luaꞌahua. Pero equie cuendaꞌ
Jesucristo uriꞌi nzeꞌcaꞌahua beyaꞌ
xa neca elusecaꞌnu luaꞌahua, nu
uriaꞌahua beyaꞌ ta nú neli neca.
18 Niꞌtucu bene leca xunga ulañiꞌ
Diose, tucutsia Lliꞌñinu enu nzucu
cuna liꞌinu ulubeꞌ luaꞌahua xa neca
Diose.

Juan Bautista udixiuleꞌe equie
cuendaꞌ Jesucristo

(Mt. 3:11-12; Mr. 1:7-8; Lc. 3:15-
17)

19 Chequie desde Jerusalén bee us-
ticiaꞌ bee bene Israel, uxeꞌla beella
bee uleꞌya cuna chiucu chuna bee
bene Levitas para nú uya beella lu
Juan Bautista unidichiaꞌ beella nú ti
necalla. 20Nu liꞌilla unilla ye nú neli
neca lubeella, nu unilla:
―Liꞌá la neca Cristo.
21 Che unidichiaꞌ zeca beella lu

Juan:
―¿Ti necalu che? ¿Liꞌilu necalu

Elías la?
Nu ucuaquilla:
―Laca bene zeꞌe.
Nu unibeella lulla:
―¿Urre liꞌilu necalu profeta enu

nzu nú nzeꞌta la?
Nu ucuaquilla lubeella:
―Laca bene zeꞌe.
22Nu unibeella lulla:
―¿Ti necalu che? Xne rquiꞌña

nú nzeyuru resuna lubee bene
enu uxeꞌla liꞌiru. ¿Udixiuleꞌe luru ti
necalu?

23Chequie uni Juan lubeella:
―Liꞌá neca tucu enu juerte rixiali

lu tucu dañi achi elu lecati nucuaꞌa:
“Ulihua inziuꞌ Diose Pa liñibe” ―tucu
nú uni profeta Isaías hasta huaꞌtu.

24Chequie bee bene enu uxeꞌla bee
fariseo para nú nzebedichiaꞌnu Juan,
25nú unedichiaꞌ beella lu Juan:
―Tunu lacalu Cristo, niꞌ Elías, niꞌ

profeta enu nzu nú nzeꞌtalá, ¿xiquie
nú rrinzalu bee bene che?

26 Che ucuaqui Juan nú unilla
lubeella:
―Liꞌá rrinza bee bene cuna inza,

pero letahua nzu tucu enu lascaꞌ
chuluhua, 27 nu liꞌinu necanu enu
nzeꞌta lulá, nu niꞌ nú hua lucunu la
yalaa, xne liꞌinumaselánecaequienu
luquela liꞌá.

28 Yebee nucuaꞌ unga tucu luhuare
elu lee Betábara, stucu chú reꞌcu
Jordán, elu urinza Juan bee bene.

Jesuse neca CorderoꞌDiose
29 Chenu uyeꞌe luyuu stucu bichia,

ulañiꞌ Juan nú nzeꞌtabica Jesuse elu
nzulla, nu unilla:
―¡Ubiꞌyacuruhua, benequieꞌ neca

Corderoꞌ Diose enu chila stula bee
bene iliulabe! 30Equie cuendaꞌ liꞌinu
unia luhua chenu unia: “Lulá nzeꞌta
tucu bene enumásela neca equie lua,
xne hasta huaꞌtu nzulanu luquela
liꞌá.” 31 Niꞌ liꞌá lá riꞌá beyaꞌ nú liꞌinu
necanu enu nzu nú nzeꞌta, pero liꞌá
uriñaa para nú rinza bee bene cuna
inza para nú chulu bee bene Israel
liꞌinu.

32Leꞌca uni Juan lubeei:
―Liꞌá ulañia nú ulaca Espíritu

Santo enza liñibe xi neca tucupaloma
equienu. 33 Añinzuca nú lá chulua
liꞌinu, pero enu uxeꞌla liꞌá para nú
rinza bee bene cuna inza, liꞌinu
uninu lua: “Chenu lañiꞌlu nú laca
Espíritu Santo equie tucu bene nu
yaꞌnane equiella, liꞌilla necalla enu
rinza bee bene cuna Espíritu Santo.”
34 Liꞌá ulañilánu, nu nediya nzeꞌca nú
liꞌinu necanu Lliꞌñi Diose.

Bee bene enu rluti unga bee beneꞌ
Jesuse

35Chenu uyeꞌe lu yuu stucu bichia,
nzu zecaꞌla Juan zeꞌe cuna chiucu
bee beneꞌlla. 36 Chenu ulañiꞌlla nú
nzedete Jesuse zeꞌe, chequie unilla:
―¡Ubiꞌyacuruhua! Benequieꞌ neca

Corderoꞌ Diose.

37 Chenu ubeneꞌ rucu beneꞌ Juan
nucuaꞌ, che nzequie beella Jesuse.
38Nu chenu ubelleta Jesuse, ulañiꞌnu
nú nzeꞌtaquie beella liꞌinu, nu uninu
lubeella:
―¿Xi rlaꞌnahua?
Nu ucuaqui beella:
―Maestro, ¿cá nzuculu?
39Che ucuaqui Jesuse lubeella:
―Utehua para nú lañiꞌhua.
Chequie uya beella nu ulañiꞌ beella

elu nzucunu, nu uyaꞌnanu beella
liꞌinu zeꞌebichia zeꞌe, xnenecala tucu
rquietacu uchee.

40 Tucu lu rucu beneꞌ Juan enu
uyaquie Jesuse, enu ubeneꞌ lunú uni
Juan, liꞌi necai Andrés bichi Simón
Pedro. 41Andrés quieꞌ rluti uya laꞌnai
bichi Simón Pedro nu uni lulla:
―Ullelaꞌlaꞌru Mesías ―nu rni be-

dichiaꞌ cuaꞌ Cristo.
42 Chequie Andrés unguyaꞌ Simón

elu nzu Jesuse, nu che ulañiꞌ Jesuse
liꞌilla nu uninu:
―Liꞌilu necalu Simón, llianaꞌ Jonás,

pero nee chiuꞌuleelu Cefas ―nu rni
bedichiaꞌ cuaꞌ Pedro.

Ubixia Jesuse Felipe cunaNatanael
43 Chenu uyeꞌe luyuu stucu bichia

uriꞌila Jesuse elliebacuꞌ nú nzanu
Galilea, nu ullaꞌcanu Felipe nu uninu
lulla:
―Utequie liꞌá.
44 Felipe quieꞌ neca bene eyeche

Betsaida, elu leꞌca neca lachi Andrés
cuna Pedro. 45 Nu che uya laꞌna Fe-
lipe Natanael, nu unilla lui:
―Ullelaꞌlaꞌru bene enu rni Moisés

lu libro ley, leꞌca liꞌilla enu uni bee
profeta enu uquieꞌe Stichiaꞌ Diose.
Liꞌinu necanu Jesuse lliꞌñi José bene
eyeche Nazaret.

46Che ucuaqui Natanael:
―¿Xieꞌ nuꞌ bene nzeꞌca eyeche

Nazaret la?
Nu uni Felipe lulla:
―Utecuru ne lañiꞌlu.
47 Chenu ulañiꞌ Jesuse nú nzeꞌta

Natanael, uninu:
―Caꞌa nzeꞌta tucu bene enu neli

neca bene Israel, enu la zequiee.
48 Chequie unidichiaꞌ Natanael

lunu:

―¿Xaquie nuꞌlulu liꞌá?
Nu ucuaqui Jesuse lulla:
―Ante nú bixia Felipe liꞌilu chenu

nzulu rquiꞌ tucu aca higuera, che
ulañia liꞌilu.

49Nu uni Natanael lunu:
―Maestro, ¡liꞌilu necalu Lliꞌñi

Diose, liꞌilu necalu arre Israel!
50Che ucuaqui Jesuse nú uninu:
―Liꞌilunzeli arquiꞌlu liꞌá lunúunit-

sia lulu nú ulañia liꞌilu rquiꞌ tucu aca
higuera. Pero nzeꞌta nú huaxilá nú
lañiꞌlu luquela nú ulañiꞌlalu.

51Leꞌca uni Jesuse lulla:
―Liꞌá nediyanzeꞌca nú liꞌihua

lañiꞌhua nú naꞌla liñibe, nu leꞌca
lañiꞌhua bee ángeleꞌ Diose, nú rquiee
beenunurlacabeenuequieBeneenu
uxeꞌla Diose lu iliulabe.

2
Eluchia nú unga eyeche Caná

1 Bichia rriuna, unga tucu eluchia
eyeche Caná nú nchiucuꞌ lu iliu
Galilea. Nu leꞌca nzu naꞌ Jesuse zeꞌe,
2nu leꞌcauzeneꞌbeebene Jesuse cuna
bee beneꞌnu nu uya beella lu eluchia
zeꞌe. 3 Chenu ulaxu biñu, che uni naꞌ
Jesuse lunu:
―La lucuaꞌ beella biñu.
4Nu ucuaqui Jesuse:
―¿Xinu rnilu nucuaꞌ lua naa?

Lascaꞌ riña hora nú riꞌá lunú riala nú
riꞌá.

5 Pero María naꞌ Jesuse chu unilla
lubee bene enu rriꞌi elietsa zeꞌe:
―Uriꞌihua ye nú ninu luhua.
6Nu zeꞌe nucuaꞌa xuꞌcu etsu quiee,

nú riucheꞌ inza rquiꞌña bee bene Is-
rael para nú lecaxi naa beei tucu nú
neca costumbreꞌ beei, nu riuꞌu como
tucu ayuꞌu litro inza liñi cada tucua
bee etsu zeꞌe. 7 Chequie uni Jesuse
lubee bene enu rriꞌi elietsa zeꞌe:
―Uriꞌichehua bee etsuquieꞌ inza.
Nu chenu uchela bee etsu, 8 uni

Jesuse lubeei:
―Nee uhuahua lleꞌnae, udeꞌteꞌhua

lubee bene enu nuyaꞌ cuendaꞌ eliñi.
Nu scua uriꞌi beei.
9 Nu bene enu nuyaꞌ cuenda eliñi

zeꞌe uriꞌilla preo inza nú unga biñu,
nu lá riꞌilla beyaꞌ cá enza uchiuꞌe,

nediyaꞌtsia bee bene enu rriꞌi eli-
etsa zeꞌe nucuaꞌ, xne liꞌibeei uya
chiyaꞌbeeii, che ubixia bene enu
nuyaꞌ cuenda eliñi zeꞌe niyu enu xia,
10nu unilla lui:
―Ye bee bene rluti rritsiꞌbeei biñu

nzeꞌca, nu chenu ungueꞌla bee bene
huaxi biñu cuaꞌ, cheelá rritsiꞌbeei
biñu nú la neca nzeꞌca. Pero liꞌilu
uduꞌcheꞌelu biñunzeꞌca quieꞌparanú
rritsiꞌlue hasta neelá.

11 Nucuaꞌ neca milagro rluti nú
uriꞌi Jesuse, uriꞌinumilagroquieꞌ eye-
che Caná nú nchiucuꞌ lu iliu Galilea,
scua ulubeꞌnu poder nú rluꞌcunu nu
uchili arquiꞌ bee beneꞌnu liꞌinu.

12 Chenu ulaxu nú unga nucuaꞌ
che nzanu eyeche Capernaum, cuna
naꞌnu, cuna bee bichinu cuna bee
beneꞌnu, nu zeꞌe ucuaꞌa beella chiucu
chuna bichia.

Utiliacaꞌ Jesuse bee bene labe
eleꞌyaꞌ indu llene Jerusalén

(Mt. 21:12-13; Mr. 11:15-18; Lc.
19:45-46)

13 Lunú axula nzu baxcu eliñiꞌ bee
bene Israel, che uya Jesuse eyeche
Jerusalén. 14 Nu labe eleꞌyaꞌ indu
llene Jerusalén zeꞌeulañiꞌnubeebene
enu ruti bee uꞌnaꞌ, cuna bee sanchi,
cuna bee paloma, cuna bee bene
enu nucuaꞌa lu mexa xiꞌla dimiꞌ bee
bene. 15 Chenu ulañiꞌ Jesuse nu-
cuaꞌ, che urecheꞌnu tucu chicuete nú
neca tuu para nú uhuanu ye bee
bene cuna bee uꞌnaꞌ beella, cuna bee
sanchiꞌ beella ruꞌu eleꞌyaꞌ indu zeꞌe,
nu utsiꞌquinu dimiꞌ bee bene enu
xiꞌla dimi, nu utelletanu mexaꞌ beei.
16Che uninu lubee bene enu ruti bee
paloma:
―¡Uhuahua bee nucuaꞌ caꞌa! ¡La

riꞌihua niꞌi paa xi neca tucu iꞌya!
17 Chequie ulluꞌcu arquiꞌ bee

beneꞌnu lu ichiꞌ StichiaꞌDiose elu rni:
“Hasta nú atia la tsana arquia nú
recanua niꞌlu.”

18Cheuni bee bene Israel lu Jesuse:
―¿Xi milagro lubeꞌlu luru para nú

riꞌiru beyaꞌ nú rluꞌculu nu rnibiyaꞌlu
nú rriꞌilu scua?

19Nu ucuaqui Jesuse lubeei:
―Uchilahua induquieꞌ, nu lu chu-

natsia bichia recheꞌ zecane.

20 Chequie uni bee bene Israel zeꞌe
lunu:
―Cuarenta y seis lana uleꞌ bee

bene nú urecheꞌe beei indu quieꞌ,
¿nu liꞌilu rnilu nú lu chunatsia bichia
recheꞌ zecalue la?

21 Pero liꞌinu rninu lu cuendaꞌ
cuerpoꞌnu chenu uninu lu cuendaꞌ
indu zeꞌe. 22 Enzeꞌe chenu uhuañi
zeca Jesuse nú ungutinu, ulluꞌcuꞌ
arquiꞌ bee beneꞌnu lunú uninu, nu
uchili arquiꞌbeella stichiaꞌnu nu leꞌca
uchili arquiꞌ beella lunú niquie lu
ichiꞌ Stichiaꞌ Diose.

Nuꞌlu Jesuse ye bee bene
23 Diqui nú nzucu Jesuse eyeche

Jerusalén eliñi baxcu, huaxi bee bene
uyalí arquiꞌ liꞌinu chenu ulañiꞌ beei
beemilagronúuriꞌinu. 24Pero la chili
arquiꞌ Jesuse lunú rnibeei, xne nuꞌlu
nzeꞌcanuxanecaelliebacuꞌbeei. 25La
quiꞌñanu nú nuꞌ enu ni lunu nú
xa neca bee bene, xne liꞌinu nuꞌlu
nzeꞌcanu xa neca elliebacuꞌ ye bee
bene.

3
Jesuse cunaNicodemo

1 Uhuañi tucu fariseo enu lee
Nicodemo, liꞌilla ungalla usticia
lubee bene Israel. 2 Nu uyabiꞌyalla
Jesuse tucu rulaꞌ, nu unilla lunu:
―Maestro, liꞌiru nediyaꞌru nú

Diose uxeꞌla liꞌilu para nú zeteꞌlu
liꞌiru, xne lecati aca riꞌi saꞌ bee
milagro nú rriꞌilu tunu la nzu Diose
cuna liꞌilla.

3Nu uni Jesuse lulla:
―Liꞌá rixiuleꞌe nzeꞌca lulu, nú enu

la ala zeca stucu bese leca modo
chuꞌu nzeꞌe elurnibiyaꞌ Diose.

4Che uni Nicodemo lunu:
―Pero ¿xa modo nú ala zeca tucu

bene enu unguxula? ¿Xieꞌ nuꞌ modo
nú chuꞌu zeca tucu bene xlaꞌcu naꞌlla
nu ala zecalla la?

5Nu ucuaqui Jesuse lulla:
―Liꞌá rixiuleꞌe nzeꞌca lulu, nú enu

la rinza nu la nzu Espíritu Santo
cuna liꞌi leca modo chuꞌu nzeꞌe liñibe
elurnibiyaꞌ Diose. 6 Ye bee bene
chenu ralalla, necatsialla bene lu il-
iulabe quieꞌ. Pero bee bene enu
nehuañi cuna Espíritu Santo, equie

cuendaꞌ Espíritu Santo rluꞌcula beella
stucu elunehuañi. 7 La zeca lullieꞌlu
equie nú unia lulu chenu unia lulu:
“Rquiꞌña nú ala zeca bee bene.” 8Xne
tucu nú reca bii catse bee luhuare,
numase rieneꞌlu chenu reca bii, pero
niꞌla riꞌilu beyaꞌ cá enza nzeꞌtae, urre
cá enza nzae. Scua neca Espíritu
Santo luye bee bene enu nzu cuna
Espíritu Santo.

9Che uni Nicodemo lunu:
―¿Xamodo nú acahuaꞌ scua?
10Nu ucuaqui Jesuse:
―¿Liꞌilu, núnecaluulaxcuela lubee

bene Israel, nu la riꞌilu beyaꞌ bee
nucuaꞌ la? 11 Liꞌá rnia lulu, nú
liꞌiru rniru lunú nediyaꞌru nu lunú
ulañiꞌlaꞌru. Pero liꞌihua la chili ar-
quiꞌhua lunú rniru. 12 Tunu la chili
arquiꞌhua chenu rnia luhua equie
cuendaꞌ beenú nuꞌ lu iliulabe quieꞌ.
¿Xa chili arquiꞌhua chenu rnia luhua
equie cuendaꞌ beenú nuꞌ liñibe?

13 ’Lecali ti uya liñibe tucutsia enu
nzeꞌta enza liñibe, nu liꞌinu necanu
Bene enu uxeꞌla Diose. 14 Nu tucu
nú uquieꞌe Moisés tucu beꞌla enu
necacheꞌ icuꞌ lu tucu aca lu dañi achi,
leꞌca esquie Bene enu uxeꞌla Diose
quieꞌebeebene liꞌinu lu cruse, 15para
nú ye bee bene enu chili arquiꞌ liꞌinu,
la nitilu beella, nu luꞌcu beella elune-
huañi nú leca xunga laxu lunu.

Seca Diose bee bene iliulabe
16 ’Equie nú chiquiꞌ seca Diose bee

bene iliulabe, uxeꞌlanu Lliꞌñi eꞌcunu
lu iliulabe para nú ye bee bene enu
chili arquiꞌ liꞌinu la nitilubeei, sino
que luꞌcu beei elunehuañi nú leca
xunga laxu lunu. 17 Xne né xeꞌla
Diose Lliꞌñinu lu iliulabe para nú
deteꞌnu castiya bee bene, sino que
ubeꞌtanu para nú tsilaꞌanu bee bene.

18 ’Beneenuchili arquiꞌLliꞌñiDiose,
la zecaꞌ nzeꞌe castiyaꞌ Diose. Pero
enu la chilí arquiꞌ liꞌinu, zeca nzeꞌe
castiya xne la chili arquiꞌ nzeꞌe Lliꞌñi
eꞌcu Diose. 19 Bee bene enu la chili
arquiꞌ liꞌinu zeca bee nzeꞌe castiya,
xne nee nú uriñanu lu iliulabe liꞌinu
enu neca ellieꞌ Diose, liꞌibeei máse
riuꞌ arquiꞌbeei inziu nú necha neca,
xne rriꞌi beei puro lunú necha neca.

20Xne ye bee enu rriꞌi nú necha neca,
la yuꞌlí arquiꞌbeei ellieꞌe cuaꞌ, nu la
chebica beei lue para nú la yaꞌlalu
lunú necha neca rriꞌibeei. 21pero bee
bene enu nehuañi tucu nú rialane
lu Diose, liꞌibeella nzequie beella el-
lieꞌnu para nú acachee nú rriꞌi beella
lunú niarquiꞌ Diose.

Juan Bautista cuna Jesuse
22 Chenu udete nú unga bee nu-

cuaꞌ, uya Jesuse cuna bee beneꞌnu lu
iliu Judea, zeꞌe ucuaꞌa beella chiucu
chuna bichia nu urinza bee beneꞌnu
bee bene. 23Leꞌca tucu eyeche nú lee
Enón, axu eyeche nú lee Salim, zeꞌe
uriꞌnza Juan bee bene xne nuꞌ huaxi
inza zeꞌe, nu nza bee bene para nú
rinza beei zeꞌe. 24Nucuaꞌ unga chenu
lascaꞌ chuꞌu Juan niꞌcuꞌ.

25Chequie chiucu chuna bee beneꞌ
Juan cuna texcuaꞌa bee bene Israel,
uquixie beei nú rni xuu beei lu
saꞌbeei equie cuendaꞌ nú xa rnaa
nzeꞌca beei lu Diose. 26Nuuya niꞌ bee
beneꞌ Juan lulla:
―Maestro, bene enu nzunuulu

stucu chú reꞌcu Jordán, liꞌilla enu
unilu luru, rrinzalla bee bene nu ye
beei nzequie beei liꞌilla.

27Che uni Juan lubeei:
―Lecati aca luꞌcu elurnibiyaꞌ nú

riꞌilla scua tunu la deteꞌ Diose nu-
cuaꞌ lulla. 28 Liꞌihua ubenelaꞌhua nú
unila luhua nú la neca Cristo, necat-
sia enu uriña rluti para nú ixiuleꞌa lu
cuendaꞌnu. 29 Lu tsaꞌa chia nzu niyu
enu xia cuna unaꞌa enu xialla, nu
bene enu rquieteꞌ niyu enu xiacuaꞌ
enu nzu cuna liꞌilla, chiquiꞌ ñia nzu
arquiꞌlla chenu rieneꞌlla nú uquixie
nú rni niyu enu xia. Nee leꞌca scua
chiquiꞌ ñia nzu arquia equie cuendaꞌ
liꞌinu. 30 Liꞌinu chu nzeaca neca
equielánu, nu liꞌá chu nzelacalá lunú
neca equia luquela liꞌinu.

Enu nzeꞌta enza liñibe
31 ’Enu nzeꞌta enza liñibe liꞌinu

necanu enu rnibiyaꞌ lu yeene. Pero
bee bene iliulabe necatsialla bee
bene iliulabe, nu rnitsialla beenú
nuꞌ lu iliulabe, pero liꞌinu enu nzeꞌta
enza liñibe liꞌinu necanu enu rnibiyaꞌ

lu yeene. 32 Nu liꞌinu rninu lunú
ulañiꞌlaꞌnu cuna lunú ubeneꞌlaꞌnu.
Pero lecati nzeli arquiꞌ lunú rn-
inu. 33 Tunu nuꞌ enu nzeli arquiꞌ
stichiaꞌnu, scua rlubeꞌlla nú neli
neca Stichiaꞌ Diose. 34 Enu nzeꞌta lu
cuendaꞌ Diose, liꞌinu rninu Stichiaꞌ
Diose xne chiquiꞌ udeteꞌ Diose
Espíritu Santo lunú. 35 Diose secanu
Lliꞌñinu,nuudeteꞌ cuendanuyeene lu
Lliꞌñinu para nú nibiyaꞌnu lu yeene.
36 Nu tatse enu chili arquiꞌ Lliꞌñinu,
liꞌilla rluꞌculla elunehuañi nú leca
xunga laxu, pero enu la niarquiꞌ chili
arquiꞌ Lliꞌñinu la luꞌculla elunehuañi
cuaꞌ sino que rialalla castiyaꞌ Diose.

4
Ubedichiaꞌnu Jesuse tucu unaꞌa

Samaria
1 Uriꞌi bee fariseo beyaꞌ nú nuꞌ

huaxilá bee beneꞌ Jesuse, nu leꞌca
rrinzalánu bee bene luquelá Juan,
2 añinzuca nu la neca mero Jesuse
enu rrinza bee bene, sino que bee
beneꞌnu neca enu rriꞌnza bee bene.
3Chenu uriꞌi Jesuse beyaꞌ bee nucuaꞌ,
uchiuꞌunu lu iliu Judea, nu nzanu lu
iliu Galilea.

4 Pero chenu nzanu lu iliu Galilea,
rquiꞌña nú detenu enza lu iliu
Samaria. 5 Nu uriñanu tucu eyeche
nú lee Sicar, nú nchiucuꞌ lu iliu
Samaria axu lu yuu nú udeteꞌ Jacob
lu llianaꞌlla José. 6 Zeꞌe nzucu tucu
tsu nú rni bee bene tsuꞌ Jacob,
nu lunú ullacalaꞌ Jesuse nú seenu,
chequie uzucunu ruꞌu tsu zeꞌe tucu
rebibichia.

7 Hora zeꞌe uriña tucu unaꞌa
Samaria ruꞌu tsu zeꞌe nú nzeꞌta
chiyaꞌlla inza nu uni Jesuse lulla:
―Iꞌña lleꞌna inza lulu huaꞌa.
8Nubeebeneꞌnunzuelabeella eye-

che zeꞌe nzetsii beella nú acu beella.
9Nu lunú la quieteꞌ bee bene Israel

bee bene Samaria, chequie ucuaqui
unaꞌa zeꞌe lu Jesuse:
―Liꞌá neca bene Samaria, nu

¿xieꞌlanu bene Israel necalu nu
rnacuꞌlu inza lua la?

10Nu uni Jesuse lulla:
―Tunu rriꞌilu beyaꞌ lunú niarquiꞌ

Diosenú liquiꞌnu lulu, nu rriꞌilu beyaꞌ

tineca enu rnacuꞌ inza lulu. Liꞌilu
nacuꞌlu inza lua, nu liꞌá liquia inzanú
rliquiꞌ elunehuañi lulu.

11Chequie uni unaꞌa zeꞌe lu Jesuse:
―Detá, lecaxi uyaꞌlu para núhualu

inza, nu chiquiꞌ aquié tsuquieꞌ, ¿cá
chiyaꞌlu inza nú rliquiꞌ elunehuañi?
12 Tsuquieꞌ neca nú utsaꞌna Jacob
beneꞌru enu udetela luru, nu leꞌca
inza cuaꞌ ungueꞌlla cuna bee enduꞌlla
cuna bee nañiꞌbeella. ¿Xieꞌ másela
neca equielu lulla la?

13Nu uni Jesuse lulla:
―Ye bee bene enu rueꞌ inza quieꞌ,

bichiꞌ zecaꞌ beei stucu bese, 14 pero
bee enu hueꞌ inza nú detea, lecaꞌ
xunga bichiꞌ nzeꞌe. Xne inza nú detea
lulla liñii liñiarquiꞌlla xineca tucuelu
la tsuxe rliñi inza, nu luꞌculla elune-
huañi nú leca xunga laxu.

15Nu uni unaꞌa zeꞌe lunu:
―Detá, uliꞌquiꞌ inza cuaꞌ lua para

nú la bichiaꞌa stucu bese, nu la yelaꞌa
ruꞌu tsuquieꞌ huaa inza.

16Che uni Jesuse lulla:
―Uquia tucu niyuꞌlu nu chu yeꞌta

zecalu.
17Nu ucuaqui unaꞌa zeꞌe lunu:
―La luꞌcua niyu.
Che ucuaqui Jesuse nú uninu lulla:
―Neli rnilu nú la luꞌculu niyu,

18 xne uchialálu cuna ayuꞌ niyu, nu
nee niyu enu nzucunulu la nechialu
cuna liꞌi. Enzeꞌe neli lunú unilu scua.

19 Chenu ubeneꞌ unaꞌa zeꞌe nucuaꞌ,
che unilla lunu:
―Detá, rriꞌá beyaꞌ nú liꞌilu necalu

tucu profetaꞌ Diose. 20 Bee beneꞌru
enu udetela uluꞌcu beella ulaꞌna lu
Diose equie dañi quieꞌ, pero liꞌihua
enu neca bee bene Israel rnihua nú
eyeche Jerusalén neca elu luꞌcu bee
bene ulaꞌna lu Diose.

21Nu ucuaqui Jesuse:
―Unaꞌa, uchili arquiꞌ nú rnia, nú

riña bichia nú luꞌcu bee bene ulaꞌna
lu Diose Pa liñibe sin nú yeꞌta beella
equie dañi quieꞌ, nu niꞌ la quiꞌñaꞌ
nú chue beella eyeche Jerusalén.
22Liꞌihua la riꞌihua beyaꞌ ti rluꞌcuhua
ulaꞌna lu. Pero liꞌiru nediyaꞌru ti
rluꞌcuru ulaꞌna lu, xne lubee bene
Israel nzeꞌta enu tsilaꞌa bee bene.
23Nunee horaquieꞌ, uriñalabichia nú

ye bee bene enu neli rluꞌcu ulaꞌna lu
Diose, luꞌcu beella ulaꞌna lunu tucu
nú rialane equie cuendaꞌ Espíritu
Santo. Xne scua niarquiꞌ Diose Pa
liñibe nú riꞌi bee bene enu rluꞌcu
ulaꞌna lunu. 24Diose necanu Espíritu,
nu bee enu rluꞌcu ulaꞌna lunu rquiꞌña
nú neli luꞌcu beella ulaꞌna lunu equie
cuendaꞌ Espíritu Santo.

25Chequie uni unaꞌa zeꞌe lu Jesuse:
―Liꞌá nediyaa nú nzeꞌta Mesías

(enu leꞌca lee Cristo), nu chenu
riñanu, liꞌinu ixiuleꞌenu yeene
luaꞌahua.

26Nu uni Jesuse lulla:
―Liꞌá neca Cristo enu rnilu, nu

liꞌinu necanu enu rdichiaꞌnulu nee.
27Hora zeꞌe uriña bee beneꞌnu, nu

nzenu arquiꞌbeella nú rdichiaꞌnunu
tucu unaꞌa. Pero niꞌ tucu beella
né nedichiaꞌ beella lunu xi niarquiꞌ
unaꞌa zeꞌe, urre xi rdichiaꞌnunu
liꞌinchu. 28 Chequie utsaꞌna unaꞌa
zeꞌe ereꞌnchu ruꞌu tsuu zeꞌe nu
nzanchu eyeche zeꞌe elu uya niꞌnchu,
lubee bene:

29―Utehua ne lañiꞌhua tucu bene
enu uni lua lu ye beenú uriꞌá. ¿Xieꞌ la
necalla Cristo la?

30 Che uchiuꞌu beei eyeche zeꞌe nu
uyabeei elu nzu Jesuse. 31Diquila nú
nza unaꞌa zeꞌe eyeche zeꞌe, uni bee
beneꞌ Jesuse lunu:
―Maestro, udacu lleꞌna nú aculu.
32Pero uninu lubeella:
―Liꞌá rluꞌculá tucu elubacu nú

acua, núla chuluhua.
33 Nu uquixie bee beneꞌnu uni-

dichiaꞌ beella lu saꞌbeella:
―¿Xieꞌ nuꞌti ubeꞌtayula nú uda-

cunu la?
34Chequie uni Jesuse lubeella:
―Elubacuanecanúrriꞌá lunúniar-

quiꞌ Diose enu uxeꞌla liꞌá, nu tsalua
lunú uninu lua nú riꞌá. 35Liꞌihua rni-
hua: “Rriꞌiscaꞌlá se stacu guu para nú
aca ulaꞌcu.” Pero liꞌá nia luhua: Nú
uletsahua luhua nu ubiꞌyacuruhua
lubee yuu, nú necala bee para nú
aca ulaꞌcu lubee. 36 Nu bene enu
rquietesaꞌ ulaꞌcu riuculla lunú ri-
alalla equie riñaꞌ nú rriꞌilla. Nu bee
ulaꞌcu nú rriꞌilla necalane para elu
nuꞌ elunehuañi nú leca xunga laxu,
nu scua bene enu rduꞌ nii nu bene

enu rriꞌi ulaꞌcu tucutse ñia nzu ar-
quiꞌbeella. 37Neli lunú rni bee bene:
“Urene enu rduꞌ nii nu stucu enu
rriꞌi ulaꞌcu.” 38 Liꞌá uxeꞌla liꞌihua
para nú riꞌihua ulaꞌcu elu né riꞌihua
riñaꞌ, urene enu uriꞌi riñaꞌ, nu liꞌihua
uyariꞌihuaulaꞌcueluuriꞌi beella riñaꞌ.

39 Huaxi bee bene lu iliu Samaria
zeꞌe uchili arquiꞌbeei Jesuse lunú uni
unaꞌa zeꞌe lubeei, chenu uninchu
lubeei: “Unilanu lua luye nú uriꞌá.”
40 Enzeꞌe chenu uriña bee bene lu
iliu Samaria zeꞌe elu nzu Jesuse, uz-
iquie beei lunu nú yaꞌnanu cuna
liꞌibeei. Nu uyaꞌnanu cuna liꞌibeei
chiucu bichia. 41 Nu huaxilá bee
bene uchili arquiꞌbeei liꞌinu, chenu
ubeneꞌbeei lunú rninu. 42 Chequie
unibeei lu unaꞌa zeꞌe:
―Nee laneca lunú unitsialu luru

nzeli arquiꞌru liꞌinu, sino que liꞌi
eꞌcuru ubeneꞌlaꞌru lunú rninu, nu
nediyaꞌ nzeꞌcaru nú liꞌinu necanu
Cristo enu tsilaꞌa bee bene iliulabe.

Uriyeca Jesuse llianaꞌ tucu bene
enu rriꞌi riñaꞌ lu arre

43 Chenu udete rucu bichia zeꞌe,
uchiuꞌu Jesuse lu iliu Samaria nu
nzanu enza Galilea. 44Xne leꞌca liꞌinu
uninu, nú niꞌ tucu profeta la luꞌcu
bee bene ulaꞌna lulla lachilla. 45Pero
chenu uriñanu lu iliu Galilea, uyucu
nzeꞌca bee bene lu iliu zeꞌe liꞌinu, xne
leꞌca nu beei uya beei eliñi baxcu
Jerusalén nu ulañiꞌ beei ye bee mila-
gro nú uriꞌinu lu eliñi zeꞌe.

46 Chequie uya zeca Jesuse eye-
che Caná nú nchiucuꞌ lu iliu Galilea,
elu uriꞌinu nú unga inza biñu. Nu
eyeche Capernaum zeꞌe nzucu tucu
beneꞌ arre enu riti llianaꞌ. 47 Chenu
ungabiyaꞌ beneꞌ arre zeꞌe nú uriña
Jesuse Galilea, nu uchiuꞌunu lu iliu
Judea. Che uyalla elu uriña Jesuse
nuuziquiella lununúchánu riyecanu
llianaꞌlla enu yamero ati. 48 Nu uni
Jesuse lulla:
―Liꞌihua la chili arquiꞌhua liꞌá

tunu la lañiꞌhua tucu seña, urre bee
milagro nú rriꞌá.

49 Pero ucuaqui beneꞌ arre zeꞌe nú
unilla:
―Detá, yexetsia uchaa ante nú ati

llianaꞌa.

50Chequie uni Jesuse lulla:
―Ubenchilaꞌ niꞌlu, nzucu nzeꞌcala

llianaꞌlu.
Nu uchili arquiꞌ bene zeꞌe lunú uni

Jesuse, nu chu nzialla enza niꞌilla.
51Diquila núnzialla, uyachaꞌcalu bee
mosoꞌlla liꞌilla nu unibeei lulla:
―Nzucu nzeꞌcala llianaꞌlu.
52 Chequie unidichiaꞌlla lubeei

nú xiura uquixie nú uzucu nzeꞌca
llianaꞌlla, nu unibeei lulla:
―Necaꞌ tucu rqui tucu uchee

uchiuꞌu xleꞌi.
53 Che uriꞌi bene zeꞌe beyaꞌ nú

hora zeꞌe neca chenuuni Jesuse lulla:
“Nzucu nzecala llianaꞌlu”, nu uchili
arquiꞌlla cuna ye bee bene niꞌlla Je-
suse.

54 Nucuaꞌ neca milagro rrucu nú
uriꞌi Jesuse lu iliu Galilea, chenu
ubenchilaꞌnu nú uyanu lu iliu Judea.

5
Uriꞌiyeca Jesuse tucu bene ruꞌu es-

tanque Betesda
1 Chenu udete nú unga bee nucuaꞌ

che unga tucu eliñiꞌ bee bene Israel,
nu uya Jesuse eyeche Jerusalén. 2Nu
Jerusalén axu ruꞌu puerta nú lee bee
sanchi, nzucu tucu estanque llene
nú lee Betesda cuna dialu hebreo,
nu rluꞌcune ayuꞌ curdure. 3 Nu liñi
bee curdure zeꞌe nucuaꞌa huaxi bee
bene enu riti, bee bene enuniquieꞌlu,
bee bene enu necuxu, bee bene enu
neati beꞌlaꞌ. Nucuaꞌa quiebeei nú
cuñi lu inza nú nuꞌ liñi estanque zeꞌe.
4Xne nuꞌtsia nuꞌtsia chenu rlaca tucu
ángeleꞌDiose rcuñi inza zeꞌe. Chequie
beneenurluti riuꞌu lu inzazeꞌechenu
rcuñi lue, churiecaꞌbenezeꞌe, luxitse
lubee elichia nú secalla. 5 Nu leta
bee bene enu riti zeꞌe netse tucu niyu
enu necala treinta y ocho lana nú
riti. 6Chenuulañiꞌ Jesuse liꞌi núnuxui
zeꞌe, nu uriꞌinu beyaꞌ nú huaꞌtula riti,
che unidichiaꞌnu lui:
―¿Niarquiꞌlu nú yecaꞌlu la?
7 Nu ucuaqui bene enu riti zeꞌe

lunu:
―Detá, lecati lucua para nú duꞌ

liꞌá lu inzaquieꞌ chenu rcuñine, cada
chenuniarquianúchuꞌa lu inzaquieꞌ,
stucu bene rluti chu riuꞌu lue.

8Chequie uni Jesuse lui:
―Uzetee, unaꞌtse camiyaꞌlu nu

utseꞌ.
9 Hora zeꞌe uyecaꞌi, nu unaꞌtsei

camiyaꞌi nu uquixiei nú utsei. Pero
bichia zeꞌenecabichianú sulachi bee
bene, 10 che uni bee bene Israel lu
bene enu uyecaꞌ zeꞌe:
―Bichia quieꞌ neca bichia nú su-

lachi bee bene, leca modo nú uyaꞌlu
camiyaꞌlu nee.

11Nu ucuaqui bene zeꞌe:
―Bene enu uriꞌiyeca liꞌá, liꞌilla

unilla lua: “Unaꞌtse camiyaꞌlu nu
uquiaꞌa.”

12Nu unidichiaꞌ beei lui:
―¿Ti uni lulu: “Unaꞌtse camiyaꞌlu

nu uquiaꞌa”?
13 Pero la riꞌi bene zeꞌe beyaꞌ ti

uriꞌiyeca liꞌi, xne uyuꞌu Jesuse leta
huaxi bee bene enu nucuaꞌa zeꞌe.
14Luzeꞌeláuchuꞌuzecaꞌla Jesusebene
zeꞌe liñi indu llene Jerusalén, nu un-
inu lui:
―Uriꞌi beyaꞌ, nú uyecaꞌlaꞌlu, la

riaꞌlu dula paranú la zecaꞌlu stucunú
maselá lunú ulleꞌcalu.

15 Chequie chu nza bene zeꞌe
nu uyatixiuleꞌi lubee bene Israel,
nú Jesuse neca enu uriꞌiyeca liꞌi.
16Enzeꞌeuquixiebeeinúrcuaꞌnabeei
xa naꞌtse beei Jesuse para nú úti beei
liꞌinu, xne rriꞌinu bee milagrocuaꞌ
bichia nú sulachi bee bene. 17 Pero
uni Jesuse lubeei:
―Pa Diose siempre rriꞌinu lunú ri-

ala riꞌinu, enzeꞌe leꞌca rriꞌá tucu nú
rriꞌinu.

18 Enzeꞌe máse niarquiꞌ bee bene
Israel útibeei Jesuse, la necane equi-
etsia beenú rriꞌinu bichia nú su-
lachi bee bene, leꞌca necane equie nú
rriꞌinunú reca igualenuDiose, chenu
rninu nú neca Diose mero Paꞌnu.

Elurnibiyaꞌ nú rluꞌcu LliꞌñiDiose
19Chequie uni Jesuse lubeei:
―Liꞌá neli ixiuleꞌa luhua, nú Lliꞌñi

Diose lecaxi riꞌi tuculiꞌnu, liꞌinu
rriꞌinu lunú rlañiꞌnu nú rriꞌi Paꞌnu.
Xne ye nú rriꞌi Diose leꞌca esquie rriꞌi
Lliꞌñinu. 20 Xne seca Diose Lliꞌñinu
nu seteꞌnu Lliꞌñinu ye nú rriꞌinu,
nu másescaꞌlá lubeꞌlánu huaxi beenú
llenescaꞌlá lu Lliꞌñinu, nú másela

chenu arquiꞌhua. 21Xne tucu nú rriꞌi
Diose nú rehuañi zeca bee bene enu
unguti nu rdeteꞌnu elunehuañiꞌ beei,
leꞌca scua Lliꞌñinu rdeteꞌ elunehuañi
lu enu niarquiꞌnu nú deteꞌnue. 22Nu
la hualu Diose lu cuendaꞌ bee bene,
sino que utsaꞌnanu lu Lliꞌñinu nú
hualue lu cuendaꞌ bee bene, 23 para
nú luꞌcu ye bee bene ulaꞌna lu Lliꞌñi
Diose tucunú rluꞌcu beei ulaꞌna lunu.
Nuenu la luꞌcuulaꞌna luLliꞌñinu, leꞌca
la luꞌcu nzeꞌe ulaꞌna lu Paꞌnu enu
uxeꞌla liꞌinu.

24 ’Liꞌá neli rnia luhua: Nú bene
enu sucuꞌ stichiaꞌa, cuna nú chili
arquiꞌ nzeꞌe Diose, liꞌinu enu uxeꞌla
liꞌá, liꞌilla rluꞌculalla elunehuañi nú
leca xunga laxu lu Diose. Chequie la
yalaꞌlla castiyaꞌ Diose, xne la necaꞌlla
xi neca bene enu unguti lu Diose,
liꞌilla rluꞌculalla elunehuañi lunu.
25 Leꞌca neli rnia luhua nú nzeꞌtala
hora, nu nee hora quieꞌ, neca chenu
bee bene enu neca xi neca bee bene
enu unguti lu Diose, yeneꞌ beei chii
Lliꞌñi Diose, nu bee bene enu zucuꞌ
stichiaꞌnu, luꞌcu beella elunehuañi
lu Diose. 26 Xne tucu nú rluꞌcu Diose
elunehuañi, leꞌca scua udeteꞌlanu saꞌ
elunehuañicuaꞌ lu Lliꞌñinu, 27 nu leꞌca
udeteꞌlanu elurnibiyaꞌ lu Lliꞌñinu
para nú hualunue lu cuendaꞌ bee
bene iliulabe, xne liꞌinu necanu Bene
enu uxeꞌla Diose lu iliulabe. 28 La
chenu arquiꞌhua lunú rnia luhua,
xne riña bichia chenu ye bee bene
nguti, yeneꞌ beei chi Lliꞌñi Diose
29 nu chiuꞌubeei liñi eluhuaꞌbeei.
Nu bee enu uriꞌi tucu nú niarquiꞌ
Diose, huañi beei para nú luꞌcu beei
elunehuañi cuna liꞌinu. Pero bee
bene enu necha uriꞌi, leꞌca huañi beei
para nú yala beei castiya nú riala
beei.

Lunú rlubeꞌ nú rluꞌcu Jesuse lunú
rnibiyaꞌnu

30 ’Nu liꞌá lecaxi riꞌá lunú necat-
sia elliebacuꞌ eꞌcua. Liꞌá rlualua lu
cuendaꞌ bee bene tucu nú rnibiyaꞌ
paa, nu rriꞌá elu usticia tucu nú ri-
alane, xne la riꞌá tucu nú necatsia
ellibacua, sino que rriꞌá tucu nú niar-
quiꞌ Paa enu uxeꞌla liꞌá. 31 Tunu
leꞌcatsia liꞌárnia lucuendaꞌ liꞌá, lecaxi
zibiꞌ stichiaꞌa che. 32 Pero stucu

enu rni lu cuendaꞌ liꞌá, nu nediya
nzeꞌca nú neli neca lunú rni nzeꞌe
lu cendaꞌ liꞌá. 33 Liꞌihua uxeꞌlahua
bee bene enu uya nedichiaꞌ lu Juan,
nu liꞌilla unilla puro nú neli neca
luhua. 34 Añinzuca nú la quiꞌña nú ni
zecaa luhua lunú uni bene lu cuen-
daa, pero nia luhua lunú uni Juan
para nú tsilaꞌahua. 35 Juan unga
xi neca tucu quii nú rduꞌllieꞌe, nu
liꞌihua chiquiꞌ ñia utsu arquiꞌhua nu
uriꞌihua caso lunú uzeteꞌlla liꞌihua
lleꞌna tiembu. 36 Pero liꞌá másela
huaxi nú lubea luhua luquelá nú
uzeteꞌ Juan liꞌihua lu cuendaꞌ liꞌá. Xne
lunú uni Pa Diose nú riꞌá neca lunú
rriꞌá nee para nú neli acachee nú
Diose uxeꞌla liꞌá. 37Nu leꞌca Paa enu
uxeꞌla liꞌá, uninu equie cuendaꞌ liꞌá,
añinzuca nú leca xunga ubeneꞌhua
chiinu nu lá lañiꞌhua liꞌinu. 38 Nu
leꞌca lá zucuhua stichiaꞌnu, enzeꞌe la
chili arquiꞌhua bene enu uxeꞌlanu.
39 Liꞌihua chiquiꞌ seteꞌ nzeꞌcahua lu
Stichiaꞌ Diose chenu rulahuane, xne
nzuquiehua nú scua luꞌcuhua elune-
huañi nú leca xunga laxu liñibe, nu
añinzuca nú leꞌca liꞌi lu ichiꞌ Stichiaꞌ
Diose rni lu cuendaꞌ liꞌá, 40 pero
liꞌihua la zelahua chili arquiꞌhua liꞌá
para nú luꞌcuhua elunehuañicuaꞌ.

41 ’Liꞌá la laꞌna nú zucuꞌ ayaa bee
bene liꞌá. 42 Nu nediya nzeꞌca nú
liꞌihua la zecahua Diose. 43 Liꞌá
uriña lu cuendaꞌ Pa; nu lá riꞌi ca-
sohua liꞌá, pero tunu nzeꞌta stucu
bene enu nzeꞌta lu cuendaꞌ liꞌitsia,
aꞌla nzeꞌe si riꞌi casohua. 44 ¿Xa
modo nú chili arquiꞌhua liꞌá, tunu
liꞌihua máse rlaꞌnahua nú zucuꞌ ayaa
beelá bee saꞌhua liꞌihua, luhuare nú
laꞌnahuanúyaꞌnanzeꞌcahua lu tucut-
sia liꞌinu enu neca Diose che? 45 La
riꞌihua elliebacuꞌ nú tia liꞌá xanabit-
sia lu cuendaꞌhua lu Diose, xne enu
xanabitsi lu cuendaꞌhuanecaMoisés,
enu nzuquiehua nú riꞌi elietsa luhua.
46 Xne tunu liꞌihua neli uchili ar-
quiꞌhua lunú uni Moisés, leꞌca chili
arquiꞌhua liꞌá, xne equie cuendaꞌ liꞌá
uquieꞌe Moisés lu ichiꞌ Stichiaꞌ Diose.
47 Pero tunu la chili arquiꞌhua lunú
uquieꞌe Moisés, ¿xa chili arquiꞌhua
lunú rnia luhua che?

6
Udeteꞌ Jesuse nú udacu ayuꞌ mili

bee bene
(Mt. 14:13-21; Mr. 6:30-44; Lc.

9:10-17)
1Chenu udete nú unga bee nucuaꞌ,

nza Jesuse stucu chú inzatuꞌ Galilea,
elu leꞌca lee Tiberias. 2 Huaxi bee
bene uyanala liꞌinu, xne ulañiꞌbeei
bee milagro nú rriꞌinu, chenu
uriꞌiyecanu bee bene enu riti. 3 Che
uquie Jesuse equie tucu dañi elu
uzucunu cuna bee beneꞌnu. 4 Nu
bee bichia zeꞌe axula nzu eliñi baxcu,
eliñi nú rriꞌi bee bene Israel. 5Chenu
uletsa Jesuse lunu ulañiꞌnu nú nzeꞌta
riña huaxi bee bene lunu, che uninu
lu Felipe:
―¿Cá chetsiaꞌahua nú acu ye bee

benequieꞌ nee?
6 Pero unitsia Jesuse scua lu Fe-

lipe biꞌya xi cuaquii, xne nediyalaꞌnu
lunúriꞌinu. 7ChequieucuaquiFelipe:
―Pero niꞌ chiucu ayuꞌu denario pá

la riquiꞌ nú acu beei masia te peda-
soae.

8 Che uni stucu beneꞌnu enu lee
Andrés, bichi Simón Pedro:

9 ―Caꞌa nzu tucu enduꞌ niyu enu
nuyaꞌ ayuꞌ pá cebada cuna chiucu
bela, pero ¿xa riquiꞌ nucuaꞌ para lu
huaxi bee benequieꞌ?

10Chequie uni Jesuse lubeella:
―Uniꞌhua lu ye beei nú cuaꞌa beei.
Nu lunú nuꞌ ixi xata zeꞌe ucuaꞌa

yebeei zeꞌe, nulu yebee bene enu nu-
cuaꞌa zeꞌe neca tucu ayuꞌ mili puro
bee niyutsia. 11 Che unaꞌtse Jesuse
bee pá zeꞌe, nu chenu ulaxu nú
udeteꞌnu cheꞌtsa lu Diose, udeteꞌnue
ya bee beneꞌnunuuritsiꞌ beellae luye
bee bene enu nucuaꞌa zeꞌe. Leꞌca es-
quie uriꞌinu cuna bee bela, udeteꞌnu
calutse nú uniarquiꞌbeei acubeei nu
udacu beei hasta elu ubelaꞌ beei.
12Chenu ubelaꞌ beei uni Jesuse lubee
beneꞌnu:
―Uquieteꞌ saꞌhua bee pedaso nú

uyaꞌna, para nú la nitilu niꞌtemeꞌe.
13 Chequie uquietesaꞌ beellae, nu

uriche beella chiꞌchiucu llume bee
pedaso bee pá nú uyaꞌna lu ayuꞌ pá
zeꞌe. 14 Chenu ulañiꞌ bee bene zeꞌe

milagro llene nú uriꞌi Jesuse, che
unibeei:
―Neli nú liꞌinunecanuprofeta enu

nzu nú nzeꞌta lu iliulabe.
15 Pero chu uriꞌi Jesuse beyaꞌ nú

niarquiꞌ beei nú uyaꞌ beei liꞌinu ala
juerza para nú riꞌi beei nú acanu
arre, enzeꞌe chu nzanu elu aya equie
dañi zeꞌe, para nú zucu tuculiꞌinu
zeꞌe.

Utse Jesuse lu inzatuꞌ
(Mt. 14:22-27;Mr. 6:45-52)

16 Chenu uyuꞌu rulaꞌ, ulaca bee
beneꞌ Jesuse ruꞌu inzatuꞌ. 17Nu uyuꞌu
beella liñi tucu barco nu uquixie
beella rdete beella lu inzatuꞌ zeꞌe
para nú riña beella eyeche Caper-
naum. Nu ucabelila, nu lascaꞌ ben-
chilaꞌ Jesuse. 18 Che uquixie nú unga
tucu bii juerte, nu uquixie nú chiquiꞌ
riatsaya inzatuꞌ zeꞌe. 19 Chenu nzala
beella tucuayuꞌurrexuꞌcukilometro,
ulañiꞌ beella nú see Jesuse lu inzatuꞌ
zeꞌe nu nzebicanu enza lu barcoꞌ
beella, nu ulliqui beella. 20 Pero un-
inu lubeella:
―¡Liꞌá ninguieꞌ, la lliquihua!
21 Nu chiquiꞌ ñia nzu arquiꞌbeella

uyucu beella liꞌinu liñi barco, nu chu
uriña beella elu nzuebeella.

Ucuaꞌna bee bene Jesuse
22Chenu uyeꞌe lu yuu stucu bichia,

bee bene enu nucuaꞌa stucu chu in-
zatuꞌ zeꞌe uriꞌibeei beyaꞌ nú nzue bee
beneꞌ Jesuse liñi tucu barco nú tuculiꞌ
nzu zeꞌe, pero né chaa Jesuse cuna
liꞌibeella. 23 Che chiucu chuna bee
barconúnzeꞌta enzaeyecheTiberias,
uriña bee axu elu udacu bee bene pá
chenu ulaxu nú udeteꞌ Jesuse cheꞌtsa
lu Diose. 24Chequie chenu ulañiꞌ bee
bene zeꞌe nú lecaꞌ Jesuse nu niꞌ bee
beneꞌnu zeꞌe, che uyuꞌu beei liñi bee
barco zeꞌe nzuebeei eyeche Caper-
naum nze cuaꞌna beei liꞌinu.

Jesuse neca pá nú rliquiꞌ elune-
huañi

25 Chenu uriña beei stucu chú in-
zatuꞌ zeꞌe, ullunaꞌ beei Jesuse nu uni-
dichiaꞌ beei lunu:
―Maestro, ¿xunga uriñalu caꞌa?
26Nu ucuaqui Jesuse lubeei:

―Nediya nzeꞌcaa nú rlaꞌnahua
liꞌá, la necane equie bee milagro nú
ulañiꞌhua nú uriꞌá, liꞌihua rlaꞌnahua
liꞌá equie nú udacuhua hasta nú
ubelaꞌhua. 27 La chenu arquiꞌhua
equie bee elubacu nú rlaxu, sino que
uyanu arquiꞌhua equie bee elubacu
nú rliquiꞌ elunehuañi nú leca xunga
laxu lu Diose. Nu elunehuañi cuaꞌ
neca nú rliquiꞌ Bene enu uxeꞌla Diose
lu iliulabe quieꞌ, nu ucañila Diose
liꞌinu para nucuaꞌ.

28Chequie unidichiaꞌ beei lunu:
―¿Xi rquiꞌña riꞌiru para nú riꞌiru

lunú niarquiꞌ Diose nú riꞌiru?
29Nu ucuaqui Jesuse lubeei:
―Lunú niarquiꞌ Diose nú riꞌihua,

necane nú chili arquiꞌhua Bene enu
uxeꞌlanu lu iliulabe.

30Che unibeei lunu:
―¿Xi seña lubeꞌlu luruparanúchili

arquiꞌru liꞌilu? ¿Nu xi milagro rriꞌilu?
31 Bee beneꞌahua enu udetela udacu
beella maná chenu ucuaꞌa beella lu
dañi achi elu la nucaꞌa bee bene, tucu
nú rni lu ichiꞌ Stichiaꞌ Diose elu rni:
“Nú Diose udeteꞌ pá nú ulaca enza
liñibe udacu beella.”

32Chequie uni Jesuse lubeei:
―Liꞌá neli ixiuleꞌa luhuanú la neca

Moisés enu uliquiꞌ pá nú ulaca enza
liñibe, Pa neca enu rliquiꞌ mero pá
liñibe. 33XnepánúrliquiꞌDiose, liꞌinu
ubeꞌtanu enza liñibe nu rliquiꞌnu
elunehuañiꞌ bee bene iliulabe.

34Nu unibeei lunu:
―Detá, ye bichia uliꞌquiꞌ pá cuaꞌ

luru.
35Che uni Jesuse lubeei:
―Liꞌá neca pá nú rliquiꞌ elune-

huañi. Nu enu yeꞌta cuna liꞌá lecaꞌ
xunga liaꞌnaꞌ nzeꞌe. Nu enu chili
arquiꞌ liꞌá, lecaꞌ xunga bichiꞌ nzeꞌe.
36 Pero tucu nú unilá luhua, añinzuca
nú ulañiꞌlaꞌhua liꞌá pero la chili ar-
quiꞌhua liꞌá. 37Ye bee bene enu uxeꞌla
Paa lua, nzeꞌta bee nzeꞌe cuna liꞌá, nu
bee bene enu nzeꞌta lua, la luachua
bee nzeꞌe. 38 Xne liꞌá nzela desde
liñibe para nú riꞌá tucu nú niarquiꞌ
Pa Diose enu uxeꞌla liꞌá, nu lá yela
paranúriꞌá tucunúniarquitsia. 39Nu
Pa enu uxeꞌla liꞌá, lunú niarquiꞌnu
necane nú ye bee bene enu uxeꞌlanu

lua la nitia niꞌ tucu beei, sino que
riꞌá nú huañi zeca beei chenu riꞌi
Diose elu usticiaꞌnu. 40 Xne Pa Diose
niarquiꞌnu nú ye bee bene enu zela
nú chili arquiꞌ Lliꞌñinu, luꞌcu beella
elunehuañi nú leca xunga laxu cuna
liꞌinu. Nu liꞌáriꞌánúhuañizecabeella
chenu riꞌi Diose elu usticiaꞌnu.

41 Che uquixie bee bene Israel nú
uzeꞌta beei Jesuse, equie nú uninu:
“Liꞌá neca pá nú ulaca enza liñibe.”
42Nu unibeei:
―¿Xieꞌ lacanú nucuaꞌ neca Jesuse

llianaꞌ José la? Liaꞌahua nuꞌluꞌahua
paꞌ nucuaꞌ cuna naꞌ nucuaꞌ. Nu
¿xinu rni nucuaꞌnúulacanucuaꞌ enza
liñibe?

43Chequie uni Jesuse lubeei:
―Utsanaꞌhua nú seꞌtahua liꞌá

lusaꞌhua. 44Lecati aca yeꞌta lua, tunu
la xeꞌla Diose nzeꞌe lua. Liꞌinu enu
uxeꞌla liꞌá, nu liꞌá riꞌá nú huañi zeca
nzeꞌe chenu riꞌi Diose elu usticiaꞌnu.
45 Lu libro nú uquieꞌe bee profetaꞌ
Diose rni: “Diose zeteꞌ ye bee bene.”
Enzeꞌe ye bee enu rieneꞌ stichiaꞌnu,
nu reca lunú seteꞌnu, liꞌibeella nzeꞌta
beella cuna liꞌá.

46 ’Niꞌ tucu lecati lascaꞌ lañiꞌ Diose,
enu uxeꞌlatsia Diose lu iliulabe
ulañiꞌlaꞌ liꞌinu. 47Neli rnia luhua nú
enu nzeli arquiꞌ liꞌá, rluꞌcula nzeꞌe
elunehuañi nú leca xunga laxu lu
Diose. 48 Liꞌá neca pá nú rliquiꞌ
elunehuañi. 49 Bee beneꞌhua enu
udetela udacu beella maná lu dañi
achi elu la nucuaꞌa bee bene, nu
añica nú unguti beella; 50 pero liꞌá
rnia luhua equie cuendaꞌ pá nú ulaca
enza liñibe, nu bene enu acune la
atiaꞌlla. 51 Liꞌá neca pá nú nehuañi
nú ulaca enza liñibe, nu enu acu pá
quieꞌ, luꞌculla elunehuañi nú leca
xunga laxu luDiose. Nu pánú rliquia
necane cuerpoa. Liꞌá detene para nú
luꞌcu bee bene iliulabe elunehuañi.

52 Chequie uquixie bee bene Israel
zeꞌe nú unixuu beei lu saꞌbeei, nú
unibeei:
―¿Xamodo aca benecuaꞌ liquiꞌ nu-

cuaꞌ cuerpoꞌ nucuaꞌ daꞌcuaꞌahua?
53Che uni Jesuse lubeei:
―Liꞌá neli nia luhua nú tunu la

acuhua cuerpoꞌ Bene enu uxeꞌla
Diose nu tunu la hueꞌhua reneꞌnu

la luꞌcuhua elunehuañi che. 54 Pero
enu acu cuerpoa nu hueꞌ renea, luꞌcu
nzeꞌe elunehuañi nú leca xunga laxu
lu Diose, nu liꞌá riꞌá nú huañi zeca
nzeꞌe chenu riꞌi Diose elu usticiaꞌnu.
55 Xne cuerpoa neca elubacu nú neli
neca, nu renea neca nú neli neca
nú hueꞌ bee bene. 56 Nu bene enu
acu cuerpoa nu hueꞌ renea, liꞌilla
nehuañilla cuna liꞌá, nu liꞌá nehuañia
cuna liꞌilla. 57 Pa liñibe enu uxeꞌla
liꞌá rluꞌcunu elunehuañi, nu liꞌá
nehuañia equie cuendaꞌ liꞌinu. Leꞌca
esquie enu racu cuerpoa luꞌcu nzeꞌe
elunehuañi lu Diose equie cuendaꞌ
liꞌá. 58 Liꞌá rnia equie cuendaꞌ pá nú
ulaca enza liñibe. Nu la neca pá quieꞌ
xi necamaná nú udacu bee beneꞌhua
enu udetela, xne añinzuca nú udacu
beellae unguti beella, pero bene enu
acu páquieꞌ luꞌcu nzeꞌe elunehuañinú
leca xunga laxu lu Diose.

59Bee nucuaꞌ neca nú uzeteꞌ Jesuse
bee bene liñi indu Capernaum.

Bee bedichiaꞌ nú rliquiꞌ elunehuañi
nú leca xunga laxu

60 Chenu ubeneꞌ beei lunú uzeteꞌ
Jesuse liꞌibeei huaxi bee bene enu
nzequie liꞌinu unibeei:
―Chiquiꞌ neriñaꞌ nú riꞌahua beyaꞌ

xa neca nú rni stichiaꞌnu. ¿Ti aca riꞌi
caso lunú rninu?

61 Chenu uriꞌi Jesuse beyaꞌ lunú
rnibeei, che uninu lubeei:
―¿Xieꞌ rcuu arquiꞌhua lunú unia

scua la? 62 ¿Xa riꞌihua tunu lañiꞌhua
nú quie zeca Bene enu uxeꞌla Diose
elu nzucunu huaꞌtu? 63 Equie
cuendaꞌtsia Espíritu Santo rluꞌcu
bene elunehuañi nú leca xunga laxu,
lecaxi aca bene riꞌilla leꞌcatsia liꞌilla.
Nu equie cuendaꞌ Espíritu Santo
nzeꞌta bee bedichiaꞌ nú unilá luhua,
nu equie cuendaꞌ bee bedichiaꞌ cuaꞌ
rluꞌcu bene elunehuañi. 64 Pero
nuꞌscaꞌhua enu la chili arquiꞌ liꞌá.
Uni Jesuse scua xne nediyaꞌ

nzeꞌcaꞌnu desde ante nú taa bee bene
enu la chili arquiꞌ liꞌinu, nu ta bene
enu deteꞌ cuenda liꞌinu. 65 Nu leꞌca
uninu lubeei:
―Enzeꞌe unia luhua nú lecati aca

yeꞌta lua, tunu la xeꞌla Pa liñibe nzeꞌe
lua.

66Desdebichiazeꞌe, huaxibeebene
enu uyaquie Jesuse chu utsanaꞌ ar-
quiꞌbeei liꞌinu, nu nechenzenuaꞌbeei
liꞌinu. 67 Chequie uni Jesuse lu ye
chiꞌchiucu bee beneꞌnu:
―¿Leꞌca nuhua niarquiꞌhua chue-

hua la?
68 Pero ucuaqui Simón Pedro lunu

nú unilla:
―Detá, ¿tilu nzaꞌaru che? Xne

stichiaꞌlu neca nú nzeꞌta yuu elune-
huañi nú leca xunga laxu lu Diose.
69 Liꞌiru nzelíla arquiꞌru liꞌilu, nu
nediyaꞌlaꞌru nú necalu Cristo Lliꞌñi
Diose enu nehuañi.

70Chequie uni Jesuse lubeella:
―Añinzuca nú liꞌá ucañia lu ye

chiꞌchiucuhua, pero nuꞌ tucuhua enu
neca bezeꞌlu.

71 Uni Jesuse scua, equie cuendaꞌ
Judas llianaꞌ Simón Iscariote, xne
Judas quieꞌ neca enu udeteꞌ cuenda
liꞌinu, añinzuca nú necai tucu lu
chiꞌchiucu bee beneꞌnu.

7
Láchili arquiꞌbeebichi Jesuse liꞌinu

1Lulá bee nucuaꞌ, uya Jesuse lu iliu
Galilea. Lá niarquiꞌnu achaanu lu
iliu Judea, xne bee bene cuaꞌ rlaꞌna
beei liꞌinu para nú úti beei liꞌinu.
2 Pero lunú nzeꞌta axula eliñiꞌ bee
bene Israel, chenu rcuaꞌa beella liñi
beeranchu. 3Cheunibeebichi Jesuse
lunu:
―La yaꞌnalu caꞌa, uquia lu iliu

Judea, para nú leꞌca lañiꞌ bee beneꞌlu
enu nucuaꞌa zeꞌe bee milagro nú
rriꞌilu. 4 Xne chenu niarquiꞌ bene
nú riꞌi bee bene beyaꞌ lunú rriꞌilla, la
yala nú riꞌilla nucuaꞌ aꞌchiꞌ. Nee lunú
rriꞌilu bee milagro cuaꞌ, uriꞌi nucuaꞌ
ante lu ye bee bene iliulabe.

5 Uni bee bichi Jesuse scua xne
niꞌ liꞌibeei la chili arquiꞌbeei liꞌinu.
6Chequie uni Jesuse lubeei:
―Lascaꞌ riña horaa, pero para

liꞌihua xitse hora neca nzeꞌca. 7 Leca
modo chana arquiꞌ bee bene iliulabe
liꞌihua, pero liꞌisia rana arquiꞌbeei,
xne rixiuleꞌa lubeei nú necha neca
lunú rriꞌi beei. 8 Uquiahua lu eliñi

cuaꞌ, xne la chaꞌscaꞌa, xne lascaꞌ riña
hora nú chaꞌa.

9 Chenu ulaxu nú uninu scua
lubeei, uyaꞌnanu Galilea.

Uya Jesuse eliñi nú rcuaꞌa bee bene
liñi ranchu

10 Lulá nú nzue bee bichi Jesuse
lu eliñi zeꞌe, cheelá nzanu para nú
lecati riꞌi beyaꞌ nú leꞌca nunu nzanu
lu eliñi zeꞌe. 11 Nu bee bene Israel
rlaꞌna liꞌinu lu eliñi zeꞌe, nu unibeei:
―¿Cáche nzu bene zeꞌe?
12 Leta huaxi bee bene enu uya

lu eliñi zeꞌe, yelu nú rnibeei lu
cuendaꞌnu. Nuꞌ beei enu rni: “Ñia
nzeꞌcanu”; nu nuꞌ beei enu rni: “La
riꞌi nzeꞌcanu, sino que sequienunu
bee bene.” 13 Pero niꞌ tucu beei né ni
beei lu cuendaꞌnuante luyebeebene,
xne xiqui beei bee usticia Israel.

14 Chenu unga arulaꞌla nú reca
eliñi zeꞌe, uyuꞌu Jesuse liñi indu llene
Jerusalén, nu uquixienu nú uzeteꞌnu
bee bene. 15 Che bee bene Israel
chiquiꞌ nzenu arquiꞌbeei nú unibeei:
―¿Xa recanucuaꞌhuaxibeenúreca

nucuaꞌ nu lecati uzeteꞌ liꞌi nucuaꞌ?
16Chequie uni Jesuse lubeei:
―La zetea liꞌihua lunú necatsia el-

liebacua, sino que nzeꞌta nucuaꞌ lu
Diose enu uxeꞌla liꞌá. 17 Tunu nuꞌ
enu niarquiꞌ nú riꞌi tucu nú niar-
quiꞌ Diose, liꞌilla riꞌilla beyaꞌ tunu nú
setea liꞌihua nzeꞌtae lu Diose, urre
necanenúnecatsia elliebacua. 18Enu
seteꞌ lunú necatsia elliebacuꞌ, liꞌilla
rriꞌilla scua para nú zucuꞌ aya bee
bene liꞌilla. Pero bene enu rlaꞌna nú
zucuꞌ aya bee bene Diose enu uxeꞌla
liꞌinu, rnilla lunú neli neca, nu la ze-
quienulla bee bene.

19 ’Añinzuca nú utsaꞌna Moisés ley
luhua, pero niꞌ tucuhua, la zucuꞌ nú
rnibiyaꞌ ley. ¿Nu xinu niarquiꞌhua nú
útihua liꞌá?

20 Chequie ucuaqui bee bene zeꞌe
lunu nú unibeei:
―¡Benechiquiꞌ nuꞌ arquiꞌlu! ¿Ti niar-

quiꞌ úti liꞌilu?
21Nu uni Jesuse lubeei:
―Equie tucu milagro nú uriꞌá

bichia nú sulachi bee bene, yehua
chiquiꞌ nzenu arquiꞌhua. 22 Pero
liꞌihua mase nú neca bichia nú

sulachi bee bene rquieꞌehua seña bee
enduꞌmeꞌhuaparanú riꞌihua tucunú
unibiyaꞌ Moisés nú riꞌihua, añinzuca
nú la neca equie cuendaꞌ Moisés
nú rquie seña bee enduꞌ meꞌhua
sino que bee beneꞌhua enu udetela
rriꞌila scua huatu. 23 Neequie, para
nú la iꞌchiahua lunú rni leyꞌ Moisés
rquieꞌehua seña bee enduꞌ niyu
masia nú necane bichia nú sulachi
beebene. Nu, ¿xiquienúrlehua luanú
uriyeca tucu niyu bichia nú sulachi
bee bene? 24La nihua lu cuendaꞌ bee
bene lunú rlañiꞌtsiahua rriꞌi bee bene
sino que rlutixu uriꞌinzeꞌcahua beyaꞌ
xi rriꞌilla che nihua.

Uni Jesuse nú cá benenu
25 Chequie chiucu chuna bee bene

Jerusalén unibeei lu saꞌbeei:
―¿Xieꞌ lanu benequieꞌ neca enu

rlaꞌna bee bene para nú úti beei
la? 26 Nu nee luꞌ nzulla rnilla ante
lu ye bee bene, nu lecati riꞌchialla.
¿Xieꞌ uyalílaquie arquiꞌ bee usticia nú
necalla Cristo la? 27 Pero liaꞌahua
nediyaꞌnzeꞌcaꞌahuacáenzanzeꞌtalla,
nuchenunzeꞌtaCristo, lecati riꞌibeyaꞌ
cá enza nzeꞌtanu.

28 Chenu ubeneꞌ Jesuse lunú
rnibeei, diqui nú seteꞌnu bee bene
liñi Indu llene Jerusalén, che juerte
uninu lubeei:
―Liꞌihua rnihua nú nuꞌluhua liꞌá,

nu leꞌca nediyaꞌhua cá enza nzela,
pero liꞌá lá yelá equie cuendaꞌ liꞌitsia.
Liꞌáuriñaequie cuendaꞌ liꞌinuenurni
nú neli neca, nu liꞌihua la chuluhua
liꞌinu. 29 Pero liꞌá nuꞌlua liꞌinu, xne
nzela enza lunu nu liꞌinu uxeꞌlanu
liꞌá.

30 Chenu ubeneꞌbeei nucuaꞌ uniar-
quiꞌbeei nú naꞌtse beei Jesuse, pero
lecati unaꞌtse liꞌinu xne lascaꞌ riña
hora nú xi riꞌinu beei liꞌinu. 31 Nulu
huaxi añi bee bene enu nucuaꞌa zeꞌe,
huaxi beei uchili arquiꞌ liꞌinu nu
unibeei:
―Chenu yeꞌta Cristo, ¿xieꞌ riꞌilanu

huaxilá bee milagro luquelá nú rriꞌi
benequieꞌ la?

Uxeꞌla bee fariseo bee sundado nze
tucu Jesuse

32 Ubeneꞌ bee fariseo lunú rni bee
bene equie cuendaꞌ Jesuse. Che
liꞌibeei cuna bee uleꞌya enu rnibiyaꞌ,
uxeꞌla beei bee sundadu enu rriꞌi ucu
Indu llene Jerusalén para nú naꞌtse
beei Jesuse cha niꞌcuꞌ. 33 Nu uni Je-
suse lubeei:
―Lacaxeaꞌ nzula cuna liꞌihua nu

chu benchilaꞌ zeca elu nzucu enu
uxeꞌla liꞌá. 34 Liꞌihua laꞌnahua liꞌá
pero la llelaꞌhua liꞌá, xne leca modo
riñahua elu nzaꞌa.

35 Che bee bene Israel zeꞌe unibeei
lu saꞌbeei:
―¿Cánzanucuaꞌnú la llelaꞌahualla

che? ¿Xieꞌ nzalla lubee bene Israel
enu uriꞌchialetse leta bee bene enu la
neca bee bene Israel para nú zeteꞌlla
hasta bee bene enu laca bee bene
Israel la? 36 ¿Xa neca nú uni nucuaꞌ:
“Nú laꞌnahua liꞌápero la llelaꞌhua liꞌá,
xne lecamodo riñahua elu nzaꞌa”?

Reꞌcu nú nuꞌ inza nú nehuañi
37 Ultimo bichia eliñi zeꞌe, neca

bichia nú másela llene neca nu utsuli
Jesuse nu juerte uninu:
―Tunu nuꞌ enu rebichiꞌ yeꞌta nzeꞌe

lua para nú hueꞌ nzeꞌe inza. 38 Xne
bee bene enu chili arquiꞌ liꞌá, tucu nú
rni lu ichiꞌ Stichiaꞌ Diose, liñi arquiꞌ
nzeꞌe liñi inza nú rliquiꞌ elunehuañi.

39 Chenu uni Jesuse scua. Nu
nú uninu rni, nú yebee bene enu
chili arquiꞌ liꞌinu huañi Espíritu Santo
cuna bee nzeꞌe, xne bee bichia zeꞌe
lá riñascaꞌ Espíritu Santo equie nú
lecascaꞌ Jesuse elu rnibiyaꞌnu.

Uleꞌe saꞌ bee bene
40 Chenu ubeneꞌ bee bene zeꞌe nú

uni Jesuse, nuꞌbeei enu uni:
―Neli nú benequieꞌ neca profeta

enu nzu nú nzeꞌta.
41Nu nuꞌlá beei enu uni:
―Benequieꞌ neca Cristo.
Pero texcuaꞌa beei uni:
―Laca liꞌilla Cristo xne necalla

bene Galilea. 42 Lu ichiꞌ Stichiaꞌ
Diose rninú lubee familiaꞌarreDavid
nzeꞌta Cristo, nu eyeche Belén alanu
elu leꞌca unga lachi arre David.

43 Nu scua uleꞌesaꞌ bee bene equie
cuendaꞌ Jesuse. 44Nu nuꞌbeei uniar-
quiꞌnú chanuniꞌcuꞌ, pero lecati ulaca
arquiꞌ anaꞌtse liꞌinu.



San Juan 7:45 147 San Juan 8:15

La chili arquiꞌ bee usticia Jesuse
45Chequie bee sundado enu rriucu

Indu llene Jerusalén zeꞌe, ubenchilaꞌ
zeca beei elu nucuaꞌa bee fariseo
cuna bee uleꞌya enu rnibiyaꞌ, nu uni
bee bene cuaꞌ lubeei:
―¿Xinu lá yeꞌtayuhualla?
46Nu ucuaqui bee sundado zeꞌe nú

unibeei:
―Leca xunga, uyuꞌu tucu bene enu

rni tucu nú rni benecuaꞌ.
47Che uni bee fariseo zeꞌe lubeei:
―¿Xieꞌ leꞌca nuhua uzelahua nú

uzequienu nucuaꞌ liꞌihua la? 48 ¿Xieꞌ
nuꞌtátucu bee usticiaꞌahua urre nuꞌ
tátucuaꞌahua bee fariseo enu uchilila
arquiꞌ liꞌilla la? 49 ¿Xieꞌ la riꞌihua
beyaꞌ nú huaxi bee benequieꞌ neni-
tilula beei ante Diose, equie nú la aca
beei ley la?

50 Che fariseo enu lee Nicodemo
enu uyabiꞌya Jesuse tucu reché, liꞌilla
unilla:

51 ―Leyꞌahua rni nú leca modo
niaꞌahuanúxi castiya riala tucubene
ante nú yeneꞌahua stichiaꞌlla para nú
riaꞌahua beyaꞌ xi uriꞌilla.

52 Chequie ucuaqui beei lulla nú
unibeei:
―¿Xieꞌ leꞌca nuulu nzulu chuꞌ bee

beneGalilea la? Uzeꞌteꞌnzeꞌca lu ichiꞌ
Stichiaꞌ Diose, para nú riꞌilu beyaꞌ nú
niꞌ tucu bene Galilea lá aca profeta.

Tucu unaꞌa huexe
53Che chu nziue beei enza niꞌbeei.

8
1 Nu nza Jesuse enza dañi Olivos,

2nu chenu uyeꞌe lu yuu stucu bichia,
ubenchilaꞌ zecanu liñi indu llene
Jerusalén, che uyetesaꞌ huaxi bee
bene lunu zeꞌe, nu chu uzucunu nu
uquixienu uzeteꞌnu liꞌibeei.

3 Che bee ulaxcuela enu reca leyꞌ
Moisés cuna bee fariseo, unguyaꞌbeei
tucu unaꞌa enu ullunanuu tucu niyu,
nu utsu beei liꞌinchu arliꞌtiꞌ bee bene
enu nucuaꞌa zeꞌe. 4 Nu unibeei lu
Jesuse:
―Maestro, unaꞌaquieꞌ ulluna-

nunchu tucu niyu mero chenu nu-
cuaꞌanu saꞌbeei.

5Lu ley nú utsaꞌnaMoisés luaꞌahua
rni:

―Nú saꞌ bee unaꞌaquieꞌ, rquiꞌña nú
atinchu cuna quiee, nu liꞌiquielu, ¿xa
nilu nee?

6 Liꞌibeei unidichiaꞌ beei lunu scua
para nú biꞌya xi ninu, nu scua luꞌcu
beei xi ricuꞌquiya beei liꞌinu, pero
chu uziꞌquindiqui Jesuse, nu uquix-
ienu rquieꞌenu cuna cuene yaanu lu
yuu. 7 Pero lunú chu rnidichiaꞌscaꞌlá
beei lunu, che uzucu nelínu nu uninu
lubeei:
―Tatsehua enu la luꞌcu dula, rlu-

tilá nzeꞌe duꞌquiee unaꞌa quieꞌ.
8 Che uziꞌquindiqui zecanu núchu

rquieꞌelánu lu yuu. 9 Bee bene enu
uyayu unaꞌa zeꞌe lu Jesuse, chenu
ubeneꞌ beei nú uni Jesuse scua, che
uquixie nú tucua tucua beei nziue
beei, desde enu unguxu nu hasta
bee enu nereꞌnelá, nziue ye beei nu
utsaꞌnatsia beei unaꞌa zeꞌe cuna Je-
suse lu ye bee bene enu nucuaꞌa zeꞌe
cuna liꞌinu. 10 Chequie uzucu neli
Jesuse nu uninu lu unaꞌa zeꞌe:
―Unaꞌa, ¿ma bee bene enu

ubeꞌtayu liꞌilu caꞌa? ¿Xieꞌ niꞌtucu beei
lecaxi uriꞌinu liꞌilu la?

11Nu ucuaquinchu:
―Niꞌtucu beei detá.
Che uni Jesuse lunchu:
―Niꞌliꞌá lecaxi riꞌinua liꞌilu, uquia

nee nu la riaꞌlu dula.
Jesuse neca ellieꞌe lubee bene lu ili-

ulabe
12 Chequie uni zeca Jesuse lubee

bene enu nucuaꞌa zeꞌe:
―Liꞌá neca ellieꞌe lubee bene iliu-

labe. Bee bene enu zucuꞌ stichiaꞌa,
chuꞌu ellieꞌe elliebacuꞌ beella, nú xa
luꞌcu beella elunehuañi ante Diose,
nu leca xunga tsunecabe elliebacuꞌ
beella.

13Nu uni bee fariseo lunu:
―Liꞌilu rnilu leꞌca lu cuendaꞌ

liꞌitsialu, nu lunú rnilu la zibiꞌi.
14 Nu ucuaqui Jesuse nú uninu

lubeei:
―Stichiaꞌa si zibiꞌi, añinzucanúrnia

lu cuendaꞌ liꞌá. Xne liꞌá nediyaa cá
enza nzela nu cá enza nzaꞌa, pero
liꞌihua la riꞌihua beyaꞌ cá enza nzela
nu cá enza nzaꞌa. 15 Liꞌihua rni-
hua lu cuendaꞌ bee bene tucu nú
rriꞌitsiahua elliebacuꞌ. Pero liꞌá la nia

lu cuendaꞌ niꞌ tucu bee bene. 16 Nu
liꞌá rnia lu cuendaꞌ bee bene, lunú
neli neca. Xne la nia tucu nú necatsia
elliebacua, sino que Paa enu uxeꞌla
liꞌá nediyaꞌnu nú neli neca lunú rnia.
17Lu leyꞌhua rni nú chenu nuꞌ chiucu
bene enu tucu nchiucuꞌtse stichiaꞌ
neli lunú rnibeei. 18 Nee leꞌca liꞌá
neca tucu enu rni lu cuendaꞌ liꞌá, nu
Paa enu uxeꞌla liꞌá neca stuculla.

19Chequie unidichiaꞌ beei lunu:
―¿Ca nzucu paꞌlu che?
Nu ucuaqui Jesuse lubeei:
―Liꞌihua la chuluhua liꞌá, nu leꞌca

la chuluhua Paa xne tunu uyuꞌluhua
liꞌá, leꞌca nuꞌluhua Paa.

20 Scua uni Jesuse diqui nú seteꞌnu
bee bene liñi Indu llene Jerusalén
elu nchiucuꞌ bee alcancía elu riuꞌu
bee uꞌna. Pero niꞌtucu lecati unaꞌtse
liꞌinu, xne lascaꞌ riña hora nú llu-
nanu.

Elu nzaꞌa liꞌihua leca modo chue-
hua

21Nu leꞌca uninu lubeei:
―Chenu nzaꞌa liꞌihua laꞌnahua liꞌá,

pero liꞌihua atihua cuna stulahua,
xne elu nzaꞌa leca modo chuehua
zeꞌe.

22Nu uni bee bene Israel zeꞌe:
―¿Xieꞌ leꞌca liꞌitsialla útilla liꞌilla,

enzeꞌe rnilla nú leca modo chaꞌahua
elu nzalla la?

23Chequie uni Jesuse lubeei:
―Liꞌihua necahua bene lu yuu

quieꞌ pero liꞌá nzela enza liñibe,
liꞌihua necahua bee bene iliulabe,
pero liꞌá la neca bene iliulabe.
24 Enzeꞌe unia luhua nú atihua cuna
stulahua. Xne tunu la chili arquiꞌhua
nú liꞌá neca enu necaa, che atinuhua
stulahua.

25Nu unidichiaꞌ beei lunu:
―¿Ti necalu che?
Nu ucuaquinu lubeei:
―¿Desde chenu uquixiea nú rnia

luhua, unilá luhua nú ti necaa?
26 Huaxi nú rquiꞌña zetea liꞌihua nu
nia equie cuendaꞌhua. Pero nee lunú
rnia lubee bene iliulabe, necane nú
rienea rni enu uxeꞌla liꞌá, nu lunú
rninu neli necane.

27 Pero liꞌibeei né riꞌi beei beyaꞌ nú
equie cuendaꞌ Diose neca nú rninu.
28Enzeꞌe uninu lubeei:

―Chenu uriꞌilahua lunú niar-
quiꞌhua cuna liꞌá Bene enu uxeꞌla
Diose che riꞌihua beyaꞌ nú liꞌá neca
enu neca, nu la riꞌitsia lunú necatsia
elliebacua. Sino que rnitsia lunú
uzeteꞌla Diose liꞌá. 29 Xne liꞌinu enu
uxeꞌla liꞌá nzunu cuna liꞌá nu lecaꞌ
bichia nu tsanaꞌ arquiꞌnu liꞌá, xne
rriꞌá puro lunú riuꞌu arquiꞌnu.

30 Chenu ulaxu nú uni Jesuse scua,
huaxi bee bene uyalí arquiꞌ liꞌinu.

Bee bene enu neli neca lliꞌñiDiose
31 Che uni Jesuse lubee bene Israel

enu uyalí arquiꞌ liꞌinu:
―Tunu nzezucuꞌláhua stichiaꞌa.

Che si neli necahua bee benea. 32Nu
chuluhua nú neli neca, nu equie
cuendaꞌ nú neli neca cuaꞌ, laꞌahua.

33Che ucuaqui beei:
―Liꞌiru nzelaru lu familiaꞌ tuxie

Abraham, nu leca xunga unga
neiquiru. ¿Xiquie nú rnilu nú aca
nelaꞌaru che?

34Nu uni Jesuse lubeei:
―Neli nia luhua nú ye bee bene

enu rriꞌi dula, neca beei xi neca es-
clavo lu dula. 35 Nu tucu esclavo
la yaꞌnalí nzeꞌe niꞌ bene enu utsi
liꞌi, pero llianaꞌ bene enu utsi es-
clavo zeꞌe sii nuꞌ modo riaꞌnalii niꞌ
paꞌi. 36 Enzeꞌe tunu Lliꞌñinu tsilaꞌa
liꞌihua, che si neli nelaꞌahua ché.
37 Nediyaa nú nzeꞌtahua lu familiaꞌ
tuxie Abraham. Pero liꞌihua niar-
quiꞌhua nú útihua liꞌá, xne la yuꞌ ar-
quiꞌhua stichiaꞌa. 38 Liꞌá rnia lunú
uzeteꞌla Paa liꞌá, pero liꞌihua rriꞌihua
lunú rni paꞌhua luhua.

39Chequie ucuaqui beei:
―¡Paꞌru neca tuxie Abraham!
Nu uni Jesuse lubeei:
―Tunu liꞌihua neli necahua llianaꞌ

tuxie Abraham liꞌihua, riꞌihua tucu
nú uriꞌilla. 40 Pero liꞌihua añinzuca
nu unilá nú neli neca luhua, tucu
nú uzeteꞌla Diose liꞌá, nu liꞌihua niar-
quiꞌhua nú útihua liꞌá. ¡Nu tuxie Abra-
ham lá riꞌilla scua! 41 Pero liꞌihua
rriꞌihua tucu nú rriꞌi paꞌhua.
Nu unibeei lunu:
―Liꞌiru lecati lliꞌñilá necaru, tucut-

sia Diose neca paꞌru.
42Che ucuaqui Jesuse lubeei:

―Tunu neli nú neca Diose paꞌhua
secahua liꞌá, xne equie cuendaꞌ liꞌinu
nzela lu iliulabe, lá yela lu cuendaꞌ
liꞌitsia sino que liꞌinu necanu enu
uxeꞌla liꞌá. 43 La riꞌihua beyaꞌ lunú
rnia luhua, xne la niarquiꞌhua nú
zucuꞌ diacahua stichiaꞌa. 44 Enu
neca paꞌhua neca bezeꞌlu, nu rriꞌihua
tucu nú niarquiꞌ bezeꞌlu nú riꞌihua.
Desde chenu uquixie iliulabe riuꞌ
arquiꞌ bezeꞌlu nú úti bee bene saꞌ bee
bene. Leca xunga uyuꞌu bichia nú
nzenalai lunú neli neca, xne la ni
lunú neli neca chenu rni eluquichiaꞌ,
nu scua rlubeꞌ nuxa necai, xne necai
enu niquichiaꞌ, nu liꞌi necai paꞌ
eluquichiaꞌ. 45 Pero liꞌá lunú rnia
lunú neli neca, la chili arquiꞌhua
lunú rnia. 46 ¿Tahua nuꞌ beyaꞌ ni nú
rluꞌcua dula che? Nu tunu neli neca
lunú rnia luhua, ¿xiquie nu la chili
arquiꞌhua liꞌá che? 47 Bee bene enu
neca bee beneꞌ Diose sucuꞌ diaca
beella Stichiaꞌ Diose, pero liꞌihua la
acahua beneꞌ Diose, enzeꞌe la zucuꞌ
diacahua stichiaꞌnu.

Nzula Jesucristo ante nú ala Abra-
ham

48 Chequie uni bee bene Israel zeꞌe
lunu:
―Neli lunú rniru nú benechiquiꞌ

nchiñi arquiꞌlu, nu bene Samaria
necalu.

49Che ucuaqui Jesuse lubeei:
―Niꞌ tucu benechiquiꞌ leca arquia,

sino que liꞌá sucua stichiaꞌ Paa, pero
liꞌihua puro bedichiaꞌ nú necha se
rriꞌchiahua liꞌá. 50 Liꞌá la laꞌna nú
zucuꞌ aya bee bene liꞌá, pero nuꞌ enu
niarquiꞌ nú zucuꞌ aya bee bene liꞌá,
nu liꞌinu necanu enu rriꞌi elu usticia.
51 Neli rnia luhua nú titse bene enu
zucuꞌ stichiaꞌa, lecaꞌ xunga ati nzeꞌe.

52Nu uni bee bene Israel zeꞌe lunu:
―Nee siꞌ neliꞌru nú rniru nú nchiñi

benechiquiꞌ arquiꞌlu. Abraham cuna
ye bee profeta unguti beella, nu liꞌilu
rnilu: “Titse bene enu zucuꞌ stichiaꞌa
lecaꞌ xunga ati nzeꞌe.” 53 ¿Xieꞌ másela
neca equielu luquelá tuxie Abraham
beneꞌru enu udetela la? Liꞌilla
ungutilla nu leꞌca unguti bee profeta.
Nu liꞌilu. ¿Ti siꞌlu nú necalu?

54Che ucuaqui Jesuse:

―Tunu leꞌcatsia liꞌá sucu ayaa liꞌá,
lecaxi sibiꞌ lunú rnia lu cuendaꞌ liꞌá
che. Pero enu sucuꞌ aya liꞌá neca Paa,
liꞌinu enu rnihua nú neca Dioseꞌhua.
55 Liꞌihua la chuꞌluhua liꞌinu. Pero
liꞌisiꞌa nuꞌlua liꞌinu. Nu tunu nia
luhua nú la chulua liꞌinu, che neca
tucu bene enu niquichiaꞌ tucu nú
necahua. Pero liꞌá nuꞌlua liꞌinu nu
sucua stichiaꞌnu. 56 Tuxie Abraham
beneꞌhua enu udetela ñia utsu ar-
quiꞌlla nú lañiꞌlla bichia nú nzela lu
iliulabe. Nu chenu ulañiꞌlla bichia
cuaꞌmásela ñia utsu arquiꞌlla.

57Nu uni bee bene Israel zeꞌe lunu:
―Pero niꞌ cincuenta lana lascaꞌ

luꞌculu nu rnilu nú ulañiꞌlaꞌlu Abra-
ham.

58Chequie uni Jesuse lubeei:
―Neli nialuhua nú nzulá ante nú

ala Abraham.
59 Che unaꞌtse beei quiee nzetuꞌ

beei liꞌinu, pero chu uyuꞌunu leta
bee bene, nu udetenu labe beei
uchiuꞌunu liñi indu zeꞌe nu chu
nzanu.

9
Uriꞌiyeca Jesuse tucu bene enu la

yeꞌe lu desde nú ungula
1 Chenu nzedete Jesuse tucu

luhuare ulañiꞌnu tucu niyu enu la
yeꞌe lu desde nú ungulalla. 2Chequie
unedichiaꞌ bee beneꞌnu lunu:
―Maestro, ¿xinu layeꞌe lu niyu

quieꞌ desde nú ungulalla? ¿Neca
nucuaꞌ equie cuendaꞌ stula paꞌlla
cuna naꞌlla la, urre necane equie
cuendaꞌ stulalla la?

3Nu ucuaqui Jesuse nú uninu:
―La nequieꞌlu niyuquieꞌ equie

cuendaꞌ stulalla, niꞌ equie cuendaꞌ
stula paꞌlla cuna naꞌlla. Liꞌilla
nequieꞌlulla para nú lañiꞌ bee bene
lunú reca Diose rriꞌi equie milagro
nú aca lulla. 4 Nee diqui nú nuꞌscaꞌ
tiembu, rquiꞌña nú riꞌahua lunú rni
enu uxeꞌla liꞌá, xne nzeꞌta chenu laxu
tiembu cuaꞌ, nú lecascaꞌ xi aca. 5Nu
diqui nú nzua lu iliulabe quieꞌ, liꞌá
neca ellieꞌe para lubee bene iliulabe.

6 Chenu ulaxu nú uni Jesuse
scua, chee utsuxenenu lu yuu nu
urecheꞌnu ebenu cuna xenenu nu

uduꞌnu ebenu cuaꞌ iꞌculu niyu enu la
yeꞌe lu zeꞌe.

7Nu uninu lulla:
―Uquia uquiee lulu ruꞌu estanque

nú lee Siloé ―Siloé, rni nucuaꞌ. Enu
uxeꞌla.
Che uya niyu zeꞌe nu uquiella lulla,

nu chenu ubenchilaꞌlla riꞌyalalla.
8 Chequie bee besiñuꞌlla cuna bee
bene enu nediyaꞌ nú rnacuꞌlla caridá
unibeei:
―¿Xieꞌ lacanu niyuquieꞌ neca enu

sucu rnacuꞌ caridá la?
9Nuꞌ beei rni:
―Liꞌilla nucuaꞌ.
Leꞌca nuꞌlá beei enu rni:
―Xi rnaa nzeꞌe rnaalla pero laca

liꞌilla.
Che uni niyu zeꞌe:
―Liꞌá nzeꞌe.
10Chequie unedichiaꞌ beei lulla:
―¿Xaquie modo uriꞌilu nú uquixie

riꞌyalu che?
11Nu ucuaquilla nú unilla:
―Bene enu lee Jesuse urecheꞌenu

ebenu uduꞌnu iꞌculua, che uninu
lua: “Uquia uquie lulu ruꞌu estanque
Siloé.” Nu chu uyaꞌa, nu chenu ulaxu
nú uquiea lua riꞌyala.

12Nu unibeei lulla:
―¿Ma bene zeꞌe che?
Nu ucuaquilla:
―La riꞌá beyaꞌ.
Unidichiaꞌ bee fariseo lu niyu zeꞌe

xa uyecaꞌlla
13 Chequie uyayu beei niyu enu

unga niquieꞌlu zeꞌe lubee fariseo.
14 Xne bichia nú urecheꞌe Jesuse
ebenu nu uduꞌnue iꞌculu niyu zeꞌe
para nú ubiꞌyai. Bichia zeꞌe neca
bichia nú sulachi bee bene. 15 Nu
unidichiaꞌ bee fariseo zeꞌe lulla, nú
xa unga nú uquixie nú riꞌyalla nu
ucuaquilla lubeei:
―Bene zeꞌe uduꞌ ebenu iꞌculua, nu

chu uyaquiea lua, nu nee riꞌyalá.
16Nuꞌ bee fariseo zeꞌe enu uni:
―Bene enu uriꞌiyeca i'cululu la

acalla beneꞌ Diose, xne la luꞌculla
ulaꞌna bichia nú sulachi bee bene.
Pero stucu beei uni:
―¿Xa aca nucuaꞌ riꞌi nucuaꞌ mila-

gro quieꞌ tunu rluꞌcu nucuaꞌ dula?

Nuureneureneunibeei. 17Chequie
unidichiaꞌ zecaꞌla beei lu niyu enu
unga niquieꞌlu zeꞌe:
―Nee nú uriꞌiyeca benecuaꞌ

iꞌcululu, ¿ti neca nucuaꞌ secalu?
Nu unilla:
―Liꞌá rnia nú neca nucuaꞌ tucu

profeta.
18 Pero bee bene Israel zeꞌe la chili

arquiꞌbeei nú unga niquieꞌlu niyu
zeꞌe, nu nee riꞌyalla. Che ubixia beei
paꞌlla cuna naꞌlla, 19 para nú uni-
dichiaꞌ beei lubeella:
―¿Xieꞌ ninguieꞌ enduꞌhua enu rni-

hua nú la yeꞌelu desde nú ungula la?
Nee, ¿xaquie unga nú riꞌyai?

20 Chequie ucuaqui paꞌlla cuna
naꞌlla:
―Nediyaꞌru nú necai llianaꞌru, nu

leꞌca nediyaꞌru nú desde nú ungulai
la yeꞌe lui. 21 Pero la riꞌiru beyaꞌ
xa unga nú riꞌyai, nu leꞌca la riꞌiru
beyaꞌ ti uriꞌiyeca iꞌcului. Mejora uni-
dichiaꞌhua lui unguxulacai, liꞌicai ixi-
uleꞌi luhua xa unga nucuaꞌ.

22Uni paꞌlla cuna naꞌlla scua, equie
nú xiqui beella, xne unga tucu necat-
sela bee bene Israel nú tatse bee enu
ni nú neca Jesuse Cristo, la zelaꞌbeei
nú chuꞌu nzeꞌe liñi indu. 23 Enzeꞌe
uni paꞌlla cuna naꞌlla: “Mejora lui
nedichiaꞌhua, unguxulacai.”

24 Che ubixia zeca beei niyu enu
unga niquieꞌlu nu unibeei lulla:
―Nzucu Diose riꞌya, uniꞌ nú neli

neca, xne nediyaꞌru nú bene enu
uriꞌiyeca iꞌcululu necalla bene enu
rluꞌcu dula.

25Nu ucuaqui niyu zeꞌe:
―La riꞌá beyaꞌ tunu rluꞌculla dula,

urre la luꞌculla dula, lunú nediyatsia
nú ante unga niquieꞌlua nu nee riꞌya.

26 Chequie unidichiaꞌ zeca beei
lulla:
―¿Xa uriꞌinu nucuaꞌ lulu? ¿Xa uriꞌi

nucuaꞌ nú reca riꞌyalu?
27Nu ucuaquilla:
―¿Unilá luhua, pero la chili ar-

quiꞌhua nú rnia? ¿Xinu niarquiꞌhua
nú ni zecaa luhua xa uriꞌilla? ¿Xieꞌ
leꞌca nuhua niarquiꞌhua nú acahua
beneꞌlla la?

28 Che uquiꞌyaꞌlla uriꞌi beei nu
unibeei lulla:
―Liꞌilu tunu necalu beneꞌlla. Pero

liꞌiru necaru beneꞌ Moisés. 29 Xne
liꞌiru nediyaꞌru nú Diose uni lu
Moisés. Pero benecuaꞌ niꞌtemeꞌ la
riꞌiru beyaꞌ cá enza nzeꞌtalla.

30Che uni niyu zeꞌe lubeei:
―¡Nú secalullieꞌ bene necahuaꞌ!

Liꞌihua la riꞌihua beyaꞌ cá enza
nzeꞌtalla pero liꞌilla uriꞌilla nú riꞌya
nee. 31 Nediyaꞌ nzeꞌcaꞌhua nú Diose
la riꞌi caso bee bene enu rluꞌcu dula,
rriꞌi casotsianu bee bene enu sucuꞌ
stichiaꞌnu nu rriꞌi lunú niarquiꞌnu.
32 Leca xunga ubeneꞌahua nú nuꞌ
tucu bene enu rriꞌi nú riꞌya tucu
bene enu la yeꞌelu desde nú ungula.
33 Tunu benecuaꞌ la yeꞌtalla equie
cuendaꞌ Diose. Lecaxi acalla ariꞌilla.

34Che unibeei lulla:
―Liꞌilu núungulanúlu stulalu, ¿xieꞌ

liꞌilálu zeteꞌlu liꞌiru la?
Nu ulua beei liꞌilla zeꞌe.
Bee bene enu neca xi neca nú

niquieꞌ iꞌculu ante Diose
35 Ungabiyaꞌ Jesuse nú ulua

bee bene Israel zeꞌe niyu enu
unga niquieꞌlu liñi indu, nu chenu
ullaꞌcanu liꞌi uninu lui:
―¿Nzelí arquiꞌlu Bene enu uxeꞌla

Diose la?
36Nu ucuaquii nú uni:
―Detá, udixiuleꞌe tii nzeꞌe para nú

chili arquia liꞌilla.
37Che uni Jesuse lulla:
―Ulañiꞌlaꞌlulla, nu liꞌilla necalla

enu rdichiaꞌnulu nee.
38 Chequie utsulliqui niyu zeꞌe lu

Jesuse, nu uni:
―Nzelí arquia liꞌilu Detá.
39Nu chu uni Jesuse:
―Liꞌá ubela lu iliulabe quieꞌ para

nú riꞌá elu usticia, para nú lañiꞌ bee
bene enu la lañiꞌ, nu bee enu rlañiꞌ la
lañiaꞌ bee nzeꞌe.

40 Chequie chiucu chuna bee
fariseo enu nucuaꞌa lunu zeꞌe, chenu
ubeneꞌ beei nú uninu scua, unibeei
lunu:
―¿Xieꞌ leꞌca nuuru niquieꞌluru la?
41Che uni Jesuse lubeei:

―Tunu necacla nú niquieꞌluhua,
lecaxi equiya rluꞌcuhua equie stu-
lahua. Pero lunú rnihua nú riꞌyahua
enzeꞌe rluꞌcuhua equiya.

10
Ejempluꞌ curaleꞌ sanchi

1Che uni Jesuse:
―Neli nia luhua nú bene enu la

chuꞌu enza ruꞌupuerta curaleꞌ sanchi
sino que riuꞌu nzeꞌe enza rene neca
nzeꞌe huanaꞌ nu rcachiꞌ nzeꞌe steneꞌ
bee bene. 2 Pero bene enu riuꞌu
enza ruꞌu curale nzeꞌe siꞌ neca bene
enu rriꞌiucu bee sanchi. 3 Nu bene
enu rriucu ruꞌu curaleꞌ beeí xaꞌla
nzeꞌe ruꞌu curaleꞌ beeí para nú chuꞌu
bene enu rriꞌiucu beeí nu chenu rix-
ialla nú lee cada tucua beeí nuꞌlu
beeí chilla. Nu rlualla beeí curale.
4 Nu chenu ulaxu nú uchiuꞌu ye bee
sanchiꞌlla che nzucululla lubeeí nu
nzenala beeí liꞌilla, xne nuꞌlu beeí
chilla. 5 Pero la chenala beeí bene
rene, sinoque riecaxuꞌubeeí lunzeꞌe,
xne la chulu beeí chii nzeꞌe.

6 Chenu ulaxu nú uni Jesuse ejem-
plu cuaꞌ liꞌibeeiné riꞌi beeibeyaꞌxi rni
nú uninu.

Jesuse neca xi neca tucu bene enu
rriꞌiucu nzeꞌca bee sanchi

7Chequie uniaꞌla Jesuse lubeebene
zeꞌe:
―Neli nia luhua, liꞌá neca xi neca

ruꞌu curaleꞌ bee sanchi elu riuꞌu
beeí. 8 Ye bee bene enu rlutilá ubeꞌta
luquelá liꞌá neca bee nzeꞌe xi neca
huanaꞌ nu rcachiꞌ nzeꞌe steneꞌ bee
bene pero bee enuneca bee benea né
riꞌi casobeellabeenzeꞌe. 9Liꞌánecaxi
neca puerta, nu bene enu chuꞌu ruꞌu
puerta quieꞌ tsilaꞌa nzeꞌe, che nuꞌla
modo nú chuꞌu nzeꞌe nu chiuꞌu nzeꞌe
tucu nú rriꞌi bee sanchi, nú xelaꞌ beeí
ixi acubeeí.

10 ’Huanaꞌ nzeꞌtatsia para nú
rcachiꞌnuruuti nu rnitilui bene, pero
liꞌá nzela para nú liꞌihua luꞌcuhua
elunehuañi, elunehuañi nú leca
xunga laxu. 11 Liꞌá neca tucu bene
enu rriꞌiucu nzeꞌca bee sanchiꞌ, nu
tucu bene enu rriꞌiucu nzeꞌca bee
sanchiꞌ para liꞌilla lecaxi riꞌi mase
hasta nú atilla equie cuendaꞌ bee

sanchiꞌlla. 12 Pero enu riaxutsia rri-
ucu beeí, chenu rlañiꞌ nzeꞌe nú nzeꞌta
bichiu riecaxuꞌu nzeꞌe sanaꞌ arquiꞌ
nzeꞌe beeí xne la neca nzeꞌe tucu
bene enu rriꞌiucu nzeꞌca bee sanchi
nu laca beeí sanchiꞌlla, che rucu
bichiu beeí nu rtiꞌchialetse bichiu
beeí. 13Bene cuaꞌ sanaꞌ arquiꞌlla beeí,
xne riaxutsialla nequienulla beeí nu
la riꞌilla caso beeí.

14-15 ’Liꞌá neca bene enu rriꞌiucu
nzeꞌca bee sanchiꞌ, scua tucu nú
nuꞌlu Paa liꞌá leꞌca scua nuꞌlua liꞌinu,
leꞌca scua nuꞌlua bee sanchia nu
liꞌibeeí nuꞌlu beeí liꞌá. Nu lecaxi riꞌi
mase hasta nú atia equie cuendaꞌ
beeí. 16 Leꞌca rluꞌcua stexcuaꞌa bee
sanchi enu la chucheꞌ liñi curale
quieꞌ, rquiꞌña nú nzetucuaꞌa beeí,
nu zucuꞌbeeí nú rnia, para nú
acatucunecatse beeí nu tucutsia enu
riꞌiucu beeí.

17 ’PaDiose seca liꞌáxne rdete cuen-
daa liꞌá nú atia, para nú huañi zecaa
stucubese. 18Lecati riꞌi ananúuti liꞌá,
tunu liꞌá la zela nú atia, liꞌá rluꞌcua
poder nu zela nú atia, nu huañi zecaa
stucu bese xne scua unibiyaꞌ Paa lua.

19 Chenu ubeneꞌ bee bene Israel
bee bedichiaꞌ quieꞌ, stucuaꞌla urene
urene unibeei. 20Huaxi beei uni:
―¿Xinu rriꞌi casohua nucuaꞌ nu

benechiquiꞌ nuꞌ arquiꞌ nucuaꞌ nu
ichia lucu seca nucuaꞌ?

21Pero texcuaꞌa beei rni:
―Niꞌ tucubeneenunuꞌbenechiquiꞌ

arquiꞌ laca ni scua. ¿Xieꞌ aca tucu
benechiquiꞌ riꞌi nú lañiꞌ bee bene enu
niquieꞌ iꞌculu la?

Rle bee bene Israel lu Jesuse
22Tiembu iqui, chenurriꞌi beebene

Israel eliñi Indu llene Jerusalén, 23 se
Jesuseenza liñi curdureꞌ induzeꞌeelu
lee curdureꞌ Salomón. 24Che uyabica
beebene Israel lununuunibeei lunu:
―¿Hasta xungaquie ixiuleꞌelu luru

nú ti necalu? Neli uniꞌ luru tunu liꞌilu
necalu Cristo.

25Nu uni Jesuse lubeei:
―Unilá luhua nú ti necaa pero

liꞌihua la chili arquiꞌhua Liꞌá. 26 Pero
liꞌihua la chili arquiꞌhua liꞌá, lunú la
acahua bee benea. Tucu nú unilá
luhua. 27 Bee bene enu neca bee
benea nuꞌlu bee nzeꞌe chia nu liꞌá

nuꞌlua bee nzeꞌe nu nzeꞌtanala bee
nzeꞌe liꞌá. 28 Liꞌá rdetea elunehuañi
nú leca xunga laxu lubeella, nu lecaꞌ
xunga nitilu beella, leꞌca lecati axi
beella yaa. 29 Xne Pa Diose, liꞌinu
uliquiꞌnu beella lua, liꞌinu másela
rluꞌcunu poder lu yeene nu lecati axi
beella yanu. 30Liꞌá nu PaDiose tucut-
sia necaru.

31 Che unaꞌtseaꞌla bee bene Israel
quiee nzetuꞌbeei liꞌinu. 32 Chequie
uni Jesuse lubeei:
―Huaxi beenú neca nzeꞌca uriꞌá

luhuaequiepodernú rluꞌcuPaDiose,
¿ta luyebeenucuaꞌ, duꞌhuaquiee liꞌá?

33Ucuaqui beei nú unibeei:
―La necane equie beenú neca

nzeꞌca uriꞌilu, nú duꞌuru quiee liꞌilu.
Duꞌuru quiee liꞌilu lunú la luꞌculu
ulaꞌna lu Diose, xne rriꞌilu nú necalu
Diose nu benetsialu.

34Nu uni Jesuse lubeei:
―Xieꞌlanu lu leyꞌhua rni: “Liꞌá

unia nú liꞌihua necahua bee diose.”
35 Nediyaꞌahua nú leca modo tsacuꞌ
arquiaꞌahua lunú rni lu ichiꞌ Stichiaꞌ
Diose. Nú liꞌinu ulualenu bee diose
bee bene enu uyucu stichiaꞌnu.
36 Nee tunu Pa Diose utsulanu liꞌá
paranúnzelaa lu iliulabequieꞌ. ¿Xinu
rnihua nú la luꞌcua ulaꞌna lunu, lunú
unia nú necaa lliꞌñinu? 37 Tunu liꞌá
la riꞌá tucu nú rni Pa Diose la chili
arquiꞌhua liꞌá. 38Pero tunu rriꞌá tucu
nú rninu mase la chili arquiꞌhua liꞌá,
pero uyalí arquiꞌhua lunú rriꞌá, para
nú riꞌihua beyaꞌ nú liꞌá nzua cuna Pa
Diose nu liꞌinu nzunu cuna liꞌá.

39 Hora zeꞌe stucuaꞌla bese uniar-
quiꞌ beei nú naꞌtse beei Jesuse, pero
chu ulaꞌanu leta yaa beei nzanu.

40 Nu che nza zecanu stucu chú
reꞌcu Jordán, luguare elu rluti urinza
Juan bee bene, nu uyaꞌnanu zeꞌe.
41 Nu huaxi bee bene uya lunu, nu
unibeei:
―Neli, nú né riꞌi Juan niꞌ tucu mi-

lagro. Pero ye lunú unilla equie
cuendaꞌ bene quieꞌ, neli necane.

42 Nu huaxi bee bene uyalí arquiꞌ
Jesucristo luhuare zeꞌe.

11
Unguti Lázaro

1 Uhuañi tucu bene enu ungariti
lee Lázaro, liꞌilla cuna bee zanalla
María nu Marta neca lachi beella Be-
tania. 2NuMaríazanaLázaro, liꞌinchu
necanchu enu uduꞌ perfume cuchiuꞌ
Jesuse nu ucuiꞌchinchue cuna ichia
equienchu. 3 Che rucu bela beenchu
uxeꞌla beenchu resuna lu Jesuse nu
uni beenchu lunu:
―Detá, amigoꞌlu Lázaro riti.
4 Chenu ubeneꞌ Jesuse nucuaꞌ un-

inu:
―Elichia quieꞌ lanecatsiae para nú

atilla sino que necane para nú equie
cuendaꞌe acachee poderꞌ Diose nu
paranú leꞌca acacheepodernú rluꞌcu
lliꞌñi Diose.

5 Añinzuca nú chiquiꞌ seca Je-
suse Marta cuna María nu Lázaro.
6 Chenu ungabiyaꞌnu nú riti Lázaro
uyaꞌnascaꞌlánu xiucu bichia luguare
elu nzucunu. 7 Udetetsia bee bichia
zeꞌe uninu lubee beneꞌnu:
―Cha zecaꞌahua lu iliu Judea.
8Che uni bee beneꞌnu lunu:
―Maestro, lacaxeelá nú uniarquiꞌ

bee bene Israel zeꞌe úti liꞌilu cuna
quiee. ¿Nunzaꞌlalu zeꞌe stucubese la?

9Nu uninu lubeella:
―Liꞌihuanediyaꞌhuanúchiꞌchiucu

hora nuyaꞌ tucu bichia. Nu tunu
bichia see bee bene la llica cuchiuꞌlla,
xne rlañiꞌlla ellieꞌe nú nuꞌ lu iliulabe
quieꞌ. 10Pero tunu rulaꞌ see bene xica
cuchiuꞌlla xne leca ellieꞌe yeꞌe lulla.

11Leꞌca uninu lubeella:
―Amigoꞌahua Lázaro raꞌtselalla.

Pero nee nzecuaꞌñialla.
12Nu uni bee beneꞌnu lunu:
―Detá, tunu raꞌtsella yecaꞌcalla

che.
13 Pero lunú uni Jesuse scua, rnii

nú ungutila Lázaro, nu bee beneꞌnu
ulleꞌcanú liꞌinurninunúraꞌtsetsialla.
14 Chequie udixiuleꞌe itá Jesuse
lubeella nú uninu:
―Unguti Lázaro. 15 Nu ñia nzu

arquia nú lecá zeꞌe, xne scua máse
neca nzeꞌcae lu cuendaꞌhua para nú
chili arquiꞌhua liꞌá. Nee chahua
chebiꞌyaꞌahualla.

16 Chequie Tomás enu riꞌchia bee
bene “cuachi”, unilla lubeelá bee
beneꞌ Jesuse:

―Uchahua cuna liꞌinu para nú
atiaꞌahua cuna liꞌinu.

Jesuse neca enu rliquiꞌ elunehuañi
17 Che uriña Jesuse Betania, nu un-

gala tacu bichia nú uhuachiꞌ Lázaro.
18 Betania axu riaꞌna Jerusalén,
tucu chuna kilometro. 19 Nu huaxi
bee bene Israel uya biꞌya Marta
cuna María, para nú tsala beella
arquiꞌ beenchu equie nú unguti
zana beenchu. 20 Chenu ungabiyaꞌ
Marta nú axula nzeꞌta riña Jesuse che
uyachaꞌcalunchu liꞌinu, pero María
uyaꞌna niꞌbeenchu. 21 Chequie uni
Marta lu Jesuse:
―Detá, tunu nzulu caꞌa né ati

zanaa. 22 Pero liꞌá nediyaa nú Diose
liquiꞌ ye nú nacuꞌlu lunu.

23Nu uni Jesuse lunchu:
―Liꞌá rniaa nú huañi zeca zanalu.
24Chequie uni Marta lunu:
―Neliꞌlu nucuaꞌ, nediyaa nú huañi

zecai chenu huañi zeca bee bene
nguti, bichia nú laxu iliulabe.

25Nu uni Jesuse lunchu:
―Liꞌá neca enu rriꞌi nú rehuañi

zeca bee bene nguti nu rdetea elune-
huañiꞌ bee bene. Nu enu chili arquiꞌ
liꞌámasenúatillahuañi zecalla. 26Nu
ye bee bene enu nehuañiscaꞌ nu nzeli
arquiꞌ liꞌá lecaꞌ xunga ati bee nzeꞌe.
¿Nzelí arquiꞌlu nú rnia la?

27Nu uninchu lunu:
―Nzelí arquia nú rnilu Detá, liꞌá

nzeli arquia nú liꞌilu necalu Cristo
Lliꞌñi Diose, enu nzu nú riña lu iliu-
labe.

Ungunaꞌ Jesuse ruꞌu eluhuaꞌ Lázaro
28 Chenu ulaxu nú uni Marta scua

lunu, chu uyatixianchu belanchu
María, nu uni aꞌchiꞌnchu lunchu:
―UriñalaMaestro nu rixianu liꞌilu.
29 Chenu ubeneꞌ María nucuaꞌ,

utsulíxuꞌunchu nzanchu lu Jesuse.
30 Nu lascaꞌ chuꞌu Jesuse eyeche
Betania zeꞌe, nu nzuscaꞌnu luhuare
elu uyachaꞌcalu Marta liꞌinu. 31 Che
bee bene Israel enu nucuaꞌa niꞌi
beenchu saala arquiꞌbeenchu, chenu
ulañiꞌ beella nú yexetsia nza María
che nzenala beella liꞌinchu nu rni
beella. Nzanchu nze unaꞌnchu ruꞌu
eluhuaꞌ Lázaro.

32 Chenu uriña María elu nzu Je-
suse, utsu lliquinchu lunu nú un-
inchu:
―Detá, tunu nzulu caꞌa né ati

zanaa.
33 Chenu riꞌyanu nú runaꞌ María

nu leꞌca runaꞌ bee bene Israel enu
nuunchu, che nehuana utsiꞌnu, nu
chiquiꞌ nehuana utsu arquiꞌnu. 34Nu
unidichiaꞌnu lubeella:
―¿Cá ucachiꞌhualla?
Che unibeella:
―Utecuru ne lañiꞌlu Detá,
35 Chequie ungunaꞌ Jesuse. 36 Che

uni bee bene Israel zeꞌe:
―¡Biꞌyacuruhua chiquiꞌ ulleꞌcanu

liꞌilla!
37Pero nuꞌ beei enu uni:
―Benequieꞌ neca enu uriyeca

iꞌculu bene enu unga niquieꞌ iꞌculu
zeꞌe, ¿xieꞌ lá acaquiella ariꞌilla xi
ariꞌilla para nú lá ati Lázaro la?

Uhuañi zeca Lázaro lu eluti
38 Chequie stucuaꞌla bese nehuana

utsu arquiꞌ Jesuse chenu uya bicanu
ruꞌu eluhua zeꞌe. Necane tucu yubeꞌ,
nu nacuꞌ tucu quiee ruꞌe. 39 Nu uni
Jesuse:
―Uyucuhua quiee cuaꞌ.
CheMarta zana tuxie uni lunu:
―Detá, nechala rlialla xne necala

tacu bichia nú ungutilla.
40Nu uni Jesuse lunchu:
―¿Xieꞌ lanu unilá lulu nú tunu chili

arquiꞌlu, lañiꞌlu poderꞌ Diose la?
41Che uyucu beella quiee nú nacuꞌ

ruꞌu eluhua zeꞌe, nu ubiꞌya Jesuse
enza liñibe nu rninu:
―Pa Diose, cheꞌtsalu xne uriꞌi ca-

solu nú unia lulu. 42 Liꞌá nediyaa
nú siempre rriꞌilu caso lunú rnia
pero rnine lu cuendaꞌ bee bene quieꞌ,
enu nucuaꞌa caꞌa, para nú chili ar-
quiꞌbeella nú liꞌilu uxeꞌlalu liꞌá.

43 Chenu ulaxu nú uninu scua che
juerte uninu:
―¡Lázaro, uchiuꞌu liñi cuaꞌ!
44 Chequie uchiuꞌu Lázaro liñi

eluhua zeꞌe, nu nebelascaꞌ venda
yalla cuna cuchiuꞌlla. Nu leꞌca nacuꞌ
tepedaso laquie lulla, che uni Jesuse
lubeella:
―Uxeꞌchehualla nu uzelahua

yaalla.

Unga tucu necatse bee bene para
nú xa utibeei Jesuse

(Mt. 26:1-5; Mr. 14:1-2; Lc. 22:1-2)
45 Chequie huaxi bee bene Israel

enu uyanuu María uyalí arquiꞌbeei
Jesuse chenu ulañiꞌ beei milagro nú
uriꞌinu. 46 Pero nuꞌbeei enu uyatixi-
uleꞌe lubee fariseo lunú uriꞌi Jesuse.
47 Che bee fariseo quieꞌ cuna bee
uleꞌya enu rnibiyaꞌ uquieteꞌ saꞌbeella
cuna beelá bee usticia nu uni beella:
―¿Xneca riaꞌahua? Xne bene quieꞌ

rriꞌi huaxi bee milagro. 48 Nu tunu
zelaꞌahua nú nzeriꞌilá benequieꞌ
scua, ye bee bene chili arquiꞌ liꞌilla,
che bee usticia Roma yeꞌta nitilu
induꞌahua nu cuna naciónꞌahua.

49 Pero tucu beella enu lee Caifás
enunecauleꞌyaenurnibiyaꞌ lu yebee
uleꞌya lana zeꞌe uni:
―Liꞌihua la biyaꞌhua, 50 nu la

riꞌihua beyaꞌ nú másela neca nzeꞌca
nú ati tucutsia bene equie cuendaꞌ
ye bee bene, luquela nú nitilu diqui
naciónꞌahua.

51 Pero né ni Caifás nucuaꞌ lu
cuendaꞌtsialla. Diose udeteꞌ bee
bedichiaꞌ cuaꞌ lulla, xne necalla
uleꞌya enu rnibiyaꞌ lu ye bee uleꞌya
lana zeꞌe, enzeꞌe unilla nú enta nú ati
Jesuse equie cuendaꞌ bee bene Israel;
52 nu la necane nú equie cuendaꞌtsia
beella atinu, sino que leꞌca necane
para nú acatucunecatse beella cuna
bee beneꞌ Diose enu nucuaꞌa diqui
lu iliulabe. 53 Enzeꞌe desde bichia
zeꞌe bee usticiaꞌ bee bene Israel unga
tucunecatsebeellanúútibeella Jesuse.

54 Enzeꞌe lá lubeꞌluaꞌ Jesuse lubee
bene Israel. Sino que uchiuꞌunu lu
iliu Judea nu nzanu tucu eyeche nú
lee Efraín axu lu tucu dañi achi, nu
zeꞌe uyaꞌnanu cuna bee beneꞌnu.

55 Chenu nzeꞌta riñala eliñi baxcu
nú rriꞌi bee bene Israel. Huaxi bee
benebeeeyecheenzazeꞌenzuebeella
Jerusalénparanúriꞌibeella lunúneca
costumbreꞌ beella para nú lecaxi naa
beella lu Diose ante nú riña eliñi
zeꞌe. 56 Che rlaꞌna beei Jesuse nu
rnedichiaꞌ beei lu saꞌbeei liñi Indu
llene Jerusalén, nú unibeei:
―¿Xa nihua? ¿Nzeꞌtalla lu eliñi la o

la yeꞌtalla la?

57Nu bee uleꞌya enu rnibiyaꞌ cuna
bee fariseo unibiyaꞌla beella, nú tunu
titse bee bene acabiyaꞌ cá nzunu ixi-
uleꞌe beei para nú llunanu.

12
Tucu unaꞌa uduꞌ perfume cuchiuꞌ

Jesuse
(Mt. 26:6-13;Mr. 14:3-9)

1 Sexuꞌcu bichia rriꞌi para nú aca
eliñi baxcu, chenu uya Jesuse Beta-
nia, elu neca lachi Lázaro enu uriꞌinu
núuhuañi zeca lu eluti. 2Zeꞌe urecheꞌ
beella tucu exee para Jesuse, Marta
neca enu udeteꞌ elubacu lubeella nu
Lázaro neca tucu enu nzucununu
lu mexa. 3 Hora zeꞌe uriñayu María
tucu arulaꞌ litro perfume nú huaxi
seca xne necacheꞌe puro nardo
nu uduꞌnchue equie cuchiu Jesuse,
nu chu ucuiꞌchinchue cuna ichia
equienchu. Nu diqui liñi niꞌi zeꞌe
ñia ulia uriꞌi perfume cuaꞌ. 4 Che
uni Judas Iscariote enu neca llianaꞌ
Simón enu neca tucu lu chiꞌchiucu
bee beneꞌ Jesuse enu udeteꞌ cuenda
liꞌinu, uni:

5―¿Xinu lá autinchuperfumequieꞌ
chuna ayuꞌu dimi denario para nú
aca elietsa lubee bene enu seca elitsi?

6Pero né ni Judas scua lunú nzenu
arquiꞌi lu cuendaꞌ bee bene enu seca
elitsi, uniitsiai scua xne nehuanaꞌi
nu como liꞌi nuyaꞌ cuendai biti nú
nuꞌcheꞌdimi, che rcachiꞌi bee dimi nú
rdeteꞌ beella yai ducheꞌi. 7 Chequie
uni Jesuse lui:
―La riꞌchialunchu, xne liꞌinchu

uduꞌxulanchuperfumequieꞌ liꞌápara
bichia chenu achiꞌa. 8 Xne bee bene
elitsi ye bichia nucuaꞌa cuna liꞌihua,
pero liꞌá la ye tiembu nzua cuna
liꞌihua.

Unga tucunecatse bee bene nú úti
beei Lázaro

9 Huaxi bee bene Israel ungabiyaꞌ
nú nzucu Jesuse eyeche Betania, uya
beei zeꞌe. La necatsiae para nú
lañiꞌbeei Jesuse sino que leꞌca para
nú lañiꞌ beei Lázaro enu uriꞌinu nú
uhuañi lu eluti. 10 Enzeꞌe bee uleꞌya
enu rnibiyaꞌ unga tucunecatse beella
para nú úti beella Jesuse nu leꞌca

nuuLázarouniarquiꞌbeellaútibeella.
11 Xne equie cuendaꞌlla huaxi bee
bene Israel xiuꞌu leta beella, nu nzeli
arquiꞌ beella Jesuse.

Uyuꞌu Jesuse Jerusalén
(Mt. 21:1-11; Mr. 11:1-11; Lc.

19:28-40)
12Chenu uyeꞌe lu yuu stucu bichia,

huaxi bee bene bee enu uriña
Jerusalén lu eliñi baxcu ungabiyaꞌ
beella nú riña Jesuse zeꞌe. 13 Che
uchiecuꞌbeei iñanuuyachaꞌcalubeei
liꞌinu, nu urixialibeei nú unibeei:
―¡Diose nzu cuna liaꞌahua! ¡Ñia

neca lu cuendaꞌ liꞌinu enu nzeꞌta lu
cuendaꞌ Diose, enu neca Arre Israel!

14 Jesuse ullelaꞌ tucu burro eꞌneꞌ nu
uricunuí, tucu nú rni lu ichiꞌ Stichiaꞌ
Diose elu rni:
15Bee bene Sión la lliquihua,
biꞌyacuruhua nzeꞌtaquiela Arreꞌhua,
nchiucuꞌ equie tucu burro eꞌneꞌ.
16 Hora zeꞌe lá riꞌi bee beneꞌnu

beyaꞌ lunú reca, pero chenu uquienu
liñibe che uriꞌibeella beyaꞌ nú scua
niquie lu ichiꞌ Stichiaꞌ Diose equie
cuendaꞌnu, enzeꞌe unga scua.

17 Bee bene enu nucuaꞌa cuna
Jesuse chenu ubixianu Lázaro nú
uchiuꞌui liñi eluhua, nu uriꞌinu
nú uhuañi lu eluti, bee bene
cuaꞌ udixiuleꞌe lubee bene lunú
ulañiꞌbeei. 18 Enzeꞌe uchiuꞌu huaxi
bee bene uyachaꞌcalu Jesuse, xne
ungabiyaꞌ beei bee milagro nú
uriꞌinu. 19 Chequie uni bee fariseo lu
saꞌbeei ulañiꞌhuaneenú lecaxamodo
riaꞌahua:
―Biꞌyacuruhua tescualaꞌ huaxi

bee bene nzenala liꞌilla.
Rlaꞌna chiucu chuna bee bene

griego Jesuse
20 Bee bene enu uriña Jerusalén lu

eliñi para nú luꞌcu ulaꞌna lu Diose,
leta beei nucuaꞌa chiucu chuna bee
bene griego. 21 Liꞌibeei uyabica beei
lu Felipe, enu neca bene eyeche Bet-
saida, tucu eyeche lu iliu Galilea, nu
uzequiee beei lulla nú unibeei:
―Detá, niarquiꞌru bedichiaꞌnuru

Jesuse.

22 Che uyatixiuleꞌe Felipe nucuaꞌ
lu Andrés nu che rucu beella uy-
atixiuleꞌe beella nucuaꞌ lu Jesuse.
23Chequie uni Jesuse lubeella:
―Uriñala hora nú liꞌá Bene enu

uxeꞌla Diose, zucuꞌ aya bee bene liꞌá.
24Xne liꞌá nia luhua nú tucu nú neca
tucu ebichi trigo nú tunu la benii,
necascaꞌ tucutsiae, pero tunu benii
che chiquiꞌ ayune. 25 Xne bene enu
máse niarquiꞌ huañi lu iliulabe quieꞌ,
entabichianú laxunucuaꞌ, perobene
enunzenuarquiꞌnú riꞌi lunúniarquiꞌ
Diose mase ulleꞌcalla lunú ulleꞌcalla
luꞌculla elunehuañi nú leca xunga
laxu ante lu Diose. 26 Tunu nuꞌ bene
enu niarquiꞌ nú zibiꞌ lua, yeꞌtaquie
nzeꞌe liꞌá, nu elu nzaꞌa leꞌca zeꞌe nza
nzeꞌe. Nu bene enu zibiꞌ lua, zucuꞌ
aya Pa Diose nzeꞌe.

Udixiuleꞌe Jesuse nú atinu
27 ’¡Chiquiꞌ nehuana nzu arquia nee

hora quieꞌ! ¿Nu xi nia? ¿Nia “Pa
Diose, utsilaꞌa liꞌá lunú chiquiꞌ ne-
huana seꞌca”? ¡La nia scua xne para
nucuaꞌ nzela!

28 Enzeꞌe rnia, Pa Diose ulubeꞌ
poderꞌlu lubeei.
Che uyene tucu chii enza liñibe, nú

rni:
―Ulubela poder nú rluꞌcua lubee

bene pero lubezecane stucu bese
lubeei.

29 Chequie chenu ubeneꞌ bee bene
enu nucuaꞌa zeꞌe chii cuaꞌ, uni beella
nú biziyuꞌ neca enu uni, pero nuꞌ
beella enu uni:
―Tucu ángel neca enu ni lunu.
30Che uni Jesuse lubeei:
―Lá yene chiquieꞌ lu cuendaꞌ liꞌá

sino que necane para liꞌihua. 31Nee
uriñala hora nú aca elu usticia lu il-
iulabequieꞌ nu nee la nibiyaꞌ bezeꞌlu
tucu nú rnibiyaꞌi lu iliulabequieꞌ.
32 Pero chenu uquieelá lu cruse, che
riꞌá nú yelu bee bene chili arquiꞌ liꞌá.

33 Scua udixiuleꞌenu xa modo at-
inu. 34Che ucuaqui bee bene lunu:
―Liꞌiru nediyaꞌru nú lu ley rni, nú

leca xunga ati Cristo. ¿Xinu rnilu
nú Bene enu uxeꞌla Diose rquiꞌña nú
quiee lu cruse? ¿Ti neca Bene enu
uxeꞌla Diose che?

35Chequie uni Jesuse lubeei:
―Lacaxeaꞌ nzulá ellieꞌe quieꞌ cuna

liꞌihua, enzeꞌe uyaquiehuane diquila
nú nzue cuna liꞌihua para nú la riꞌi
nú necabe ana luhua xne bene enu
nzenala nú necabe la riꞌi nzeꞌe beyaꞌ
cá nza nzeꞌe. 36 Enzeꞌe diquila nú
nzuellieꞌequieꞌ cuna liꞌihuauchili ar-
quiꞌhuaneparanúacahuabeebenea.
Chenu ulaxu nú uni Jesuse bee be-

dichiaꞌquieꞌ chu nzanu nu né lañiaꞌ
beei liꞌinu.

La chili arquiꞌ bee bene Israel Je-
suse

37 Pero añinzuca nú uriꞌi Jesuse
huaxi bee milagro lubeei, né chili ar-
quiꞌbeei liꞌinu. 38 Nu scua uyalu nú
uni profeta Isaías chenu unilla:
Pa Diose, lecati nzeli arquiꞌ beenú

rniru equie cuendaꞌlu.
Lecati rriꞌi beyaꞌ nú equie poderꞌlu

huaxi beenú unga.
39 Enzeꞌe né chili arquiꞌbeei liꞌinu.

Nu leꞌca uquieꞌe profeta Isaías:
40 Diose uriꞌi nú neca xi neca nú la

lañiꞌbeei,
nu uriꞌinu nú unga nziti arquiꞌbeei,
para nú la lañiꞌbeei,
nu la riꞌibeei beyaꞌ, para nú la ben-

chilaꞌbeei lua,
para nú riꞌá perdona stula beei.
41 Uni Isaías scua xne ulañiꞌlaꞌlla
poder nú rluꞌcu Jesuse hasta huaꞌtu,
enzeꞌe unilla scua equie cuendaꞌnu.
42 Pero huaxi bee bene Israel uchili
arquiꞌ Jesuse, nu hasta chiucu chuna
bee bene enu rnibiyaꞌ uchili arquiꞌ
liꞌinu. Pero lá tsiruꞌu beei nucuaꞌ
lubee bene xne xiqui beei nú cánu la
zelaꞌ bee fariseo nú chuꞌulá beei liñi
indu. 43 Xne másela uyuꞌu arquiꞌbeei
nú zucuꞌ ayaa bee bene liꞌibeei,
luhuare nú yaꞌna nzeꞌca beei lu
Diose.

Stichiaꞌ Jesuse riꞌi elu usticia
44Nu juerte uni Jesuse:
―Bene enunzeli arquiꞌ liꞌá, la nzeli

arquiꞌ nzeꞌe liꞌitsia, leꞌca nzeli arquiꞌ
nzeꞌe Pa Diose enu uxeꞌla liꞌá. 45 Nu
enu rlañiꞌ liꞌá, leꞌca rlañiꞌlaꞌ nzeꞌe Pa
Diose enu uxeꞌla liꞌá. 46Liꞌá enu neca
ellieꞌe, uriña lu iliulabe para nú bee
bene enu nzeli arquiꞌ liꞌá, la chenalaꞌ



San Juan 12:47 157 San Juan 13:22

beei inziu nú necha neca. 47 Enu
rieneꞌ stichiaꞌa nu la riꞌi casoe, liꞌá la
necaa enu deteꞌ castiya nzeꞌe, xne lá
yela lu iliulabe para nú detea castiya
bee bene, sino que uriña para nú
tsilaꞌa bee bene. 48 Bene enu rlu-
achu liꞌá,nu la riꞌi caso stichiaꞌanzula
enu deteꞌ castiya nzeꞌe, bee bedichiaꞌ
nú unila deteꞌ castiya nzeꞌe bichia
chenu hualu Diose lu cuendaꞌ bee
bene. 49Xne bee bedichiaꞌ nú rnia la
necane stichiaꞌtsia, sino que Pa Diose
enu uxeꞌla liꞌá, liꞌinu unibiyaꞌnu lua
nú xi nia nu xi zetea bee bene. 50Nu
nediyaa nú stichiaꞌ Pa Diose necane
para nú luꞌcu bee bene elunehuañi
nú leca xunga laxu lu Diose. Enzeꞌe
rnia tucu nú unibiyaꞌnu lua nú nia.

13
Uquiee Jesuse cuchiuꞌ bee beneꞌnu

1Ante eliñi baxcu, nediyaꞌlaꞌ Jesuse
nú entariñalahora nú tsaꞌnanu iliula-
bequieꞌ para nú nzianu zucunu cuna
paꞌnu Diose. Liꞌinu chiquiꞌ uzecanu
bee beneꞌnu lu iliulabe quieꞌ nu se-
cascaꞌnu liꞌibeella hasta nee.

2 Nu chenu racuxee beella, uyuꞌu
bezeꞌlu arquiꞌ Judas Iscariote llianaꞌ
Simón Iscariote para nú deteꞌ
cuendai Jesuse. 3 Pero nediyaꞌlaꞌnu
nú Paꞌnu Diose utsaꞌnala yeene
yanu, nu leꞌca nediyaꞌlaꞌnu nú enza
lu Paꞌnu Diose nzeꞌtanu nu enza
lu Paꞌnu Diose benchilaꞌ zecanu.
4 Diquila nú racuxee beella utsulínu
nu uluanu laquie nú nutunu lu
xucunu nu ullicaꞌnu tucu tualla
xlaꞌcunu. 5 Che chu uduꞌnu inza liñi
tucu exquiꞌña, nu uquixienu rquienu
cuchiuꞌ bee beneꞌnu, nu rcuiꞌchinue
cuna tualla nú nacaꞌcu xlaꞌcunu.

6 Chenu nze quienu cuchiuꞌ Simón
Pedro, unilla lunu:
―Detá, la yala nú quielu cuchiuꞌa.
7Nu ucuaqui Jesuse lulla:
―Nee la riꞌilu beyaꞌ lunú rriꞌá, pero

enta chenu riꞌilu beyaꞌe.
8Chequie uni Pedro lunu:
―¡La zelaa nú quielu cuchiuꞌa!
Nu uninu lulla:
―Tunu la quiea cuchiuꞌlu la acaꞌlu

benea che.
9Nu ucuaqui Simón Pedro lunu:

―Aa che, Detá, pero la quieelu
cuchiuꞌtsia, leꞌca uquiee ya nu uꞌchaꞌ
liꞌá che.

10Pero ucuaqui Jesuse lulla:
―Enu ungutsala, cuchiuꞌtsia nzeꞌe

rquiꞌña nú chequielá, xne lecaꞌ xi naa
diquilla. Nu liꞌihua lecaꞌ xi naahua,
añinzuca nú laca yehua.

11 Liꞌinu uninu: “Añinzuca nú laca
yehua”, xne nediyaꞌnu nú ta enu
deteꞌ cuenda liꞌinu.

12 Chenu ulaxu nú uquieenu
cuchiuꞌ bee beneꞌnu, che ungutu
zecanu laquie nú uluanu lu xucunu,
nu chu uzucu zecanu lu mexa nu
uninu lubeella:
―¿Rriꞌihua beyaꞌ lunú uriꞌá luhua

la? 13Liꞌihua rnihuaMaestro nuDetá
lua, nu neliꞌhua xne scua necane.
14 Nee liꞌá nú neca ulaxcuela nu
Detá uquia cuchiuꞌhua, leꞌca scua
rquiꞌña nú quiehua cuchiuꞌ bee
saꞌhua. 15 Ulubela luhua xa riꞌihua
para nú leꞌca scua tucu nú uriꞌá
riꞌihua. 16 Liꞌihua nediyaꞌhua nú
niꞌtucu mosoꞌ la neca equielái lu
patronꞌi, leꞌca bene enu nza luhuareꞌ
stucu bene la neca equielái lu bene
enuxeꞌla liꞌi. 17Ñianza lu cuendaꞌhua
tunu rriꞌihua beyaꞌ bee nucuaꞌ nu
zucuꞌhuane.

18 ’La nia lu cuendaꞌ yehua, liꞌá
nediya tahua bee enu ucañia. pero
rquiꞌña nú yalu tucu nú rni lu ichiꞌ
Stichiaꞌ Diose elu rni: “Liꞌi eꞌcu enu
racunua, ubelleta equiea.” 19 Nia
nucuaꞌ luhua ante nú acane para nú
chenu acane, chili arquiꞌhua nú liꞌá
necaa enu necaa. 20 Neli nia luhua:
Núbeneenu riꞌi casobeneenuxeꞌlaa,
rriꞌi caso nzeꞌe liꞌá, nu enu rriꞌi caso
liꞌá, liꞌilla rriꞌi casolla enu uxeꞌla liꞌá.

Udixiuleꞌe Jesuse nú deteꞌ cuenda
Judas liꞌinu

(Mt. 26:20-25; Mr. 14:17-21; Lc.
22:21-23)

21 Chenu ulaxu nú uni Jesuse scua,
chiquiꞌ nehuana utsu arquiꞌnu, che
udixiuleꞌe nzeꞌcanu lubeella nú un-
inu:
―Neli nia luhua nú tucuhua deteꞌ

cuenda liꞌá.
22 Chequie uquixie ubiꞌya bee

beneꞌnu lu saꞌbeella, nu la riꞌi beella

beyaꞌ tabeella neca enu uninu lu
cuendaꞌ. 23Nu tucu beneꞌ Jesuse enu
chiquiꞌ secanu enu nzucu cueꞌtsenu
diqui nú racuxe beella, 24 uriꞌi
Simón Pedro seña lulla para nú
nedichiaꞌlla lunu, núti lu cuendaꞌ
rninu. 25 Che beneꞌnu enu nzucu
cueꞌtsenu unedichiaꞌlla lunu:
―Detá, ¿Taru enu deteꞌ cuenda

liꞌilu?
26Nu ucuaqui Jesuse, nu uninu:
―Cuachaa teleꞌe pá nu ya enu de-

tene nzeꞌella.
Che ucuachanu teleꞌe pá udeteꞌnu

ya Judas Iscariote, llianaꞌ Simón Is-
cariote. 27Hora nú unaꞌtse Judas pá
zeꞌe chu uyuꞌu bezeꞌlu arquii, nu uni
Jesuse lui:
―Lunú niarquiꞌlu riꞌilu, yexetsia

uriꞌi.
28 Nu niꞌ tucu beella enu nzucu-

nunu lu mexa zeꞌe né riꞌibeella beyaꞌ
xinu uninu lui scua. 29Nu lunú Judas
nuyaꞌ cuenda biti nú nuꞌcheꞌ melu,
che nuꞌ beella enu uriꞌi elliebacuꞌ, nú
uni Jesuse lui nú chetsii xi chetsii
para eliñi, urre deteꞌi xi deteꞌi lubee
bene enu seca. elitsi.

30Chenu ulaxu udacu Judas pa zeꞌe
chu uchiuꞌui nzai nu uyuꞌula rulaꞌ
che.

Tucumandamiento cuqui
31Chenu uchiuꞌu Judas uni Jesuse:
―Nee aca achee poder nú rluꞌcu

Bene enu uxeꞌla Diose lu iliulabe,
nu equie cuendaꞌ liꞌinu aca achee
poder nú rluꞌcu Diose. 32 Nu scua
tucu nú lubeꞌ Bene enu uxeꞌla Diose,
xa neca poder nú rluꞌcu Diose, leꞌca
scua lubeꞌ Diose poder nú rluꞌcu
bene enu uxeꞌlanu, nu la leaꞌ nú
acane scua. 33 Bee lliꞌñia, lleꞌnatsia
nzula cuna liꞌihua. Laꞌnahua liꞌá
pero tucu nú unila lubee bene Israel,
leꞌca scua nia luhua nee. Leca
modo tsehua elu nzaꞌa. 34Nee liquia
tucu mandamiento cuqui luhua:
Uzecahua bee saꞌhua. Tucu nú
seꞌca liꞌihua, leꞌca scua uzecahua bee
saꞌhua. 35 Tunu secahua bee saꞌhua,
scua riꞌi ye bee bene beyaꞌ nú liꞌihua
necahua bee benea.

Uni Jesuse nú ni Pedro nú la chul-
ulla liꞌinu

(Mt. 26:31-35; Mr. 14:27-31; Lc.
22:31-34)

36Nu uni Simón Pedro lu Jesuse:
―Detá, ¿ca nzalu?
Nu uni Jesuse:
―Elu nzaꞌa leca modo tselu nee,

pero enta bichia nú yeꞌtanalalu liꞌá.
37Che uni Pedro lunu:
―Detá, ¿xiquie nú leca modo tsea

cuna liꞌilu nee? ¡Nu liꞌá lecaxi riꞌi
mase nú atia lu cuendaꞌlu!

38Nu ucuaqui Jesuse nú uninu:
―¿Neliꞌlunúatilu lucuenda la? Liꞌá

nia lulu nú ante nú bixia tiula, liꞌilu
chunala bese unilálu nú la chululu
liꞌá.

14
Jesuse neca inziu para nú riña bene

lu Diose
1 ’Chequie uni Jesuse lubeella:
―La chenu arquiꞌhua, uchili ar-

quiꞌhua Diose, nu uchili arquiꞌhua
liꞌá. 2 Elu nzucu Pa Diose chiquiꞌ nuꞌ
luguare elu cuaꞌa bee bene nuꞌ, xne
tunu leca luhuare liꞌá lá ania luhua
nú nze tsucheꞌa elu cuaꞌahua. 3 Nu
chenuuyatsucheꞌla elu cuaꞌahua, che
nzela stucu bese para nú nzela tu-
cuaꞌahua para nú cuaꞌahua elu zu-
cuaꞌa. 4 Liꞌihua nediyaꞌhua cá nzaꞌa
nu nuꞌluhua inziu para nú riñahua
zeꞌe.

5Chequie uni Tomás lunu:
―Detá, la biyaꞌru cá nzalu, ¿xa chu-

luru inziu nú rnilu?
6Che ucuaqui Jesuse, nú uninu:
―Liꞌá neca inziu zeꞌe, nu nú neli

neca, nu elu nehuañi. Equie cuendaꞌ
liꞌitsia nuꞌ modo riña bee bene lu Pa
Diose liñibe. 7 Tunu liꞌihua nuꞌluhua
liꞌá leꞌca nuꞌluhua Pa Diose nu nee
nuꞌlulahuanu, xne ulañiꞌlaꞌhuanu.

8Che uni Felipe lunu:
―Detá, uzela lañiꞌru Pa Diose para

nú yaꞌna conformero.
9Chequie uni Jesuse lulla:
―Felipe, xeela nzua cuna liꞌihua,

¿Nu lascaꞌ chululu liꞌá la? Enu
ulañiꞌlaꞌ liꞌá, leꞌca ulañiꞌlaꞌ nzeꞌe
Pa Diose, ¿xiquie nú rnilu lua nú
zelaa lañiꞌhua Pa Diose? 10 ¿Xieꞌ

la chili arquiꞌlu nú tucutsia neca
cuna Pa Diose nu liꞌinu tucutsia
necanu cuna liꞌá la? Bee bedichiaꞌ
nú rnia la necane elliebacutsia sino
que Pa Diose, enu nzunu liꞌá, liꞌinu
necanu enu rriꞌi lunú rriꞌá. 11 Uchili
arquiꞌhua nú liꞌá nzunua Pa Diose,
nu liꞌinu nzununu liꞌá, tunu la chili
arquiꞌhua, uchili arquiꞌhua liꞌá equie
beenú rriꞌá. 12 Liꞌá nia luhua nú enu
nzeli arquiꞌ liꞌá, leꞌca riꞌi nzeꞌe beenú
rriꞌá, nu riꞌi nzeꞌe beenú llenescaꞌlá
neca, lunúnziaꞌla elunzucuPaDiose.
13 Nu ye nú nacuꞌhua lu Diose equie
cuendaa liꞌá liquine. Para nú equie
cuendaꞌ lliꞌñinu acachee poder nú
rluꞌcu Pa Diose. 14Xitse nú nacuꞌhua
lu Diose equie cuendaa, liꞌá liquine.

Uni JesusenúxeꞌlanuEspírituSanto
15 ’Tunu liꞌihua secahua liꞌá,

zuꞌcuhua stichiaꞌa. 16 Nu liꞌá nacua
lu Pa Diose para nú xeꞌlanu stucu
enu duꞌ ana arquiꞌhua nu yaꞌnalínu
cuna liꞌihua. 17Liꞌinu necanu Espíritu
Santo enu rni nú neli neca, bee
bene enu laca bee benea leca modo
yucu arquiꞌbeei liꞌinu. Xne la lañiꞌ
beei liꞌinu nu la chulu beei liꞌinu.
Pero liꞌihua nuꞌluhuanu xne nzunu
cuna liꞌihua nu yaꞌnalínu arquiꞌhua.
18 La tsaꞌna zaquia liꞌihua, nzela
zeca luhua. 19 Lacaxeaꞌ la lañiaꞌ
bee bene enu laca bee benea liꞌá,
pero liꞌihua lañiꞌhua liꞌá. Nu tu-
cunú rluꞌcua elunehuañi, leꞌca scua
luꞌcuhua elunehuañi. 20 Bichia nú
yucuhua Espíritu Santo riꞌihua beyaꞌ
nú tucutsia necaa cuna Pa Diose,
nu tucutsia necahua cuna liꞌá, nu
tucutsia necaa cuna liꞌihua. 21 Enu
rduꞌ equie stichiaꞌa nu sucuꞌe, nzeꞌe
rlubeꞌ nú neli seca liꞌá. Nu enu seca
liꞌá zecaPaDiosenzeꞌe, nu leꞌca zecaa
nzeꞌe, nu lubea lu nzeꞌe nú ti necaa.

22 Chequie Judas (enu laca Judas
Iscariote) uni lunu:
―Detá, ¿xiquie nú lutsiaru lubeꞌlu

nú ti necalu? Nu la lubeꞌlu nú ti
necalu lu beelá bee bene iliulabe.

23Che ucuaqui Jesuse nú uninu:
―Enu seca liꞌá sucuꞌ stichiaꞌa, nu

Paa Diose seca nzeꞌe, nu Paa nu
liꞌá nzelaru para nú huañiru cuna
nzeꞌe. 24 Enu la zeca liꞌá, la zucuꞌ
nzeꞌe stichiaꞌa nu bee bedichiaꞌ

nú rieneꞌhua rnia lacane stichiaꞌa,
stichiaꞌ Paa Diose enu uxeꞌla liꞌá
necane.

25 ’Rnia ye bee nucuaꞌ luhua
diquila nú nzuscaꞌa cuna liꞌihua;
26 pero Espíritu Santo enu xeꞌla Paa
Diose equie cuendaa, liꞌinu duꞌnu
ana arquiꞌhua nu zeteꞌnu liꞌihua
yeene, nu elluꞌcu arquiꞌnu liꞌihua ye
beenú unila luhua. 27 Chenu nziaꞌla
liquia nú nzuxe arquiꞌhua, nu liꞌá la
nitsiane tucunú rni bee bene iliulabe
xne liꞌá neli liquine luhua. La chenu
arquiꞌhua nu la lliquihua.

28 ’Ubeneꞌlaꞌhua nú unia nú nziaꞌa
pero benchilaꞌ zecaa luhua. Tunu
neli nú secahua liꞌá, ñia atsu ar-
quiꞌhua chenu unia nú nziaꞌa lu
Pa Diose, xne liꞌinu rnibiyaꞌnu lua.
29 Rixiuleꞌexula nucuaꞌ luhua nee
para nú chenu acane chili arquiꞌhua
liꞌá.

30 ’La niaꞌa huaxilá bee bedichiaꞌ
luhua, xne nzeꞌtala enu rnibiyaꞌ
lu iliulabe quieꞌ. Añinzuca nú la
nibiyaꞌ nzeꞌe lua, 31 pero rquiꞌña
nú acane scua tucu nú rquiꞌña nú
acane, para nú riꞌi bee bene iliulabe
beyaꞌ nú liꞌá seꞌca Pa Diose, nu rriꞌá
lunú unibiyaꞌnu riꞌá. Utsulihua ne
chaꞌahua.

15
Jesuse neca xi neca luchi cuchiuꞌ

lubeꞌ
1 ’Leꞌca uni Jesuse lubeella:
―Liꞌá neca xi neca luchi lubeꞌ nu

Pa Diose neca xi neca enu rquienii.
2 Nu bee bene enu neca xi neca bee
luchiyae. Bee luchiyaenú laayuuva,
chiecuꞌnue, pero beenú rayu uva,
chiꞌqui yae nú la zibiꞌ para nú lecaxi
nae nu che ayulae. 3 Liꞌihua lecaꞌ xi
nahua equie nú nzeli arquiꞌhua bee
bedichiaꞌ nú unilá luhua. 4 Aca tu-
cutsiahua cuna liꞌá, tucu nú tucutsia
necaa cuna liꞌihua, xne tucu luchi
lubeꞌ leca modo ayu uva lue tunu la
nzenene cuna luchi uzana leꞌca scua
liꞌihua leca modo riꞌihua lunú riuꞌ
arquiꞌDiose tunu laneca tucutsiahua
cuna liꞌá.

5 ’Liꞌá neca xi neca luchi lubeꞌ
uzana nu liꞌihua necahua xi neca
luchi yae. Bene enu la tsanaꞌ arquiꞌ

nú neca tucunecatse cuna liꞌá, nu liꞌá
necatucunecatsea cuna nzeꞌe, nzeꞌe
máse rriꞌi lunú riuꞌ arquiꞌ Pa Diose,
xne tunu la neca tucunecatsehua
cuna liꞌá lecaxi acahua riꞌihua. 6Bene
enu sanaꞌ arquiꞌ nú neca tucunecatse
cuna liꞌá, zeca nzeꞌe tucu nú seca yaa
luchi lubeꞌ nú urecuꞌ nu rebichi, che
yeteꞌsae para nú chiquine.

7 ’Tunu la tsanaꞌhua nú neca
tucunecatsehua cuna liꞌá nu la
tsanaꞌhua nú sucuꞌhua stichiaꞌa,
unaꞌcuhua nú niarquiꞌhua nu yu-
cuhuane. 8 Nu chenu neli rriꞌihua
lunú riala riꞌihua equie bee nucuaꞌ,
liꞌihua sucuꞌ ayahua Pa Diose, scua
rlubeꞌ nú neli necahua bee benea.
9Tucu nú seca PaDiose liꞌá, leꞌca scua
seꞌca liꞌihua uduꞌ equiehua nú liꞌá
seꞌca liꞌihua. 10Tunu liꞌihua sucuꞌhua
stichiaꞌa, rduꞌ equiehua nú liꞌá seꞌca
liꞌihua, scua tucu nú sucua nú rni
Pa Diose, xne rduꞌ equiea nú liꞌinu
secanu liꞌá.

11 ’Rnia scua luhua para nú ñia
tsu arquiꞌhua tucu nú ñia nzu arquia
para nú zaꞌ nú ñia nzu arquiꞌhua.
12 Nee lunú rnibiyaꞌa luhua necane:
núuzecahuabee saꞌhua tucunú seꞌca
liꞌihua. 13 Leꞌca eluseca nú máse
llene necanú zela tucubene ati equie
cuendaꞌ amigoꞌ. 14 Nu liꞌihua nec-
ahua bee amigoa, tunu rriꞌihua lunú
rnibiyaꞌa luhua. 15 La nia mosoa
luhua xne tucu mosoꞌ la riꞌi beyaꞌ ye
nú rriꞌi patrón. Liꞌá rnia luhua bee
amigo, xne liꞌá unila luhua ye beenú
uni Pa Diose lua. 16Liꞌihua nécañihua
liꞌá, sino que liꞌá ucañia liꞌihua, nu
uxeꞌla liꞌihuaparanúchetixiuleꞌehua
lubee bene nú chili arquiꞌbeei liꞌá,
tucu nú nzeli arquiꞌhua liꞌá para nú
nzedalala bee bene enu chili arquiꞌ
liꞌá. Nu scua Pa Diose liquiꞌ luhua ye
nú nacuꞌhua lunu equie cuendaꞌ liꞌá.
17 Nee lunú rnibiyaꞌa luhua necane:
nú uzecahua bee saꞌhua.

Rana arquiꞌ bee bene Jesuse cuna
bee beneꞌnu

18 ’Tunu rana arquiꞌ bee bene
liꞌihua ulluꞌcu arquiꞌhua nú liꞌá
rlutila uhuana arquiꞌbeei. 19 Tunu
liꞌihua nehuañiscaꞌhua tucu nú ne-
huañi beei, seca beei liꞌihua tucu nú

seca beei saꞌbeei, pero liꞌá ucañia
liꞌihua leta beei, nu rana arquiꞌbeei
liꞌihua, xne la riaꞌahua tucu nú
rriꞌi beei. 20 Ulluꞌcu arquiꞌhua bee
bedichiaꞌ nú unilá luhua: “Niꞌ tucu
mosoꞌ la neca equiela lu patronꞌ.”
Neequie tunu liꞌá rriꞌi condra bee
bene, leꞌca riꞌi condra beei liꞌihua, nu
tunu rriꞌi caso beei stichiaꞌa, leꞌca riꞌi
caso beei stichiaꞌhua. 21 Scua riꞌinu
beei liꞌihua lunú necahua bee benea,
xne lachulu beei enu uxeꞌla liꞌá.

22 ’Liꞌibeei lecaxi equiya luꞌcu beei,
tunu liꞌá lá ayela ania lubeei pero
nee lunú ubelalá unia lubeei lecaꞌ xi
quieruꞌulá beei lu cuendaꞌ stula beei.
23 Nu bee bene enu rana arquiꞌ liꞌá,
leꞌca nuu Pa Diose rana arquiꞌbeei.
24 Lecaxi equiya luꞌcubeei tunu liꞌá
lá ariꞌá bee milagro lubeei, bee mila-
gro nú niꞌ tucu bene lá riꞌi, pero nee
añinzuca nú ulañiꞌlaꞌ beei beenú uriꞌá
rana arquiꞌbeei liꞌá, nu leꞌca nuu Pa
Diose rana arquiꞌbeei. 25 Pero recae
scua, xne rquiꞌña nú yalu tucu nú
nequie lu leyꞌ beei elu rni: “Rana
arquiꞌbeei liꞌá nu lecaxi rriꞌa lubeei.”

26 ’Pero chenu riña enu duꞌ ana ar-
quiꞌhua, liꞌinu necanu Espíritu Santo
enu xeꞌla luhua desde elu nzucu Pa
Diose, nu liꞌinu ninu equie cuen-
daa. 27 Nu leꞌca liꞌihua nihua equie
cuendaꞌ liꞌá, xne nucuaꞌanuhua liꞌá
desde nú uquixiea setea liꞌihua.

16
1 ’Rnia bee bedichiaꞌ quieꞌ luhua

para nú la tsu chiucu arquiꞌhua.
2 Xne nzeꞌta bichia nú la zelaꞌbeei
nú chuꞌuhua liñi indu, nu hasta riña
bichia nú bene enu úti liꞌihua zeca
nzeꞌe nú rriꞌi nzeꞌe lunú riuꞌ arquiꞌ
Diose. 3 Rriꞌi beei scua xne lascaꞌ
chulubeei PaDiosenuniꞌ liꞌá lá chulu
beei. 4 Rnia bee nucuaꞌ luhua para
nú chenu acane elluꞌcu arquiꞌhua nú
unilane luhua. Né nia nucuaꞌ luhua
desde nú uquixiea setea liꞌihua, xne
liꞌá nzua cuna liꞌihua.

Lunu rriꞌi Espíritu Santo
5 ’Pero nee nziaꞌa lu enu uxeꞌla

liꞌá nu niꞌtucuhua la nedichiaꞌ lua cá
nzaꞌa, 6 aꞌla chiquiꞌ nehuana nzu ar-
quiꞌhua nú unia scua luhua. 7 Pero

liꞌá rnia luhua: nú neca nzeꞌcalá para
liꞌihua nú nziaꞌa. Xne tunu la yaꞌa la
yeꞌta Espíritu Santo luhua pero tunu
nziaꞌa liꞌá xeꞌla Espíritu Santo luhua.
8Nu chenu riñanu che lubeꞌ nzeꞌcanu
lubee bene ta enu rluꞌcu dula, nu ta
enu la luꞌcu dula, nu ta enu riala
castiya. 9 Nu liꞌibeei riꞌibeei beyaꞌ
nú rluꞌcu beei dula xne la chili ar-
quiꞌbeei liꞌá. 10 Nu riꞌibeei beyaꞌ nú
liꞌá la luꞌcua dula xne nziaꞌa lu Pa
Diose, nu la lañiaꞌhua liꞌá, 11 nu leꞌca
riꞌibeei beyaꞌ nú enu riala castiya
neca bezeꞌlu enu rnibiyaꞌ lu iliulabe
quieꞌ.

12 ’Huaxiscaꞌlá nú rlucuania luhua,
pero nee liꞌihua la riꞌihua beyaꞌ xi
rni bee nucuaꞌ. 13 Pero chenu riña
Espíritu Santo liꞌinu lubeꞌnu luhua ye
nú neli neca xne la ninu lu cuendaꞌ
liꞌinu, liꞌinu ninu ye nú rieneꞌnu nu
equie cuendaꞌnu riꞌihua beyaꞌ beenú
aca. 14Nu liꞌinu zucuꞌ ayanu liꞌá, xne
ye nú nediyaꞌnu lu cuendaa lubeꞌnue
luhua. 15 Ye nú rluꞌcu Pa Diose, leꞌca
necane stenea enzeꞌe unia luhua nú
ye nú nediyaꞌ Espíritu Santo lu cuen-
daa lubeꞌnue luhua.

Cheꞌe nú nehuana nzu arquiꞌ bene
cuna lunú ñia nzu arquiꞌlla

16 ’Lleꞌnatsia la lañiaꞌhua liꞌá, pero
cheelá lleꞌnatsia chu lañiꞌ zecaꞌhua
liꞌá, xne nziaꞌa lu Pa Diose.

17 Chequie nuꞌ bee beneꞌnu
unedichiaꞌ beella lu saꞌbeella:
―¿Xi rninu nú lleꞌnatsia la

lañiaꞌahuanu nu cheelá lleꞌnatsia
lañiꞌ zecaꞌahuanu xne nzianu elu
nzucu Pa Diose? 18 ¿Xi rni bedichiaꞌ
nú rninu “lleꞌnatsia”? La riaꞌahua
beyaꞌ xi rninu.

19Nu uriꞌi Jesuse beyaꞌ nú niarquiꞌ
beellanedichiaꞌbeella lunubedichiaꞌ
nú uninu lubeella:
―¿Rnedichiaꞌhua lu saꞌhua lunú

unia, lleꞌnatsia la lañiaꞌhua liꞌá nu
cheelá lleꞌnatsia lañiꞌ zecaꞌhua liꞌá
la? 20Neli rnia luhua nú unaꞌhua nu
nehuana tsu arquiꞌhua, diquila nú
ñia nzu arquiꞌ beelá bee bene. Pero
lecaxi riꞌi nú nehuana tsu arquiꞌhua,
cheela cheꞌe nú ñiaꞌla tsu arquiꞌhua.
21 Tucu nú seca tucu unaꞌa enu
enta nú ala enduꞌ rlachi xlaꞌculla
pero chenu ungulala enduꞌlla, niꞌ la

llucuaꞌ arquiꞌlla nú nehuana utsiꞌlla
equie nú ñia nzu arquiꞌlla nú ungula
enduꞌlla lu iliulabe. 22 Leꞌca scua
liꞌihua nehuana nzu arquiꞌhua nee,
pero chenu nzelabiꞌya zeca liꞌihua
chiquiꞌ ñia tsu arquiꞌhua nu lecati axi
nú ñia nzu arquiꞌhua.

23 ’Bichia zeꞌe lecaꞌ xi nedichiaꞌhua
lua. Nu neli nia luhua nú ye nú
nacuꞌhua lu Pa Diose, liꞌinu liquiꞌnue
luhua equie cuendaꞌ liꞌá. 24Hasta nee
lecaxi nacuꞌhua lunú equie cuendaa,
unaꞌcuhuanuyucuhuaneparanú zaꞌ
nú ñia tsu arquiꞌhua.

Jesuse uriꞌi ana lu ye beenú nuꞌ lu
iliulabe

25 ’Ye beenú unia luhua la riꞌihua
beyaꞌe xne unine luhua puro bee
ejemplu pero nzeꞌta hora nú la niaꞌa
scua luhua, sino que achee nia luhua
equie cuendaꞌ Pa Diose. 26Bichia zeꞌe
equie cuendaa nuꞌmodo nacuꞌhua lu
Pa Diose nu la quiꞌñiaꞌ nú nacua lunu
equie cuendaꞌhua, 27 xne leꞌca liꞌi Pa
Diose seca liꞌihua, secanu liꞌihua xne
secahua liꞌá nu nzeli arquiꞌhua nú
liꞌinu uxeꞌlanu liꞌá. 28 Lunú uriña lu
iliulabe quieꞌ, nu nee tsaꞌna iliulabe
quieꞌ para nú benchilaꞌ zeca lunu.

29Chequie uni bee beneꞌnu lunu:
―Nee siꞌ achee rixiuleꞌelu luru, la

niaꞌlu bee ejemplu luru tucunúunilu
nú la riꞌiru beyaꞌ. 30Nee rriꞌiru beyaꞌ
nú nediyaꞌlu yeene nu la quiꞌñialu nú
ti nedichiaꞌ lulu, enzeꞌenzeli arquiꞌru
nú nzeꞌtalu enza lu Diose.

31Nu ucuaqui Jesuse lubeella:
―¿Nee siꞌ nzeli arquiꞌhua liꞌá la?

32 Xne nee nzeꞌta riñala hora, nu nee
necalane, nú liꞌihua riꞌchialetsehua
tucua tucuahua naꞌtsehua inziuꞌhua,
nu tsaꞌnahua stuculiꞌa. Pero la yaꞌna
stuculiꞌa xne Pa Diose nzu cuna liꞌá
33 Rnia ye bee nucuaꞌ luhua para
nú equie cuendaꞌe ñia tsu arquiꞌhua.
Liꞌihua nehuana zecahua lu iliulabe,
pero la lliquihua xne liꞌá uriꞌila ana
luye nú nuꞌ lu iliulabe.

17
Rnacuꞌ Jesuse lu Diose equie

cuendaꞌ bee beneꞌnu

1 Chenu ulaxu nú uni Jesuse scua
lubee beneꞌnu, che ubiꞌyanu enza
liñibe nu uninu:
―Pa Diose, uriñala hora nú aca

lunúriala aca. Ulubeꞌpodernúrluꞌcu
lliꞌñilu para nú leꞌca lubeꞌ lliꞌñilu
podernúrluꞌculu. 2Xne liꞌiluudeteꞌlu
poder lu lliꞌñilu para nú nibiyaꞌnu
luye bee bene iliulabe, nu deteꞌnu
elunehuañi nú leca xunga laxu luye
bee bene, enu udeteꞌlu lunu. 3 Nu
elunehuañicuaꞌ neca para bee bene
enu nuꞌlu liꞌilu, nú tucutsia liꞌilu
necalu Diose nu nuꞌlu beei Jesucristo
enu uxeꞌlalu lu iliulabe.

4 ’Liꞌá ulubea poder nú rluꞌculu
ante lubee bene iliulabe, nu nee
ulaꞌxula rriꞌábeenúunibiyaꞌlu luanú
riꞌá. 5 Nee nú nzela lulu Pa Diose
uliꞌquiꞌ poder lua tucu nú uluꞌcune
cuna liꞌilu ante nú quixie iliulabe.

6 ’Bee bene enu ucañilu lu iliulabe
quieꞌ nu uliquiꞌlu lua, unila lubeella
equie cuendaꞌlu. Bee beneꞌlu beella
nu uliquiꞌlu beella lua nu uzucuꞌ
beella stichiaꞌlu. 7 Nee rriꞌi beella
beyaꞌ nú equie cuendaꞌlu nzeꞌta
ye beenú unia nu ye beenú uriꞌá,
8 xne udixiuleꞌa stichiaꞌlu lubeella,
nu uyali arquiꞌbeella. Neequie rriꞌi
nzeꞌca beella beyaꞌ nú nzela enza
lulu, nu nzeli arquiꞌ beella nú liꞌilu
uxeꞌlalu liꞌá.

9 ’Liꞌá rnacua lulu equie cuendaꞌ
beella, la nacua lulu equie cuendaꞌ
ye bee bene iliulabe, sino que rnacua
lulu equie cuendaꞌ bee bene enu
uliquiꞌlu lua, xne bee beneꞌlu neca
beella. 10 Nu equie cuendaꞌ beella
achee poder nú rluꞌcua. Ye nú neca
stenea neca steneꞌlu nu ye nú neca
steneꞌlu leꞌca necane stenea.

11 ’Liꞌá la zucuaꞌa lu iliulabe quieꞌ
pero liꞌibeella nucuaꞌalá beella lu
iliulabe, nu liꞌá nzela lulu. Pa Diose,
liꞌilu enu la luꞌculí dula ubiꞌyaa
liꞌibeella enu uliquiꞌlu lua, cuna
poder nú rluꞌculu uliꞌquiꞌlua para
nú aca tucunecatse beella tucu nú
tucutsia necaꞌa. 12 Chenu nzunua
liꞌibeella lu iliulabe quieꞌ, liꞌibeella
enu uliquiꞌlu lua ubiꞌya beella cuna
poder nú rluꞌcua uliquiꞌlu lua nu

niꞌ tucu beella né nitilu, sino que
unitilutsia tucu enu nzula nú nitilu,
para nú yalu tucu nú rni lu ichiꞌ
stichiaꞌlu.

13 ’Nee nzelala lulu, pero rnia bee
bedichiaꞌ quieꞌ diquila nú nzua lu
iliulabe, para nú chiquiꞌ ñia tsu ar-
quiꞌbeella tucu nú ñia nzu arquia.
14 Liꞌá udixiuleꞌa stichiaꞌlu lubeella
nu rana arquiꞌ bee bene liꞌibeella,
xne la nehuañiaꞌ beella tucu nú ne-
huañi beelá bee bene, tucu nú leꞌca
liꞌá la nehuañia tucu nú nehuañi bee
bene iliulabe. 15 La nacua lulu nú
hualu liꞌibeella lu iliulabequieꞌ, sino
que nacua lulu nú biꞌyalu liꞌibeella
para nú la riꞌibeella nú necha neca.
16 Liꞌibeella la nehuañiaꞌ beella tu-
cunú nehuañi beelá bee bene, tucu
nú leꞌca liꞌá la nehuañia tucu nú ne-
huañi bee bene iliulabe. 17 Uriꞌi nú
lecaxi naa beella nu la luꞌcu beella
dula, equie cuendaꞌ stichiaꞌlu. Xne
stichiaꞌlu neli necane. 18 Tucu nú
uxeꞌlalu liꞌá lu iliulabe quieꞌ, leꞌca
scua liꞌá xeꞌla liꞌibeella lu beela bee
bene iliulabe, 19 Nu equie cuendaꞌ
beella dete cuendaa liꞌá para nú
leꞌca liꞌibeella lecaxi naabeella equie
cuendaꞌ stichiaꞌlu nú neli neca.

20 ’Nu la neca equie cuendaꞌtsia
beella rnacua lulu, leꞌca rnacua lulu
lu cuendaꞌ bee bene enu neela chili
arquiꞌ liꞌá chenu yeneꞌ beella lunú
ixiuleꞌe bee benea equie cuendaa.
21 Nacua lulu Pa Diose nú aca tu-
cunecatse beella, tucu nú tucutsia
necaa cuna liꞌilu, nu leꞌca scua
acatucunecatse beella cuna liꞌá, para
nú chili arquiꞌ bee bene iliulabe nú
liꞌilu uxeꞌlalu liꞌá lu iliulabe. 22 Leꞌca
liꞌi poder nú uliquiꞌlu lua, udetene
lubeella para nú acatucunecatse
beella tucu nú liꞌilu nu liꞌá tucutsia
necaꞌa. 23 Liꞌá nzunua liꞌibeella nu
liꞌilu nzunulu liꞌá para nú zaꞌlí nú
acatucunecatse beella cuna liꞌá, nu
scua riꞌi bee bene iliulabe beyaꞌ nú
liꞌilu uxeꞌlalu liꞌá nu secalu liꞌibeella
tucu nú secalu liꞌá.

24 ’Pa Diose, niarquia nú ye bee
bene enu uliquiꞌlu lua cuaꞌa beella
elu zucuaꞌa, para nú lañiꞌ beella
poder nú uliquiꞌlu lua xne secalu
liꞌá desde chenu lascaꞌ quixie iliu-

labe. 25 Pa Diose, liꞌilu enu rriꞌi tucu
nú rialane, añinzuca nú bee bene il-
iulabe lá chulu beei liꞌilu pero liꞌá
nuꞌlua liꞌilu, nu bee benea nediyaꞌ
beella nú liꞌilu uxeꞌlalu liꞌá. 26 Liꞌá
unila lubeella equie cuendaꞌlu nu
nzeniscaꞌla lubeella, para nú zeca
beella saꞌbeella tucu nú secalu liꞌá nu
liꞌá nzua cuna liꞌibeella.

18
Unaꞌtse bee bene Jesuse
(Mt. 26:47-56; Mr. 14:43-50; Lc.

22:47-53)
1 Chenu ulaxu nú uni Jesuse bee

bedichiaꞌ quieꞌ, uchiuꞌunu nú nzanu
cuna bee beneꞌnu stucu chú reꞌcu nú
lee Cedrón. Zeꞌe nuꞌ bee aca olivos nu
uyuꞌununu bee beneꞌnu leta bee aca
zeꞌe. 2 Nu Judas, enu udeteꞌ cuenda
liꞌinu nuꞌlui zeꞌe, xne huaxi bese
uyanu Jesuse liꞌibeella zeꞌe. 3Nu zeꞌe
uriñayu Judas texcuaꞌa bee sundado,
nucuna texcuaꞌabeebeneenurriucu
Indu llene Jerusalén enu uxeꞌla bee
uleꞌya enu rnibiyaꞌ nu bee fariseo nu
nuyaꞌbeei bee lanza cunabee espada
nu leꞌca nuyaꞌ beei bee quinqué cuna
bee antorcha. 4 Pero lunú nediyaꞌlaꞌ
Jesuse ye nú zecanu, uchiuꞌunu leta
bee aca zeꞌe, nu unidichiaꞌnu lubeei:
―¿Ti rlaꞌnahua?

5Nu ucuaquibeei lunu:
―Liꞌiru rlaꞌnaru Jesuse bene

Nazaret.
Che ucuaqui Jesuse nú uninu:
―Liꞌá neca nzeꞌe.
Nu Judas enu udeteꞌ cuenda liꞌinu

leꞌca nzui leta beei zeꞌe. 6 Nu chenu
uni Jesuse lubeei: “Liꞌá neca nzeꞌe”,
ulacaquie beei enza diꞌchibeei nu
uyecata beei lu yuu. 7 Chequie uni-
dichiaꞌ zecaꞌla Jesuse lubeei nú un-
inu:
―¿Ti rlaꞌnahua?
Nu uniaꞌla beei stucu bese:
―Liꞌiru rlaꞌnaru Jesuse bene

Nazaret.
8 Che uniaꞌla Jesuse stucu bese

lubeei:
―Unila luhua nú liꞌá neca nzeꞌe.

Tunu liꞌá rlaꞌnahua, uzelahua nú yue
bee benequieꞌ.

9 Ungae scua para nú uyalu nú
uni Jesuse chenu uninu: “Niꞌ tucu
bee bene enu uliquiꞌlu lua né nitilu
beella.”

10 Chequie Simón Pedro ulualla
espada nú nuyaꞌlla nu uchiecuꞌlilla
diaca chubé tucu bene enu lee Malco
mosoꞌ uleꞌya enu rnibiyaꞌ lubee
uleꞌya. 11Che uni Jesuse lu Pedro:
―Uducheꞌ espada cuaꞌ luhuareꞌe.

Xne tunu Pa Diose unilanu nú ne-
huana zecaa rquiꞌña nú nehuana ze-
caa.

Unguyaꞌ bee bene Jesuse lu uleꞌya
enumasela rnibiyaꞌ

(Mt. 26:57-58; Mr. 14:53-54; Lc.
22:54)

12 Chequie bee sundado zeꞌe nu
tucu sundado enu rnibiyaꞌ lubeei,
cuna bee bene Israel enu rriucu
Indu llene Jerusalén, unaꞌtsebeei Je-
suse nu ullicaꞌcubeei liꞌinu. 13 Nu
unguyaꞌ beei liꞌinu rluti niꞌ Anás,
enu neca suegroꞌ Caifás, Caifás quieꞌ
necauleꞌyaenumáse rnibiyaꞌ lubeelá
uleꞌya lana zeꞌe. 14Nu leꞌca liꞌi Caifás
quieꞌ neca enu uni lubee bene Israel
nú neca nzeꞌcalá para liꞌibeella nú ati
tucutsia bene equie cuendaꞌ ye bee
bene Israel.

Utsacuꞌ arquiꞌ Pedro nú nuꞌlulla Je-
suse

(Mt. 26:69-70; Mr. 14:66-68; Lc.
22:55-57)

15 Simón Pedro cuna stucu beneꞌ
Jesuse uyanala beella liꞌinu. Nu lunú
nuꞌlu uleꞌya enu mase rnibiyaꞌ cuaꞌ
stucu benecuaꞌ, che uyuꞌulla cuna
liꞌinu niꞌ uleꞌyacuaꞌ, 16 pero Pedro
uyaꞌna ruꞌu puertatsia. Che uchiuꞌu
beneꞌ Jesuse enu nuꞌlu uleꞌya enu
máse rnibiyaꞌ, nu unilla lu unaꞌa enu
rriucu ruꞌu puerta zeꞌe para nú uyuꞌu
Pedro. 17 Che uni unaꞌa enu rriucu
ruꞌu puerta zeꞌe lu Pedro:
―¿Pianu leꞌca liꞌilu necalu tucu

beneꞌ Jesuse?
Nu ucuaqui Pedro lunchu nú

unilla:
―Liꞌá laca beneꞌlla.
18 Nu lunú nucuaa che bee mosoꞌ

cuna bee bene enu rriucu Indu llene
Jerusalén ucuaꞌa beei quii para nú

ubichiabeei. Nu leꞌcanzuPedrocuna
liꞌibeei ruꞌu quii zeꞌe rebichia beei.

Uleꞌya enumásela rnibiyaꞌ huaxi nú
unedichiaꞌlla lu Jesuse

(Mt. 26:59-66; Mr. 14:55-64; Lc.
22:66-71)

19 Chequie uleꞌya enu mase
rnibiyaꞌ uquixie unedichiaꞌ lu Jesuse
equie cuendaꞌ bee beneꞌnu nu cuna
equie nú seteꞌnu bee bene. 20 Che
ucuaqui Jesuse lulla nú uninu:
―Liꞌá siempre unia ante luye bee

benenuuzetea liꞌibeella liñibee indu
nu cuna liñi Indu llene Jerusalén elu
rieteꞌsaꞌ ye bee bene Israel, nu lecaxi
núunia aꞌchiꞌ lubeella. 21¿Enzeꞌe xinu
rnedichiaꞌlu lua? Unedichiaꞌ lubee
bene enu ubeneꞌ nú unia, liꞌibeella
nediyaꞌ beella lunú uzetea liꞌibeella.

22 Chenu uni Jesuse scua tucu bee
bene enu rriucu ruꞌu Indu llene
Jerusalén, udichiui ruꞌunu nu uni:
―¿Xieꞌ scua rcuaqui bene lu uleꞌya

enumáse rnibiyaꞌ la?
23Nu ucuaqui Jesuse lui nú uninu:
―Tunu nuꞌ xi nú necha neca unia,

uniꞌ xine. Pero tunu uni nzeꞌcaa,
¿xinu udiñilu liꞌá che?

24Che nacaꞌcunu uxeꞌla Anás liꞌinu
lu Caifás uleꞌya enumásela rnibiyaꞌ.

Stucuaꞌla utsacuꞌ arquiꞌ Pedro nú
nuꞌlulla Jesuse

(Mt. 26:71-75; Mr. 14:66-72; Lc.
22:58-62)

25Pero Pedro nzuscaꞌ rebichia ruꞌu
quii zeꞌe. Nu unibeei lulla:
―¿Pianu leꞌca liꞌilu necalu tucu

beneꞌ Jesuse?
Nuucuaqui Pedro lubeei nú unilla:
―Liꞌá laca beneꞌlla.
26 Chequie tucu bee mosoꞌ uleꞌya

enu máse rnibiyaꞌ cuaꞌ, enu recasaꞌ
bene enuuchiecuꞌPedrodiaca, uni lu
Pedro:
―¿Xieꞌlanu liꞌá ulañialu cuna liꞌilla

leta bee aca olivos la?
27Nu stucuaꞌla utsacuꞌ arquiꞌPedro

nú nuꞌlulla Jesuse. Hora zeꞌe ubixia
tucu tiula.

Nzu Jesuse lu Pilato
(Mt. 27:1-2, 11-14; Mr. 15:1-5; Lc.

23:1-5)

28 Chenu uyeꞌe lu yuu uchiuꞌunu
beei Jesuse niꞌi Caifás nu unguyaꞌ
beei liꞌinu ruꞌu palacioꞌ gobernador
Roma. Nu bee bene Israel cuaꞌ né
chuꞌu beei liñi palacio zeꞌe, xne para
liꞌibeei tunu achuꞌu beei zeꞌe lixiu
naa beei lu Diose, nu che lecaꞌ modo
acubeei exe baxcu. 29 Che uchiuꞌu
Pilato nu unilla lubeei:
―¿Xiuriꞌi benequieꞌnúuriñayuhualla

caꞌa?
30 Che ucuaqui beei nú unibeei

lulla:
―Tunu necalla bene nzeꞌca né

ayelayurulla lulu caꞌa.
31Che uni Pilato lu beei:
―Uyaꞌhualla, nu ulualuhua lu

cuendaꞌlla tucu nú rnibiyaꞌ leyꞌhua.
Che unibeei lu Pilato:
―Liꞌiru la luꞌcuru elurnibiyaꞌ nú

nibiyaꞌru nú ati tucu bene.
32 Scua uyalu nú uni Jesuse chenu

uninu equie cuendaꞌ nú xa atinu.
33 Chequie uyuaꞌla Pilato liñi pala-
cio zeꞌe nu ubixialla Jesuse nu
unedichiaꞌlla lunu:
―¿Xieꞌ liꞌilu necalu arreꞌ bee bene

Israel la?
34 Che ucuaqui Jesuse lulla nú un-

inu:
―¿Liꞌitsialu rnidichiaꞌlu nucuaꞌ la o

stucu bene uni nucuaꞌ lulu la?
35Nu ucuaqui Pilato lunu:
―¿Xieꞌ bene Israel liꞌá la? Liꞌi eꞌcu

bee bene lachilu cuna bee uleꞌya enu
rnibiyaꞌ udeteꞌ cuenda liꞌilu lua. ¿Xi
uriꞌilu che?

36Che ucuaqui Jesuse lulla:
―Elurnibiyaꞌ nú rluꞌcua lacane

elurnibiyaꞌ nú nuꞌ lu iliulabequieꞌ.
Tunu necane elurnibiyaꞌ nú nuꞌ
lu iliulabequieꞌ, rluꞌcua bee bene
enu ariꞌi xuu para nú lecati adeteꞌ
cueda liꞌá lubeei pero elurnibiyaꞌ nú
rluꞌcua lacane elurnibiyaꞌ nú nuꞌ lu
iliulabequieꞌ.

37Chequie uni Pilato lunu:
―¿Liꞌilu necalu arre chela?
Nu ucuaqui Jesuse lulla nú uninu:
―Tucu nu rnilu scua necane, liꞌá

neca arre. Para nucuaꞌ ungula, nu
para nucuaꞌ ubela lu iliulabe quieꞌ
para nú nia lunú neli neca lubee

bene. Ye bee bene enu nzenala nú
neli neca rieneꞌ bee nzeꞌe nú rnia.

38Che uni Pilato lunu:
―¿Xi neca nú neli neca che?

Unibiyaꞌ beei nú ati Jesuse
(Mt. 27:15-31; Mr. 15:6-20; Lc.

23:13-25)
Chenu ulaxu uni Pilato nucuaꞌ,

uchiuꞌu zecaꞌlalla uyaniꞌlla lubee
bene Israel zeꞌe nu unilla lubeei:
―La llela niꞌ tucu equiya nú uriꞌi

benequieꞌ. 39 Pero liꞌihua rluꞌcuhua
custumbre nú liꞌá laꞌa tucu bene enu
nchiñi niꞌcuꞌ lu eliñi baxcu. ¿Niar-
quiꞌhua nú laꞌa Arre Israel che la?

40 Chequie ubixialí zecaꞌlabeei nú
unibeei:
―La laꞌalu benequieꞌ, ulaꞌa

Barrabás.
Nu Barrabás necai tucu huanaꞌ.

19
1 Che unibiyaꞌ Pilato nú uzeteꞌcheꞌ

bee sundado Jesuse. 2 Nu bee
sundado cuaꞌ urecheꞌ beei tucu
elluꞌñiꞌ eche uzucuꞌbeei equienu,
nu ungutubeei liꞌinu tucu laquie
morado. 3 Che uyabica beei lunu
rnibeei:
―¡Nehuañi arre Israel!
Nu udichiu beei ya beei lunu.
4 Chequie uchiuꞌu zecaꞌla Pilato nu

unilla lubee bene Israel zeꞌe:
―Ubiꞌyacuruhua, hualla caꞌa para

nú riꞌihua beyaꞌ nú lá llela niꞌ tucu
equiya nú xi uriꞌilla.

5 Nu uchiuꞌu Jesuse nzucu elluꞌñiꞌ
eche equienu nu nutunu laquie
morado nú ungutubeei liꞌinu. Che
uni Pilato lubee bene zeꞌe:
―¡Nzuquieꞌlla!
6 Che bee uleꞌya enu rnibiyaꞌ cuna

bee bene enu rriucu Indu llene
Jerusalén chenu ulañiꞌ beei liꞌinu
uquixie beei rixiali beei rnibeei:
―¡Uquieꞌella lu cruse! ¡Uquieꞌella lu

cruse!
Che uni Pilato lubeei:
―Liꞌihuauyaꞌhuallanuuquieꞌehualla

lu cruse, xne liꞌá la llela niꞌtucu
equiya nú xi uriꞌilla.

7Pero bee bene Israel zeꞌe ucuaqui
beella nú unibeella:

―Liꞌiru rluꞌcuru tucu ley, nu lunú
rnibiyaꞌ ley riala nú atilla xne rnilla
nú necalla lliꞌñi Diose.

8 Chenu ubeneꞌ Pilato nu-
cuaꞌ chiquiꞌ ulliquilla. 9 Che
uyuꞌu zecaꞌlalla liñi palacio nu
unedichiaꞌlla lu Jesuse:
―¿Cá benelu?
Pero lecaxi ucuaqui Jesuse lulla.
10Che uni Pilato lunu:
―¿Xieꞌ la cuaquilu nú rnia la? ¿Xieꞌ

la riꞌilu beyaꞌ nú rluꞌcua elurnibiyaꞌ
nú nibiyaꞌa nú quielu lu cruse, nu
leꞌca para nú laꞌa liꞌilu la?

11Chequie ucuaqui Jesuse lulla:
―Lecaxi elurnibiyaꞌ rluꞌculu lua,

tunu lá liquiꞌDiosee lulu, enzeꞌe bene
enu udeteꞌ cuenda liꞌá lulu nzeꞌe
rluꞌcumasela equiya luquela liꞌilu.

12 Nu desde hora zeꞌe, uquixie
rlaꞌna Pilato nú xneca modo laꞌalla
Jesuse, perobeebene Israel zeꞌeubix-
ialíbeei nú unibeei:
―¡Tunu laꞌalulla lacalu amigoꞌ arre

César! ¡Xne titse bene enu rni nú neca
arre, rriꞌi condra nzeꞌe arre César!

13ChenuubeneꞌPilatonucuaꞌuhua
zecalla Jesuse eleꞌyaꞌ ante lubee bene
zeꞌe nu chu uzuculla lu xleta elu
rlualullae, tucu luhuare elu lee be-
dichiaꞌ hebreo Gabata, nu rni nucuaꞌ
labe eleꞌyaꞌ nú necacheꞌ cuna quiee.
14Nu bichia zeꞌe neca bichia xee eliñi
baxcu, nu tucu rebibichia, uni Pilato
lubee bene Israel cuaꞌ:
―¡Nzuquieꞌ arreꞌhua!
15Pero ubixialíbeei nú unibeei:
―¡Utilla! ¡Utilla! ¡Quieꞌella lu cruse!
Che uni Pilato lubeei:
―¿Xieꞌ quieꞌa arreꞌhua lu cruse la?
Nu ucuaqui bee uleꞌya enu

rnibiyaꞌ:
―Lecati stucu neca arreꞌru, tucut-

sia arre César neca arreꞌru.
16 Chequie udeteꞌ cuenda pi-

lato liꞌinu lubee sundado para nú
chequieꞌe beei liꞌinu lu cruse.

Uquieꞌe bee sundado Jesuse lu
cruse

(Mt. 27:32-44; Mr. 15:21-32; Lc.
23:26-43)

17 Nu uchiuꞌunu beei Jesuse nu
nuyaꞌnu cruse, nzenubeei liꞌinu
“tucu luguare elu lee calavera”, nu

bedichiaꞌ hebreo lee Gólgota. 18 Zeꞌe
uquieꞌebeei liꞌinu lu cruse, nu cuna
xiucu bene tucua beei cada tucu
chú cueꞌtsenu nu liꞌinu labe. 19 Nu
unibiyaꞌ Pilato nú uquiee bee be-
dichiaꞌ equie cruseꞌnunú rni: “Jesuse
bene Nazaret, Arreꞌ bee bene Israel.”
20 Huaxi bee bene Israel ungula
bee bedichiaꞌ zeꞌe xne luhuare elu
uquieꞌe bee bene liꞌinu lu cruse
axue Jerusalén, nu bee bedichiaꞌ zeꞌe
nequiene cuna bedichiaꞌ hebreo,
cuna bedichiaꞌ griego nu bedichiaꞌ
latín. 21 Enzeꞌe bee uleꞌya Israel enu
máse rnibiyaꞌ uni beella lu Pilato:
―Xinu uquieꞌelu: “Arreꞌ bee bene

Israel”, mejora uquieꞌe: “Enu rni nú
neca Arreꞌ bee bene Israel.”

22Nu ucuaqui Pilato lubeella:
―Lunú uquieꞌa, uquieꞌelane.
23 Chenu ulaxu nú uquieꞌe bee

sundado Jesuse lu cruse, unaꞌtsebeei
xucunu nu utsabeei tacu pedaso
xucunu nu uritsiꞌbeei xucunu lu
dacubeei. Nu stucu xucunu nú lee
túnica nu lunú tucunecatsene nu la
nedicune, 24 enzeꞌe uni bee sundado
lusaꞌbeei:
―La tsaꞌahuane, mejora te

itaꞌahua tucu rifa para nú biꞌyaꞌahua
taꞌahua riꞌi anae.
Scua uyalu tucu nú niquie lu ichiꞌ

StichiaꞌDiose elu rni: “Uditsiꞌbeei xu-
cua lusaꞌbeei, nu urita beei rifa equie
túnicaa.” Scua neca nú uriꞌi bee sun-
dado zeꞌe.

25 Axu elu uquie Jesuse lu cruse
nzu naꞌnu cuna belalla, cuna María,
unaꞌa Cleofas, nu María Magdalena.
26 Chenu ulañiꞌ Jesuse naꞌnu nzu
cueꞌtse beneꞌnu enu chiquiꞌ secanu,
uninu lu naꞌnu:
―Naa nzucuaꞌ enduꞌlu:
27Nu uninu lu beneꞌnu:
―Nzucuaꞌ naꞌlu.
Desde hora zeꞌe uyucu cuenda

beneꞌnu nucuaꞌ naꞌnu niꞌlla.
Unguti Jesuse
(Mt. 27:45-56; Mr. 15:33-41; Lc.

23:44-49)
28 Chenu ulaxu nú uni Jesuse scua

lunú nediyaꞌlaꞌnu nú uyalula yeene
tucu nú riala nú acane. Nu para nú

yalu tucu nú nequie lu ichiꞌ Stichiaꞌ
Diose, che uninu:
―Rebichia.
29 Nu zeꞌe nzu tucu jarra nú

achechicu nuꞌ vinagre, che ucuacha
beei tucu esponja lu vinagre zeꞌe
nu uzucuꞌ beeii lliꞌi tucu aca nú lee
hisopo, nu utiꞌbeeii ruꞌunu. 30 Chenu
ungüeꞌ Jesuse vinagre zeꞌe, uninu:
―Uyalula yeene nee.
Che chu uziꞌquindiquinu nu

ungutinu.
Utseꞌe tucu sundado lanza cueꞌtse

Jesuse
31 Nu bichia zeꞌe neca bichia xee

eliñi baxcu chenu rriꞌilu bee bene ye
nú xi quiꞌñiabeei, nu la niarquiꞌbeei
nú yaꞌna cuerpoꞌ bee bene zeꞌe lu
cruse bichia nú sulachi beei, xne
bichia zeꞌe neca bichia nú máse
necachi neca para liꞌibeei, enzeꞌe
unacuꞌbeei lu Pilato nú nibiyaꞌlla nú
acha cuchiuꞌ bee bene enu nequie
lu cruse enu nehuañiscaꞌ para nú
atibeei nu laca beei lu cruse. 32 Che
uyaa bee sundado nu rluti udiꞌchia
beei cuchiuꞌ tucu bene zeꞌe nu
che udiꞌchia beei cuchiuꞌ stuculla.
33 Pero chenu uyabica beei lu Jesuse
ulañiꞌbeei nú ungutilanu. Enzeꞌe ne
iꞌchiaꞌbeei cuchiuꞌnu.

34 Pero tucu bee sundado zeꞌe
utseꞌe lanza cueꞌtsenu, nu uchiuꞌu
rene cuna inza cueꞌtsenu. 35Nu bene
enu rquieꞌe nucuaꞌ ulañiluꞌlla nú
ungae scua, nuneli neca nú rnilla, nu
liꞌilla nediyaꞌlla núneli necanú rnilla
para nú chili arquiꞌhua. 36 Ungae
scua para nú uyalu tucu nú nequie lu
ichiꞌ Stichiaꞌ Diose elu rni: “Niꞌ tucu
artaꞌnu lá iꞌchia beei.” 37 Nu leꞌca
stucu luhuare lu ichiꞌ Stichiaꞌ Diose
elu rni: “Lañiꞌ bee bene liꞌinu enu
utsee lanza.”

Uhuachiꞌ Jesuse
(Mt. 27:57-61; Mr. 15:42-47; Lc.

23:50-56)
38 Chenu ulaxu nú unga ye bee

nucuaꞌ che José bene eyeche Ari-
matea uyanaꞌcuꞌlla cuerpoꞌ Jesuse lu
Pilato para nú uyaꞌllanu. José quieꞌ
neca beneꞌ Jesuse pero aꞌchiꞌ xne
xiquilla bee usticia Israel. Nu chenu
uzela Pilato, che uyalla nuunguyaꞌlla

cuerpoꞌnu. 39Nu leꞌca Nicodemo enu
uyabedichiaꞌnu Jesuse tucu rulaꞌ,
uriñayulla tucu ala llichiꞌi kilo mirra
nú nucha cuna áloe nú ñia rlia. 40Che
unaꞌtse beella cuerpoꞌnu utelabeella
venda nú nuꞌ perfume, tucu nú neca
costumbreꞌ bee bene Israel chenu
rcachiꞌ beella tucu benenguti. 41Axu
luhuare elu uquiee Jesuse lu cruse
nuꞌ bee aca ndixí, nu zeꞌe nzucu
tucu eluhua elu lascaꞌlí achiꞌ nitucu
bene, 42 zeꞌe ucachiꞌ beella cuerpoꞌ
Jesuse xne axue, nu enta quixiela
eliñi baxcu nú rriꞌi bee bene Israel.

20
Uhuañi Jesuse lu eluti
(Mt. 28:1-10; Mr. 16:1-8; Lc. 24:1-

12)
1Domingosilaꞌtuꞌ, chenunecabescaꞌ

uyaa María Magdalena ruꞌu eluhuaꞌ
Jesuse, nu ulañiꞌlla nú uducuꞌla quiee
nú nacuꞌ ruꞌu eluhua zeꞌe, 2 che
xexuꞌulla uyatixiuleꞌella lu Simón
Pedro nu lu stucu beneꞌ Jesuse enu
chiquiꞌ secanu, nu unilla lubeella:
―¡Unguyaꞌ bene cuerpoꞌ Detá Je-

suse nu la riaꞌahua beyaꞌ cá uriꞌi beei
liꞌinu lecaꞌnu liñi eluhua!

3ChequieuchiuꞌuPedrocunastucu
beneꞌnu, nzuebeella ruꞌueluhuazeꞌe.
4 Rucu beella xuxuꞌu beella nzuella
pero stuculla másela xexuꞌu nza che
rlutilálla uriñalla ruꞌu eluhua zeꞌe
luquela Pedro. 5Chequie uziꞌquilulla
riꞌyalla liñi eluhua zeꞌe, nu ulañiꞌlla
laquie nú ubela Jesuse nchiucuꞌ
zeꞌe pero né chuꞌulla. 6 Che chu
uriña Simón Pedro nu uyuꞌulla liñi
eluhua zeꞌe nu leꞌca ulañiꞌlla laquie
zeꞌe nú nchiucuꞌe zeꞌe, 7 nu leꞌca
ulañiꞌlla laquie nú ubela equienu
nu la nchiucuꞌe cuna laquie nú
ubela cuerpoꞌnu sino que neyuꞌchine
nchiucuꞌ renene. 8 Che leꞌca uyuꞌu
stucu beneꞌnu enu uriña rlutilá liñi
eluhua zeꞌe nu ulañiꞌlla nú unga, che
uchili arquiꞌlla. 9Pero lascaꞌ riꞌibeella
beyaꞌ lunú rni lu ichiꞌ Stichiaꞌ Diose
nú huañi Jesuse lu eluti. 10 Che chu
nzia bee beneꞌnu nzeꞌe niꞌbeella.

Ulubeꞌlu Jesuse lu María Mag-
dalena

(Mr. 16:9-11)
11 Pero María uyaꞌnalá ruꞌu eluhua

runaꞌ. Nu diquila nú runaꞌlla
uziꞌquilulla ubiꞌyalla liñi eluhua zeꞌe,
12 nu ulañiꞌlla chiucu bee ángele
enu nutu laquie niquichi nzucu liñi
eluhua zeꞌe. Tucunu nzucu elu
unguta equienu nu stucunu nzucu
elu unguta eꞌyanu. 13 Che unidichiaꞌ
beeángele cuaꞌ luMaríanúunibeenu:
―Unaꞌa, ¿xiquie nú runaꞌlu?
Che unilla lubeenu:
―Xne unguyaꞌ bene cuerpoꞌ Detá

Jesuse, nu la riꞌá beyaꞌ cá uriꞌi bene
liꞌinu.

14Ulaxutsia unilla scua, ubelletalla
nu ulañiꞌlla nú nzu Jesuse zeꞌe, pero
lá chululla liꞌinu. 15Che uninu lulla:
―Unaꞌa, ¿xiquie nú runaꞌlu? ¿Ti

rcuaꞌnalu?
Ulleꞌca María nú bene enu rriucu

bee aca ndixi zeꞌe necanu, nu unilla
lunu:
―Detá, tunu liꞌilu unguyaꞌlu

cuerpoꞌ Jesuse, udixiuleꞌe lua cá
uriꞌilunu para nú nzetucuaꞌanu.

16Nu uni Jesuse lulla:
―¡María!
Che ubelletalla nu unilla lunu be-

dichiaꞌ hebreo:
―¡Rabuni! ―nu ni bedichiaꞌ cuaꞌ:

Maestro.
17Che uni Jesuse lulla:
―Utsanaꞌ liꞌá, xne lascaꞌ chaꞌa elu

nzucu Paa, pero uquia nu uniꞌ lubee
benea nú nziaꞌa elu nzucu Paa, enu
leꞌca neca Paꞌhua nu neca Diosea, nu
leꞌca necanu Dioseꞌhua.

18Chequie uyatixiuleꞌe MaríaMag-
dalena lubee beneꞌnu nú ulañiꞌlla Je-
suse nu leꞌca udixiuleꞌella lubeella
yebeenú uninu lulla.

Ulubeꞌlu Jesuse lubee beneꞌnu
(Mt. 28:16-20; Mr. 16:14-18; Lc.

24:36-49)
19 Nu chenu uyuꞌu rulaꞌ domingo

zeꞌe neyeteꞌsaꞌ bee beneꞌnu nu nacuꞌ
ruꞌu puerta nucuaꞌa beella xne
xiquibeella bee usticia Israel, che
tuꞌnatsia uyuꞌu Jesuse elu nucuaꞌa
beella nu uninu lubeella:
―¡La lliquihua!

20 Chenu ulaxu uninu scua,
ulubeꞌnu yanu nu cueꞌtsenu lubeella.
Nu chiquiꞌ ñia utsu arquiꞌbeella nú
ulañiꞌ beella liꞌinu. 21 Che stucuaꞌla
bese uni Jesuse lubeella:
―¡La lliquihua utsu naqui ar-

quiꞌhua! Nu tucunú uxeꞌla Paa
liꞌá, leꞌca scua xeꞌla liꞌihua lubee
bene iliulabe para nú ixiuleꞌehua
stichiaꞌnu lubeella.

22 Chequie ulaanu equie beella nu
uninu lubeella:
―Uyucuhua Espíritu Santo.

23 Chenu nihua nú xa aca perdona
stula bee bene, che enu riꞌi caso
nú nihua neca perdona stula nzeꞌe,
nu enu la riꞌi caso nú nihua la aca
perdona stula nzeꞌe.

Ulañiꞌ Tomás Jesuse
24 Pero Tomás, enu neca lu

chiꞌchiucu bee beneꞌnu, enu rriꞌchia
bee bene cuachi lecalla chenu
ulubeꞌlu Jesuse lubeelá bee beneꞌnu.
25Chequie chenuuni beella lu Tomás:
―Ulañiꞌru Detá Jesuse.
Che ucuaqui Tomás lubeella:
―Tunu la lañia yanu elu uzucu

clau, nu tunu la duaꞌa cuene yaa zeꞌe
nu tunu la duꞌa yaa cueꞌtsenu elu
udiꞌqui, la chili arquia.

26 Xunu bichia luzeꞌelá, uyetesaꞌ
zeca bee beneꞌnu nu leꞌca nzu Tomás
leta beella nu nacuꞌ puerta nucuaꞌa
beella, che ulubeꞌlu Jesuse lubeella
nu uninu lubeella:
―¡Tsuxe arquiꞌhua!
27Che uninu lu Tomás:
―Uduꞌ cuene yaalu caꞌa nu

ubiꞌyacuru yaa, nu uliꞌqui yalu nu
unaꞌtse cueꞌtsea la zaꞌ arquiꞌlu. ¡Uchili
arquiꞌ liꞌá!

28Chequie uni Tomás lunu:
―¡Liꞌilu necalu Paa nu Diosea!
29Nu uni Jesuse:
―¿Nzelí arquiꞌlu liꞌá xne ulañiꞌlaꞌlu

liꞌá? ¡Ñia neca lu cuendaꞌ bee bene
enu nzeli arquiꞌ liꞌá añinzuca nú lá
lañiꞌ beei liꞌá!

¿Xiquie nú uquiee libro quieꞌ?
30 Huaxilá bee milagro nú uriꞌi Je-

suse lubee beneꞌnu nu lá quiee lu

libro quieꞌ. 31 Pero uquiee bee nu-
cuaꞌparanúchili arquiꞌhuanú Jesuse
neca Cristo lliꞌñi Diose, nu lunú chili
arquiꞌhua liꞌinu luꞌcuhua elunehuañi
lu Diose liñibe.

21
Ulubeꞌlu Jesuse lu achi bee beneꞌnu

1 Lu zeꞌe lá, ulubeꞌlu zecaꞌla Jesuse
lubee beneꞌnu ruꞌu inzatuꞌ Tiberias,
nu singuie ulubeꞌlunu lubeella:
2 Chenu neyeteꞌsaꞌ beella, nzu Simón
Pedro, cuna Tomás enu rriꞌchia bee
bene cuachi, nu Natanael enu neca
bene Caná tucu eyeche lu iliu Galilea
cuna bee llianaꞌ Zebedeo nu cuna
xiucu bee beneꞌnu. 3 Che uni Simón
Pedro lubeella:
―Nzaꞌa nze ucuaꞌa bee bela.
Che unibeella:
―Leꞌca nuuru tseru cuna liꞌilu.
Che nzuebeella nu uquie beella

equie tucu barco, pero rulaꞌ zeꞌe né
uculí beella bee bela. 4 Chenu enta
yeꞌela lu yuu, uriña Jesuse ruꞌu in-
zatuꞌ zeꞌe, pero né chulu bee beneꞌnu
liꞌinu. 5Nu uni Jesuse lubeella:
―Bee enduꞌ, ¿lá ucuhua niꞌ tucu

bela la?
Nu ucuaqui beella nú uni beella:
―Niꞌ tucuí.
6Che uninu lubeella:
―Utsiꞌquihua ixiu nú rucuhua bee

bela enza cueꞌtse barco chubee para
nú ucuhua bee bela.
Nu scua uriꞌi beella, nu la riquiꞌa

beella lua beella ixiu lu inza, xne
huaxi bela nuꞌ liñii. 7 Chequie
beneꞌnu enu chiquiꞌ secanu uni lu
Pedro:
―¡Detá Jesusenu!
Chenu ubeneꞌ Simón Pedro

nú necanu Detá Jesuse che chu
ungutulla xuculla nú ulualla, nu chu
utetsalla lu inza. 8 Che beelá bee
beneꞌnu uriñayuu beella barco zeꞌe
nú nzexaꞌ ixiu nú achee nú bela
hasta ruꞌu inzatuꞌ, xne rriꞌi casi tucu
ayuꞌu metro para nú riña beella ruꞌu
inzatuꞌ. 9 Chenu ulaca beella equie
barco zeꞌe ulañiꞌ beella nú nucuaꞌa
quii nu nchiucuꞌ tucu bela lue, nu
cuna pá. 10Che uni Jesuse lubeella:
―Uteyuhua chiucu chuna bee bela

enu ulaxu inza uducuhua.

11 Che uquie zeca Simón Pedro
equie barco zeꞌe nu uxaꞌlla ixiu nú
achee nuꞌ bee bela llene hasta ruꞌu
inzatuꞌ, nu neca tucu ayuꞌu arulaꞌ nuꞌ
chuna beeí, añinzuca nú huaxi beeí
né tsa ixiu zeꞌe. 12 Che uni Jesuse
lubeella:
―Utehua ne acusilaꞌhua.
Nu niꞌtucu bee beneꞌnu lá laca

arquiꞌ beella anedichiaꞌ beella nú
tinu, xne nediyaꞌlaꞌ beella nú Je-
susenu. 13 Che chu uyabica Jesuse,
nu unaꞌtsenu pá nu udeteꞌnue udacu
beellae, nu leꞌca scua uriꞌinu cuna
bela.

14 Ninguieꞌ neca bese rriuna nú
ulubeꞌlu Jesuse lubee beneꞌnu chenu
uhuañi zecanu lu eluti.

Lunú uni Jesuse lu Simón Pedro
15 Chenu ulaxu nú udacusilaꞌ

beella, uni Jesuse lu Simón Pedro:
―Simón, llianaꞌ Jonás, ¿másela se-

calu liꞌá luquela beelá beella la?
Nu ucuaqui Pedro lunu:
―Ahuaꞌ, Detá, liꞌilu nediyaꞌlu nú

seꞌcalu.
Che uni Jesuse lulla:
―Ubiꞌya bee benea che.
16 Che unedichiaꞌlanu bese rrucu

lulla:
―Simón, llianaꞌ Jonás, ¿secacálu liꞌá

la?
Nu ucuaqui Pedro lunu:
―Ahua, Detá, liꞌilu nediyaꞌlu nú

seꞌcalu.
Che uni Jesuse lulla:
―Ubiꞌya bee benea che.
17 Nu bese rriuna unedichiaꞌlanu

lulla:
―Simón llianaꞌ Jonás, ¿secalu liꞌá la?
Chenehuanautsu arquiꞌPedroxne

unedichiaꞌnu chuna bese lulla tunu
secacalla liꞌinu, nu ucuaquilla nú
unilla:
―Detá, liꞌilu nediyaꞌlu yeene. Liꞌilu

nediyaꞌlu nú seꞌcalu.
Che uni Jesuse lulla:
―Ubiꞌya bee benea che. 18Liꞌá rnia

lulu nú chenunereꞌneꞌlálu, rutulu xu-
culu nu nzalu elu niarquiꞌlu, pero
chenu uxulu lílu yalu nu stucu bene
utu xuculu liꞌilu nu uyaꞌ nzeꞌe liꞌilu
elu la niarquiꞌlu chálu.

19 Chenu uni Jesuse scua, rixi-
uleꞌenu equie cuendaꞌ nú xa ati
Pedro, nu equie nú atilla zucuꞌ ayalla
Diose. Chequie uninu lulla:
―Utenala liꞌá.
Beneꞌ Jesuse enu chiquiꞌ secanu

20 Chenu ubelleta Pedro ulañiꞌlla
nú nzeꞌtanala beneꞌ Jesuse enu
chiquiꞌ secanu liꞌibeella, enu uzucu
cueꞌtsenuchenuudacuxeebeellaenu
unedichiaꞌ lunu: “Nu ti deteꞌ cuenda
liꞌinu.” 21 Chenu ulañiꞌ Pedro liꞌilla
unedichiaꞌlla lu Jesuse nú unilla:
―Detá, liꞌiquiella ¿xa zecalla?
22Ucuaqui Jesuse lulla nú uninu:
―Tunu niarquia nú nehuañilla

hasta chenu riña zecaa lu iliulabe,
cuenda nucuaꞌ. Liꞌilu utenalatsia liꞌá.

23 Che urichialetse bee bedichiaꞌ
cuaꞌ leta beelá bee beneꞌnu, nú
beneꞌnu nucuaꞌ la atilla. Pero lá ni
Jesuse nú la atilla. Lunú uninu neca:
“Tunu niarquia nú nehuañilla hasta
chenu riña zecaa lu iliulabe, cuenda
nucuaꞌ.”

24 Nu leꞌca beneꞌnu ninguieꞌ rni
bee nucuaꞌ nu uquieꞌellae. Nu
nediyaꞌahua nú neli rnilla.

25 Nu huaxilá beenú uriꞌi Jesuse
nu tunu quiee tucua tucua bee seꞌca
nú la yala lu iliulabe chuꞌu bee libro
quieꞌ.
Amén.

Lunú uriꞌi bee apóstolꞌ
Jesucristo

Ucuaqui uꞌna Jesucristo nú xeꞌlanu
Espíritu Santo

1Teófilo enu rquietea, ichiꞌ rluti nú
uxeꞌla lulu, lu ichiꞌ zeꞌe udixiuleꞌa
ye beenú uquixie Jesucristo uriꞌinu
cuna ye beenú uzeteꞌnu, 2 hasta
bichia nú uquienu liñibe. Nu ante
nú yanu liñibe, ucañinu bee bene
enu aca bee apóstolꞌnu, nu equie
cuendaꞌ Espíritu Santo, udixiuleꞌenu
lubeella nú xi rquiꞌña riꞌibeella.
3 Ungutinu nu uhuañi zecanu nu
ulubeꞌlunu lubeellaparanúriꞌibeella
beyaꞌ nú neli nú nehuañinu, nu diqui
chiuꞌa bichia ulubeꞌlunu lubeella,
nu udixiuleꞌenu lubeella nú xa neca
lunú rnibiyaꞌ Diose.

4 Chenu nzuscaꞌnu cuna bee
apóstolꞌnu, uninu lubeella nú la
chiuꞌuscaꞌ beella eyeche Jerusalén.
Nu uninu:
―Ucuaꞌaquiehua hasta nú yalu

tucu nú ucuaqui uꞌna Paa nú riꞌinu
luhua, tucu nú unilá luhua. 5Neli nú
Juan urinza bee bene cuna inza, pero
la acaxeaꞌ nú rinzahua cuna Espíritu
Santo.

Chenu uquie Jesuse liñibe
6 Chequie chenu uyetesaꞌbeella

cuna liꞌinu, unidichiaꞌ beella lunu nu
necachi unibeella:
―Jesuse, ¿xieꞌ uriñala bicha nú

riꞌilunúnibiyaꞌ zecabeebene lachiru
luru la?

7Nu ucuaqui Jesuse lubeella:
―La yala nú riꞌihua beyaꞌ nú xi

bichia nu xi hora nu xunga riꞌi Diose
nucuaꞌ, xne liꞌitsianu rnibiyaꞌnu
xunga riꞌinu nucuaꞌ; 8 pero chenu
yucu arquiꞌhua Espíritu Santo, che
acahua ixiuleꞌehua ti neca liꞌá lubee
bene eyeche Jerusalén, cuna diqui lu
iliu Judea cuna lu iliu Samaria, cuna
lu ye bee bene iliulabe.

9 Chenu ulaxu nú uni Jesuse scua
diquila nú riꞌyascaꞌ beella lunu
tuꞌnatsia uyatsanu uquienu liñibe,

che ulaca tucu xcabe nú uyacuꞌnu
liñi nu né lañiaꞌ beella liꞌinu. 10Diqui
nú riꞌyascaꞌ beella enza liñibe enza
uquienu, che ulubeꞌlu chiucu ángele
enu nutu laquie niquichi lubeella,
11nu uni bee ángele zeꞌe lubeella:
―BeebeneGalilea, ¿xinu riꞌyaliscaꞌhua

enza liñibe? Liꞌi Jesuse quieꞌ enu
ulañiaꞌahua nú uquie liñibe, nzeꞌta
zecanu stucu bese tucu nú ulañiꞌhua
nú nzianu.

Ucañi beella Matías nú uyaꞌnalla
luhuareꞌ Judas

12Chenuulaca beella nú uya beella
dañi nú lee Olivos, utse beella casi
tucu kilometro para nú uriña beella
Jerusalén. 13 Chenu uriña beella niꞌi
elunucuaꞌabeella, uquiebeella stucu
pisoayaequieniꞌi zeꞌe. Nusinguie lee
beella,
Pedro,
Jacobo,
Juan,
Andrés,
Felipe,
Tomás,
Bartolomé,
Mateo,
Jacobo llianaꞌ tucu bene enu lee
Alfeo,

Simón enu ulletse leta tucu partido
nú lee cananista,

cuna Judas enu neca bichi Jacobo.
14 Yebeella unga tucu necatse beella
nu uyete saꞌbeella para nú unacuꞌ
beella lu Diose cuna bee bichi Jesuse,
cuna María enu neca naꞌnu, cuna
beelá bee unaꞌa.

15Beebichiazeꞌeutsuli Pedro lubee
bene enu nzeli arquiꞌ Jesucristo, nu
necacasi tucuayuꞌualabeella, nuuni
Pedro lubeella:

16―Bee saꞌa enu nzeli arquiaꞌahua
Jesucristo, rquiꞌña nú yalu tucu nú
uquieꞌe David lu ichiꞌ Stichiaꞌ Diose,
tucu nú uduꞌ Espíritu Santo arquiꞌlla
nú xneca riꞌi Judas lu iliulabe, Ju-
das quieꞌ neca enu udeteꞌ cuenda Je-
suse lubee bene enu unaꞌtse liꞌinu.
17 Judas quieꞌ unga tucu saꞌahua enu,
uriꞌinuaꞌahua riñaꞌ tucu nú rriaꞌahua
nee. 18 Pero cuna dimi nú uyaxu Ju-
das lu cuendaꞌnúnechauriꞌi ungaxiꞌi

tucu yuu, nu uyecata rendiqui Judas
lu yuu nu utsa xlaꞌcui uchiuxquiꞌ ye
llutsiꞌi, nu scua ungutii. 19 Chenu
ungabiyaꞌ ye bee bene Jerusalén lunú
unga scua, che uhualee beei yuu zeꞌe
Acéldama, nu rni nucuaꞌ yuu réne.
20 Xne lu ichiꞌ Stichiaꞌ Diose nú lee
Salmos rni:
Yaꞌna tuculiꞌ niꞌii,
nu lecaꞌ xunga che cuaꞌa benene.
Leꞌca rni lu Salmos cuaꞌ:
Chuꞌu stucu bene luhuareꞌi.

21 ’Enzeꞌe lu ye bee bene enu
uyanzenuaꞌahua ye bee bichia chenu
nzu Jesuse cuna liaꞌahua, 22 hasta
chenu urinza Juan liꞌinu nu hasta
bichia nú uquienu liñibe. Lu ye bee
benequieꞌ rquiꞌña nú cañiaꞌahua tucu
beella para nú riꞌilla elietsa luaꞌahua
nú ixiuleꞌahua lubee bene nú neli nú
uhuañi zeca Jesuse nú ungutinu.

23 Chequie ucañi beella chiucu bee
bene cuaꞌ: tuculla lee Matías, nu
stuculla lee José Barsabás, enu leꞌca
riꞌchia bee bene Justo. 24 Nu unacuꞌ
beella lu Diose nú unibeella:
―Diose Pa liñibe, liꞌilu enu nuꞌlu

arquiꞌ ye bee bene, ulubeꞌluru ta
lu rucu benequieꞌ enu ucañilálu
25para nú acalla apóstolꞌlu enu chuꞌu
luhuareꞌ Judas xne Judas unitilulai
equie cuendaꞌ stulai, nu nzialai elu
riala nú yai.

26Che ubiꞌya beella biꞌya ta lu rucu
bene quieꞌ yala nú chuꞌu luhuareꞌ
Judas nu uyala nú uyaꞌna Matías,
nu hora zeꞌe unga zeca chiꞌchiucu
apóstol cuna liꞌilla.

2
Chenu ubeꞌta Espíritu Santo

1Chenuuriñabichia liñinú leePen-
tecostés, uyetesaꞌ ye bee bene enu
nzeli arquiꞌ Jesuse tucutsia luhuare.
2 Nu tuꞌnatsia ubene nú rula enza
liñibe xi rula chenu enta tucu bi
juerte, nu ubene nú rula diquineca
liñi niꞌi elu nucuaꞌa beella. 3 Chequie
ulubeꞌlubeenúrnaaxi rnaaquiimeꞌe
nú rulu, nu ulacae equie cada tu-
cua beella. 4 Nu yebeella chiquiꞌ
uyucu arquiꞌbeella Espíritu Santo, nu
uquixie nú unibeella stucu bee dialu

rene, tucu nú niarquiꞌ Espíritu Santo
nú ni beella.

5 Bee bichia zeꞌe uriña bee bene
Israel eyeche Jerusalén para nú
deteꞌ beella ulaꞌna lu Diose, nu
nzeꞌta beella diqui bee luhuare lu
iliulabe. 6 Chenu ubeneꞌbeella nú
rula, uyetesaꞌbeella paranúnzebiꞌya
beella xi nú rula scua, nu hasta la
riꞌibeella beyaꞌxi elliebacuꞌ riꞌibeella,
xne cada tucua beella ubeneꞌ beella
nú rni bee beneꞌ Jesuse dialuꞌ cada
tucua beella. 7 Chiquiꞌ nzenu ar-
quiꞌbeella hasta nú lá riꞌibeella beyaꞌ
xa ni beella, nu uquixie beella nú
unibeella lusaꞌbeella:
―¿Xieꞌ la neca ye bee bene enu rni

cuaꞌ bee bene Galilea la? 8 ¿Xiquie nú
rieneꞌahua nú rnibeella dialuꞌ cada
tucuaꞌahua? 9 Caꞌa letaꞌahua nu-
cuaꞌa bee bene eyeche iliu Partia,
cuna bee bene enu nzeꞌta lu iliu Me-
dia, cuna bee bene enu nzeꞌta lu iliu
Elam, cuna bee bene enu nzeꞌta lu
iliu Mesopotamia, cuna bee bene lu
iliu Judea, cuna bee bene lu iliu Ca-
padocia, cuna bee bene lu iliu Ponto,
cuna bee bene Asia, 10 cuna bee bene
Frigia, cuna bee bene Panfilia, cuna
bee bene Egipto, cuna bee bene lu
iliu Africa, axu Cirene. Nu cuna bee
bene Roma, chiucu chuna bee bene
Roma quieꞌ ungula lu iliu Israel nu
nucuaꞌa beei Roma. Leꞌca chiucu
chuna beei neca mero bene Roma
enu nzeli arquiꞌ tucu nú nzeli arquiꞌ
bee bene Israel Diose. 11 Leꞌca caꞌa
letaꞌahua nucuaꞌa bee bene lu iliu
Creta cuna bee bene Arabia, pero
yeꞌahua rieneꞌahua bee milagro nú
rriꞌiDiosexnernibeebenecuaꞌdialuꞌ
cada tucuaꞌahua.

12 Chiquiꞌ nzenu arquiꞌ ye beei nu
la riꞌibeei beyaꞌ xi elliebacuꞌ riꞌibeei,
nu uquixiebeei nú rnidichiaꞌ beei lu
saꞌbeei:
―¿Xi nucuaꞌ nú reca caꞌa scua?
13 Pero nuꞌ beei enu utsequichiaꞌ

liꞌibeella nú unibeei:
―¡Xuchiꞌ bee bene cuaꞌ!
Lunú uni Pedro lubee bene

14 Chequie utsuli Pedro cuna se
chetuꞌcu bee apóstol nu juerte unilla:
―Bee bene Judea cuna ye bee bene

enu nucuaꞌa caꞌa Jerusalén, uzuꞌcuꞌ

diacahua nu uriꞌihua beyaꞌ nú nia
luhua. 15 La lluchiꞌ bee bene quieꞌ
tucunúrriꞌihuaelliebacuꞌ, xneapena
neca rquiquieꞌ silaꞌ nee. 16Lunú reca
caꞌa, neca tucu nú uni profeta Joel
chenu unilla:

17UniDiose, riñabichia chenuxeꞌla
Espíritu
Santoa para nú llutsene arquiꞌ ye bee

bene;
Nu bee llianaꞌhua cuna bee

xinchiuꞌcuhua ixiuleꞌe beei
stichiaꞌa,

nu bee enduꞌhua huaxi beenú enta
lubeꞌlu lubeei,

leꞌca esquie bee bene uxu huaxi
beenú ni xcalaꞌ beella.

18 Bee bichia zeꞌe xeꞌla Espíritu
Santoa lubee niyu cuna lubee
unaꞌa enu sibiꞌ lua,

che ixiuleꞌe beella stichiaꞌa lubee
bene.

19Lubea luhua nú lañiꞌhua huaxi bee
seña liñibenu chiquiꞌ chenu ar-
quiꞌhua,

nu lu yuu lubea luhua bee seña:
Nu lañiꞌhua nú na xi na rene,
cuna quii cuna llene nu na xi
na xcabe.

20Che cabe lu bichia,
nu aca nelu guu xi nelu rene,
ante nú riña bichia llene nú ñia neca,
chenu riña liꞌinu, enu rnibiyaꞌ.
21 Nu tatse bee bene enu nacuꞌ lu

Diose,
tsilaꞌanu nzeꞌe lu dula.

22 ’Nee nia luhua bee bene Is-
rael, uzuꞌcuꞌ diacahua, nú liꞌihua
nediyaꞌ nzeꞌcaꞌhua nú Jesuse bene
eyeche Nazaret, liꞌinu enu uxeꞌla
Diose uriꞌinu bee milagro luhua nu
cuna bee seña nú chiquiꞌ uyanu ar-
quiꞌhua para nú riꞌi nzeꞌcahua beyaꞌ
núDiose uxeꞌla liꞌinu. 23Hasta huaꞌtu
utsulaDiosenúxa zeca Jesuse, liꞌihua
unaꞌtsehua liꞌinu nu udeteꞌ cuen-
dahua liꞌinu lubee bene enu necha
rriꞌi para nú ungutinu lu cruse.
24 Pero uriꞌi Diose nú uhuañi zeca Je-
suse lu eluti, nuutsilaꞌaDiose liꞌinu lu
eluti, xne másela reca Jesuse luquela
eluti.
25Nu chenu uni arre David bedichiaꞌ
equie cuendaꞌ Jesuse, unilla:

Siempre ulañia nú nzu Diose Pa
liñibe cuna liꞌá.

Nu nzunu cueꞌtsea chubee para
nú lecaxi lliquia.

26 Enzeꞌe chiquiꞌ ñia nzu arquia rnia
bedichiaꞌ nzeꞌca lu Diose.

Mase nú atia la chenuarquia,
27 xne la tsanaꞌlu nú yaꞌna cuerpoa

liñi eluhua, nu leꞌca la tsanaꞌlu
nú uchu cuerpoꞌ Lliꞌñilu enu la
luꞌcu dula.

28 Ulubeꞌlu lua inziu nú rliquiꞌ nú
nehuañia nu chiquiꞌ ñia tsu ar-
quia huañia cuna liꞌilu.

29 ’Bee saꞌa, nia luhua nú arre
David ungutilalla nu uhuachiꞌlalla,
nu eluhuaꞌlla rlañiꞌscahua hasta
nee. 30 Pero arre David ungalla
tucu profetaꞌ Diose, nu nediyaꞌlaꞌlla
nú ucuaqui uꞌna Diose nú leta bee
beneꞌlla enu nzeꞌta enza luquiela
ala Cristo enu nibiyaꞌ. 31 Scua unga,
chenu uhuañi David neca xi neca nú
rlañiꞌláꞌlla nú xi enta aca, nu unilla
nú huañi zeca Cristo lu eluti nu la
yaꞌna cuerpoꞌnu liñi eluhua, nu leꞌca
esquie la uchu cuerpoꞌnu. 32Nu nee
uriꞌila Diose nú uhuañi zeca Jesuse
lu eluti, yeru ulañiꞌlaꞌru nú ungae
scua. 33Nu nee nzucula Jesuse liñibe
cueꞌtseDiose chúbe,nuudeteꞌlaDiose
Espíritu Santo lunu tucu nú ucuaqui
uꞌna Diose hasta huaꞌtu, nu uxeꞌla
Jesuse Espíritu Santo quieꞌ lu iliulabe
nu equie cuendaꞌ Espíritu Santo reca
lunú rieneꞌahua nu rlañiꞌahua. 34 La
neca David enu uquie liñibe, xne
liꞌilla unilla:
Diose Pa liñibe uni lu liꞌinu enu

rnibiyaꞌ lua:
“Uzucu cueꞌtsea chube,
35 hasta nú riña bichia nú riꞌá nú

nibiyaꞌlu luyebeebeneenurle
lulu.”

36 ’Enzeꞌe yehua bee bene Is-
rael, uriꞌihua beyaꞌ nú Jesuse enu
uquieꞌehua lu cruse, uriꞌi Diose nú
necanu Cristo enu rnibiyaꞌ luaꞌahua.

37 Chenu ubeneꞌ bee bene cuaꞌ nú
uni Pedro scua, nehuana utsu ar-
quiꞌbeella, chequie unidichiaꞌ beella
lu Pedro cuna lubeelá bee apóstolꞌ
Jesucristo nú unibeella:
―Uniꞌhua, ¿xi rquiꞌñanúriꞌiru che?



Los Hechos 2:38 173 Los Hechos 3:12

38Nu ucuaqui Pedro lubeella:
―Utsanaꞌ arquiꞌhua stulahua, nu

urinza cada tucuahua lu nú lee Jesu-
cristo para nú riꞌi Diose perdona stu-
lahua, nu scua liquiꞌnu Espíritu Santo
luhua. 39 Xne nucuaꞌ ucuaqui uꞌna
Diose, nu neca nucuaꞌ para liꞌihua,
nu necane para lu ye bee lliꞌñihua nu
para lu ye bee bene enu nucuaꞌa istu,
nu leꞌca necane para lu ye bee bene
enu ucañi Diose Pa liñibe para liꞌinu.

40 Scua uni Pedro lubeella, nu
unilla beebezeteꞌ lubeella cunabeelá
bee bedichiaꞌ nú unilla:
―¡Uchiuꞌuchuhua leta bee bene

enu rriꞌi nú necha neca!
41 Chequie bee bene enu uzucuꞌ

stichiaꞌ Pedro urinza beella, nu
bichia zeꞌe uyalí arquiꞌ tucu chuna
mili bee bene Jesucristo. 42 Yebeella
utsutaꞌ arquiꞌbeella lunú uzeteꞌ
bee apóstolꞌ Jesucristo liꞌibeella, nu
uhuañinzeꞌca beella, nu unga tucu
necatse beella nu rnacuꞌ beella
lu Diose, nu uyetesaꞌbeella para
nú udacu junto beella pá tucu nú
unibiyaꞌ Jesucristo nú riꞌi beella.

Xa uhuañi bee bene enu rlutilá
uchili arquiꞌ Jesucristo

43 Ye bee bene chiquiꞌ uyanu ar-
quiꞌbeella, lu huaxi beemilagro cuna
lubeela beenú uriꞌi bee apóstol. 44 Ye
bee bene enu uyalí arquiꞌ Jesucristo
neca tucu necatse beella nu uditsiꞌ
beella steneꞌ beella lu saꞌbeella, 45nu
ungüiti beella bee yuꞌ beella cuna
ye beenú rluꞌcu beella, nu uditsiꞌ
beella dimi cuaꞌ lu saꞌbeella lunú
xi seca laꞌchaꞌ cada tucua beella.
46 Ye bichia rieteꞌ saꞌbeella liñi Indu
llene Jerusalén, nu cheelá nzuebeella
niꞌbee saꞌbeella enu nzeli arquiꞌ Je-
sucristo nze tacu beella eta nu ñia
nzu arquiꞌbeella lu saꞌ beella cuna nú
seca saꞌbeella. 47Unibeella bedichiaꞌ
nzeꞌca lu Diose, nu uyuꞌ arquiꞌ ye bee
bene eyeche zeꞌe lunú xneca nehuañi
beella, ye bichia uriꞌi Diose elietsa
nú rdalalá bee bene enu uchili arquiꞌ
liꞌinunuuriꞌinuperdona stula beella,
nu uyeteꞌ bee bene quieꞌ cuna beelá
beneꞌ Jesucristo.

3
Uyecaꞌ tucu bene enu lacalitse

1 Tucu bichia uya Pedro cuna
Juan ruꞌu Indu llene Jerusalén tucu
rquiechuna uchee, neca hora zeꞌe
chenu rnacuꞌ bee bene lu Diose.
2 Ruꞌu puerta indu quieꞌ, sucu tucu
niyu enu lacalitse hastanúungulalla.
Ye bichia ruyaꞌ bee bene liꞌilla nu
sucuꞌbeellabenequieꞌ ruꞌupuertanú
lee ñia rnaa para nú rnacuꞌlla caridá
lubee bene enu riuꞌu liñi indu zeꞌe.
3 Chenu ulañiꞌlla nú nzechuꞌu Pedro
cuna Juan liñi indu zeꞌe, unacuꞌlla
caridá lubeella. 4 Chequie ubiꞌya
beella lulla, nu uni Pedro lulla:
―Ubiꞌya luru.
5 Nu ubiꞌyalílla lubeella nu uriꞌilla

elliebacuꞌ nú deteꞌ beella dimi yalla.
6Pero uni Pedro lulla:
―La luꞌcua plata niꞌ oro biquia

lulu, pero lunú aca riꞌá enzeꞌe riꞌá
lulu: lunú rnibiyaꞌ Jesucristo bene
eyeche Nazaret, nia lulu nú utsuli nu
utseꞌ.

7 Chequie unaꞌtse Pedro ya niyu
zeꞌe chúbe nu utsuli Pedro liꞌilla, nu
hora zeꞌe uyuꞌu Juerzaꞌbee cuchiuꞌlla
nu utsutaꞌe. 8 Nu utetsalla utsulílla,
nu uquixiella nú utsella, uyuꞌunulla
liꞌibeella liñi indu zeꞌe. Sella nu rtet-
salla unilla bee bedichiaꞌ nzeꞌca lu
Diose. 9 Ye bee bene enu ulañiꞌ nú
sella cuna nú rnilla bee bedichiaꞌ
nzeꞌca lu Diose, 10 chiquiꞌ nzenu ar-
quiꞌbeei nu ulliqui beei lunú ulleꞌca
niyu zeꞌe, xne nuꞌlubeei liꞌilla nú
necalla enu sucu rnacuꞌ caridá ruꞌu
indu zeꞌe, ruꞌupuerta nú leeÑia rnaa.

Bee bedichiaꞌ nú uni Pedro lubee
bene ruꞌu cordore nú lee Salomón

11 La tsanaꞌ niyu enu uyecaꞌ zeꞌe
Pedro cuna Juan, ye bee bene nzenu
arquiꞌ nu uyaxuꞌu beei elu nzu Pedro
cuna Juan ruꞌu cordure elu lee Sa-
lomón. 12 Chenu ulañiꞌ Pedro nucuaꞌ,
unilla lubee bene zeꞌe:

―Bee bene Israel, ¿xinu nzenu
arquiꞌhua nú uyecaꞌ niyuquieꞌ?,
nu ¿xinu riꞌyahua luru, xi neca
nú liꞌiru necaru enu uriꞌi nú utse
niyu quieꞌ, lunú recaru, urre lunú
nehuañi nzeꞌcaru lu Diose? Xne
equie nú rnibiyaꞌ Jesucristo uyecaꞌ

niyu quieꞌ. 13Dioseꞌ bee beneꞌahua
enu udetela Abraham, Isaac cuna
Jacob, Diose quieꞌ neca enu udeteꞌ
poder lu Lliꞌñinu Jesucristo, pero
liꞌihua udeteꞌ cuendahua Jesu-
cristo lubee usticiaꞌhua. Nu chenu
niarquiꞌ Pilato nú laꞌalla liꞌinu
liꞌihua né zelahua. 14 Pero luhuare
nú anacuꞌhua nú laꞌa Lliꞌñi Diose
enu la luꞌcu dula nu rriꞌi tucu
nú neli neca, unacuꞌhua nú laꞌa
tucu bene enu uriꞌi eluti. 15 Scua
uriꞌihuanúunguti liꞌinu enu rliquiꞌ
nú nehuañi bee bene. Pero uriꞌi
Diose nú uhuañi zecanu lu eluti,
nu liꞌiru ulañiꞌru nú ungae scua.
16 Liꞌi niyu enu uyecaꞌ quieꞌ yehua
nuꞌluhualla, nu equie nú rnibiyaꞌ
Jesuse uyecaꞌlla xne nzeli arquiꞌru
liꞌinu. Nu equie nú nzeli arquiꞌru
liꞌinu scua, enzeꞌe uyecaꞌliꞌlla tucu
nú rlañiꞌ yehua nee.

17 ’Bee saꞌa, nediyaa nú liꞌihua
cunabee usticiaꞌhua chenuunguti-
hua Jesuse né riꞌihua beyaꞌ xi
uriꞌihua. 18 Pero uriꞌi Diose scua
para nú yalu stichiaꞌnu tucu nú
uni ye bee profetaꞌnu hasta huaꞌtu.
Nú Cristo Lliꞌñi Diose nehuana
zecanu. 19 Enzeꞌe nia luhua nú
utsanaꞌ arquiꞌhua stulahua nu
ubenchilaꞌ zeca arquiꞌhua lu Diose
para nú chila Diose stulahua. Che
liquiꞌnu nú ñia tsu arquiꞌhua. 20Nu
xeꞌla zeca Diose Jesucristo enu
ucañinuhasta huaꞌtu luhua. 21Pero
rquiꞌña nú nzucuscaꞌ Jesucristo
liñibe hasta nú tsucheꞌ Diose yeene
tucu nú uni bee profetaꞌnu hasta
huaꞌtu. Liꞌibeella enu ucañinu.
22 Nu uni Moisés lubee beneꞌahua
enu udetela: “Tucu nú uxeꞌla
Diose Pa liñibe liꞌá luhua leꞌca scua
xeꞌlanu stucu bene enu ni bee
stichiaꞌnu luhua, nu chiuꞌu bene
quieꞌ letahua. Uzuꞌcuꞌhua ye nú ni
bene quieꞌ luhua, 23 xne tatse bee
bene enu la zucuꞌ nú ni bene quieꞌ
la nebacuaꞌlla leta bee beneꞌ Diose,
nu nitilulla che.”

24 ’Ye bee profeta enu udixiuleꞌe
Stichiaꞌ Diose desde tuxie Samuel
cuna beelá bee profeta enu ubeꞌta
enza luquiela, udixiuleꞌe beella
lunú reca bee bichia quieꞌ. 25 Nu

liꞌihua necahua lliꞌñi bee profeta
quieꞌ. Luhua zibiꞌ Stichiaꞌ Diose
nú unibeella, nu leꞌca yucuhua
nú ucuaqui uꞌna Diose lubee
beneꞌahua enu udetela chenu uni
Diose lu Abraham: “Equie cuendaꞌ
bee beneꞌlu aca leꞌya ye bee bene
lu iliulabe.” 26Nu chenu uriꞌi Diose
nú uhuañi zeca Lliꞌñinu Jesucristo
lu eluti, rlutilá luhua uxeꞌlanu
Lliꞌñinu para nú riꞌileꞌyanu liꞌihua
para nú cada tucuahua tsanaꞌ
arquiꞌhua stulahua.

4
Chenu unaꞌtse bee bene Pedro cuna

Juan
1 Rniscaꞌlá Pedro cuna Juan lubee

bene zeꞌe, chenu uriña bee uleꞌya
cuna bee bene enu rnibiyaꞌ lubee
sundado enu rriucu ruꞌu Indu
llene Jerusalén, cuna texcuaꞌa bee
saduceo. 2 Chiquiꞌ rle bee bene
quieꞌ xne seteꞌ Pedro cuna Juan bee
bene nu rnibeella nú huañi zeca
bee benenguti tucu nú uhuañi zeca
Jesuse lu eluti. 3 Chequie unaꞌtse bee
bene zeꞌe Pedro cuna Juan, nu lunú
ucheela uduꞌscaꞌ beei liꞌibeella niꞌcuꞌ
hasta nú yeꞌe luyuu stucu bichia.
4 Pero huaxi bene enu uzucuꞌ diaca
nú unibeella, uchili arquiꞌbeella
Stichiaꞌ Diose nu lu yebeella enu
uyalí arquiꞌ neca tucu ayuꞌ mili bee
niyu sin nú bacuꞌ bee unaꞌa.

5 Chenu uyeꞌe lu yuu stucu bichia
bee usticiaꞌ bee bene Israel cuna
bee bene enu rnibiyaꞌ leta beella
nu cuna bee ulaxcuela enu reca
leyꞌ Moisés uyetesaꞌbeella eyeche
Jerusalén. 6 Leꞌca zeꞌe nzu uleꞌya
Anás, enu rnibiyaꞌ lubee uleꞌya cuna
Caifás cuna Juan cuna Alejandro
cuna ye bee niyu enu neca familiaꞌ
uleꞌya enu rnibiyaꞌ lubee uleꞌya.
7 Chequie unibiyaꞌ beella nú yeꞌtayu
bee bene Pedro cuna Juan, nu tsu
bee bene liꞌibeella labe bee bene zeꞌe,
che unidichiaꞌ beella lu Pedro cuna
lu Juan:
―¿Tiunibiyaꞌnúrriꞌihua scua? ¿Nu

ti unga stichiaꞌ nú rriꞌihua nucuaꞌ?

8 Nu lunú chiquiꞌ nchiñi Espíritu
Santo arquiꞌ Pedro che unilla:

―Liꞌihua bee usticia, nu liꞌihua
bee bene uxu, 9 rnedichiaꞌhua luru
lunú uriꞌinzeꞌcaru lu tucu niyu
enu ungariti, nu xneca uyecaꞌlla.
10 Enzeꞌe ixiuleꞌeru luhua para nú
riꞌi yehua beyaꞌ cuna ye bee bene
Israel nú niyu enu nzu luhua caꞌa
uyecaꞌlaꞌlla equie cuendaꞌ poderꞌ
Jesucristo bene eyeche Nazaret,
enu uquieꞌehua lu cruse nu uriꞌi
Diose nú uhuañi zecanu lu eluti.
11Uriꞌinuhua liꞌinu tucunúrriꞌi bee
bene enu rrecheꞌe niꞌi chenu rua
uꞌnalla tucu quié nú recheꞌlla niꞌi,
nu lu zeꞌela quie zeꞌe neca númáse
sibiꞌ. 12 Nu leꞌca scua lecati stucu
bene enu reca tsilaꞌa liaꞌahua, xne
tucutsia Jesucristo uxeꞌla Diose lu
iliulabe para nú tsilaꞌa liaꞌahua lu
stulaꞌahua.
13 Chenu ulañiꞌ bee usticia nú la

lliqui Pedro cuna Juan nú rnibeella,
nu chenu uriꞌi bee usticia beyaꞌ nú
né cha beella xcuela nu necatsia
beella titse bee bene, che chiquiꞌ
uyanu arquiꞌbeella. Nu uriꞌibeella
beyaꞌ nú neca Pedro cuna Juan enu
uyanzenu Jesuse. 14Nulunú leꞌcanzu
niyu enu uyecaꞌ zeꞌe cuna liꞌibeella
lecaꞌxi ullela arquiꞌ bee usticia zeꞌe
ani lu cuendaꞌ beella. 15 Chequie
unibiyaꞌ beella nú chiuꞌu Pedro cuna
Juan eleꞌyaꞌ para nú bedichiaꞌ liꞌitsia
beella. 16Nu unibeella lu saꞌbeella:
―¿Xi riꞌinuaꞌahua bee niyu quieꞌ?

Xne ye bee bene eyeche Jerusalén
nediyaꞌ nú uriꞌibeella milagro quieꞌ,
nu leca modo nú tsacuꞌarquiaꞌahua
nú ungae scua. 17 Pero para
nú la riꞌchia letselá bee bedichiaꞌ
quieꞌ lubee bene rquiꞌña nú quiꞌyaꞌ
beella riaꞌahua nu chiquiaꞌahua
arquiꞌbeella para nú desde nee la
niaꞌbeella lunú lee Jesuse lu niꞌ stucu
bee bene.

18 Chequie ubixia zeca beella Pe-
dro cuna Juan nu unibiyaꞌ beella
lubee benecuaꞌ nú la zeteaꞌ beella nu
la niaꞌ beella lunú lee Jesuse lubee
bene. 19 Pero ucuaqui Pedro cuna
Juan lubeella:

―¿Xi rriꞌihua elliebacuꞌ nú máse
neca nzeꞌca nú zucuꞌru nú rnihua la,
luhuare nú zucuꞌru nú rni Diose la?
20 Pero liꞌiru leca modo nú tsanaꞌru
nú la niru lunú ulañiꞌru cuna lunú
ubeneꞌru.

21 Chequie uquiꞌyaꞌ zeca Pedro
cuna Juan uriꞌi bee usticia zeꞌe, nu
ulaꞌa usticia liꞌibeella xne né llela
arquiꞌbeella xamodo a deteꞌbeella
castiya Pedro cuna Juan xne ye bee
bene uni bedichiaꞌ nzeꞌca lu Diose
equie milagro nú unga. 22 Nu máse
chiuꞌa lana nza niyu enu uyecaꞌ zeꞌe.

Bee bene enunzeli arquiꞌ Jesucristo
unacuꞌ beella lu Diose

23 Chenu ulaꞌa bee usticia Pedro
cuna Juan, che chu nzuebeella
elu nucuaꞌa beelá bee saꞌbeella
enu nzeli arquiꞌ Jesucristo. Nu
udixiuleꞌe beella lubee bene zeꞌe
ye nú uni bee uleꞌya enu rnibiyaꞌ
lubeelá bee uleꞌya cuna bee bene uxu
enu rnibiyaꞌ. 24 Chenu ubeneꞌ bee
saꞌbeella enu nzeli arquiꞌ Jesucristo
nucuaꞌ, yebeella unacuꞌ beella lu
Diose nu unibeella:
―Diose Pa liñibe enu rnibiyaꞌ lu

yeene, liꞌilu enu urecheꞌ liñibe cuna
iliulabe, cuna inzatuꞌ, cuna ye nú nuꞌ
lubee. 25 Nu equie cuendaꞌ Espíritu
Santoꞌlu uchiuꞌu bee bedichiaꞌ quieꞌ
ruꞌu arre David chenu unilla:
¿Xiquie nú rlee bee bene iliulabe lu

Diose?
Nu, ¿xinu rriꞌibeei elliebacuꞌ nú la

zibiꞌ?
26 Bee arre cuna bee usticia

enu rnibiyaꞌ lu iliulabe
uyetesaꞌbeella,

nu unga tucu necatse stichiaꞌ beella,
para nú riꞌi cundra beella Diose cuna

Cristoꞌnu.
27 ’Nu scua ungala nee, Herodes

cuna Poncio Pilato uyete saꞌbeella
eyeche quieꞌ cuna bee bene Israel nu
cuna bee bene enu la neca bene Is-
rael. Uriꞌi cundra beella lliꞌñilu Je-
suse enu la luꞌcu dula enu uxeꞌlalu
lu iliulabe. 28 Scua ungala tucu
nú uriꞌilu elliebacuꞌ hasta huaꞌtu,
nu uriꞌibeella nú ungala lunú ri-
ala nú aca. 29 Nu nee, Diose Pa
liñibe ubiꞌyacuru xneca rquiꞌyaꞌru
rriꞌibeella, uriꞌi elietsa luru enu neca

bee beneꞌlu para nú la lliquiru ixi-
uleꞌeru stichiaꞌlu, 30 nu cuna poder
nú rluꞌculu rriyecaru bee bene enu
riti, nu leꞌca rriꞌiru beemilagro equie
poder nú rluꞌcu lliꞌñilu Jesucristo enu
la luꞌcu dula.

31 Chenu ulaxu nú unacuꞌ
beella lu Diose ucuñi luhuare elu
neyetesaꞌbeella, nu chiquiꞌ uyucu
arquiꞌbeella Espíritu Santo nu lá
lliqui beella udixiuleꞌe beella Stichiaꞌ
Diose.

Bee bene enunzeli arquiꞌ Jesucristo
rriꞌibeella elietsa lu saꞌbeella

32 Ye bee bene enu uyalí arquiꞌ
Jesucristo unga tucu necatse beella
nu unga tucutsia elliebacuꞌ beella.
Niꞌ tucu beella lá ni nú neca nú
rluꞌcu beella steneꞌtsia beella, sino
que yeene necane steneꞌ beella.
33Nu cuna elietsaꞌ Diose, bee apóstol
unilá beella nú neli nú uhuañi zeca
Jesucristo stucu bese lu eluti, nu
chiquiꞌ uriꞌi Diose nú neca nzeꞌca
lu cuendaꞌ yebeella. 34 Nu niꞌ tucu
beella lecaxi uzeca laꞌchaꞌ beella
xne ye beella enu rluꞌcu yuu urre
niꞌi ungüiti beellae. Nu dimi zeꞌe
35 udeteꞌbeella ya bee apóstol para
nú ritsiꞌbeellae lu saꞌbeella tucu nú
secalaꞌchaꞌ beella. 36 Uhuañi tucu
bene enu lee José, nu liꞌilla nzeꞌtalla
leta familiꞌ bene enu lee levita, nu
necalla bene enu nzeꞌta enza lu iliu
Chipre. Nu uhualee bee apóstol liꞌilla
Bernabé, nu rni nucuaꞌ enu sala
arquiꞌ bene. 37 Bene quieꞌ ungüitilla
tucu yuꞌlla nu udeteꞌlla dimi zeꞌe ya
bee apóstol.

5
Lunú ulleꞌca Ananías cuna Safira

1 Pero uhuañi stucu niyu enu lee
Ananías, nu unaꞌlla lee Safira, ungüiti
beella tucu yuꞌ beella. 2 Pero unga
tucu necatse beella nú uyaꞌnanu
beella lleꞌna dimi quieꞌ nu lleꞌnae
udeteꞌlla ya bee apóstol. 3 Che uni
Pedro lulla:
―Ananías, ¿xinu uzelalu nú uriꞌi

bezeꞌlu ana lulu para nú unga
niquichiaꞌlu lu Espíritu Santo nú
uyaꞌnanulu lleꞌna dimi nú ungüitilu

yuꞌlu? 4Ante núutilu yuu zeꞌe, ¿xieꞌ la
neca yuu zeꞌe steneꞌlula? nu chenu
ungüitilue, ¿xieꞌ la neca dimi zeꞌe
dimiꞌlu la? ¿Xinu ullela arquiꞌlu nú
uriꞌilu scua? Unga niquichiaꞌlu lu
Diose nu né aca nequichiaꞌlu lubee
bene.

5 Chenu ubeneꞌ Ananías bee be-
dichiaꞌ quieꞌ chu uyecatalla luyuu
nu ungutilla. Che ye bee bene
enu ungabiyaꞌ xi ulleꞌcalla chiquiꞌ
ulliqui beella. 6 Chequie uriña bee
niyu eꞌneꞌ zeꞌe nu utela beei tucu
laquie cuerpoꞌlla Che unguyaꞌbeei
cuerpoꞌlla nu uyacaꞌchiꞌ beei liꞌilla.

7 Chenu udetela tucu chuna hora
uriña unaꞌa Ananías zeꞌe nu la
riꞌinchu beyaꞌ xi unga. 8 Nu uni-
dichiaꞌ Pedro lunchu:
―Uniꞌ, ¿neli nú ungüitihua yuꞌhua

tucu nú uni niyuꞌlu la?
Nu ucuaqui Safira nú uninchu:
―Esquie ungüitirune.
9Che uni Pedro lunchu:
―¿Xinu unga tucu necatse

stichiaꞌhuanuunganequichiaꞌhua lu
Espíritu Santo? Luꞌtsia enta bee bene
enu uya caꞌchiꞌ niyuꞌlu, nu nee leꞌca
scua che cachiꞌ beei liꞌilu.

10 Hora nú uni Pedro scua
lunchu uyecatanchu lu Pedro nu
ungutinchu. Chenu uyuꞌu bee niyu
eꞌneꞌ liñi niꞌi zeꞌe ulañiꞌbeei nú
ungutilanchu. Nu ulua beei liꞌinchu
para nú nzecachiꞌ beei liꞌinchu tucu
chu cueꞌtse tuxie niyuꞌnchu. 11Ye bee
beneenunzeli arquiꞌ Jesucristo, cuna
ye bee bene enuungabiyaꞌ lunúunga
chiquiꞌ ulliqui beella.

Uriꞌi bee apóstol huaxi beemilagro
12Chequie uriꞌilá bee apóstol huaxi

bee milagro lubee bene eyeche
zeꞌe; nu yebeella rieteꞌsaꞌbeella ruꞌu
cordure nú lee cordureꞌ Salomón.
13 Bee bene eyeche zeꞌe chiquiꞌ uni
nzeꞌca beei lu cuendaꞌ bee bene enu
nzeli arquiꞌ Jesucristo, pero xiqui
beei nú ayeteꞌsaꞌbeei cuna liꞌibeella.
14 Scua unga huaxilá bee bene enu
uyalí arquiꞌ Jesucristo niyu si unaꞌa.
15 Nu hasta rlua bee bene bee bene
enu riti labe inziu nu rixiu beei
liꞌibeella lu edaꞌ urre lu camilla

para nú chenu dete Pedro masia
xcaꞌlalla dete equie beella para nú
yecaꞌ beella. 16Nu leꞌca bee bene enu
nucuaꞌa bee eyeche axu Jerusalén,
huaxi bee bene zeꞌe uyanu beei bee
bene enu riti cuna bee bene enu
nchiñi benechiquiꞌ arquiꞌ eyeche
Jerusalén nu yebeella uyecaꞌ beella.

Pedro cuna Juan ullutse beella
niꞌcuꞌ

17 Chequie uleꞌya enu máse neca
equie nu rnibiyaꞌ lu ye bee uleꞌya
cuna bee saduceo enu nucuaꞌa cuna
liꞌilla, chiquiꞌ uye arquiꞌbeei lubeella.
18 Che unibiyaꞌ beei nú ulluna bee
apóstol nu uduꞌ beei liꞌibeella niꞌcuꞌ.
19 Pero rulaꞌ zeꞌe tucu ángeleꞌ Diose
uxaꞌla ruꞌu bee puertaꞌ niꞌcuꞌ zeꞌe. Nu
ulua ángele zeꞌe liꞌibeella liñi niꞌcuꞌ,
nu uninu lubeella:

20 ―Uquiahua liñi Indu llene
Jerusalén nu udixiuleꞌehua lubee
bene para nú riꞌibeei beyaꞌ xa luꞌcu
beei elunehuañi nú leca xunga laxu
lu Diose.

21 Chenu ubeneꞌbeella nú uni
ángele zeꞌe scua. Silatuꞌ stucu bichia
uyuꞌu beella liñi indu zeꞌe, nu uquix-
iebeella uzeteꞌ beella Stichiaꞌ Diose
lubee bene.
Chequie uleꞌya enu máse neca

equie nu rnibiyaꞌ lu ye bee uleꞌya
cuna beelá bee bene enu nzu cuna
liꞌilla zeꞌe, uquieteꞌ saꞌbeei bee usticia
cuna ye bee bene enu rnibiyaꞌ leta
bee bene Israel, nu unibiyaꞌ beei
nú chetucu bee sundado bee apóstol
liñi niꞌcuꞌ. 22 Pero chenu uriña bee
sundado ruꞌu puerta niꞌcuꞌ zeꞌe, lá
llelaꞌbeei bee apóstol, nu ubenchilaꞌ
zeca beei nu udixiuleꞌe beei lubee
usticia. 23Nu unibeei:
―Chenuuriñaru ruꞌuniꞌcuꞌnacutaꞌ

ruꞌu niꞌcuꞌ, nu zeꞌe nucuaꞌa bee sun-
dado enu rriucu ruꞌu niꞌcuꞌ. Pero
chenu uxaꞌlaru ruꞌu niꞌcuꞌ niꞌtucu
lecaꞌ ti nuꞌ liñi niꞌcuꞌ.

24 Chequie uleꞌya enu máse neca
equie nu rnibiyaꞌ lu ye bee uleꞌya
cuna capitañi enu rnibiyaꞌ lubee
sundado enu rriucu Indu llene
Jerusalén cuna beelá bee uleꞌya enu
rnibiyaꞌ, chenu ubeneꞌbeei nucuaꞌ
uquixiebeei nú rriꞌibeei elliebacuꞌ xa

laxulu bee nucuaꞌ. 25Hora zeꞌe uriña
tucu niyu enu uni lubeei:
―Bee bene enu uduꞌhua niꞌcuꞌ nu-

cuaꞌala beella liñi indu seteꞌ beella
bee bene.

26 Chequie capitañi zeꞌe cuna bee
sundado nzetucu beei bee apóstol,
pero lecaxi uriꞌinu beei liꞌibeella xne
xiqui beei nú cá duꞌ bee bene eye-
che zeꞌe quiee liꞌibeei. 27 Chenu
uriñayu beei bee apóstol udeteꞌbeei
liꞌibeella lubeeusticia, chequieuleꞌya
enumáseneca equie nu rnibiyaꞌ lu ye
bee uleꞌya uni lubeella:

28 ―¿Xieꞌlanú ita unibiyaꞌru luhua
nú la zeteaꞌhua stichiaꞌ Jesuse lubee
bene la? Nu nee uriꞌihua nú yela
bee bene Jerusalén ungabiyaꞌ bee be-
dichiaꞌ cuaꞌ, nu leꞌca niarquiꞌhua nú
ricuꞌquiyahua liꞌiru nú ungutiru Je-
suse cuaꞌ.

29 Nu ucuaqui Pedro cuna beelá
bee apóstol lubeella:

―Rluti rquiꞌña nú zucuꞌxuru nú
rni Diose cheela zucuꞌru nú rni bee
bene. 30Dioseꞌ bee beneꞌahua enu
udetela uriꞌinu nú uhuañi zeca Je-
suse enu ungutihua lu cruse. 31Nu
uzucuꞌ Diose liꞌinu cueꞌtse Diose
chúbe liñibe, nu liꞌinu necanu enu
rnibiyaꞌ nu silaꞌanu bee bene lu
dula, nu equie cuendaꞌ liꞌinu nuꞌ
modo nú tsanaꞌ arquiꞌ bee bene
Israel stula beei nu scua riꞌinu
perdona liꞌibeei. 32 Liꞌiru nediyaꞌ
nzeꞌcaru nú neli bee nucuaꞌ cuna
Espíritu Santo nú rdeteꞌ Diose lu ye
bee bene enu sucuꞌ stichiaꞌnu.
33 Chenu ubeneꞌbeella nucuaꞌ,

chiquiꞌ ulebeella nu niarquiꞌbeella
úti beella bee apóstol 34 Pero leta bee
usticia zeꞌe nzucu tucu fariseo enu
lee Gamaliel, nu necalla ulaxcuela
enu reca ley, nu chiquiꞌ rluꞌcu bee
bene zeꞌe ulaꞌna lulla. Benequieꞌ
utsulílla nu unibiyaꞌlla nú chiuꞌu bee
apóstol eliꞌyaꞌ lleꞌna. 35Nu chu unilla
lubee usticia zeꞌe:

―Beebene Israel, uriꞌi nzeꞌcahua
elliebacuꞌ xa riꞌinuhua bee niyu
quieꞌ. 36 Ulluꞌcu arquiꞌhua nú xa
uriꞌi tucu bene enu lee Teudas
huaꞌtu, uni nú necai tucu bene enu
necaequie, nuneca tucu tacuayuꞌu

bee beneꞌi, pero chenu unguuti
bee bene liꞌi, ye bee bene enu
uyaquie liꞌi uriꞌchia letse beei, zeꞌe
ulaxu ye nu uriꞌi. 37 Leꞌca bee
bichia chenu unibiyaꞌ gobierno nú
bacuꞌ calu neca bee bene. Uchiuꞌu
Judas enu neca bene Galilea, leꞌca
esquie uluꞌcui huaxi bee beneꞌi,
pero chenu unguuti bee bene liꞌi,
uriꞌchia letse bee beneꞌi. 38 Enzeꞌe
nia luhua nú utsanaꞌhua bee niyu
cuaꞌ, nu ulaꞌahua liꞌibeella. Xne
tunu neca nucuaꞌ bezeteꞌ nú udeteꞌ
bee bene lubeella nú riꞌibeella
scua, laxu nucuaꞌ. 39 Pero tunu
equie cuendaꞌ Diose rriꞌibeella
nucuaꞌ, leca modo tsuxehua lunú
rriꞌibeella scua. Ubiꞌyahua tunu cá
rriꞌi condrahua lunú neca cuendaꞌ
Diose.
40 Che uriꞌi bee usticia zeꞌe caso

lunúuniGamaliel, nuubixiabeei bee
apóstol nu uzetecheꞌ beei liꞌibeella,
nu unibeei nú la chetixiuleaꞌ beella
stichiaꞌ Jesuse lubee bene, nu chu
ulaꞌa beei liꞌibeella. 41 Nu chenu
uchiuꞌu beella lubee usticia zeꞌe,
chiquiꞌ ñia nzu arquiꞌbeella xne ut-
sanaꞌDiosenúnehuanaulleꞌcabeella
equie cuendaꞌ Jesuse. 42Nu ye bichia
né tsanaꞌ arquiꞌbeella udixiuleꞌe
beella cunanúuzeteꞌbeella bedichiaꞌ
nzeꞌcaꞌ Jesucristo lubee bene, sia liñi
Indu llene Jerusalén cuna niꞌ bee
bene.

6
Uyañi achi bene para nú riꞌibeella

elietsa lubee beneꞌ Jesucristo
1 Bee bichia zeꞌe, chenu nze aca

huaxilá bee bene enu nzeli arquiꞌ
Jesucristo, che bee bene enu rni di-
alu griegouquixiebeellanúxanabitsi
beella lu cuendaꞌ bee bene enu rni
dialu hebreo. Unibeella nú yeyeꞌe
chenu ritsiꞌ bee elubacu, lleꞌnalá nú
riucu bee unaꞌa zaqui enu rni dialu
griego luquelá nú riucu bee unaꞌa
zaqui enu rni dialuhebreo. 2Chequie
ye chiꞌchiucu bee apóstol uquieteꞌ
saꞌbeella ye bee bene enunzeli arquiꞌ
Jesucristo, nu unibeella:
―La necanzeꞌca nú tsanaꞌ arquiꞌru

nú rixiuleꞌeru Stichiaꞌ Diose para nú

ritsiꞌru nú acu bee bene. 3Enzeꞌe bee
saꞌa enunzeli arquiaꞌahua Jesucristo,
ucañihua achi bee niyu letahua enu
riꞌi riñaꞌ cuaꞌ, nu nediyaꞌhua nú
nehuañi beella tucu nú rialane, cuna
nú neli nzu Espíritu Santo cuna
liꞌibeella, cuna nú rluꞌcu beella lunú
reca beella. 4 Liꞌiru nzenacuꞌláru
lu Diose cuna nú nze tixiuleꞌeru
stichiaꞌnu lubee bene.

5Yebeella unga tucu necatse beella
nú acane scua, nu ucañi beella
Esteban, enu chiquiꞌ nzeli arquiꞌ
Jesucristo, nu chiquiꞌ nzu Espíritu
Santo cuna liꞌilla, nu leꞌca ucañi
beella Felipe, Procoro, Nicanor,
Timón, Parmenas, cuna Nicolás, enu
neca bene eyeche Antioquía. Nicolás
quieꞌ la necalla bene Israel, pero
uyalí arquiꞌlla tucu nú uyalí arquiꞌ
bee bene Israel ante nú chili arquiꞌlla
Jesucristo. 6 Chequie uriñayu beella
achi bee niyu zeꞌe lubee apóstol para
nú unacuꞌ beella lu Diose lu cuendaꞌ
beella nu uricuꞌ beella ya beella
equie beella.

7 Pero másela nzeriꞌchia Stichiaꞌ
Diose lubee bene, cuna nú nze aca
huaxilá bee bene enu nzeli arquiꞌ Je-
sucristo eyeche Jerusalén, hasta bee
uleꞌyaꞌ bee bene Israel huaxi beella
uyalí arquiꞌbeella Jesucristo.

Chenu unaꞌtse bee bene Esteban
8 Chiquiꞌ uriꞌi Diose elietsa lu Es-

teban, nu udeteꞌnu poder lulla nú
rriꞌilla huaxilu bee milagro nú llene
neca lubee bene. 9 Chequie chi-
ucu chuna bee bene liñi indu nú lee
Esclavos Libertados, cuna bee bene
eyeche Cirene, cuna bee bene eyeche
Alejandría, cuna bee enu nzeꞌta enza
Cilicia, cuna bee bene Asia, uquix-
iebeei nú unixu beei cuna Esteban.
10 Pero bee benequieꞌ lá riꞌi stichiaꞌ
beei ana lunú reca elliebacuꞌ Este-
ban, equie nú rriꞌi Espíritu Santo eli-
etsa lulla. 11Chequie udixiu beei chi-
ucu chuna bee bene enu ni nú rni
condra Esteban Moisés cuna Diose.
12 Scua uriꞌibeei para nú ulee bee
bene eyeche zeꞌe, cuna bee bene enu
neca equie, cuna bee ulaxcuela enu
reca leyꞌ Moisés lu Esteban. Che
unaꞌtsebeei liꞌillanuuyayubeei liꞌilla

lubee ustichiaꞌ bee bene Israel. 13Nu
leꞌca ucuaꞌna beei bee bene enu uni
eluquichiaꞌ para nú uni bee nzeꞌe:
―Niyu quieꞌ la tsuxella nú seꞌtalla

leyꞌMoisés cuna induꞌ Diose. 14Liꞌiru
ubeneꞌru nú rnilla nú Jesuse bene
eyeche Nazaret nitilulla indu llene
Jerusalén, nu cheꞌella bee custumbre
nú utsaꞌnaMoisés luaꞌahua.

15 Chequie bee usticia cuna ye
bee bene enu nucuaꞌa zeꞌe, chenu
ulañiꞌbeella lu Esteban, ulañiꞌbeella
nú rnaa lulla xi rnaa lu tucu ángeleꞌ
Diose.

7
Lunú uni Esteban lubee usticia

1 Chequie uleꞌya enu máse neca
equie nu rnibiyaꞌ lu ye bee uleꞌya
unidichiaꞌlla lu Esteban nú unilla:
―¿Xieꞌ neli nú scua unilu la?
2Nu uni Esteban:
―Liꞌihua bee usticia cuna yehua

bee bene enu nucuaꞌa caꞌa, uzuꞌcuꞌ
diacahuanúnia luhua. Diose liñibe
ulubeꞌlunu lu Abraham beneꞌahua
enu udetela, chenu uzuculla lu
iliu Mesopotamia, ante nú chálla
zuculla lu eyeche Harán. 3 Nu uni
Diose lulla: “Utsaꞌna lachilu cuna
ye bee saꞌlu, nu uquia luyuu nú
lubea lulu.” 4 Chequie uchiuꞌu
Abraham lu iliuꞌ bee bene Caldea,
nu uyacuaꞌa beella lu eyeche
Harán. Nu chenu unguti paꞌlla, che
uni Diose lulla nú yeꞌtalla zuculla
luyuu elu nucuaꞌahua hasta nee.
5 Pero chenu uriña Abraham caꞌa,
lá deteꞌscaꞌ Diose niꞌ temeꞌ yuu
lulla, pero ucuaqui uꞌnanu nú
deteꞌnu yuu zeꞌe lulla. Chequie
chenu atilla, aca iliu zeꞌe iliuꞌ bee
lliꞌñilla, añinzuca nú chenu uni
Diose scua lá luꞌcuscaꞌ Abraham
lliꞌñilla. 6 Nu leꞌca uni Diose lu
Abraham, núbee lliꞌñilla enunzeꞌta
enza luquielá checuaꞌabeei xi neca
bene rene lu stucu nación, elu riꞌi
bee bene nú juerte riꞌibeei riñaꞌ nu
nehuana zeca beei zeꞌe diqui tacu
ayuꞌu lana. 7Pero leꞌca uni Diose lu
Abraham: “Liꞌá detea castiya bee
beneenuriꞌi nú juerte riꞌibeei riñaꞌ.
Cheelá chiuꞌu beei lu nación zeꞌe,

nu luꞌcu beei ulaꞌna lua luhuare
quieꞌ.” 8 Nu chenu uni Diose lu
Abraham, utsaꞌnanu stichiaꞌnu
nú quiee seña elunecachiꞌlla cuna
beelá bee niyu. Enzeꞌe chenu
ungula enduꞌlla Isaac, nu chenu
ulluꞌcui tucu xmana uquieꞌella
seña elunecachiꞌi. Leꞌca esquie
uriꞌi Isaac cuna enduꞌlla Jacob.
Nu leꞌca esquie uriꞌi Jacob cuna
chiꞌchiucu bee enduꞌlla enu unga
bee beneꞌahua enu udetela.

9 ’Bee lliꞌñi Jacob, enu unga bee
beneꞌahua enu udetela, liꞌibeella
uya arquiꞌbeella lu bichi beella
José. Chequie ungüiti beella liꞌilla
lubee bene enu unguyaꞌ liꞌilla
Egipto. Pero né tsanaꞌ arquiꞌ Diose
José, 10 nu Diose uriꞌi elietsa lulla
lu ye nú nehuana ulleꞌcalla, nu
leꞌca uriꞌinu elietsa lulla para nú
uzeca Faraón arre Egipto liꞌilla,
nu uriꞌi arre Faraón nú ungalla
gobernador Egipto, nu unibiyaꞌlla
lu ye bee steneꞌ arre zeꞌe.

11 ’Chequie chenu unga biña lu
nación Egipto cuna Canaán, chiquiꞌ
nehuana ulleꞌca bee beneꞌahua
enu udetela nu ulaxu nú udacu
beella. 12 Pero chenu ungabiyaꞌ
Jacob beneꞌahua enu udetela nú
nuꞌ trigo Egipto, uxeꞌlalla bee
llianaꞌlla nzetsi beei trigo bese rlu
zeꞌe. 13 Nu chenu uya beella bese
rrucu, udixiuleꞌe José nú necalla
bichi beella, nu scua ungabiyaꞌ
arre Faraón nú ti neca bee beneꞌ
José. 14 Chequie uxeꞌla José resuna
nú yeꞌta paꞌlla Jacob cuna ye
bee beneꞌlla para nú cuaꞌa beella
Egipto, nu neca beella setenta
y cinco bee bene. 15 Scua unga
nú uya zucu Jacob Egipto. Zeꞌe
ungutilla, nu leꞌca zeꞌe unguti bee
beneꞌahua enu udetela. 16 Chenu
udete tiembu, che unguyaꞌbeella
artaꞌ bee beneꞌahua enu udetela,
nu uya caꞌchiꞌ beellae eyeche
Siquem, liñi eluhua nú utsi Abra-
ham lubee llianaꞌ bene enu lee
Hamor eyeche Siquem.

17 ’Chenu nzeꞌta lluꞌcula tiembu
nú aca tucu nú ucuaqui uꞌna Diose

lu Abraham, chiquiꞌ udala bee
saꞌahua enu neca bee bene Israel
Egipto. 18 Chequie bee bichia zeꞌe
uquixie nú rnibiyaꞌ stucu arre
Egipto enu lá chulu José. 19Nu arre
quieꞌ ucuaꞌnalla nú uriꞌilla nú ne-
huana ulleꞌca bee beneꞌahua enu
udetela. Unibiyaꞌlla nú utsiꞌqui
bee beneꞌahua bee enduꞌ niyuꞌ
beella enu ungula inza reꞌcu Nilo
para nú atibeei. 20 Tiembu zeꞌe
ungula Moisés. Nu chiquiꞌ ñia
riuꞌ arquiꞌ Diose enduꞌ quieꞌ, nu
uriꞌiucu bee paꞌnu liꞌinu diqui
chuna guu. 21 Chenu uriña bichia
nú utsanaꞌ arquiꞌbeella liꞌinu, leꞌca
liꞌi xinchiuꞌcu arre Egipto ullelaꞌ
liꞌinu nu uriꞌi ruꞌcunchu liꞌinu xi
neca enduꞌnchu. 22NuungaMoisés
ye nú reca bee bene Egipto, nu
chiquiꞌ neca equie lunú rnilla cuna
lunú uriꞌilla.

23 ’Chenu nzaMoisés chiuꞌa lana,
uduꞌ arquiꞌlla nú nzebiꞌyalla bee
saꞌlla enu neca bee bene Israel.
24 Nu chenu ulañiꞌ Moisés nú riñi
tucu bene Egipto tucu bene saꞌlla.
Unganuꞌlla bene zeꞌe, nu unguu-
tilla bene Egipto zeꞌe. 25 Uriꞌi
Moisés elliebacuꞌ nú nediyalaꞌ bee
bene Israel nú equie cuendaꞌ liꞌilla
tsilaꞌa Diose liꞌibeei lubee bene
Egipto, pero la riꞌibeei beyaꞌ nu-
cuaꞌ. 26 Stucu bichia, ulañiꞌ Moisés
chiucu bee bene Israel nú rliu beei,
nu niarquiꞌlla nú laalla liꞌibeei,
nu unilla lubeei: “Tucutse saꞌhua,
¿xinu rliuhua?” 27 Chequie tucu
bene enu rliu zeꞌe, utsiꞌñai Moisés
nuuni lulla: “¿Tiuliquiꞌ elurnibiyaꞌ
lulu para nú nilu luru? 28 ¿Xieꞌ
niarquiꞌlu nú útilu liꞌá tucu nú
unguutilu bene Egipto necaꞌ la?”
29 Chenu ubeneꞌ Moisés nucuaꞌ,
uyecaxuꞌulla nzalla lu iliu Madián.
Zeꞌe uzuculla xi neca bene rene,
nuuchialla zeꞌenuuluꞌculla chiucu
enduꞌ.

30 ’Chenu udete chiuꞌa lana, lu
dañi achi elu lecalí ti nucuaꞌa,
axu dañi nú lee Sinaí, ulubeꞌlu
tucu ángeleꞌ Diose lu Moisés lu
quii nú rulu lu tucu aca llaꞌna.
31 Chequie nzenu arquiꞌ Moisés

chenu ulañiꞌlla quii zeꞌe, nu chenu
nzebicalla para nú lañiꞌ nzeꞌcalla
nucuaꞌ, nu ubeneꞌlla chi Diose
nú uni lulla: 32 “Liꞌá neca Dioseꞌ
bee beneꞌhua enu udetela Abra-
ham, Isaac, cuna Jacob.” Nu
uquixie Moisés nú recatseꞌtseꞌlla
nú xiquilla, nu né laca arquiꞌlla nú
abiꞌyalla lu quii zeꞌe. 33 Chequie
uni Diose lulla: “Uhua luculu,
xne luhuare elu nzulu necachine.
34 Liꞌá rlañi nzeꞌca lunú xa ne-
huana seca bee benea enu nucuaꞌa
Egipto, nu rienea lunú xanabitsi
beella, enzeꞌe ulaca para nú tsilaꞌa
liꞌibeella lubee nucuaꞌ. Utee, ne
xeꞌla liꞌilu Egipto.”

35 ’Añinzuca nú né zucuꞌbeella
lunú uni Moisés lubeella, aꞌla
unibeella lulla: “¿Ti uliquiꞌ
elurnibiyaꞌ lulu para nú niarquiꞌlu
nilu luru?”, pero equie cuendaꞌ
ángele enu ulubeꞌlu lulla lu aca
llaꞌna nú rulu zeꞌe, Diose udeteꞌ
elurnibiyaꞌ lulla, nu uxeꞌlanu liꞌilla
para nú riꞌilla elietsa lubeella nú
chiuꞌu beella Egipto. 36 Nu Moisés
neca enu uhua bee beneꞌahua enu
udetela Egipto, uriꞌilla bee milagro
zeꞌe, nu leꞌca uriꞌilla bee milagro
lu inzatuꞌ nú lee inzatuꞌ neluu,
cuna lu dañi achi elu unzee beella
diqui chiuꞌa lana. 37 Nu leꞌca liꞌi
Moisés quieꞌ uni lubee bene Israel:
“Diose cañi tucu bene enu aca tucu
profeta letahua, tucu nú ucañinu
liꞌá. Zuꞌcuhua stichiaꞌ profeta
quieꞌ.” 38 Nu chenu nzu Moisés
cuna bee beneꞌahua enu udetela
lu dañi achi, liꞌilla necalla enu uni
ángeleꞌ Diose lu equie dañi nú lee
Sinaí para nú unilla Stichiaꞌ Diose
lubeella. Nu bedichiaꞌ cuaꞌ neca nú
utsaꞌna beella luaꞌahua hasta nee.

39 ’Pero bee beneꞌahua enu ude-
tela né zucuꞌbeella nú uni Moisés,
nu lá niarquiꞌbeella nú anibiyaꞌlla
lubeella, aꞌla niarquiꞌbeella nú
benchilaꞌ zeca beella Egipto. 40Nu
unibeella lu Aarón: “Urecheꞌe bee
diose enu zuculu luaꞌahua; xne la
riaꞌahua beyaꞌ canza Moisés enu
uhua liaꞌahua Egipto.” 41 Chequie
urecheꞌ beella tucu becerro enu
unga dioseꞌ beella, nu unguuti

beella nañi uꞌna lu becerro zeꞌe,
nu uriꞌi beella tucu eliñi lunú ñia
nzu arquiꞌbeella nú urecheꞌ beella
becerro zeꞌe. 42 Che utsanaꞌ arquiꞌ
Diose liꞌibeella, nu utsanaꞌnu nú
rdeteꞌ beella ulaꞌna lu bichia cuna
lu guu cuna lubee enu nchiucuꞌ
liñibe. Xne scua niquie lu ichiꞌ
Stichiaꞌ Diose nú uquieꞌe bee
profeta elu rni:

Bee bene Israel, ¿xieꞌ unguutihua bee
nañi lua xi neca uꞌna,

diqui chiuꞌa lana nú ucuaꞌahua lu
dañi achi la?

43 Pero aꞌla uluꞌcuhua ulaꞌna lu
dioseꞌhua enu lee Moloc enu
nzucu liñi carpa nú necacheꞌ
iti,

cuna belaa dioseꞌ Renfán,
bee diose enu leꞌca liꞌihua ure-
cheꞌhua para nú luꞌcuhua
ulaꞌna lu.

Enzeꞌe xeꞌla liꞌihua elu máse istu
Babilonia.

44 ’Nu chenu ucuaꞌa bee
beneꞌahua enu udetela lu dañi
achi, uluꞌcu beella tucu niꞌi iti
nú unga induꞌbeella elu uducheꞌ
beella leyꞌ Diose. Indu quieꞌ
ungacheꞌ tucu nú unibiyaꞌ Diose
lu Moisés, chenu uninu lulla nú
recheꞌllae tucu nú ulañiꞌlla. 45 Bee
beneꞌahua enu udetela uyaꞌnanu
beella induquieꞌ chenu unguti
Moisés, nu chenu uyaꞌna Josué
luhuareꞌMoisés che uriñayu beella
indu quieꞌ luyuu elu uriñabeella,
chenu uriꞌibeella xuu lubee bene
eyeche Canaán equie yuu, nuDiose
uriꞌi elietsa lubeella nú uyaꞌnanu
beella yuu zeꞌe. Scua uluꞌcu beella
indu quieꞌ hasta bichia nú uquixie
nú unibiyaꞌ arre David. 46 Diose
uzeca arre David, nu niarquiꞌlla
nú recheꞌlla tucu indu para liꞌinu
enu neca dioseꞌahua, liaꞌahua enu
neca bee bene Israel. 47 Pero arre
Salomón neca enu urecheꞌ induꞌ
Diose. 48Añinzuca nú la zucu Diose
liñi indu nú urecheꞌ bee bene tucu
nú uni profeta chenu unilla:

49-50Liñibe nzucuaꞌa rnibiyaꞌa,
nu luyuu neca elu nzu eꞌya.
¿Xa rnaa niꞌi nú recheꞌhua para
liꞌá?

¿Nu xa rnaa luhuare elu tsu-
lachia?

Xne leꞌca liꞌá urecheꞌa ye bee nu-
cuaꞌ, ―uni Diose.

51 ’Pero liꞌihua ―unilá Esteban
lu beella― chiquiꞌ nziti arquiꞌhua,
nu la zucuꞌhua nú rni Diose. La
riꞌi casohua Espirítu Santo. Tucu
nú uriꞌi bee beneꞌhua enu udetela.
52 Bee beneꞌhua enu udetela xitse
uriꞌinubeella yebeeprofetaꞌDiose,
hasta nú unguuti beella bee pro-
feta enu udixiuleꞌe nú riña liꞌinu
enu rriꞌi tucu nú neli neca, nu
neenúubeꞌtanu, udeteꞌ cuendahua
liꞌinu lubee bene, nu unibiyaꞌhua
nú ungutinu. 53 Añinzuca nú uyu-
cuhua ley nú uliquiꞌ bee ángeleꞌ
Diose luhua, pero lá zucuꞌhuane.
Unguuti bee bene Esteban

54 Chenu ubeneꞌ bee bene zeꞌe
nucuaꞌ, chiquiꞌ ulebeei nu tuꞌna racu
xaꞌ laya beei nú rlee beei lu Esteban.
55 Pero chiquiꞌ nzu Espirítu Santo
cuna Esteban, chenu ubiꞌyalla enza
liñibeulañiꞌlla ellieꞌe elu nzucuDiose,
leꞌca ulañiꞌlla nú nzulí Jesucristo
cueꞌtse Diose chubee. 56 Chequie uni
Esteban:
―¡Ubiꞌyacuruhua! Rlañia nú naꞌla

liñibe, nu leꞌca rlañia nú nzulí Jesu-
cristo cueꞌtse Diose chúbee.

57 Pero chenu ubeneꞌbeei nú uni
Esteban scua utsacuꞌ beei diaca beei,
nu juerte urixialibeei nú nze naꞌtse
beei Esteban. 58 Che uhuabeei liꞌilla
ruꞌu eyeche zeꞌe para nú útibeei liꞌilla
cuna quiee, nu tucu niyu eꞌne enu lee
Saulu uriꞌi ucu xucu beei. 59Nu diqui
nú rduꞌbeei quiee Esteban, unilla lu
Diose:
―Paa Jesuse uyucu espíritua.
60 Che chu utsulliquilla nu juerte

rixialilla nú unilla:
―Paa Jesuse, la duꞌ cuendalu dula

nú rriꞌinu bee benequieꞌ liꞌá nee.
Chenu ulaxu nú uni Esteban scua,

chu ungutilla.

8
Uriꞌi cundra Saulo bee bene enu

nzeli arquiꞌ Jesucristo
1Nu para Saulo neca nzeꞌca nú un-

guuti bee bene Esteban.

Nu leꞌca bichia zeꞌe uquixie bee
bene nú uriꞌibeei nú nehuana
seca bee beneꞌ Jesucristo eyeche
Jerusalén. Ye beella uriꞌchialetse
beella diqui lubee iliu Judea,
cuna lu iliu Samaria, uyaꞌnatsia
bee apóstolꞌnu eyeche Jerusalén.
2 Chequie chiucu chuna bee niyu
enu nzenu cuenda nú nzucu Diose
uyacaꞌchiꞌ beella cuerpoꞌ Esteban nu
chiquiꞌ ungunaꞌnu beella liꞌilla. 3Nu
uquixie Saulo nú unaꞌtsei bee bene
enu nzeli arquiꞌ Jesucristo, nu riuꞌi
niꞌ por niꞌ beella, nu ala juerza ruyaꞌi
niyu si unaꞌa rduꞌi niꞌcuꞌ.

Udixiuleꞌe bee beneꞌ Jesucristo
StichiaꞌDiose eyeche Samaria

4 Pero bee bene enu uchiuꞌu
eyeche Jerusalén udixiuleꞌe beella
bedichiaꞌ nzeꞌcaꞌ Diose catse elu
nzuebeella. 5 Felipe enu neca tucu
bene leta beella, uyalla eyeche llene
Samaria, nu uquixiella rixiuleꞌella
stichiaꞌ Jesucristo lubee bene zeꞌe.
6Uyetesaꞌhuaxi beebenenuyebeella
sucuꞌdiaca beella lunú udixiuleꞌe Fe-
lipe lubeella, cuna lunú ulañiꞌbeella
bee milagro llene nú uriꞌilla. 7 Xne
uriꞌiyecalla huaxi bee bene enu
nchiñi benechiquiꞌ arquiꞌ, nu rixiali
bee benechiquiꞌ zeꞌe xiuꞌuarquiꞌbeei.
Leꞌca uriꞌiyecalla bee bene enu neati
tucu parte cuerpoꞌ cuna bee bene
enu necuxu. 8Enzeꞌe chiquiꞌ ñia utsu
arquiꞌ ye bee bene eyeche zeꞌe.

9Pero eyeche zeꞌe nzucu tucu bene
enu lee Simón, hasta huaꞌtu rriꞌi elu
uliñi nu sequienui bee bene eyeche
Samaria, nu rriꞌi nú necai tucu bene
enu neca equie. 10 Ye bee bene zeꞌe
ubeneꞌbeei lunú uni Simón, desde
bee enduꞌ llaꞌna nu hasta bee bene
uxu, nu unibeei:
―Niyu quieꞌ chiquiꞌ rluꞌcu poder

nú rluꞌcu Diose.
11 Chiquiꞌ rriꞌi caso beei lunú rni,

xne hasta huaꞌtu sequienui bee bene
equie elu uliñi nú rriꞌi. 12Pero chenu
uyalí arquiꞌ bee bene lunú udixiuleꞌe
Felipe equie cuendaꞌ poder nú rluꞌcu
Diose, cuna equie cuendaꞌ Jesucristo.
Che urinza beella niyu si unaꞌa. 13Nu

hasta liꞌi Simón quieꞌ uyalí arquiꞌlla
Jesucristo nu urinzalla, nu uquixie
enzenulla Felipe, cuna nú nzenu ar-
quiꞌlla lu ye clasiaꞌ bee milagro llene
nú rlañiꞌlla rriꞌi Felipe.

14 Chequie chenu ungabiyaꞌ bee
apóstolꞌ Jesucristo enu nucuaꞌa eye-
che Jerusalén nú uchili arquiꞌ bee
bene Samaria Stichiaꞌ Diose, uxeꞌla
beella Pedro cuna Juan lubee bene
zeꞌe. 15 Chenu uriñabeella eyeche
Samaria, unacuꞌ beella lu Diose
equie cuendaꞌ bee bene enu uyalí
arquiꞌ Stichiaꞌ Diose para nú yucu
arquiꞌbeella Espíritu Santo. 16Xne niꞌ
tucu beella lascaꞌ yucu arquiꞌbeella
Espíritu Santo, urinzatsia beella cuna
nú lee Jesucristo. 17 Chequie uricuꞌ
Pedro cuna Juan ya beella equie bee
bene zeꞌe para nú uyucu arquiꞌbeella
Espíritu Santo.

18 Chenu ulañiꞌ Simón nú uyucu
arquiꞌ bee bene zeꞌe Espíritu Santo
equie nú uricuꞌ bee apóstol ya beella
equie bee bene zeꞌe, uniarquiꞌlla nú
deteꞌlla dimi ya beella, 19nu unilla:
―Leꞌca nua uliꞌquiꞌ poder cuaꞌ lua

para nú chenu ricua yaa equie tatse
bene, leꞌca yucu arquiꞌ nzeꞌe Espíritu
Santo.

20Chequie uni Pedro lulla:
―Liꞌilu cuna dimiꞌlu nitilulu, xne

rriꞌilu elliebacuꞌ nú tsilu poder nú
lia rliquiꞌ Diose. 21 Liꞌilu niꞌtemeꞌ
la yala nú riꞌilu tucu nú rriꞌiru, xne
niꞌtemeꞌ la chequieelu inziuꞌ Diose.
22 Utsanaꞌ arquiꞌ beenú necha neca
rriꞌilu nu ucheꞌe elliebacuꞌlu, nu uz-
iquiee lu Diose tunu tianuꞌ xa riꞌinu
perdona lunúnechauriꞌilu elliebacuꞌ
scua. 23 Xne puro nú necha neca nuꞌ
arquiꞌlu, nu rnibiyaꞌscaꞌ dula lulu.

24Che ucuaqui Simón nú unilla:
―Unaꞌcuhua lu Diose equie cuen-

daa para nú la zeca niꞌ tucu beenú
unihua.

25 Chenu ulaxu nú unibeella
stichiaꞌ Jesucristo cuna nú unibeella
Stichiaꞌ Diose lubee bene zeꞌe,
cheelá ubenchilaꞌ zeca beella eyeche
Jerusalén. Nu ye bee eyeche nú
nchiucuꞌ lu iliu Samaria elu udete

beella udixiuleꞌe beella StichiaꞌDiose
lubee bene.

Ubedichiaꞌnu Felipe tucu bene
Etiopía

26 Lulá bee nucuaꞌ, uni tucu ángeleꞌ
Diose lu Felipe:
―Uquia enza sur, inziu nú xiuꞌu

enza Jerusalén nu nza enza eyeche
nú lee Gaza. Inziu zeꞌe rdete lu dañi
achi. 27 Che uchiuꞌu Felipe nú nza-
lla, nu lu inziu ullunaꞌlla tucu niyu
eyeche Etiopía. Neca benequieꞌ enu
chiquiꞌ neca equie xne rricucheꞌella
ye dimiꞌ reina Candace enu rnibiyaꞌ
Etiopía, nu uyaalla eyeche Jerusalén
udeteꞌlla ulaꞌna lu Diose. 28 Nu nuꞌ
nziulalla nú nzialla enza lachilla,
nzuculla equie acaretaꞌlla rulalla lu
ichiꞌ StichiaꞌDiose nú uquieꞌe profeta
Isaías. 29 Che uni Espíritu Santo lu
Felipe:
―Uquiabica lu acareta cuaꞌ.
30 Chenu uyabica Felipe lu acareta

zeꞌe, ubeneꞌlla nú rula bene zeꞌe lu
ichiꞌ StichiaꞌDiose nú uquieꞌe profeta
Isaías, nu unidichiaꞌlla lu bene zeꞌe:
―¿Detá rriꞌilu beyaꞌ lu ichiꞌ nú ru-

lalu la?
31 Chequie ucuaqui bene zeꞌe nú

unilla:
―¿Xa riꞌá beyaꞌ nú rnii, tunu lecati

ixiuleꞌe lua xa rnii?
Nu uni bene zeꞌe lu Felipe nú

quieella equie acareta nu cuaꞌa junto
beella.

32 Lu ichiꞌ Stichiaꞌ Diose elu rulalla
rni:
Unguyaꞌ bee bene liꞌinu xi neca tucu

sanchi, elu úti beei liꞌinu;
nu lá ninu xi neca tucu sanchi enu

lecaxi riꞌi nuxu
lu bene chenu xiecuꞌ bene ichia tsuꞌí.
33 Chenu xitse uriꞌinu bee bene

liꞌinu. Lecati uriꞌi elu usticia
lu cuendaꞌnu,

¿ti nii nú ti neca bee beneꞌnu enu
udetela?

Xne uchiuꞌulanu lu iliulabe quieꞌ.
34Chequie uni bene zeꞌe lu Felipe:
―Uriꞌi faura uniꞌ lua, ¿ti lu cuendaꞌ

rni profeta cuaꞌ, rnilla lu cuendaꞌ
liꞌitsialla la, urre rnilla lu cuendaꞌ
stucu bene la?

35 Chequie uquixie Felipe nú udix-
iuleꞌella xi rni luhuare lu Stichiaꞌ
Diose elu rulalla, nu uni Felipe equie
cuendaꞌ bedichiaꞌ nzeꞌcaꞌ Jesucristo
lulla. 36 Lu zeꞌelá chenu udete beella
tucu luhuare elu nuꞌ inza, uni bene
zeꞌe lu Felipe:
―Caꞌa nuꞌ inza, ¿nuꞌ modo rinzalu

liꞌá caꞌa nee la?
37Nu uni Felipe lulla:
―Nuꞌ modoe, tunu diquinuꞌ ar-

quiꞌlu chili arquiꞌlu Jesuse.
Che unilla:
―Chili arquia nú Jesucristo neca

Lliꞌñi Diose.
38 Chequie unibiyaꞌlla nú utsuxe

acaretaꞌlla, nu ulaca rucu beella
equie acareta zeꞌe, nu uyuꞌu beella lu
inza nu urinza Felipe liꞌilla. 39Chenu
uchiuꞌu beella lu inza, hora zeꞌe
tuꞌnatsia uniti Felipe nu unguyaꞌ
Espíritu Santo liꞌilla, nu né lañiaꞌ
bene zeꞌe liꞌilla. Pero chiquiꞌ ñia nzu
arquiꞌlla nze riꞌilla seidu inziuꞌlla.
40 Chenu uriꞌi Felipe beyaꞌ nú hasta
eyeche Azoto nzulalla, che eyeche
por eyeche udixiuleꞌella bedichiaꞌ
nzeꞌcaꞌ Jesucristo lubee bene, hasta
nú uriñalla eyeche Cesarea.

9
Uchili arquiꞌ Saulo Jesucristo
(Hch. 22:6-16; 26:12-18)

1Nu bee bichia zeꞌe, la tsuxe Saulo
nú rleei lubee bene enu nzeli arquiꞌ
Jesucristo, nu uni nú úti liꞌibeella.
Enzeꞌe uyaniꞌi lu uleꞌya enu máse
neca equie nu rnibiyaꞌ lu ye bee
uleꞌya, 2 para nú acacheꞌ tucu ichiꞌ
nú nuꞌ modo chai liñi bee indu
eyeche Damasco che cuaꞌnai bee
bene enu nzeli arquiꞌ Jesucristo niyu
si unaꞌa para nú uyaꞌi liꞌibeella nu
duꞌi liꞌibeella niꞌcuꞌ eyeche Jerusalén.
3 Pero chenu nze riñai axu eyeche
Damasco, tuꞌnatsia ulaca tucu ellieꞌe
nú nzeꞌta enza liñibe nu uduꞌllieꞌe
ellieꞌe zeꞌe diqui abenchilaꞌ elu nza
Saulo. 4 Nu chu uzanaꞌ Saulo luyuu,
nu ubeneꞌi tucu chii nú uni:
―Saulo, Saulo, ¿xinu rriꞌi condralu

liꞌá?
5Nu uni Saulo:
―¿Tiilu, Detá?

Nu ucuaquinu:
―Liꞌá neca Jesuse enu rriꞌi con-

dralu, leꞌcatsia liꞌilu rriꞌilu equiya
lulu. Tucu nú rriꞌi uꞌnaꞌ nú subeí lliꞌi
icuꞌ aca rucha.

6 Nu recatseꞌtseꞌ Saulo xiquilla, nu
unilla:
―Detá, ¿xi niarquiꞌlu nú riꞌá?
Chequie uni Jesucristo lulla:
―Uzetee, nu uquia eyeche Dam-

asco, zeꞌe ni bene ta nú riꞌilu.
7 Nu bee bene enu nzenu Saulo

chiquiꞌ ulliqui beella, xne ubeneꞌ
beella chii nú uni lulla, pero lecalí
ti ulañiꞌ beella. 8 Chenu utsuli Saulo
la biꞌyaꞌlla, che unaꞌtse bee bene enu
nuulla yalla nu unguyaꞌbeella liꞌilla
eyeche Damasco. 9 Zeꞌe uzuculla
chuna bichia, sin nú biꞌyalla nu sin
nú aculla, nu lecaxi ungueꞌlla.

10Eyeche Damasco zeꞌe nzucu tucu
bene enu nzeli arquiꞌ Jesucristo enu
lee Ananías, Ananías quieꞌ ulubeꞌlu
Jesuse lulla nu uninu lulla:
―¡Ananías!
Nu ucuaquilla:
―Caꞌa nzua, Detá.
11Chequie uni Jesuse lulla:
―Utsuli nu uquia inziu llene nú

lee chubee, chenu riñalu niꞌ Judas
nedichiaꞌlu tucu bene eyeche Tarso
enu lee Saulo. Xne rnacuꞌlla lua nee,
12 nu neca xi neca nú rni xcalaꞌlla
ulañiꞌlla nú uyuꞌu tucu bene enu
lee Ananías nu uricuꞌlla yalla equie
Saulo, para nú biꞌya zecalla.

13 Chenu ubeneꞌ Ananías nucuaꞌ,
unilla:
―Detá, huaxi bee bene rni lu

cuendaꞌ niyu cuaꞌ, cuna lu ye
beenú necha neca rriꞌilla lubee
bene enu nzeli arquiꞌ liꞌilu eyeche
Jerusalén. 14Nuneeuriñalla caꞌacuna
elurnibiyaꞌ nú udeteꞌ bee uleꞌya enu
máseneca equie nu rnibiyaꞌ lu ye bee
uleꞌya para nú naꞌtsella ye bee bene
enu nzeli arquiꞌ liꞌilu.

15Nu uni Jesuse lulla:
―Uquia, xne ucañia niyu cuaꞌ para

nú ixiuleꞌella stichiaꞌa lubee bene
enu la neca bee bene Israel, cuna
lubee arre, nu leꞌca cuna nuu lubee
bene Israel. 16 Liꞌá ixiuleꞌa lulla

nú chiquiꞌ huaxi nú nehuana zecalla
equie nú necalla benea.

17 Chequie nza Ananías niꞌi elu
nzucu Saulo. Chenu uyuꞌulla liñi niꞌi
zeꞌe, uricuꞌlla yaalla equie Saulo, nu
unilla:
―Saulo, Jesucristo enu ulubeꞌlu

lulu lu inziu nú nzeꞌtalu, liꞌinu
uxeꞌlanu liꞌá lulu para nú biꞌya
zecalu, nu para nú yaꞌna Espíritu
Santo cuna liꞌilu.

18 Hora zeꞌe uzanaꞌ nú nacuꞌ
iꞌcululla nú rna xi rna melu tsuꞌ
bela, nu ubiꞌya zecalla. Che utsulílla
nu urinzalla. 19 Che udacu Saulo
lleꞌna nú udaculla nu uyuꞌu zeca
juerzaꞌlla, nu uyaꞌnalla chiucu chuna
bichia cuna bee bene enu nzeli
arquiꞌ Jesucristo enu nucuaꞌa eyeche
Damasco.

Udixiuleꞌe Saulo Stichiaꞌ Diose eye-
che Damasco

20Nu chu uquixie Saulo rixiuleꞌella
Stichiaꞌ Diose liñi bee induꞌ bee bene
Israel, nu unilla nú neca Jesuse Lliꞌñi
Diose. 21 Ye bee bene enu ubeneꞌ
núrnilla chiquiꞌnzenuarquiꞌbeei, nu
unibeei:
―¿Xieꞌ laca benecuaꞌ enu utiliacaꞌ

bee bene enu nzeli arquiꞌ Jesucristo
eyeche Jerusalén la? ¿Lanu leꞌca liꞌi
nucuaꞌ enu uriña caꞌa para nú naꞌtse
nucuaꞌ bee bene enu nzeli arquiꞌ Je-
sucristo nu cheyu nucuaꞌ liꞌibeella
lubee uleꞌya enu máse rnibiyaꞌ lu ye
bee uleꞌya la?

22 Pero bichia por bichia la lliqui
Saulo rixiuleꞌella Stichiaꞌ Diose, nu
rnilla nú neca Jesuse Cristo, hasta nú
la riꞌi bee bene Israel enu nucuaꞌa
eyeche Damasco beyaꞌ xa riꞌibeei
chenu ubeneꞌbeei nucuaꞌ.

Ulaꞌa Saulo lubee bene Israel enu
nucuaꞌa eyeche Damasco

23Udetetsia huaxi bee bichia, unga
tucu necatse bee bene Israel enu
nucuaꞌa eyeche Damasco para nú
úti beei Saulo, 24 pero uriꞌi Saulo
beyaꞌ nucuaꞌ. Bichia si rulaꞌ nucuaꞌa
quiebeei liꞌilla ruꞌu puerta eyeche
zeꞌe para nú útibeei liꞌilla, 25 che bee
bene enu nzeli arquiꞌ Jesucristo rulaꞌ
uduꞌ beella Saulo liñi tucu llume nu
ulaca beella liꞌilla enza diꞌchi barda

nú nuꞌ diqui abenchilaꞌ eyeche zeꞌe,
nu scua uchiuꞌulla eyeche Damasco.

Uriña Saulo eyeche Jerusalén
26 Chenu uriña Saulo eyeche

Jerusalén, uniarquiꞌlla nú yeteꞌlla
cuna bee bene enu nzeli arquiꞌ
Jesucristo, pero ye beella xiqui beella
liꞌilla xne la chili arquiꞌbeella nú
leꞌca nulla nzelíla arquiꞌlla Jesucristo.
27 Chequie unguyaꞌ Bernabé liꞌilla
lubee apóstol. Nu udixiuleꞌella nú
ulañiꞌ Saulo Jesucristo cuna nú ube-
dichiaꞌnulla liꞌinu chenu nzalla enza
eyecheDamasco, nu la lliquilla udixi-
uleꞌella stichiaꞌ Jesucristo lubee bene
eyeche zeꞌe. 28 Scua uyaꞌna Saulo
eyeche Jerusalén, nu uyanzeenulla
cuna liꞌibeella. 29 Lá lliquilla udix-
iuleꞌella stichiaꞌ Jesuse, cuna nú
unixulla cuna bee bene Israel enu
rnidialugriego, chequieniarquiꞌbeei
nú útibeei liꞌilla. 30 Chenu ungabiyaꞌ
bee bene enu nzeli arquiꞌ Jesucristo
nucuaꞌ, unguyaꞌbeella Saulo eyeche
Cesarea, nu zeꞌe uxeꞌla beella liꞌilla
eyeche nú lee Tarso.

31 Chequie bee bene enu nzeli
arquiꞌ Jesucristo enu nucuaꞌa lu iliu
Judea, cuna lu iliu Galilea, cuna
lu iliu Samaria, uyuꞌu nú nzuxe
arquiꞌbeella, cuna nú nze riꞌilá
beella beyaꞌ xa neca inziuꞌ Diose,
nu uzucuꞌbeella stichiaꞌnu, nu cuna
elietsaꞌEspíritu Santonze acahuaxilá
bee bene enu nzeli arquiꞌ Jesucristo.

Uyecaꞌ Eneas
32 Chenu nzebiꞌya Pedro bee bene

enu nzeli arquiꞌ Jesucristo, chequie
leꞌca uyabiꞌyalla bee bene enu nzeli
arquiꞌ Jesucristo enu nucuaꞌa eyeche
nú lee Lida. 33 Zeꞌe ulañiꞌ Pedro tucu
niyuenuriti enu leeEneas, nuungala
xunu lana nú nuxulla ritilla, nu la
tsulílla. 34Nu uni Pedro lulla:
―Eneas, Jesucristo neca enu

uriꞌiyecala liꞌilu. Uzetee nu uletsa nú
ungutalu.
Nu hora zeꞌe utsuli Eneas. 35Chenu

ulañiꞌ ye bee bene enu nucuaꞌa eye-
che nú lee Lida cuna bee bene enu
nucuaꞌa enza Sarón nú uyecaꞌlla, che

leꞌca uchili arquiꞌ bee bene zeꞌe Jesu-
cristo.

Uhuañi zeca Dorcas nú ungutilla
36 Tiembu zeꞌe nzucu tucu unaꞌa

enu nzeli arquiꞌ Jesucristo eyeche
Jope liꞌilla leella Tabita, nu dialu
griego leella Dorcas. Unaꞌa quieꞌ
uriꞌilla nú neca nzeꞌca, nu leꞌca
uriꞌilla elietsa lubee bene elitsi.
37 Bee bichia zeꞌe ungariti Dorcas
nu ungutilla, nu chenu ulaxu nú
ungutsa bee bene liꞌilla uya ricucheꞌe
bee bene liꞌilla liñi niꞌi elu aya equie
niꞌi zeꞌe. 38Nu lunú axu eyeche Jope
lu eyeche Lida, elu nzucu Pedro,
chenu ungabiyaꞌ bee bene enu nzeli
arquiꞌ JesucristonúnzucuPedrozeꞌe,
uxeꞌla beella chiucu niyu enu uya
ziquiee lulla, nu unibeella lulla:
―Uriꞌi faura yexetsia ucha eyeche

Jope.
39Nu chu nza Pedro cuna liꞌibeella.

Chenu uriña beella eyeche Jope, un-
guyaꞌbeella Pedro liñi niꞌi elu nchi-
ucuꞌ cuerpoꞌ Dorcas, zeꞌe nucuaꞌa
bee unaꞌa zaqui runaꞌ beenchu, che
uyabica beenchu lu Pedro nu ulubeꞌ
beenchu bee laquie nú urecheꞌe Dor-
cas chenu nehuañiscaꞌlla. 40 Chequie
unibiyaꞌ Pedro nú chiuꞌu ye bee bene
eliꞌyaꞌ, nu chu utsulliquilla nu un-
acuꞌlla lu Diose, nu ubiꞌyalla lu be-
nenguti zeꞌe nu unilla:
―¡Tabita, uzetee!
Hora zeꞌe chu uyaꞌla iꞌcululla, nu

chenu ulañiꞌlla Pedro, chu uzuculla.
41 Nu chu unaꞌtse Pedro yalla nu
utsulílla, che ubixia Pedro bee bene
enu nzeli arquiꞌ Jesucristo, cuna bee
unaꞌa zaqui para nú lañiꞌ beella nú
uhuañi zeca Dorcas lu eluti. 42 Nu
diqui lu eyeche Jope ungabiyaꞌ bee
bene nucuaꞌ, nu huaxi bee bene zeꞌe
uyalí arquiꞌ Jesucristo equie cuendaꞌ
nucuaꞌ. 43 Uyaꞌna Pedro chiucu
chuna bichia eyeche zeꞌe, niꞌ tucu
bene enu lee Simón enu rcuꞌchi iti.

10
Pedro cuna Cornelio

1 Eyeche Cesarea uhuañi tucu
bene enu lee Cornelio, liꞌilla ungalla
capitañi lu texcuaꞌa bee sundado

enu lee Italiano. 2 Liꞌilla ungalla
tucu bene enu chiquiꞌ unga nzeꞌca
arquiꞌ lu Diose, nu cuna ye bee
beneꞌlla udeteꞌ beella ulaꞌna lu Diose.
Leꞌca uriꞌilla elietsa lubee bene
Israel enu seca elitsi, nu siempre
rnacuꞌlla lu Diose. 3Tucu bichia, tucu
rquiechuna uchee, ulleꞌcalla xi neca
nú uni xcalaꞌlla. Chee nzeꞌca ulañiꞌlla
nú uyuꞌu tucu ángeleꞌ Diose liñi niꞌi
elu nzuculla, nu uni ángele zeꞌe lulla:
―¡Cornelio!
4 Nu ubiꞌyalilla lu ángele zeꞌe nu

chiquiꞌ ulliquilla, nu unilla:
―¿Rnilu lua la Detá?
Nu uni ángele zeꞌe lulla:
―Diose ubeneꞌlaꞌ stichiaꞌlu, nu

ulañiꞌlaꞌnu xa rriꞌilu elietsa lubee
beneenu seca elitsi. 5Uxeꞌla beebene
eyeche Jope para nú chetucu beei
Simón, enu leꞌca lee Pedro. 6Nzuculla
niꞌ tucu bene enu leꞌca lee Simón,
enu rcuꞌchi iti, nzucu bene quieꞌ ruꞌu
inzatuꞌ.

7 Chenu nzia ángele enu uni lu Cor-
nelio, ubixialla chiucu mosoꞌlla cuna
tucu sundadoenu rluꞌculla confianza
lu enu nzeli arquiꞌ Diose. 8 Chenu
ulaxu nú udixiuleꞌella lunú ulleꞌcalla
lubeella, che uxeꞌlalla liꞌibeella eye-
che Jope.

9 Bichia rrucu, diquila nú nzeriña
beella axu eyeche Jope, tucu rre-
bichia uquie Pedro equie niꞌi elu
nzuculla para nú nacuꞌlla lu Diose.
10Chiquiꞌ rliaꞌnaꞌlla nu niarquiꞌlla nú
aculla, pero diquila nú rriꞌilu bene
elubacu nú aculla, che ulleꞌcalla xi
neca nú uni xcalaꞌlla, 11 nu ulañiꞌlla
nú riaꞌla liñibe nu nzeꞌta laca nú rnaa
xi rnaa tucu laquie llene lulla, nu
nacaꞌcuu dacu lliꞌi. 12 Liñi laquie
llene zeꞌe nuꞌ yelu bee nañi enu tacu
cuchiuꞌ, cuna bee beꞌla cuna bee nañi
enu rcuecuꞌ. 13 Chequie ubeneꞌlla
tucu chii nú uni lulla:
―Pedro, uzetee, nu uti tatse nañi

cuaꞌ aculu.
14Nu ucuaqui Pedro nú unilla:
―Aꞌa, Detá, xne leca xunga udacua

beenú necha rnaa, cuna beenú la
yala acu bee bene.

15 Chequie uni zeca chii zeꞌe, stucu
bese lulla:

―Lunúuquieela Diose, la hualeelu
nucuaꞌ nú necha rnae.

16 Chenu ulleꞌcalla scua chuna
bese, uquie zeca laquie llene zeꞌe
liñibe. 17 Diquila nú rriꞌi Pedro
elliebacuꞌ xinu ulañiꞌlla nucuaꞌ, hora
zeꞌe uriña bee bene enu uxeꞌla
Cornelio ruꞌu puerta niꞌi Simón,
xne unidichiaꞌla beella cá nzucu niꞌ
Simón. 18 Chenu uriñabeella ruꞌu
niꞌi zeꞌe, unidichiaꞌ beella tunu zeꞌe
nzucu Simón, enu leꞌca lee Pedro.
19 Rriꞌiscaꞌ Pedro elliebacuꞌ lunú
ulañiꞌlla scua, che uni Espíritu Santo
lulla:
―Chunabenerlaꞌna liꞌilu. 20Utsuli,

ulaca, nu uquia cuna liꞌibeella nu la
zaꞌ arquiꞌlu, xne liꞌá uxeꞌla liꞌibeella.

21Nu chu ulaca Pedro elu nucuaꞌa
bee bene enu uxeꞌla Cornelio, nu
unilla lubeella:
―Liꞌá neca enu rlaꞌnahua, ¿xinu

rlaꞌnahua liꞌá?
22Nu ucuaqui beella:
―Liꞌiru nzelaru lu cuendaꞌ capi-

tañi enu lee Cornelio, enu neca tucu
bene nzeꞌca, enu rluꞌcu ulaꞌna lu
Diose, nu ye bee bene Israel seca
liꞌilla. Tucu ángeleꞌ Diose uni lulla nú
uxeꞌlalla liꞌiru para nú nzela tucuꞌru
liꞌilu nú chalu niꞌlla para nú yeneꞌlla
lunú nilu lulla.

23 Che uni Pedro lubeella nú chuꞌu
beella liñi niꞌi, nu zeꞌe uyaꞌna beella
rulaꞌ zeꞌe. Chenu uyeꞌe luyuu stucu
bichia, nzenu Pedro liꞌibeella, nu
leꞌca nzenu beella chiucu chuna bee
bene enu nzeli arquiꞌ Jesucristo enu
neca bene eyeche Jope.

24 Chenu uyeꞌe lu yuu stucu
bichia uriña beella eyeche Cesarea,
elu nzucu Cornelio nu liꞌilla uqui-
eteꞌsaꞌlalla ye bee beneꞌlla cuna
bee bene enu chiquiꞌ rquieteꞌlla
nucuaꞌaquiee beella nú riña Pedro.
25 Chenu uriña Pedro ruꞌu niꞌ Cor-
nelio, chu uchiuꞌu Cornelio nu uya
chaꞌcalulla liꞌilla, nu utsulliquilla lu
Pedro para nú deteꞌlla ulaꞌna lulla.
26Nu utsuli Pedro Cornelio, nu unilla
lulla:
―Utsuli, xnenecatsia bene tucunú

necalu.
27 Diquila nú nze riña beella ruꞌu

niꞌlla rdichiaꞌ beella, nu chenu uyuꞌu

Pedro liñi niꞌlla ulañiꞌlla nú nucuaꞌa
huaxi bee bene zeꞌe. 28 Chequie uni
Pedro lubeella:
―Liꞌihua nediyaꞌhua nú xa neca

leyꞌ bee bene Israel la tsanaꞌ leyꞌ
beella nú yeteꞌ beella cuna bee bene
enu la neca bee bene Israel, niꞌ nú
chuꞌu beella liñi niꞌ bee bene zeꞌe.
Pero Diose uzeteꞌ liꞌá nú la hualeea
núnechaneca lu cuendaꞌniꞌ tucu bee
bene, niꞌ nú riꞌa elliebacuꞌ nú necha
neca lu cuendaꞌbeei. 29Enzeꞌe, chenu
ubixiahua liꞌá, chu nzela sin nú nia
nú la lluꞌcha. ¿Nee,niarquia riꞌá beyaꞌ
xi rixiahua liꞌá?

30Che uni Cornelio lulla:
―Necala tucu tacu bichia leꞌca

hora quieꞌ, nzucuaꞌa nia sin nú
acua equie nú rnacua lu Diose,
tucu rquiechuna uche, tuꞌnatsia
ulubeꞌlu tucu niyu enu nutu laquie
nú rulu siquiꞌ lua. 31 Nu unilla:
“Cornelio, Diose ubeneꞌlaꞌ stichiaꞌlu,
nu ulañiꞌlaꞌnu lunú xa rriꞌilu eli-
etsa lubee bene enu seca elitsi.
32 Enzeꞌe uxeꞌla bee benea eyeche
Jope, chetucu Simón, enu leꞌca lee
Pedro. Nzuculla niꞌ tucu bene enu
lee Simón, enu rcuꞌchi iti enu nzucu
ruꞌu inzatuꞌ. Pedro quieꞌ ni xi riala
riꞌilu.” 33 Enzeꞌe chu uxeꞌla bee bene
enuubeꞌta tucu liꞌilu, nuuriꞌinzeꞌcalu
nú uriñalu. Nu nee nelluaꞌa yeru caꞌa
lu Diose liñibe para nú yeneꞌru lunú
uxeꞌla Diose liꞌilu nú nilu luru.

Lunú uni Pedro niꞌ Cornelio
34Chequie uquixie Pedronúunilla:
―Nee, rriꞌá beyaꞌ nú tucutse

rriꞌi Diose lu ye bee bene, nu la
cañinu bee bene. 35 Xne tatse bee
bene iliulabe enu sucuꞌ Stichiaꞌ
Diose nu rriꞌilla tucu nú rialane,
liꞌinu leꞌca rriꞌi casonu bene zeꞌe.
36Diose unila lubee bene Israel, nu
udixiuleꞌelanu lubeella nú equie
cuendaꞌ Jesucristo luꞌcu beella
nú nzuxe arquiꞌbeella, liꞌinu enu
rnibiyaꞌ lu ye bee bene. 37 Nu
liꞌihuanediyaꞌhuanú lulánúuzeteꞌ
Juan Bautista bee bene equie
cuendaꞌ elurrinza, che uquixie
Jesuse nú uzeteꞌnu bee bene
desde Galilea, hasta lubee iliu
Judea. 38 Liꞌihua nediyaꞌnzeꞌcahua
nú udeteꞌla Diose Espíritu Santo

cuna poder lu Jesuse Nazaret,
cuna nú uyanzenu nu uriꞌinu
nú neca nzeꞌca nu uriꞌiyecanu
ye bee bene enu nehuana seca
lunú rriꞌi bezeꞌlu. Uriꞌinu nucuaꞌ
xne nzu Diose cuna liꞌinu. 39 Nu
liꞌiru ulañiꞌru lu ye nú uriꞌi Jesuse
diqui lu iliu Judea, cuna eyeche
Jerusalén. Cheelaunguutibeebene
liꞌinu, lu cruse. 40 Pero uriꞌi Diose
nú uhuañi zecanu bichia rriuna,
nu utsanaꞌ Diose nú ulubeꞌlunu
luru. 41 Né lubeꞌlunu lu ye bee
bene, ulubeꞌlutsianu luru enu
ucañila Diose hasta huaꞌtu para
nú ulañiꞌru ye nú uriꞌinu. Liꞌiru
udaꞌcunuru liꞌinu nu udiyaꞌnuru
liꞌinu chenu uhuañi zecanu nú
ungutinu. 42Lu zeꞌela uxeꞌla Jesuse
liꞌiru paranúdixiuleꞌeru stichiaꞌnu
lubee bene, nu uduꞌ Diose liꞌinu
para nú hualunue lu cuendaꞌ bee
bene chenu deteꞌ beei cuenda lu
Diose, sia bee bene enu nehuañi,
urre sia bee bene enu unguti.
43Leꞌcahastahuaꞌtu, yebeeprofeta
uni lu cuendaꞌ Jesuse, nu ye bee
bene enu chili arquiꞌ liꞌinu riꞌinu
perdona stula beella.

Uyucu bee bene enu la neca bee
bene Israel Espíritu Santo

44 Rniscaꞌlá Pedro lubee bene zeꞌe,
chenu tuꞌnatsia uyucu arquiꞌbeella
Espíritu Santo. 45 Chequie bee bene
Israel enu nzeli arquiꞌ Jesucristo
enu uyanu Pedro, chiquiꞌ uyanu
arquiꞌbeella xne leꞌcanuu bee bene
enu la neca bee bene Israel uyucu
arquiꞌbeella Espíritu Santo. 46 Xne
ubeneꞌbeella nú rni bee bene zeꞌe
stucu bee dialu rene, nu rnibeella
bedichiaꞌ nzeꞌca lu Diose. 47 Chequie
uni Pedro lubeella:
―¿Ti cá nú rinza bee benequieꞌ xne

uyucula arquiꞌbeella Espíritu Santo
tucu nú uyucu arquiaꞌahua Espíritu
Santo?

48 Nu unibiyaꞌ Pedro nú rinza
beella lunú lee Jesucristo. Cheelá
uziquie beella lu Pedro nú yaꞌnalla
cuna liꞌibeella xiucu xuna bichia.

11
Udixiuleꞌe Pedro nú leꞌca nuu bee

bene enu laca bee bene Israel uyucu
arquiꞌ Espíritu Santo

1 Bee apóstol cuna bee bene
Judea enu nzeli arquiꞌ Jesucristo,
ubeneꞌbeella nú leꞌca nuu bee bene
enu la neca bee bene Israel uchili
arquiꞌbeella Stichiaꞌ Diose. 2Chequie
chenu ubenchilaꞌ Pedro eyeche
Jerusalén, bee bene Israel enu nzeli
arquiꞌ Jesucristo enu nzequiescaꞌ
ley, uquiꞌyaꞌ Pedro uriꞌibeella. 3 Nu
unibeella lu Pedro:
―¿Xinu uyalu niꞌ bee bene enu la

neca bee bene Israel, nu udacunulu
liꞌibeei?

4 Chequie uni Pedro lubeella lu ye
nú unga, enzeꞌe uyalla niꞌ bene zeꞌe,
nu unilla:

5 ―Chenu nzua eyeche Jope, nu
rnacua lu Diose, che ulleꞌca xi neca
nú uni xcalaꞌa, nu ulañia nú rnaa
xi rnaa tucu laquie llene, nú nzeꞌta
laca enza liñibe nu nacaꞌcuu dacu lliꞌi
nu uriñae hasta elu nzua. 6 Chequie
ubiꞌya nzeꞌca xi nuꞌ liñi laquie llene
zeꞌe, nu ulañia bee nañi dañi enu
nelachi, cuna bee nañi enu nzucu
tacu cuchiuꞌ, cuna bee beꞌla cuna
bee nañi enu rcuecuꞌ. 7 Nu ubenea
tucu chii nú uni: “Pedro, utsuli, uti
tatse bee nañi cuaꞌ aculu.” 8 Che
ucuaquia: “Aꞌa, Detá, xne leca xunga
udacua beenú necha rnaa lunú la
yala acu bee bene.” 9 Nu uni zeca
chii zeꞌe lua stucu bese desde liñibe:
“Lunú uquieela Diose la hualeelu nu-
cuaꞌ nú necha rnaa.” 10 Chenu unga
nucuaꞌ chuna bese, che uquie zeca
ye bee nucuaꞌ liñibe. 11 Leꞌca hora
zeꞌe uriña chuna bee niyu elu nzu-
cuaꞌa, nzeꞌta bee bene quieꞌ desde
eyeche Cesarea nzeꞌta laꞌna beella
liꞌá. 12 Nu uni Espíritu Santo lua nú
chenua liꞌibeella sin nú zaꞌ arquia.
Leꞌca uyaꞌnua xuꞌcu bee saꞌahua enu
nucuaꞌa caꞌa. Nu yeru uyuꞌuru liñi
niꞌi benezeꞌe, 13chequieunibenezeꞌe
luru nú xa ulubeꞌlu tucu ángeleꞌDiose
lulla niꞌlla, nu uni ángele zeꞌe lulla:
“Uxeꞌla beebene enu cha eyeche Jope
para nú chetucu beella Simón enu

leꞌca lee Pedro, 14 liꞌilla nilla lulu xa
tsilaꞌalu, cuna ye bee bene niꞌlu lu
stula beella.” 15 Chenu uquixia nú
unia lubeella, che uyucu arquiꞌbeella
Espíritu Santo, tucu nú ungae chenu
uyucuarquiꞌrune. 16Chequieulluꞌcuꞌ
arquia bee stichiaꞌ Jesucristo chenu
uninu: “Neli núurinza Juanbeebene
cuna inza, pero liꞌihua rinzahuacuna
Espíritu Santo.” 17 Nu nee nú uxeꞌla
Diose Espíritu Santo nú uyucu arquiꞌ
beella tucu nú uyucu arquiaꞌahua
chenu uyalí arquiaꞌahua Jesucristo,
¿enzeꞌe ti necaa para nú cáa lunú rriꞌi
Diose?

18Chenuubeneꞌbeebene Jerusalén
bedichiaꞌ cuaꞌ, che né niaꞌ beella lu
Pedro, nu unibeella bedichiaꞌ nzeꞌca
lu Diose, nú unibeella:
―¡Nee nediyaꞌahua nú leꞌca nuu

bee bene enu la neca bee bene Israel
udeteꞌ Diose nú cheꞌe arquiꞌbeella
equie cuendaꞌ stula beella nu luꞌcu
beella elunehuañinú lecaxunga laxu
lu Diose!

Uchili arquiꞌbeebeneeyecheAntio-
quía Jesucristo

19 Lulá nú unguuti bee bene Este-
ban, che uquixiebeei nú rtiliacaꞌ beei
bee bene enu nzeli arquiꞌ Jesucristo,
nu uriꞌchia letse bee beneꞌnu enza
Fenicia, cuna enza Chipre cuna enza
Antioquía. Nu zeꞌe udixiuleꞌe beella
bedichiaꞌ nzeꞌcaꞌ Jesucristo lubee
bene Israel tsia. 20 Pero leta beella
nchiñi chiucu chunabeebeneeyeche
Chipre cuna bene eyeche Cirene,
chenu uriña bee benequieꞌ eyeche
Antioquía udixiuleꞌe beella bedichiaꞌ
nzeꞌcaꞌ Jesucristo lubee bene enu la
neca bee bene Israel. 21 Diose uriꞌi
elietsa lubeella, che huaxi bee bene
uyalí arquiꞌ lunú rnibeella, nu uyalí
arquiꞌbeella Jesucristo.

22 Chenu ungabiyaꞌ bee bene
enu nzeli arquiꞌ Jesucristo eyeche
Jerusalén nucuaꞌ, uxeꞌla beella Bern-
abé hasta eyeche Antioquía. 23Chenu
uriñalla zeꞌe, chiquiꞌ ñia utsu arquiꞌlla
chenu ulañiꞌlla nú xa rriꞌi Diose
elietsa lubee bene zeꞌe. Chequie
unilla bezeteꞌ lubeella nu diquinuꞌ
arquiꞌbeella chequiee beella stichiaꞌ



Los Hechos 11:24 189 Los Hechos 12:12

Jesucristo. 24 Bernabé unga tucu
bene nzeꞌca, chiquiꞌ uriꞌi Espíritu
Santo elietsa lulla nu neli nzeli
arquiꞌlla Jesucristo. Enzeꞌe huaxi bee
bene uyalí arquiꞌ Jesucristo.

25 Lu zeꞌelá uya Bernabé eyeche
Tarso nzecuaꞌnalla Saulo, nu chenu
ullelaꞌlla Saulo che unguyaꞌlla liꞌilla
eyeche Antioquía. 26 Zeꞌe ucuaꞌa
beella tucu lana cuna bee bene enu
nzeli arquiꞌ Jesucristo, nu uzeteꞌ
beella huaxi beebene. NueyecheAn-
tioquía neca elu uquixie nú uhualee
beebene cristianobeebeneenunzeli
arquiꞌ Jesucristo.

27 Bee bichia zeꞌe chiucu chuna
bee profeta enu rni Stichiaꞌ Diose
uchiuꞌu beella eyeche Jerusalén para
nú nzuebeella eyeche Antioquía.
28Tucu beella enu lee Agabo, utsulílla
lubee bene, nu equie cuendaꞌEspíritu
Santo unilla nú aca biña diqui lu
iliulabe, nu scua ungae lana nú
unibiyaꞌ arre Claudio. 29Chequie bee
bene enu nzeli arquiꞌ Jesucristo enu
nucuaꞌa eyeche Antioquía, unibeella
nú quieteꞌsaꞌbeella dimi calutse nú
nuꞌ modo deteꞌ cada tucua beella
para nú riꞌi beella elietsa lubee
saꞌbeella enu nzeli arquiꞌ Jesucristo
enu nucuaꞌa lu iliu Judea. 30Nu scua
uriꞌibeella, cheuxeꞌlabeelladimi zeꞌe
cuna Saulo cuna Bernabé para nú
deteꞌbeella dimi zeꞌe yabeebene enu
rnibiyaꞌ lubee bene enu nzeli arquiꞌ
Jesucristo, lu iliu Judea.

12
Uduꞌ bee bene Pedro niꞌcuꞌ nu un-

guutibeei Jacobo
1 Bee bichia zeꞌe uquixie arre

Herodes nú uriꞌilla nú nehuana
ulleꞌca chiucu chuna bee bene
enu nzeli arquiꞌ Jesucristo. 2 Nu
unibiyaꞌlla nú unguti Jacobo bichi
Juan cuna espada. 3Nu chenu ulañiꞌ
Herodes nú riuꞌ arquiꞌ bee bene
Israel lunú uriꞌilla, che unibiyaꞌlla
nú unaꞌtse bee bene Pedro. Nucuaꞌ
unga bee bichia liñi nú racu bee
bene Israel pá nú la nucha levadura.
4 Chenu unaꞌtse bee bene Pedro nu
uduꞌ beei liꞌilla niꞌcuꞌ. Che unibiyaꞌ

arre Herodes lu tacu texcuaꞌa bee
sundado para nú riꞌi ucu beei ruꞌu
niꞌcuꞌ, cada texcuaꞌa bee sundado
zeꞌe neca tacu beei. Xne uriꞌilla
elliebacuꞌ nú deteꞌlla Pedro lubee
bene eyeche zeꞌe chenu dete eliñi
baxcu. 5 Enzeꞌe uriꞌi ucu beei Pedro
chenu nchiñilla niꞌcuꞌ, pero ye bee
bene enu nzeli arquiꞌ Jesucristo
la tsuxe beella nú siquiee beella,
cuna nú rnacuꞌ beella lu Diose equie
cuendaꞌlla.

Uhua Diose Pedro niꞌcuꞌ
6Leꞌca rulaꞌ zeꞌe chenu uyeꞌe luyuu

stucu bichia para nú lubeꞌ Herodes
Pedro lubee bene eyeche zeꞌe, raꞌtse
Pedronuxu labechiucubee sundado,
nu nacaꞌculla cuna chiucu cadena,
nu texcuaꞌa bee sundado rriucu ruꞌu
niꞌcuꞌ. 7 Nu tuꞌnatsia uriña tucu
ángeleꞌDiose nu uyuꞌullieꞌe liñi niꞌcuꞌ.
Nu chu ucuñi ángele zeꞌe cueꞌtse Pe-
dro para nú huañilla, nu uni ángele
zeꞌe lulla:
―Yexetsia uzetee.
Hora zeꞌe uzanaꞌ cadena nú

nacaꞌcuu ya Pedro. 8 Nu uni ángele
zeꞌe lulla:
―Ulliꞌcacuutaꞌ xlaꞌculu nu uquieꞌe

luculu. Chenu uriꞌi Pedro scua, che
uni ángele zeꞌe lulla:
―Uꞌtuꞌ capaꞌlu nu utequiee liꞌá.
9 Nu chu uchiuꞌu Pedro nzequiee

ángele zeꞌe, pero la riꞌilla beyaꞌ tunu
neli nú rriꞌi ángele zeꞌe. Xne se-
calla nú rnitsia xcalaꞌlla. 10 Nu
udete beella lu texcuaꞌa bee sun-
dado, cheelá udete beella lu tex-
cuaꞌa bee sundado, chenu uriñabeella
ruꞌu puerta niꞌcuꞌ para nú chiuꞌu
beella ruꞌu inziu, eꞌcu puerta zeꞌe
uyaꞌlane. Nu uchiuꞌu beella, nu
chenu uriñabeella squiña inziu zeꞌe,
zeꞌe utsanaꞌ arquiꞌ ángele zeꞌe Pedro.

11 Chequie uriꞌilla beyaꞌ nú neli
lunú secalla scua, nu unilla:
―Nee nediyaa nú uxeꞌla Diose

ángeleꞌnu para nú utsilaꞌanu liꞌá lu
Herodes, cuna lu ye nú niarquiꞌ bee
bene Israel riꞌinu liꞌá.

12 Chenu uriꞌi Pedro beyaꞌ nú
necane scua, che chunzallaniꞌMaría,
naꞌ Juan, enu leꞌca lee Marcos, elu
nucuaꞌa huaxi bee bene neyeteꞌ saꞌ

rnacuꞌ lu Diose. 13 Chenu uchichi
Pedro ruꞌu puerta, che uchiuꞌu tucu
unaꞌa eꞌne enu lee Rode para nú
nzebiꞌyanchu ti enuxichi zeꞌe. 14Pero
chenu uyulunchu chi Pedro, chiquiꞌ
ñia utsu arquiꞌnchu, che luhuare nú
xaꞌlanchu ruꞌu puerta chuꞌulla aꞌla
uyecaxuꞌunchu uya tixiuleꞌenchu nú
Pedro nzu ruꞌu puerta. 15Nu uni bee
bene zeꞌe lunchu:
―¡Ichia lucu secalu!
Pero chiucautsutaꞌRodenúneli nú

necalla Pedro. Nu uni beella lunchu:
―Laca liꞌilla, talabese neca nucuaꞌ

ángele enu rriꞌi elietsa lulla.
16 Pero chu xichila Pedro ruꞌu

puerta, chequie chenu uxaꞌla beella
ruꞌu puerta, hasta ulliqui beella
chenu ulañiꞌbeella liꞌilla. 17 Nu uriꞌi
Pedro seña lubeella nú zaca beella,
che udixiuleꞌella nú xa uhua Diose
liꞌilla niꞌcuꞌ, nu unilla lubeella:
―Scua udixiuleꞌehua lu Jacobo,

cuna lu ye bee bene enu nzeli arquiꞌ
Jesucristo.
Cheelá uchiuꞌulla nu nzalla stucu

luhuare.
18 Chenu uyeꞌe luyuu, niꞌ la riꞌi

bee sundado beyaꞌ xa riꞌibeei xne
né acabiyaꞌ beei xa uchiuꞌu Pedro
niꞌcuꞌ. 19 Chequie unibiyaꞌ Herodes
nú checuaꞌna bee sundado Pedro,
pero ne llelaꞌ beei liꞌilla. Chenu
ulaxu nú unidichiaꞌ Herodes lubee
sundado xa unga nú uchiuꞌu Pedro
niꞌcuꞌ, unibiyaꞌlla nú ati bee sundado
zeꞌe. Che uchiuꞌu Herodes Judea nu
nzalla eyeche Cesarea zuculla.

Unguti Herodes
20Ulee Herodes lubee bene eyeche

Tiro cuna lubee bene eyeche Sidón,
pero unga tucu necatse bee bene
zeꞌe para nú che nibeei lulla. Nu
chenu uriꞌibeei ana nú rquieteꞌ beei
bene enu lee Blasto, tucu beneꞌ
arre Herodes, che uni Blasto zeꞌe
lu cuendaꞌ beei lu arre Herodes
nú la riaꞌlla xu cuna liꞌibeei, xne
liꞌilla rnibiyaꞌlla diqui bee luhuare
elu nzeꞌta bee elubacu nú racubeei.
21 Chequie utsaꞌna Herodes tucu
bichia nú bedichiaꞌnulla liꞌibeei,
chenu uriña bichia zeꞌe ungutulla
xucu fiñulla, nu uzuculla lu xleta elu

rnibiyaꞌlla nu uquixiella nú unilla
lubeei. 22 Che uquixie bee bene zeꞌe
nú urixialibeei nú unibeei:
―¡Tucu diose neca enu rni, nu la ni

tucu bene!
23Hora zeꞌe uriꞌi tucu ángeleꞌ Diose

nú unga riti Herodes, udacu bee
berecuꞌ liꞌilla nu ungutilla. Xne uyuꞌu
arquiꞌ Herodes nú zucuꞌ ayaa bee
bene liꞌilla, luhuare nú zucuꞌ ayaalla
Diose.

24 Pero Stichiaꞌ Diose chu nze
riꞌchia letsela diqui bee luhuare, nu
diqui bee luhuare chu nze dalalá bee
bene enu nzeli arquiꞌ Jesucristo.

25 Chequie chenu ulaꞌxu Bernabé
cuna Saulo lunú riala riꞌibeella eye-
che Jerusalén, ubenchilaꞌ beella eye-
cheAntioquía cuna Juan, enu leꞌca lee
Marcos.

13
Bese rluti nú uya Bernabé cuna

Saulo nu udixiuleꞌe beella Stichiaꞌ
Diose

1 Leta beneꞌ Jesucristo enu nu-
cuaꞌa eyeche Antioquía nucuaꞌa bee
profeta, cuna bee ulaxcuela enu
udixiuleꞌe Stichiaꞌ Diose. Leta beella
nzu Bernabé, Simón (enu leꞌca lee
enu natsa), cuna Lucio enu neca
bene eyeche Cirene, cuna Saulo
cuna Manaén (enu tucutse uruꞌcunu
arre Herodes enu unibiyaꞌ Galilea).
2 Tucu bichia nú né acu beella diqui
nú rnacuꞌ beella lu Diose, che uni
Espíritu Santo lubeella:
―Ucañihua Bernabé cuna Saulo

para nú riꞌibeella riñaꞌ nú niarquia
nú riꞌibeella.

3 Chenu ulaxu nú udeteꞌbeella
bichia nú la acu beella, diqui nú
rnacuꞌ beella lu Diose, chu uricuꞌ
beella ya beella equie Bernabé cuna
Saulo para nú riꞌi Diose elietsa
lubeella, nu uni bee bene zeꞌe
lubeella chenu nziue beella.

Udixiuleꞌe Bernabé cuna Saulo
StichiaꞌDiose lu iliu Chipre

4 Che uxeꞌla Espíritu Santo Bern-
abé cuna Saulo lu eyeche nú lee
Seleucia. Nu zeꞌe uyuꞌu beella
liñi barco nu nzuella luyuu nú lee
chipre nú netse lu inzatuꞌ. 5 Chenu

uriña beella lu iliu Chipre, chequie
eyeche Salomina uquiexie beella nú
rixiuleꞌe beella Stichiaꞌ Diose liñi
induꞌ bee bene Israel enu nucuaꞌa
zeꞌe, leꞌca unguyaꞌ beella Juan para
nú riꞌilla elietsa lubeella. 6 Chenu
nzuebeella diqui lu iliu Chipre, che
uriña beella eyeche nú lee Pafos,
eyeche zeꞌe uchuꞌu beella tucu bene
Israel enu lee Barjesus, liꞌilla necalla
tucu uliñi nu sequienulla bee bene
nu rnilla nú necalla tucu profetaꞌ
Diose. 7 Barjesus quieꞌ neca beneꞌ
Sergio Paulo enu neca gobernador
lu iliu Chipre, nu chiquiꞌ recalla.
Unibiyaꞌlla nú yeꞌta Bernabé cuna
Saulo, xne niarquiꞌlla nu yeneꞌlla
Stichiaꞌ Diose. 8Pero uliñi quieꞌ dialu
griego leella Elimas, niarquiꞌlla nú
cálla nú chili arquiꞌ Sergio Paulo
Stichiaꞌ Diose. 9 Chequie Saulo enu
leꞌca lee Pablo, chiquiꞌ nzu Espíritu
Santo cuna liꞌilla, nu ubiꞌyalílla lu
Elimas, 10nu uni Pablo lu Elimas:
―¡Lliꞌñibezeꞌlu lee, puroeluquichiaꞌ

rnilu, nu puro lunú necha neca
rriꞌilu, niꞌ tucu nú neca nzeꞌca la yuꞌ
arquiꞌlu! ¿Hasta xunga tsanaꞌlu nú
chequiee bee bene inziuꞌ Diose nú
neli neca? 11Nee deteꞌ Diose castiya
liꞌilu nu quieꞌ lulu, nu la biꞌyaꞌlu
ellieꞌe bichia tucu tiembu.
Hora zeꞌe ucabelí lu Elimas nu

la biyaꞌilla nu rlaꞌnalla enu naꞌtse
yalla, xne la biꞌyaꞌlla. 12 Chenu
ulañiꞌ gobernador Sergio Paulo nu-
cuaꞌ, uchili arquiꞌlla stichiaꞌ Jesu-
cristo. Nu chiquiꞌ uyanuu arquiꞌlla
equie cuendaꞌ stichiaꞌ Jesucristo nú
seteꞌ beella.

Uriña Pablo cuna Bernabé lu iliu
Pisidia

13 Chequie Pablo cuna bee bene
enu nuulla uyuꞌu beella liñi barco
eyeche Pafos nu nzuebeella enza
lu eyeche Perge nú nchiucuꞌ lu iliu
Panfilia. Zeꞌe utsaꞌna Juan Mar-
cos liꞌibeella nu ubenchilaꞌlla eyeche
Jerusalén. 14 Lu zeꞌelá uchiuꞌu beella
eyeche nú lee Perge nu nzuebeella
eyeche Antioquía nú nchiucu lu iliu
Pisidia. Chenu uriña bichia nú su-
lachibeebene Israel, uyuꞌubeella liñi

induꞌ beei nu chu uzucu beella liñi
indu zeꞌe. 15 Chequie chenu ulaxu
nú ungula bene lu ichiꞌ nú uquieꞌe
Moisés cuna beenú uquieꞌe bee pro-
feta, bee bene enu rnibiyaꞌ liñi indu
zeꞌe unibeei lu Pablo cuna lu Bern-
abé:
―Tunu nuꞌ nú niarquiꞌhua nihua

para nú nihua bezeteꞌ lubee bene nuꞌ
modo nihuane nee.

16 Che utsuli Pablo nu uriꞌilla seña
lubeella nú zaca beella, nu unilla
lubeella:

―Bee bene Israel, cuna yehua
bee enu rcuaꞌna nú huañi tucu nú
niarquiꞌ Diose, uquieꞌe diacahua
nú nia luhua. 17 Dioseꞌahua
liaꞌahua enu neca bee bene Is-
rael, liꞌinu ucañinu bee beneꞌahua
enu udetela, nu uriꞌinu nú udala
beella nu unga huaxi beella
chenu ucuaꞌa beella xi neca bee
bene rene Egipto, chequie cuna
poderꞌnu uhuanu liꞌibeella Egipto.
18 Nu uriquiꞌ Diose liꞌibeella lunú
uriꞌibeella diqui chiuꞌa lana chenu
ucuaꞌa beella lu dañi achi, 19 nu
unitilu Diose achi bee nación
nú uricu lu iliu Canaán para nú
udeteꞌnu yuu zeꞌe lubee beneꞌahua
enu udetela. 20Nucuaꞌ unga diqui
tacu ayuꞌu arulaꞌ lana, cheelá uduꞌ
Diose bee juece para nú nibiyaꞌ
lubeella. Nu profeta Samuel unga
último juece lubeella. 21 Cheelá
unacuꞌ beella nú chuꞌu tucu arre
enu nibiyaꞌ lubeella, che ucañi
Diose arre Saul para nú nibiyaꞌ
lubeella diqui chiuꞌa lana, liꞌilla
ungalla llianaꞌ bene enu lee Cis,
enu nzeꞌta leta familiꞌ Benjamin.
22 Nu chenu unguti arre Saúl,
che ucañi Diose arre David, nu
uninu: “Ulañilá nú David, llianaꞌ
Isaí nehuañilla tucu nú niarquia,
nu liꞌilla riꞌilla lu ye nú niarquia
nú riꞌilla.” 23 Nu nee, tucu nú
uni Diose nú leꞌca leta bee familiꞌ
arreDavidquieꞌuchiuꞌu Jesuseenu
uxeꞌla Diose para nú tsilaꞌanu bee
bene Israel lu cuendaꞌ stula beella.
24 Ante nú riña Jesuse, udixiuleꞌe
Juan Bautista lu ye bee bene Israel
nú rquiꞌña nú cheꞌe arquiꞌbeei lu

stula beei, nu rinza beei. 25 Nu
chenu nzeꞌta axula nú ati Juan,
unilla: “La necá Cristo tucu nú
nzeli arquiꞌhua. Pero chenu riñanu
niꞌ lucunu la yala nú hua xne máse
neca equienu luquela liꞌá.”

26 ’Nee yeꞌahua enu nzelaꞌahua
lubee familiꞌAbraham, cunayehua
enu rcuaꞌna nú huañihua tucu
nú niarquiꞌ Diose para liaꞌahua
neca stichiaꞌnu nú rixiuleꞌe nú
xa tsilaꞌa Jesucristo liaꞌahua lu
cuendaꞌ dula. 27 Pero bee bene
eyeche Jerusalén cuna bee usticiaꞌ
beella lá chulubeella Jesucristo
tucu nú riala nú chulu beella
liꞌinu nu leꞌca la riꞌibeella beyaꞌ xi
rni Stichiaꞌ Diose nú uquieꞌe bee
profeta nú rula beella liñi indu
bichia nú sulachi beella nu leꞌca
liꞌibeella unguti beella Jesucristo.
Nu scua uyalu tucu nú niquie lu
ichiꞌ Stichiaꞌ Diose. 28 Añinzuca
nú lecaxi equiya uluꞌcu Jesucristo,
pero uniteꞌca beei lu Pilato nú
unibiyaꞌlla nú ungutinu. 29 Chenu
ulaxu luye nú uriꞌinubeella liꞌinu
tucu nú nequiee lu ichiꞌ Stichiaꞌ
Diose equie cuendaꞌnu. Che uya
bee bene enu ulaca cuerpoꞌnu
lu cruse nu uyacaꞌchiꞌ beella
cuerpoꞌnu. 30 Pero uriꞌi Diose nú
uhuañi zecanu. 31 Nu huaxi bee
bichia ulubeꞌlunu lubee bene enu
uyanzenu liꞌinu chenu uchiuꞌunu
Galilea nu nzanu Jerusalén, nu nee
neca bee bene zeꞌe enu rixiuleꞌe
equie cuendaꞌnu lubee bene.

32 ’Enzeꞌe, liꞌiru leꞌca rixiuleꞌeru
bedichiaꞌ nzeꞌca cuaꞌ luhua tucu
nú ucuaqui uꞌna Diose lubee
beneꞌahua enu udetela. 33 Liꞌinu
utsaꞌalulanu nucuaꞌ luaꞌahua nu
nzelaꞌahua leta familiꞌ beella,
utsaꞌalunu stichiaꞌnu chenu
uhuañi zeca Jesuse, tucu nú niquie
lu salmo rrucu elu rni: “Liꞌilu
necaluLliꞌñianudesdenee rluꞌculu
nú rnibiyaꞌlu tucu nú rnibiyaꞌa.”
34 Diose uni nú riꞌinu nú huañi
zeca Jesucristo, nu lecaꞌ xunga
atinu tucunúniquie lu ichiꞌStichiaꞌ
Diose elu rni: “Liꞌá riꞌá nú cha
nzeꞌca lu cuendaꞌhua tucu nú
ucuaqui uꞌnaa lu David.” 35 Nu

leꞌca nuꞌ stucu parte lu ichiꞌ
stichiaꞌa elu rni: “Liꞌilu la tsanaꞌlu
nú uchu cuerpoꞌ Lliꞌñilu enu la
luꞌcu dula.” 36 Nee, bedichiaꞌ
quieꞌ la nine equie cuendaꞌ David,
xne chenu ulaxu nú unibiyaꞌlla
lubee saꞌlla tucu nú uni Diose
lulla nú nibiyaꞌlla tiembu zeꞌe,
chequie ungutilla nu uhuachiꞌlla
nu unguchuꞌ cuerpoꞌlla. 37 Pero
cuerpoꞌ Jesucristo enu uriꞌi Diose
nú uhuañi zeca, lá uchu cuerpoꞌnu.
38Enzeꞌebee saꞌa, rixiuleꞌeru luhua
para nú riꞌihua beyaꞌ nú equie
cuendaꞌ liꞌinu nuꞌ nú rriꞌi Diose
perdona stulaꞌahua. 39Ye bee bene
enu nzeli arquiꞌ Jesucristo neca
perdonala ye stula beella nú leca
modo nú aca perdona, añinzuca
nú uriꞌibeella tucu nú rnibiyaꞌ
ley nú udeteꞌ Diose lu Moisés.
40 Enzeꞌe ubiꞌyahua liꞌihua para
nú la zecahua tucu nú uquieꞌe bee
profeta, chenu uquieꞌe beella nú
unibeella:

41 Uzuꞌcuꞌ diacahua liꞌihua enu
sequichiaꞌ stichiaꞌa.

Uyanu arquiꞌhua nú unitiluhua,
xne bee bichia nú nehuañihua
riꞌá beenu hasta

liꞌihua la chili arquiꞌhua,
añinzuca nú nuꞌ bee enu,
ixiuleꞌe bee nucuaꞌ luhua.

42 Chenu uchiuꞌu Pablo cuna Bern-
abé liñi induꞌ bee bene Israel zeꞌe, nu
bee bene enu la neca bee bene Israel
uziquiee beei lu Pablo para nú chenu
riña zeca bichia nú sulachi bee bene
Israel cha zecalla ixiuleꞌella tucu nú
unilla lubeei bichia zeꞌe. 43 Chenu
uchiuꞌu bee bene liñi indu zeꞌe huaxi
beella uyaquie Pablo cuna Bernabé,
sianu neca beella bee bene Israel
urre bee bene rene enu rluꞌcu ulaꞌna
lu Diose, tucu nú rluꞌcu bee bene Is-
rael ulaꞌna lu Diose. Nu uni Pablo
cuna Bernabé lubeella nú tsútaꞌ ar-
quiꞌbeella lunú nziquie beella inziuꞌ
Diose liꞌinu enu seca liꞌibeella.

44 Chenu ulaxu xmana, bichia nú
sulachi bee bene Israel, casi ye bee
bene eyeche zeꞌe uyetesaꞌbeei para
nú ubeneꞌ beei Stichiaꞌ Diose. 45Pero
chenu ulañiꞌ bee bene Israel bee be-
neañi enu neyeteꞌsaꞌ zeꞌe, chequie

uyee arquiꞌbeei nu uquixiebeei nú
seꞌta beei nú rnibeei bedichiaꞌ nú
necha neca lu Pablo. 46 Chequie
sin nú lliqui Pablo cuna Bernabé
ucuaqui beella lubeei nú unibeella:
―Rlutilá luhua riala núdixiuleꞌeru

bedichiaꞌ nzeꞌcaꞌ Diose, liꞌihua enu
neca bee bene Israel, pero nee la
niarquiꞌhua nú yeneꞌhuane, chequie
leꞌcatsia liꞌihua rriꞌihuanú la yalahua
elu nehuañi nú leca xunga laxu lu
Diose. Nu nee nze tixiuleꞌeru be-
dichiaꞌ nzeꞌca cuaꞌ lubee bene enu la
neca bee bene Israel. 47 Xne scua
unibiyaꞌ paꞌru Diose chenu uninu
tucu parte lu stichiaꞌnu elu rni:
Uduꞌa liꞌilu xi neca ellieꞌe lubee bene

enu la neca bee bene Israel,
para nú chetixiuleꞌelu lu ye bee bene

iliulabe nú xa tsilaꞌa beella.
48 Chenu ubeneꞌ bee bene enu

la neca bee bene Israel nucuaꞌ,
che chiquiꞌ ñia utsu arquiꞌbeei nu
uquixiebeei unibeei nú neca nzeꞌca
bedichiaꞌ nzeꞌcaꞌ Diose. Nu ye
bee bene enu riala elunehuañi nú
leca xunga laxu lu Diose uchili
arquiꞌbeella stichiaꞌnu. 49 Scua
ungabiyaꞌ bee bene Stichiaꞌ Diose
diqui lubee iliu zeꞌe. 50 Pero bee
bene Israel uduꞌbeei arquiꞌbeeunaꞌa
enu siempre se indu nu neca equie
beella eyeche zeꞌe, cuna lubee niyu
enu neca equie para nú utiliacaꞌ
beei Pablo cuna Bernabé hasta nú
uhuabeei liꞌibeella lu iliu zeꞌe. 51Nu
chu uriꞌqui Pablo cuna Bernabé yu
beꞌchaꞌ cuchiuꞌ beella xi neca seña
nú ne zucuꞌ bee bene zeꞌe stichiaꞌ
beella, nu chu nzuebeella eyeche
nú lee Iconio. 52 Pero bee bene enu
uyalí arquiꞌ Jesucristo chiquiꞌ ñia nzu
arquiꞌbeella nu chiquiꞌ nzu Espíritu
Santo cuna liꞌibeella.

14
Uriña Pablo cuna Bernabé eyeche

Iconio
1Chenunzucu Pablo cuna Bernabé

eyeche Iconio, uya beella liñi induꞌ
bee bene Israel, nu uzeteꞌ beella be-
dichiaꞌ nzeꞌcaꞌ Jesucristo lubee bene
nu huaxi bee bene uyalí arquiꞌ liꞌinu,
masia nú neca beei bee bene Is-
rael, urre la neca beei bene Israel.

2 Pero bee bene Israel enu la chili ar-
quiꞌ liꞌinu, uduꞌ beei arquiꞌ bee bene
enu la neca bee bene Israel para nú
uquixiebeei nú uriꞌibeei elliebacuꞌ
nú necha neca lubee bene enu nzeli
arquiꞌ Jesucristo. 3 Pero añinzuca
nú ungae scua uyaꞌna bee apóstol
zeꞌe huaxi tiembu. Nu sin nú lliqui
beella udixiuleꞌe beella stichiaꞌ Jesu-
cristo xne nzeli arquiꞌbeella liꞌinu,
nu liꞌinu udeteꞌnu poder lubeella nú
uriꞌibeella huaxi bee milagro cuna
beelá beenú uriꞌibeella para nú lañiꞌ
bee bene nú neli nú rnibeella lunú
neca cuendaꞌ Diose. 4 Pero bee bene
eyeche zeꞌe uleꞌe saꞌbeei nu unga chi-
ucu texcuaꞌa beei, texcuaꞌa beei nzu
chuꞌ bee bene Israel nu texcuaꞌa beei
nzu chuꞌ bee apóstol. 5 Chequie sia
bee bene Israel urre sia bee bene enu
la neca bee bene Israel unga tucu
necatse beei cuna bee usticia para
nú quiexu beei Pablo cuna Bernabé
nu duꞌ beei quie liꞌibeella. 6 Pero
chenuuriꞌi Pablo cunaBernabébeyaꞌ
nucuaꞌ, chu nzuebeella eyeche Lis-
tra cuna eyeche Derbe, nú nchi-
ucuꞌ lu iliu Licaonia, cuna lubeelá
bee eyeche nú nchiucuꞌ enza zeꞌe,
7uyatixiuleꞌe beella bedichiaꞌ nzeꞌcaꞌ
Jesucristo lubee bene.

Uduꞌ bee bene quiee Pablo eyeche
Listra

8 Lu eyeche Listra uhuañi tucu
niyu enu laca tse nu leca xunga ut-
sella xne necuxulla desde nú ungu-
lalla nu nzuculla zeꞌe, 9 rieneꞌlla lunú
rni Pablo, chenu ulañiꞌ Pablo liꞌilla
ulañiꞌPablonúnzeli arquiꞌllaparanú
yecaꞌlla. 10Nu juerte uni Pablo lulla:
―¡Utsuli nu neli utsu!
Hora zeꞌe utetsalla nu utsulílla nu

uquixie seella. 11 Chenu ulañiꞌ bee
bene lunúuriꞌi Pablo, uquixiebeei nú
rixiali beei cuna dialu Licaonia nú
unibeei:
―¡Bee diose enu neca xi neca bene

ulaca elu nelluaꞌahua!
12 Nu unibeei nú Bernabé neca

diose Jupiter nu Pablo neca diose
Mercurio, xne liꞌilla neca enu rni
lubeei. 13 Nu ruꞌu eyeche zeꞌe elu
riuꞌu bee bene nzucu induꞌ diose
Jupiter. Chequie uleꞌya enu nzucu



Los Hechos 14:14 194 Los Hechos 15:1

indu zeꞌe uyayulla bee uꞌnaꞌ cuna
bee quiee lu Pablo cuna lu Bernabé.
Nu uleꞌya zeꞌe cuna ye bee bene enu
nuulla uniarquiꞌbeella nú úti beella
bee uꞌnaꞌ zeꞌe para nú deteꞌ beella
ulaꞌna lubee apóstol. 14 Pero chenu
uriꞌi Pablo cuna Bernabé beyaꞌ nu-
cuaꞌ, chu utsa beella xucu beella nu
uyuꞌu xuꞌu beella leta bee bene zeꞌe
nu rixiali beella nú unibeella:

15 ―¡Uzuꞌcuꞌ diacahua! ¿Xinu
rriꞌihua scua? Liꞌiru necaru bene
tucu nú necahua. Nu nucuaꞌtsia
nzelaru para nú niru luhua nú tsanaꞌ
arquiꞌhua lunú rriꞌihua xne lecaxi
zibiꞌ bee nucuaꞌ. Mejora uchili
arquiꞌhua Diose enu nehuañi, enu
urecheꞌ liñibe cuna iliulabe cuna
inzatuꞌ cuna ye beenú nuꞌ lubee.
16 Huaꞌtu utsanaꞌ Diose nú uriꞌi
bee bene tucu nú niarquiꞌtsia beei,
17 pero añinzuca nú necane scua,
leca xunga utsacuꞌ arquiꞌ Diose lunú
ti necanu equie beenú neca nzeꞌca
rriꞌinu. Xne liꞌinu necanu enu rliquiꞌ
quiu cuna bee ulaꞌcu nu leꞌca liꞌinu
rliquiꞌnunurdaꞌcuaꞌahuaparanúñia
tsu arquiaꞌahua.

18 Chenu uni Pablo cuna Bern-
abé scua lubeella, chiquiꞌ neriñaꞌ
uriꞌibeella ana lubee bene zeꞌe nú ne
uti bee bene zeꞌe uꞌnaꞌ xi neca uꞌna
lubeella para nú aluꞌcu beei ulaꞌna
lubeella.

19 Pero chiucu chuna bee bene Is-
rael enu nucuaꞌa eyeche Antioquía
cuna eyeche Iconio, chenu uriña beei
eyeche Listra uriꞌibeei ana uduꞌ beei
arquiꞌ bee bene eyeche zeꞌe. Chequie
uduꞌ beei quiee Pablo nu uriꞌibeei el-
liebacuꞌ nú ungutila Pablo nu uya xaꞌ
beei liꞌilla nu uhuabeei liꞌilla hasta
ruꞌu eyeche zeꞌe. 20 Pero chenu
uyetesaꞌ bee bene enu nzeli arquiꞌ
Jesucristo abenchilaꞌ elu nuxu Pablo,
che udeteꞌlla ellieꞌe nu utsulílla nu
uyuꞌu zecalla eyeche zeꞌe. Nu stucu
bichia uchiuꞌlla cuna Bernabé nu
nzuebeella eyeche Derbe.

21Chenuulaxunúudixiuleꞌe beella
stichiaꞌ Jesucristo eyeche Derbe
elu huaxi bee bene uyalí arquiꞌ
Jesucristo, che ubenchilaꞌ zeca beella
eyeche Listra cuna eyeche Iconio

cuna eyecheAntioquía. 22Bee eyeche
cuaꞌ uduꞌ beella ana arquiꞌ bee
bene enu nzeli arquiꞌ Jesucristo, nu
unibeella lubee bene zeꞌe nú tsutaꞌ
arquiꞌbeella lunú nzeli arquiꞌbeella
liꞌinu, xne chiquiꞌ nehuana zeca
bee bene para nú chuꞌu bee bene
elurnibiyaꞌ Diose. 23 Nu leꞌca cada
tucua bee eyeche zeꞌe ucañi beella
tucu bene enu nibiyaꞌ lubee bene
enu nzeli arquiꞌ Jesucristo, nu chenu
ulaxu nú udeteꞌbeella bichia nú la
acu beella equie nú rluꞌcu beella
ulaꞌna lu Diose, cuna nú unacuꞌ
beella lunu nu chu utsaꞌna beella
liꞌibeella ya Jesucristo enu nzeli
arquiꞌbeella.

Ubenchilaꞌ zeca Pablo cuna Bern-
abé eyeche Antioquía nú nchiucuꞌ lu
iliu Siria

24 Chenu udete Pablo cuna Bern-
abé lu iliu Pisidia, uriña beella lu iliu
Panfilia. 25 Chequie udixiuleꞌe beella
StichiaꞌDiose eyeche Perge. Nunzue-
beella lu eyeche Atalia. 26 Zeꞌe uyuꞌu
beella liñi barco para nú nzuebeella
eyeche Antioquía zeꞌe utsaꞌna beelá
bee bene enu nzeli arquiꞌ Jesucristo
liꞌibeella ya Diose para nú riꞌinu eli-
etsa lubeella nú chetixiuleꞌe beella
stichiaꞌnu. Nu riñaꞌ cuaꞌ neca nú
ulaꞌxubeella rriꞌibeella nee. 27Chenu
uriñabeella eyeche Antioquía, uqui-
eteꞌsaꞌ beella bee bene enu nzeli ar-
quiꞌ Jesucristo nu unibeella lubee
bene zeꞌe lu ye nú uriꞌi Diose cuna
liꞌibeella, cuna nú uriꞌinu elietsa nú
nzeli arquiꞌ bee bene enu la neca bee
bene Israel Jesucristo. 28 Zeꞌe uyaꞌna
Pablo cuna Bernabé huaxi tiembu
nu ucuaꞌa beella cuna bee bene enu
nzeli arquiꞌ Jesucristo eyeche zeꞌe.

15
Uyetesaꞌ bee bene enu nzeli arquiꞌ

Jesucristo Jerusalén
1 Bee bichia zeꞌe uriña chiucu

chuna bee bene Judea eyeche An-
tioquía. Nu uquixiebeei unibeei
lubeebeneenunzeli arquiꞌ Jesucristo
nú tunu la quie seña liꞌibeella tucu
nú rnibiyaꞌ leyꞌ Moisés leca modo
tsilaꞌa beella lu cuendaꞌ stula beella.

2ChequiePablo cunaBernabéchiquiꞌ
unixuu beella cuna bee benecuaꞌ,
luzeꞌelá ucañi bee bene enu nzeli
arquiꞌ Jesucristo Pablo cuna Bernabé
cuna xiucu xuna bee bene para nú
uya beella Jerusalén, uya niꞌi beella
lubee apóstol cuna lubee bene enu
rnibiyaꞌ lubee bene enu nzeli arquiꞌ
Jesucristo para nú biꞌya beella xa aca
equie cuendaꞌ nucuaꞌ.

3Nu uduꞌnziu bee bene eyeche An-
tioquía enu nzeli arquiꞌ Jesucristo
liꞌibeella para nú chue beella. Chenu
nzuebeella udete beella lu iliu Feni-
cia cuna lu iliu Samaria, nu udix-
iuleꞌe beella lubee bene enu nzeli
arquiꞌ Jesucristo enu nucuaꞌa enza
zeꞌe. Nu bee bene enu la neca
bee bene Israel nzelila arquiꞌbeella
Stichiaꞌ Diose. Nu ye bee bene
enu nzeli arquiꞌ Jesucristo enu nu-
cuaꞌa enza zeꞌe, chiquiꞌ ñia utsu ar-
quiꞌbeella chenu ubeneꞌbeella nu-
cuaꞌ.

4 Chenu uriña Pablo cuna bern-
abé Jerusalén, uyucu nzeꞌca bee bene
enu nzeli arquiꞌ Jesucristo liꞌibeella
cuna bee apóstol cuna bee bene enu
rnibiyaꞌ lubee bene enu nzeli arquiꞌ
Jesucristo, che ubedichiaꞌnu Pablo
cuna Bernabé liꞌibeella lunú uriꞌi
Diose lubeella. 5 Pero chiucu chuna
bee fariseo enu nzelíla arquiꞌ Jesu-
cristo, utsulíbeei nú unibeei:
―Bee bene enu la neca bee bene

Israel enu nzelíla arquiꞌ Jesucristo
rquiꞌña nú quiee seña nú rquie bee
bene Israel liꞌibeella, nu rquiꞌña nú
riꞌibeella beyaꞌ nú zucuꞌ beella leyꞌ
Moisés.

6Chequie uyetesaꞌbee apóstol cuna
beebeneenu rnibiyaꞌ lubeebeneenu
nzeli arquiꞌ Jesucristo para nú biꞌya
beella xa riꞌibeella lu cuendaꞌ nu-
cuaꞌ. 7Lunú chiquiꞌ ubedichiaꞌ beella
equie cuendaꞌ nucuaꞌ, utsuli Pedro
nu unilla:
―Bee saꞌa enu nzeli arquiaꞌahua

Jesucristo, liꞌihua nediyaꞌhua nú
hasta huaꞌtu ucañi Diose liꞌá letahua
para núnzetixiuleꞌa bedichiaꞌnzeꞌcaꞌ
Jesucristo lubee bene enu la neca
bee bene Israel para nú chili ar-
quiꞌbeella liꞌinu. 8 Nu Diose enu

nuꞌlu arquiꞌ ye bee bene, ulubeꞌnu
nú neca beella bee beneꞌnu equie
nú udeteꞌnu Espíritu Santo lubeella
tucunúuliquiꞌnue luru, 9 tucutse rriꞌi
Diose luru cuna lubeella, xne tucu nú
uriꞌinu perdona stularu leꞌca esquie
uriꞌinu perdona stula beella equie nú
nzeli arquiꞌbeella Jesucristo. 10 Nee,
¿xiquie nú la zucuꞌhua lunú rni Diose
nu rnibiyaꞌhua nú zucuꞌ bee bene
enu nzeli arquiꞌ Jesucristo nú rni
leyꞌ Moisés, nu niꞌ liꞌiru nu niꞌbee
beneaꞌahua enu udetela, né aca
beella azucuꞌbeella ley cuaꞌ? 11Liꞌiru
nediyaꞌrunúutsilaꞌalaru ludula tucu
nú utsilaꞌa Diose liꞌibeella, equie nú
neca nzeꞌca nú uriꞌi Jesucristo enu
rnibiyaꞌ luaꞌahua.

12 Chequie uzaca ye beella nu
uzucuꞌ diaca beella lunú rni Pablo
cuna Bernabé lu ye bee milagro nú
uriꞌibeella lubeebeneenu lanecabee
bene Israel, equie poder nú rluꞌcu
Diose. 13 Chenu ulaxu nú unibeella,
chequie leꞌca uni Jacobo:

―Bee saꞌa enu nzeli arquiaꞌahua
Jesucristo, uzucuꞌ diacahua lunú
nialuhua. 14 Simón Pedro unilalla
luaꞌahua nú xa uquixie Diose nú
ucañinu bee bene enu la neca bee
bene Israel para nú aca beella bee
beneꞌnu. 15 Ye bee nucuaꞌ ungala
tucu nú uquieꞌe bee profeta lu ichiꞌ
Stichiaꞌ Diose elu rni:

16 Lulá nú aca bee nucuaꞌ, riꞌá
nú aca tucu necatse bee benea
stucu bese tucu nú ungae
chenu uhuañi David. Nu aca
tucu necatse beella cuna beelá
bee bene enu nehuañiscaꞌ
nee, tucu nú uhuañi bee bene
tiembu nú uhuañi David,

nu equie cuendaꞌ beella aca
huaxi bee benea,

17para nú cuaꞌna ye bee bene nú
zeca beella liꞌá,

nu ye bee bene lu iliulabe cuaꞌna
beella nú zeca beella liꞌá,
liꞌibeella enu ucañia.

18 Scua rni Diose enu rixiuleꞌe ye
bee nucuaꞌ lu ye bee bene hasta
huaꞌtu.

19 ’Enzeꞌe liꞌá Jacobo rriꞌá el-
liebacuꞌ nú la quiꞌña nú riaꞌahua

juerza bee bene enu la neca bee
bene Israel nú chequie beella
lunú rni leyꞌ Moisés, liꞌibeella enu
utsanaꞌ arquiꞌ bee custumbre para
nú nzequie beella inziuꞌ Diose.
20Neenecanzeꞌcanúxeꞌlahua tucu
ichiꞌ lubeella nú la acu beella nú
necaleꞌya lubee nú nzeli arquiꞌ bee
bene nú neca diose, nu la riꞌibeella
eluhuexe nu la acu beella beꞌlaꞌ
bee nañi enu la tiꞌchia rene chenu
rati, nu la acu beella rene. 21 Scua
niaꞌahua lubeella, xnehasta huaꞌtu
cada eyeche siempre nuꞌ tucu bene
enu seteꞌ liꞌibeella lunú xi rni leyꞌ
Moisés nú rula beella liñi induꞌ bee
bene Israel bichia nú sulachi bee
bene.
22 Chequie bee apóstol cuna bee

bene enu rnibiyaꞌ lubee bene enu
nzeli arquiꞌ Jesucristo, cuna ye beelá
bee bene enu nzeli arquiꞌ Jesucristo
unga tucunecatse beella nú ucañi
beella bee bene leta beella para nú
xeꞌla beella beebenequieꞌ cunaPablo
cuna Bernabé eyeche Antioquía.
Che ucañi beella Judas enu leꞌca lee
Barsabás, cuna Silas, liꞌibeella enu
neca equie leta bee bene enu nzeli
arquiꞌ Jesucristo. 23Nu uxeꞌla beella
tucu carta cuna liꞌibeella nú rni:

“Liꞌiru bee apóstol, cuna bee
bene enu rnibiyaꞌ lubee bene enu
nzeli arquiꞌ Jesucristo, cuna beela
bee bene enu nzeli arquiꞌ Jesu-
cristo, riꞌiru saludar liꞌihua enu la
neca bee bene Israel, pero neca
saꞌahua lunú nzeli arquiaꞌahua
Jesucristo, liꞌihua enu nucuaꞌa
eyeche Antioquía, nu diqui lu
iliu Siria, cuna Cilicia. 24 Liꞌiru
ungabiyaꞌlaꞌru nú uchiuꞌu chiucu
chuna bee bene lachiaꞌahua nu
rriꞌibeei nú saꞌ arquiꞌhua cuna
stichiaꞌ beei, che la riꞌihua beyaꞌ ta
nú riꞌihua xne rnibeei nú rquiꞌña
nú quiehua seña nú rquie bee
bene Israel, cuna nú riꞌihua tucu
nú rnibiyaꞌ leyꞌ Moisés pero lá
deteꞌru permiso nú riꞌibeei scua.
25 Enzeꞌe uyetesaꞌru nu uniru nú
máse neca nzeꞌca nú cañiru chiucu
chuna bee saꞌahua para nú yeꞌta
biꞌya beella liꞌihua, cuna saꞌahua

Pablo cuna Bernabé enu chiquiꞌ
seꞌcaꞌahua, 26 liꞌibeella enu la lliqui
mase nú ati equie cuendaꞌ nú sibiꞌ
beella lu Jesucristo enu rnibiyaꞌ
luaꞌahua. 27 Nu cuna liꞌibeella
xeꞌlaru Judas cuna Silas, nu leꞌca
liꞌibeella ixiuleꞌe beella ye bee
nucuaꞌ luhua. 28 Nu equie nú nzu
Espíritu Santo cuna liꞌiru, uriꞌiru
beyaꞌ nú la quiꞌña nú nibiyaꞌru
luhuanúxi riꞌihua, lunú rquiꞌñanú
riꞌihua neca, 29 nú la acuhua beꞌlaꞌ
bee nañi enu rricuꞌ bee bene lubee
nú nzeli arquiꞌ bee bene nú neca
bee diose, nu la acuhua bee nañi
enu la tiꞌchia rene chenu rati nu
leꞌca la acuhua rene nu la riꞌihua
eluhuexe. Tunu riꞌyahua liꞌihua
nú la riꞌihua ye bee nucuaꞌ che sí
nehuañi nzeꞌcahua lu Diose. Diose
biꞌya liꞌihua.”
30 Scua ungae, uxeꞌla beella carta

cuaꞌ cuna tacu bene zeꞌe eyeche
Antioquía. Zeꞌe uquieteꞌsaꞌbeella bee
bene enu nzeli arquiꞌ Jesucristo nu
udeteꞌ beella carta cuaꞌ ya beella.
31 Chenu ungula beella carta zeꞌe,
chiquiꞌ ñia utsu arquiꞌbeella equie
bee bedichiaꞌ nzeꞌca nú rni lu carta
zeꞌe. 32 Chequie Judas cuna Silas
lunú leꞌca rluꞌcu beella nú reca
beella para nú udeteꞌ beella Stichiaꞌ
Diose lubee bene, xee unibeella
lubee beneꞌ Jesucristo cuna nú uduꞌ
beella ana arquiꞌbeella cuna stichiaꞌ
beella. 33 Chenu udete huaxi bee
bichia nú nzucu Judas cuna Silas
zeꞌe, chequie bee beneꞌ Jesucristo
enu nucuaꞌa eyeche Antioquía zeꞌe
uduꞌ inza beella liꞌibeella para nú
benchilaꞌ zeca beella elu nucuaꞌa
bee saꞌbeella enu uxeꞌla liꞌibeella nú
unibeella lubeella: “Diose riꞌi ucu
liꞌihua.” 34 Pero uduꞌ arquiꞌ Silas
nú uyaꞌnalla zeꞌe 35 Nu Pablo cuna
Bernabé uyaꞌnalá beella eyeche An-
tioquía, liꞌibeella cunabeelá beebene
uzeteꞌ beella, cuna nú uyatixiuleꞌe
beella bedichia nzeꞌcaꞌ Jesucristo
lubee bene zeꞌe.

Bese rrucu nú uchiuꞌu Pablo nú
nzetixiuleꞌella StichiaꞌDiose stucueye-
che



Los Hechos 15:36 197 Los Hechos 16:15

36 Chenu udete chiucu chuna bee
bichia, che uni Pablo lu Bernabé:
―Chaꞌa chebiꞌyaꞌ zecaꞌa bee

saꞌahua enu nzeli arquiꞌ Jesucristo
bee eyeche elu uyatixiuleꞌe lá
stichiaꞌnu para nú biꞌyaꞌa xa nucuaꞌa
beella.

37 Bernabé niarquiꞌ nú uyaꞌ beella
Juan enu leꞌca lee Marcos; 38 pero
nézela Pablo nú a uyaꞌ beella Juan
Marcos, xne chenu uya beella lu iliu
Panfilia utsanaꞌ arquiꞌlla liꞌibeella nu
né chequiella liꞌibeella. 39 Chequie
niꞌ tuculla nu niꞌ stuculla né yaꞌna
tucu necatse beella, nu utsanaꞌ ar-
quiꞌsaꞌbeella. Che unguyaꞌ Bernabé
Marcos nu uyuꞌu beella liñi barco
nu nzuebeella enza Chipre luyuu nú
netse lu inzatuꞌ. 40 Nu ucañi Pablo
Silas nzenulla, nu utsaꞌna beelá bee
beneꞌ Jesucristo liꞌibeella ya Diose
para nú riꞌiucunu liꞌibeella. 41 Nu
udete beella lu iliu Siria, cuna lu iliu
Cilicia nu uduꞌ beella ana arquiꞌ bee
beneꞌ Jesucristo enu nucuaꞌa enza
zeꞌe.

16
Nzenu Pablo Timoteo nu Silas

1Chenu uriña Pablo cuna Silas eye-
che Derbe cuna eyeche Listra, zeꞌe
uchuꞌu beella tucu bene enu nzeli ar-
quiꞌ Jesucristo, benequieꞌ leeTimoteo
nu necalla llianaꞌ tucu unaꞌa bene Is-
rael enu leꞌca nzeli arquiꞌ Jesucristo,
pero paꞌlla neca bene griego. 2Ye bee
beneꞌ Jesucristo enu nucuaꞌa eyeche
Listra cuna eyeche Iconio rnibeella
nu rriꞌi nzeꞌca Timoteo. 3Chequie uni
Pablo nú uyaꞌlla Timoteo, pero rluti
uquieella seña nú rquiee bee bene Is-
rael paranú lecaxi nii bee bene Israel
enu nucuaꞌa enza zeꞌe lu cuendaꞌlla,
xne ye beei nediyaꞌ beei nú neca paꞌ
Timoteo bene griego. 4 Nu lu ye
bee eyeche elu uyabeella, udixiuleꞌe
beella lubee bene enu nzeli arquiꞌ
Jesucristo nú xa riala riꞌi beella, tucu
nú uni bee ápostol cuna bee bene enu
rnibiyaꞌ lubee bene enu nzeli arquiꞌ
Jesucristo eyeche Jerusalén. 5 Scua
unga nú utsutaꞌ arquiꞌ bee bene enu
nzeli arquiꞌ Jesucristo enu nucuaꞌa

enza zeꞌe, nu bichia por bichia udala
bee bene enu nzeli arquiꞌ Jesucristo.

Ulubeꞌlu tucu bene Macedonia lu
Pablo

6 Chequie né tsanaꞌ Espíritu Santo
nú a ixiuleꞌe beella Stichiaꞌ Diose
enza Asia. Che udetetsia beella
lu iliu Frigia cuna lu iliu Galacia,
7 nu uriñabeella enza Misia. Zeꞌe
uriꞌibeella elliebacuꞌ nú chue beella
enza lu iliu Bitinia, pero leꞌca né zela
Espíritu Santo nú a chaa beella enza
zeꞌe. 8Chenuudete beella enzaMisia,
uriñabeella eyeche Troas. 9 Rulaꞌ
zeꞌe ulleꞌca Pablo xi neca nú uni
xcalaꞌlla, nú ulañiꞌlla tucu bene enu
nzeꞌta enzaMacedonia nu nzulílla se-
quieella lu Pablo nú unilla: “Yeꞌtalu
enzaMacedonia para nú riꞌilu elietsa
luru.” 10Hora chenu ulubeꞌlu nucuaꞌ
lu Pablo, uquieneru nú nzaꞌaru enza
Macedonia xne nediyaꞌru nú Diose
neca enu rixia liꞌiru enza zeꞌeparanú
chetixiuleꞌeru bedichiaꞌ nzeꞌcaꞌ Jesu-
cristo.

Uriña Pablo cuna Silas eyeche Fili-
pos

11 Nu uyuꞌru liñi barco eyeche
Troas nu nzaꞌalíru enza Samotracia.
Nu stuculá bichia uriñaru eyeche
Neápolis. 12Zeꞌeuchiuꞌurununzaꞌaru
eyeche Filipos, eyeche quieꞌ neca nú
máse neca equie enza Macedonia.
Pero Roma rnibiyaꞌ lu eyeche quieꞌ,
zeꞌe uyaꞌnaru chiucu chuna bichia.
13 Nu tucu bichia nú sulachi bee
bene Israel uchiuꞌuru ruꞌu eyeche
zeꞌe, uyaꞌaru tucu reꞌcu elu nediyaꞌru
nú rieteꞌsaꞌ bee bene Israel para
nú rnacuꞌ beella lu Diose. Nu zeꞌe
ulluaꞌaru uniru bedichiaꞌ nzeꞌcaꞌ
Jesucristo lubee unaꞌa enu uyetesaꞌ
zeꞌe. 14 Tucu unaꞌa zeꞌe lee Lidia,
liꞌilla necalla bene eyeche nú lee
Tiatira, nu rutilla laquie fiñu nú
morado. Neli rluꞌcullaulaꞌna luDiose
nu sucuꞌ diacalla lunú rni Pablo,
nu uxaꞌla Diose elliebacuꞌlla para
nú rieneꞌ nzeꞌcaꞌlla lunú rni Pablo.
15 Che urinzalla cuna ye bee beneꞌlla
nu uziquieella luru nú unilla:
―Tunu nzeli arquiꞌhua nú nzelíla

arquia Jesucristo uteehua ne
yaꞌnahua nia.

Che uriꞌilla juerza liꞌiru nú uyaꞌnaru
niꞌlla.

16 Tucu bichia chenu nzaꞌaru
elu see bee bene rnacuꞌ lu Diose,
uchuꞌuru tucu unaꞌa eꞌneꞌ enu nchiñi
benechiquiꞌ arquiꞌ. Nu equie nú
reca benechiquiꞌ zeꞌe rriꞌinchu beyaꞌ,
nu rriꞌnchu ana huaxi dimi para
bee bene enu utsii liꞌinchu para
nú riꞌinchu riñaꞌ cuaꞌ. 17 Nu chu
nzeꞌta quienchu Pablo cuna liꞌiru nu
rixialinchu nú rninchu:
―¡Bee benequieꞌ sibiꞌ beella lu

Diose liñibe, nu rixiuleꞌe beella luhua
nú xa luꞌcuhua nú tsilaꞌahua lu
stulahua!

18 Scua uriꞌinchu huaxi bee bichia,
hasta nú ullacaꞌ Pablo lunú rriꞌinchu
scua nu ubenchilaꞌlla nu unilla lu
benechiquiꞌ enu nchiñi arquiꞌnchu:
―Equie poder nú rluꞌcu Jesucristo

liꞌá nibiyaꞌa lulu nú chiuꞌulu arquiꞌ
unaꞌa eꞌneꞌ quieꞌ.
Hora zeꞌe uchiuꞌu benechiquiꞌ zeꞌe

arquiꞌnchu.
19 Pero chenu ulañiꞌ bee bene

enu rnibiyaꞌ lu unaꞌa eꞌneꞌ zeꞌe nú
la riaꞌnchu ana dimi para liꞌibeei,
chequie unaꞌtse beei Pablo cuna Silas
unguyaꞌbeei liꞌibeella ruꞌu nilabe
lubee usticia. 20Chenu udeteꞌ cuenda
beei liꞌibeella lubee usticia unibeei:
―Bee bene Israel quieꞌ chiquiꞌ

sureche beella bee bene lachiaꞌahua,
21nuseteꞌbeei bee custumbrenú leca
modo riaꞌahua nu la riaꞌahua bee
custumbre cuaꞌ, xne necaꞌahua bee
bene Roma.

22 Chequie ye bee bene zeꞌe uriꞌi
condrabeei liꞌibeella, nuunibiyaꞌbee
usticia nú chiuꞌu xucu Pablo cuna
Silas para nú zeteꞌcheꞌ beei liꞌibeella.
23 Chenu ulaxu nú juerte uzeteꞌcheꞌ
beei liꞌibeella, chu uduꞌ beei liꞌibeella
niꞌcuꞌ nu unibiyaꞌ beei lu bene enu
rriucu ruꞌu niꞌcuꞌ para nú riꞌi ucu
nzeꞌca bene zeꞌe liꞌibeella. 24 Chenu
ubeneꞌ bene enu rriucu ruꞌu niꞌcuꞌ
zeꞌe nucuaꞌ, che uduꞌ bene zeꞌe Pablo
cuna Silas hasta cuarto aquié xiñaꞌ
niꞌcuꞌ zeꞌe nu ullicaꞌcui cuchiuꞌ beella
cuna cadena lu tucu baꞌca nú nchi-
ucuꞌ zeꞌe.

25 Pero tucu ulelaꞌ rulaꞌ, diqui nú
rnacuꞌ Pablo cuna Silas lu Diose
cuna nú rula beella canto lunu.

Chequie beelá bee bene enu nchiñi
liñi niꞌcuꞌ zeꞌe rieneꞌ beei lunú rula
beella. 26 Chequie tuꞌnatsia uquixie
nú unga tucu xú juerte nu ucuñi
hasta simienduꞌ niꞌcuꞌ zeꞌe. Hora
zeꞌe uyaꞌla ye ruꞌu bee puertaꞌ niꞌcuꞌ
zeꞌe nu uyeꞌche bee cadena nú
nacaꞌcuuyebeebene enunchiñi zeꞌe.
27Chenu uzetee bene enu rriucu ruꞌu
niꞌcuꞌ zeꞌe ulañiꞌlla nú ye ruꞌu bee
puerta niꞌcuꞌ zeꞌe naꞌla, che uhualla
espadaꞌlla para nú nze utilla liꞌilla
xne uriꞌilla elliebacuꞌ nú ye bee enu
nchiñi niꞌcuꞌ ulaꞌala. 28Che juerte uni
Pablo lulla:
―La útilu liꞌilu xne yeeru nel-

luaꞌaru caꞌa.
29 Chequie unacuꞌ bene enu rriucu

ruꞌu niꞌcuꞌ zeꞌe tucu quii nu uyuꞌu
xuꞌulla liñi niꞌcuꞌ nu recatseꞌtseꞌlla
xiquilla, uriñalla hasta lu Pablo cuna
Silas nu utsulliquilla lubeella. 30 Nu
chu uhualla liꞌibeella eliꞌyaꞌ nu uni-
dichiaꞌlla lubeella nú unilla:
―Detá uniꞌhua, ¿xi riala riaꞌa para

nú riꞌi Diose perdona liꞌá?
31Nu ucuaqui beella lulla:
―Uchili arquiꞌ Jesucristo enu

rnibiyaꞌ, che riꞌi Diose perdona liꞌilu
cuna bee beneꞌlu.

32 Che unibeella stichiaꞌ Jesucristo
lulla cuna lu ye bee bene enu nu-
cuaꞌa niꞌlla. 33 Nu rulaꞌ zeꞌe bene
enu rriucu ruꞌu niꞌcuꞌ, uquieella bee
elu nediꞌquiꞌ Pablo cuna Silas. Che
chu urinzalla cuna ye bee beneꞌlla.
34 Nu unguyaꞌlla liꞌibeella niꞌlla nu
udeteꞌlla nú udacu beella, nu chiquiꞌ
ñia nzu arquiꞌlla cuna bee beneꞌlla
equie nú nzelíla arquiꞌbeella Diose.

35 Chenu uyeꞌe luyuu, uxeꞌla bee
usticia bee sundado nú uyaniꞌbeei lu
bene enu rriucu ruꞌu niꞌcuꞌ nú laꞌlla
Pablo cuna Silas. 36Chequie uni bene
enu rriucu ruꞌu niꞌcuꞌ zeꞌe lu Pablo:
―Unibiyaꞌla bee usticia nú laꞌa

liꞌihua nuꞌ modo nú yuehua nee sin
nú chenu arquiꞌhua.

37 Che uni Pablo lubee sundado
zeꞌe:
―Liꞌiru necaru mero bene Roma

nu udiñi beella liꞌiru ante lu ye
bee bene, nu niꞌtemeꞌ la zela beella
nú aniru lubeella xa necane, nu

uduꞌ beella liꞌiru niꞌcuꞌ. Nu nee
niarquiꞌbeella nú laꞌa beella liꞌiru
aꞌchiꞌtsia. ¡Leca modoe! Yeꞌta liꞌi eꞌcu
beella laꞌa beella liꞌiru.

38 Nu uya bee sundado zeꞌe udix-
iuleꞌe bee nucuaꞌ lubee usticia,
chequieulliqui beeusticia zeꞌe chenu
ubeneꞌ beella nú neca Pablo cuna
Silas bene Roma. 39 Che uya bee
usticia unacuꞌ beella perdona lu
Pablo cuna lu Silas, nu unibiyaꞌ
bee usticia nú uchiuꞌu beella niꞌcuꞌ
nu uni bee usticia zeꞌe lubeella nú
chiuꞌu beella eyeche zeꞌe. 40 Chenu
uchiuꞌu Pablo cuna Silas liñi niꞌcuꞌ
zeꞌe uyabeella niꞌ Lidia. Nu chenu
ulaxu nú uduꞌ beella ana arquiꞌ bee
saꞌ beella enu nzeli arquiꞌ Jesucristo,
chu nzuebeella.

17
Lunú unga eyeche Tesalónica

1ChenunzaPablo cuna Silas, udete
beella enza eyeche Anfípolis cuna
enza eyeche Apolonia nu uriñabeella
eyeche Tesalónica, elu nzucu tucu
induꞌ bee bene Israel. 2 Tucu nú
neca costumbreꞌ Pablo, uyalla liñi
indu zeꞌe chuna bichia nú sulachi
beella, unilla Stichiaꞌ Diose lubeella.
3 Udixiuleꞌella nu ulubeꞌlla lu ichiꞌ
Stichiaꞌ Diose lubeella elu rni nú
rquiꞌña nú nehuana zeca Jesucristo,
nu chenu atinu huañi zecanu unilla
lubeella:
―Leꞌca liꞌi Jesuse enu rnia luhua

nee, liꞌinu necanu Cristo.
4 Chequie chiucu chuna bee bene

Israel zeꞌe uyalí arquiꞌ lunú uni
Pablo, nu uyetesaꞌbeella cuna liꞌilla
cuna Silas, leꞌca huaxi bee bene
griego enu rluꞌcu ulaꞌna lu Diose
cuna huaxi bee unaꞌa enu chiquiꞌ
neca equie uyalí arquiꞌbeella Jesuse.
5 Pero bee bene Israel enu la chili
arquiꞌ Jesucristo, uye arquiꞌbeei
nu uquieteꞌsaꞌbeei bee bene enu
enzee labe inziu, nu bee bene zeꞌe
uquieteꞌsaꞌbeei beelá bee bene para
nú tsureche beei bee bene. Nu
uyuꞌu beei liñi niꞌ Jasón rlaꞌna beei
Pablo cuna Silas para nú huabeei
liꞌibeella nu tsu beei liꞌibeella ante
lu ye bee bene eyeche zeꞌe. 6 Pero
lunú néllelaꞌ beei liꞌibeella zeꞌe, che

uxaꞌbeei Jasón cuna xiucu xuna bee
bene enu nzeli arquiꞌ Jesucristo, nu
uyayu beei liꞌibeella lubee usticia, nu
urixialibeei nú unibeei:
―Bee niyu enu rriꞌi nú rliu casi ye

beebene iliulabeuriñabeella caꞌa, 7nu
niꞌ Jasón nucuaꞌa beella. Liꞌibeella
cuna ye bee bene enu nzeli arquiꞌ
lunú rnibeella, la riꞌi beella tucu nú
rnibiyaꞌ leyꞌ arre César. Xne rnibeella
nú nuꞌ stucu arre enu lee Jesús.

8 Chenu ubeneꞌ bee usticia cuna
bee bene nucuaꞌ, yelu elliebacuꞌ uriꞌi
beella. 9 Pero Jasón cuna beelá bee
bene enu unaꞌtse beei, chenu udixiu
beella che ulaꞌa bee usticia liꞌibeella
niꞌcuꞌ.

Uriña Pablo cuna Silas eyeche
Berea

10 Leꞌca rulaꞌ zeꞌe, bee bene enu
nzeli arquiꞌ Jesucristo uxeꞌla beella
Pablo cuna Silas eyeche nú lee Berea.
Chenu uriñabeella zeꞌe, uya beella liñi
induꞌ bee bene Israel. 11 Bee bene
Israel quieꞌ máse uriꞌi nzeꞌca beella
luquela bee bene enu nucuaꞌa eye-
che Tesalónica, nu chiquiꞌ ñia nzu
arquiꞌbeella ubeneꞌbeella lunú uni
Pablo, nu yeyeꞌe rula beella sitichiaꞌ
Diose para nú riꞌi beella beyaꞌ tunu
neli lunú rni Pablo. 12 Enzeꞌe huaxi
beella uyalí arquiꞌbeella Jesucristo,
nu leꞌca huaxi bee enu neca griego
uyalí arquiꞌbeella liꞌinu, sia bee niyu
nu sia bee unaꞌa enumáseneca equie
zeꞌe. 13Nu chenu ungabiyaꞌ bee bene
Israel enu nucuaꞌa eyeche Tesalónica
nú rixiuleꞌe Pablo Stichiaꞌ Diose eye-
che Berea, che uyatuꞌ beei arquiꞌ
bee bene zeꞌe para nú lee bee bene
zeꞌe lu Pablo. 14 Pero bee bene enu
nzeli arquiꞌ Jesucristo né leꞌbeella
chu uxeꞌla beella Pablo enza ruꞌu in-
zatuꞌ. Nu Silas cuna Timoteo uyaꞌna
beella eyeche Berea. 15Nu bee bene
enu uya tuꞌinza Pablo uyayu beella
liꞌilla hasta eyeche Atenas liñi barco
chenu ubenchilaꞌ zeca beella eye-
che Berea unguyaꞌbeella resuna nú
uxeꞌla Pablo para nú chu cha Silas
cuna Timoteo elu nzuculla.

Uriña Pablo eyeche Atenas

16 Diqui nú nzuquie Pablo nú riña
Silas cuna Timoteo eyeche Atenas,
chiquiꞌ nehuana utsu arquiꞌ Pablo
chenu ulañiꞌlla nú nuꞌ huaxi bee
diose enu rluꞌcu bee bene ulaꞌna lu
eyeche zeꞌe. 17 Enzeꞌe, uya Pablo liñi
induꞌ bee bene Israel para nú unilla
lubee bene zeꞌe Stichiaꞌ Diose, cuna
lubeelá bee bene enu rluꞌcu ulaꞌna lu
Diose tucu nú rriꞌi bee bene Israel,
nu yeyeꞌe unilla lu titse bee bene enu
xaꞌcalla ruꞌu iꞌya stichiaꞌnu. 18 Leꞌca
unilla lu chiucu chuna bee bene enu
nzequiee lunú uzeteꞌ bene enu lee
epicúreos, cuna bee bene estoicos,
che nuꞌbeei enu uni:
―¿Xi equie rni benecuaꞌ nú chiquiꞌ

rni nucuaꞌ scua?
Xiucu xuna beei uni:
―Pianu stichiaꞌ stucu bee diose

rene rixiuleꞌe nucuaꞌ unibeei.
Unibeei scua xne lunú rixiuleꞌe

Pablo lubeei neca bedichiaꞌ nzeꞌcaꞌ
Jesucristo, cuna nú unilla equie nú
uhuañi zeca Jesucristo stucu bese.

19 Chequie unguyaꞌbeei Pablo
tucu luhuare elu lee Areópago elu
rieteꞌsaꞌbeei. Nuunidichiaꞌbeei lulla:
―¿Nuꞌ modo riꞌiru beyaꞌ xa neca

bee bedichiaꞌ cuqui cuaꞌ nú nzeꞌtalu
seteꞌlu liꞌiru caꞌa la? 20 Xne puro
beenú la riꞌiru beyaꞌ rnilu luru,
enzeꞌe niarquiꞌru riꞌiru beyaꞌ xa neca
bee nucuaꞌ.

21 Xne ye bee bene eyeche Atenas,
cuna beelá bee bene rene enu nu-
cuaꞌa zeꞌe, siempre rriꞌibeei scua, riuꞌ
arquiꞌbeei nú rdeteꞌ beei bichia nú
rieneꞌbeei cunanú rdichiaꞌbeei lunú
necuqui neca.

22 Chequie utsuli Pablo ante lu ye
beei eluneyeteꞌsaꞌbeei zeꞌe, nuunilla
lubeei:

―Bee bene eyeche Atenas, lu ye
nú ulañia uriꞌá beyaꞌ nú rluꞌcuhua
huaxi bee diose enu rluꞌcuhua
ulaꞌna lu. 23 Nu chenu riꞌya elu
rdeteꞌhua ulaꞌna lubee dioseꞌhua,
ulañia tucu ecuꞌcu elu niquie bee
bedichiaꞌ nú rni: “Para Diose
enu la chuluru.” Nu Diose cuaꞌ
enu rluꞌcuhua ulaꞌna lu sin nú
chuluhua liꞌinu, stichiaꞌnu neca nú
nzelatixiuleꞌa luhua.

24 ’Diose cuaꞌ urecheꞌe iliu-
labe cuna ye nú nuꞌ lue, liꞌinu

rnibiyaꞌnu liñibe cuna lu iliulabe.
La nzucunu liñi indu nú rrecheꞌ
beebene, 25nu leꞌca laquiꞌñanunúti
riꞌi elietsa lunu, xne liꞌinu necanu
enu lia rliquiꞌ bii luaꞌahua para
nú huañiaꞌahua nu liꞌinu rliquiꞌnu
elu nehuañiaꞌahua, cuna ye beenú
rquiꞌñiaꞌahua.

26 ’Equie cuendaꞌ tucutsia bene
uriꞌi Diose nú udala bee bene lu
iliulabe para nú huañi bee bene
diqui lu iliulabe, nu utsaꞌnalanu
nú calu lana huañi beei, cuna elu
cuaꞌa beei nu hasta calu luyuu
nibiyaꞌbeei lu. 27Paranú laꞌnabeei
Diose masia xi neca chenu rrilaꞌ
ya bene nú rlaꞌna bene xi rlaꞌnalla
para nú scua llelaꞌ beei liꞌinu.
Añinzuca nú neli nú laca istu nzu
Diose lu ye bee bene. 28 Xne equie
cuendaꞌ Diose nehuañiaꞌahua, nu
equie cuendaꞌ liꞌinu rcuñiaꞌahua
nu seꞌahua, nu equie cuendaꞌ liꞌinu
nelluaꞌahua lu iliulabe. Tucu
nú leꞌca uni chiucu chuna bee
beneꞌhua enu chiquiꞌ reca chenu
unibeella: “Liꞌiru necaru lliꞌñi
Diose.” 29 Enzeꞌe tunu necaꞌahua
lliꞌñi Diose, la quiꞌña nú riaꞌahua
elliebacuꞌ nú necacheꞌ Diose oro
urre plata urre quiee, xi neca bee
diose nú rrecheꞌe bee bene tucu nú
xelatsia arquiꞌbeei. 30 Bee tiembu
nú udetela uzela Diose nú uriꞌi bee
bene tucu nú nzelitsia arquiꞌbeei
equie nú la riꞌi beei beyaꞌ, pero
nee diqui lu iliulabe rnibiyaꞌnu
lubee bene, nú cheꞌe arquiꞌbeei lu
stula beei nu chili arquiꞌbeei Diose.
31Xne ucañila Diose tucu bichia nú
hualunue lu cuendaꞌ bee bene. Nu
uduꞌlanu Jesucristo para nú riꞌinu
eluusticia cuaꞌ, nuparanú lañiꞌbee
bene núucañiDiose liꞌinu nú riꞌinu
nucuaꞌ, nu uriꞌi Diose nú uhuañi
zecanu chenu ungutinu.
32 Chenu ubeneꞌbeei nú uni Pablo

nú huañi zeca bee benenguti stucu
bese, chiucu chuna beei utsequichiaꞌ
liꞌilla, nu xiucu xuna beei uni:
―Pianuhasta stucubeseyeneꞌlaꞌru

lunú rnilu.
33 Chequie utsanaꞌ arquiꞌ Pablo

liꞌibeei, 34 pero nuꞌ beella enu

uyetesaꞌ cuna Pablo nu uchili ar-
quiꞌbeella Stichiaꞌ Diose. Leta beella
nzu tucu bene enu lee Dionisio, enu
neca lu tucu texcuaꞌa bee bene enu
lee Areópago, cuna tucu unaꞌa enu lee
Dámaris, cuna beelá bee bene.

18
Uriña Pablo eyeche Corinto

1 Lu zeꞌela uchiuꞌu Pablo eyeche
Atenas nu nzalla eyeche Corinto.
2 Zeꞌe ullaꞌcalla tucu bene Israel enu
lee Aquila, lachi bene quieꞌ lee Ponto.
Aquila quieꞌ cuna unaꞌlla Priscila
apenatsia uriña beella nú nzeꞌta
beella enza Italia, xne unibiyaꞌ arre
Claudionúuchiuꞌuyebeebene Israel
Roma. Che uyabiꞌya Pablo liꞌibeella,
3 nu lunú leꞌca riñaꞌ nú rriꞌibeella
rriꞌi Pablo, nú rrecheꞌe beella carpa
iti, che uyaꞌnalla cuna liꞌibeella para
nú riꞌi junto beella riñaꞌ cuaꞌ. 4 Cada
bichia nú sulachi bee bene Israel
nza Pablo rixiuleꞌella Stichiaꞌ Diose
liñi induꞌ bee bene Israel, sia lubee
bene Israel urre lubee bene enu la
neca bee bene Israel, rcuaꞌna Pablo
xa riꞌilla ana nú chili arquiꞌbeei lunú
rnilla.

5 Chenu uriña Silas cuna Timoteo
eyeche Corinto nú nzeꞌta beella enza
lu iliu Macedonia lá riaꞌ Pablo stucu
riñaꞌ rene udixiuleꞌetsialla Stichiaꞌ
Diose lubee bene, nu udixiuleꞌella
lubee bene Israel nú neca Jesuse
Cristo. 6 Pero uquixiebeei nú ulee-
beei lu Pablo nu unibeei bedichiaꞌ
nú necha neca lulla, nu chequie
uriꞌquilla xuculla xi neca seña nú la
zucuꞌbeei nú rnilla, nu unilla lubeei:
―Liꞌi eꞌcuhua rriꞌihuanúnitiluhua

lu Diose la neca nucuaꞌ cuenda.
Desde nee nzaꞌa lubee bene enu la
neca bee bene Israel nzetixiuleꞌa
Stichiaꞌ Diose lubeei.

7 Che uchiuꞌulla liñi indu zeꞌe nu
nzalla niꞌ tucu bene enu lee Ticio
Justo, benequieꞌ rluꞌculla ulaꞌna lu
Diose nu axu nzucu niꞌlla ruꞌu indu
zeꞌe. 8 Nu Crispo lee tucu bene
enu rnibiyaꞌ liñi induꞌ bee bene
Israel, liꞌilla cuna ye bee beneꞌlla
uchili arquiꞌbeella Jesucristo. Leꞌca
huaxi bee bene eyeche Corinto
uchili arquiꞌbeella Jesucristo chenu

ubeneꞌbeella stichiaꞌnu nu urinza
beella. 9 Tucu rulaꞌ neca xi neca nú
uni xcalaꞌ Pablo nu uni Diose lulla:
―La lliquilu uquia tixiuleꞌelá

stichiaꞌa lubee bene nu la tsuxeelu,
10 liꞌánzua cuna liꞌilu paranú lecati xi
riꞌinu liꞌilu, xne eyeche quieꞌ nucuaꞌa
huaxi bee bene enu aca bee benea.

11 Enzeꞌe uyaꞌna Pablo eyeche Cor-
into tucu lana arulaꞌ, uzeteꞌlla bee
bene zeꞌe Stichiaꞌ Diose.

12 Pero chenu unga Galión gob-
ernador lu iliu Acaya, unga tucu
necatse bee bene Israel nu unaꞌtse
beei Pablo, nu unguyaꞌbeei liꞌilla lu
gobernador zeꞌe. 13Nu unibeei lulla:
―Benequieꞌ rcuaꞌnalla xa riꞌilla

ana bee bene para nú luꞌcu beella
ulaꞌna lu Diose stucu forma lunú la
nibiyaꞌ leyꞌahua.

14 Nze nila Pablo, chenu ucuaqui
Galión lubee bene Israel zeꞌe, nu
unilla:
―Tunu necane nú uriꞌilla tucu

equiya, urre uriꞌilla tucu nú necha
neca enzeꞌe nzeꞌta yuhualla lua,
che riꞌi casoa lunú rnihua. 15 Pero
necatsia nucuaꞌ equie cuendaꞌ bee
bedichiaꞌ cuna equie cuendaꞌ nú lee
bee bene, nu cuna equie cuendaꞌ
leyꞌhua, liꞌitsiahua biꞌyahua xa aca
nucuaꞌ, xne la niarquia aca enu
hualu nucuaꞌ.

16 Nu chu uhualla bee bene zeꞌe
elu rlualullae lu cuendaꞌ bee bene.
17 Chequie chu unaꞌtse bee bene
griegozeꞌe tucubeneenu leeSóstenes,
enu rnibiyaꞌ liñi induꞌ bee bene
Israel nu uzeteꞌcheꞌ beei liꞌilla. Pero
niꞌtemeꞌ la riꞌi caso gobernador zeꞌe
liꞌibeei.

Uriña zeca Pablo eyeche Antioquía
18 Uyaꞌnascaꞌlá Pablo eyeche Cor-

intohuaxibichia. Cheelaunilla lubee
saꞌlla enu nzeli arquiꞌ Jesucristo nú
nzialla nu nzalla cuna Aquila cuna
Priscila, nu uyuꞌu beella liñi barco nu
nzuebeella enza Siria, pero ante nú
chiuꞌu beella eyeche Cencrea urecuꞌ
ichia equie Pablo para nú utsaꞌalulla
tucu nú ucuaqui uꞌnalla lu Diose nú
uriꞌilla. 19 Chenu uriña beella eye-
che Efeso, zeꞌe utsaꞌna Pablo Aquila
cuna Priscila, pero uyalla liñi induꞌ

bee bene Israel enu nucuaꞌa zeꞌe,
uyaniꞌlla lubee bene Israel enu ri-
eteꞌsaꞌ liñi indu zeꞌe. 20 Chequie uz-
iquiee beella lu Pablo nú yaꞌnalálla
cuna liꞌibeella zeꞌexiucuxunabichia,
pero lá zelalla, 21nu unilla lubeella:
―Nziaꞌlanee, xneeyeche Jerusalén

rquiꞌñanúdeteaeliñinúnzeꞌta. Tunu
zela Diose nzelabiꞌya zeca liꞌihua
stucu bese.
Che uyuꞌulla liñi barco nu

uchiuꞌulla eyeche Efeso. 22 Chenu
uriña Pablo eyeche Cesarea, che
uyalla Jerusalén uyabiꞌyalla bee
beneꞌ Jesucristo, nu chu nzalla enza
eyeche Antioquía. 23 Chenu ungala
xee nú nzuculla eyeche Antioquía,
uyalla cada tucua bee eyeche nú
nchiucuꞌ lu iliu Galacia cuna lu iliu
Frigia, rduꞌlla ana arquiꞌ ye bee beneꞌ
Jesucristo.

Udixiuleꞌe Apolo StichiaꞌDiose eye-
che Efeso

24 Tiembu zeꞌe uriña tucu bene
Israel eyeche Efeso nu liꞌilla leella
Apolos, nu lachilla neca Alejandría.
Benequieꞌ chiquiꞌ recalla rnilla, nu
leꞌca chiquiꞌ recalla Stichiaꞌ Diose.
25 Unga nzeꞌcalla Stichiaꞌ Diose,
chequie chiquiꞌ nuꞌ ana arquiꞌlla
uzeteꞌlla stichiaꞌ Jesuse lubee bene,
nu neli unilla stichiaꞌnu lubeella,
añinzuca nú nediyaꞌtsialla elu rrinza
nú uzeteꞌ Juan Bautista bee bene.
26Apolos quieꞌ sin nú lliquilla uquix-
iella nú udixiuleꞌella Stichiaꞌ Diose
lubee bene Israel liñi induꞌbeei,
nu chenu ubeneꞌ Priscila cuna
Aquila lunú rnilla, che unguyaꞌbeella
liꞌilla niꞌbeella, nu zeꞌe uzeteꞌlá bee
benequieꞌ liꞌilla para nú ungalallá
Stichiaꞌ Diose. 27 Chenu uriꞌi Apolos
elliebacuꞌ nú chálla lu iliu Acaya,
ye bee beneꞌ Jesucristo enu nucuaꞌa
zeꞌe uduꞌ beella ana arquiꞌlla para
nú challa zeꞌe, nu uquieꞌe beella
tucu carta lubee beneꞌ Jesucristo enu
nucuaꞌa lu iliu acaya para nú yucu
nzeꞌca beella liꞌilla chenu riñalla lu
iliu zeꞌe. Nu chenu uriña Apolos
lu iliu Acaya chiquiꞌ uriꞌilla elietsa
lubeebeneenunzeli arquiꞌ Jesucristo

enu nucuaꞌa zeꞌe, liꞌibeella enu uyalí
arquiꞌ Jesucristo cuna elietsaꞌ Diose.
28 Xne lu ye bee bene unilla nú la
cha nzeꞌca bee bene Israel, nu lecati
unga ucuaqui lulla, xne ye nú rnilla
neli necane, liꞌilla rlubeꞌlla tucu nú
nequie lu ichiꞌ Stichiaꞌ Diose lubee
bene, ye bee luhuare elu rni: “Nú
Jesuse neca Cristo.”

19
Uriña Pablo eyeche Efeso

1 Diquila nú nzucu Apolos eyeche
Corinto, uya Pablo enza lubee eye-
che lu dañi Asia nu uriñalla eyeche
Efeso, elu nucuaꞌa texcuaꞌa bee bene
enu nzeli arquiꞌ Jesucristo. 2Nu uni-
dichiaꞌ Pablo lubeella:
―¿Uyucu arquiꞌhua Espíritu Santo

chenu uyalí arquiꞌhua Jesucristo la?
Nu ucuaqui beella nú unibeella:
―Niꞌ lascaꞌ yeneꞌru nú nuꞌ Espíritu

Santo.
3Nu uni Pablo lubeella:
―¿Xa urinzahua che?
Nu ucuaqui beella nú unibeella:
―Urinzatsiaru tucu nú uzeteꞌ Juan

Bautista bee bene.
4Chequie uni Pablo lubeella:
―Nelí nú Juan urinza bee bene,

liꞌibeella enu utsanaꞌ arquiꞌ stula,
pero unilla lubeella nú rquiꞌña nú
chili arquiꞌbeella enu nzeꞌta lulá
Juan, nu liꞌinu necanu Cristo.

5 Chenu ubeneꞌbeella nucuaꞌ, che
urinza beella equie nú lee Jesuse enu
rnibiyaꞌ, 6nuchenuuricuꞌPabloyalla
equie beella, uyucu arquiꞌbeella
Espíritu Santo, nu uquiexie beella
nú unibeella stucu dialu rene, che
unibeella Stichiaꞌ Diose lubee bene.
7 Lu yebeella neca tucu chiꞌchiucu
bee niyu.

8 Diqui chuna guu uya Pablo
liñi induꞌ bee bene Israel enu
nucuaꞌa zeꞌe, nu sin nú lliquilla
udixiuleꞌella Stichiaꞌ Diose lubeella,
unilla lubeellanuucuaꞌnalla xa riꞌilla
ana nú chili arquiꞌbeella xa neca
elurnibiyaꞌ Diose. 9 Pero chiucu
chuna beei unga nziti arquiꞌ nu lá
niarquiꞌbeei nú achili arquiꞌbeei
stichiaꞌ Jesucristo, aꞌla uquixiebeei

nú uni condra beei stichiaꞌnu ante lu
ye bee bene. Che uchiuꞌuchu Pablo
lubeei cunabeebene enunzeli arquiꞌ
Jesucristo, nu unguyaꞌlla liꞌibeella
xcuelaꞌ tucu bene enu lee Tirano,
zeꞌe uzeteꞌlla liꞌibeella yeyeꞌe, 10 scua
uriꞌilla diqui chiucu lana. Nu ye bee
bene enu nucuaꞌa lu iliu Asia nu sia
bee bene Israel cuna bee bene enu
la neca bee bene Israel ubeneꞌbeella
stichiaꞌ Jesucristo. 11 Nu equie nú
rnibiyaꞌDiose uriꞌi Pablo beemilagro
nú llene, 12 hasta bee panituꞌ Pablo
cuna bee laquie nú rquiee lulla ruyaꞌ
bee bene nucuaꞌ lubee bene enu riti,
nu scua riecaꞌ beella lu elichia nú
secabeella, nu xiuꞌu bee benechiquiꞌ
enu nchiñi arquiꞌbeella.

13 Chequie nuꞌ chiucu chuna
bee bene Israel enu enzeehua bee
benechiquiꞌ arquiꞌ bee bene, nu
niarquiꞌbeei nú cuna nú lee Jesu-
cristo huabeei bee benechiquiꞌ cuaꞌ
arquiꞌ bee bene, che unibeei lubee
benechiquiꞌ zeꞌe:
―Equie nú lee Jesuse enu rixiuleꞌe

Pablo nibiyaꞌa nú chiuꞌuhua arquiꞌ
bee benequieꞌ.

14Nucuaꞌ neca nú uriꞌi achi llianaꞌ
tucu bene enu lee Esceva, enu unga
tucu uleꞌya enu rnibiyaꞌ lubee uleꞌya.
15 Pero tucu bese ucuaqui tucu bee
benechiquiꞌ zeꞌe lubeei nú uni:
―Nuꞌlua Jesuse, nu leꞌca nediyaa ti

neca Pablo, pero liꞌihua la riꞌá beyaꞌ
tihua.

16 Chequie bene enu nchiñi
benechiquiꞌ zeꞌe arquiꞌ uquixiei
nú uzeteꞌcheꞌi liꞌibeei nu uriꞌi ana
lubeei cuna juerza nú rluꞌcui, chiquiꞌ
necha udiñii liꞌibeei, nu eꞌcu etubeei
uchiuꞌuxuꞌubeei liñi niꞌi zeꞌe uye-
caxuꞌubeei nunediꞌqui beei. 17Yebee
bene enu nucuaꞌa eyeche Efeso, sia
bee bene Israel cuna bee bene enu
la neca bee bene Israel, ungabiyaꞌ
beella nú ungae scua. Chequie
chiquiꞌ ulliqui beella nu uni nzeꞌca
beella lu cuendaꞌ Jesuse.

18 Nu huaxi bee bene enu uyalí
arquiꞌ Jesucristo uriña beei nu ut-
siruꞌu beei ante lu ye bee bene lu ye
beenú necha neca uriꞌibeei. 19 Leꞌca
huaxi bee bene enu uriꞌi bee elu uliñi

uriñayu beei ichiꞌ elu uliñi nu utsiquiꞌ
beei ichiꞌ cuaꞌ lu quii ante lu ye bee
bene. Chenu uhuabeei cuenda nú
calu seca bee ichiꞌ zeꞌe, nu uyalu nú
seca bee ichiꞌ zeꞌe tucu cincuenta mil
melu plata. 20 Scua unga nú chu nze
riꞌchia letselá stichiaꞌ Jesucristo cuna
nú ungachee lunú neca poderꞌnu.

21Chenuulaxunúungabeenucuaꞌ,
uduꞌ arquiꞌ Pablo nú challa lu iliu
Macedonia cuna lu iliu Acaya, cuna
nú nze riꞌilla seidu biajiꞌlla hasta eye-
che Jerusalén. Leꞌca unilla nú chenu
uyalalla eyeche Jerusalén che leꞌca
challa Roma. 22 Nu uxeꞌlalla chiucu
bee bene enu rriꞌi elietsa lulla, Tim-
oteo cuna Erasto para nú nzuebeella
lu iliu Macedonia diqui nú riaꞌnalla
xiucu xuna bichia lu iliu Asia.

Utsureche bee bene eyeche Efeso
23 Bee bichia zeꞌe utsureche bee

bene eyeche Efeso equie nú rriꞌi
condra beei stichiaꞌ Jesucristo.
24 Xne Demetrio tucu bene enu
rrecheꞌe beenú necacheꞌ plata, liꞌi
enu rrecheꞌe bee indumeꞌ diose enu
lee Diana, liꞌi nediyaꞌi nú equie bee
nucuaꞌ rriꞌi ana huaxi dimi cuna
bee bene enu rriꞌi saꞌ riñaꞌ nú rriꞌi.
25Chequie uquieteꞌ saꞌi bee benecuaꞌ,
cuna beelá bee bene enu rriꞌi saꞌ riñaꞌ
nú rriꞌi, nu uni lubeella:
―Uzuꞌcuꞌ diacahua, liꞌihua

nediyaꞌhuanú lu riñaꞌquieꞌ rriaꞌahua
ana huaxi dimi, 26 pero nee
rlañiꞌahua nu rieneꞌahua nú en-
zee Pablo rnilla nú bee diose enu
rrecheꞌe bee bene la neca bee nucuaꞌ
diose. Nu scua rriꞌilla ana nú nzeli
arquiꞌ huaxi bee bene lunú rnilla, nu
lacane eyeche quieꞌtsia, sino que casi
diqui lubee eyeche Asia nzeli arquiꞌ
bee bene scua. 27 Nu scua nelliqui
nú laxu riñaꞌ nú rriaꞌahua, nu lacane
equie riñaꞌ nú rriꞌitsiaꞌahua, leꞌca la
deteaꞌ bee bene nú neca equie induꞌ
diose Diana. Nu scua la riaꞌ bee bene
caso diose Diana enu rluꞌcu ye bee
beneulaꞌna lu lu iliuAsia cuna yebee
bene iliulabe.

28 Chenu ubeneꞌ bee bene zeꞌe nu-
cuaꞌ, chiquiꞌ ulee beei nu rixiali beei
nú unibeei:

―¡Chiquiꞌ neca equie Diana
dioseꞌahua liaꞌahua enu neca bee
bene efesio!

29 Che utsureche bee bene eyeche
zeꞌe, nu unaꞌtse beei Gayo cuna
Aristarco, rucu bee niyu quieꞌ neca
bene eyeche Macedonia enu enzenu
Pablo, nu uxaꞌbeei liꞌibeella nu
unguyaꞌbeei liꞌibeella elu rietesaꞌ
bee bene eyeche zeꞌe, elu rriꞌibeei
juntaꞌbeei. 30 Niarquiꞌ Pablo nú nze
chuꞌulla zeꞌe para nú nilla lubee
bene, pero bee saꞌlla enu nzeli arquiꞌ
Jesucristo né zela beella nú ariꞌilla
scua. 31 Nu leꞌca leta bee usticia
Asia, nuꞌ chiucu chuna bee bene enu
rquieteꞌ Pablo, liꞌibeella enu uxeꞌla
resuna lulla nú máse neca nzeꞌca nú
la chuꞌulla zeꞌe. 32Texcuaꞌa bee bene
zeꞌe urixialibeei nu urene urene
unibeei, nu texcuaꞌa beei urixiali
nu urene unibeei nu utsureche beei
nu huaxi beei niꞌ la riꞌi beei beyaꞌ
xinu uyeteꞌ saꞌbeei zeꞌe. 33 Leta bee
beneañi zeꞌe uhua bee bene Israel
tucu bee saꞌbeella enu lee Alejandro
para nú nilla lubee bene zeꞌe. Nu
uriꞌi Alejandro seña cuna yalla lubee
bene zeꞌe nú zaca beei para nú nilla
lu cuendaꞌbeebene Israel lubeebene
eyeche zeꞌe. 34 Pero chenu uriꞌibeei
beyaꞌ nú necalla bene Israel, tucu
chiucu hora junto urixialibeei nú
unibeei:
―¡Chiquiꞌ neca equie Diana

dioseꞌahua liaꞌahua enu neca bee
bene efesio!

35 Chequie chenu uriꞌi secretario
eyeche zeꞌe ana nú uzaca bee bene,
che unilla:
―Bee bene Efeso, ye bee bene

iliulabe nediyaꞌ nú eyeche quieꞌ
siempre rriucu bee bene induꞌ diose
Diana, nu leꞌca rluꞌcu bee bene
ulaꞌna lu diose Diana enu ulaca
liñibe. 36 Liꞌihua nediyaꞌhua nú neli
nucuaꞌ. Enzeꞌe la quiꞌña nú riꞌihua
scua, la riꞌihua beenú rriꞌihua sin nú
riꞌihua elliebacuꞌ. 37 Xne bee bene
enu uriñayuhua caꞌa, lá riꞌibeella nú
necha neca lu induaꞌahua, nu la ni
beella bedichiaꞌ nú necha neca lu
dioseꞌahua. 38 Tunu Demetrio cuna
bee bene enu rriꞌinui riñaꞌ rlee beei
lu stucu bene, luꞌ nzucu nilabe nu

zeꞌe nucuaꞌa bee usticia, chexana
bitsi beei lubeella. 39 Pero tunu nuꞌlá
bee nú niarquiꞌhua nú xana bitsihua,
chenu aca tucu juntaꞌ bee bene
eyeche che tsuxcuaꞌa bee nucuaꞌ.
40Nu nee lunú ungae scua nuꞌ beyaꞌ
núnigobiernonú liaꞌahuarduaꞌahua
arquiꞌbeebenenú surechebeei scua,
¿nu xi cuaquiaꞌahua lubeella tunu
nedichiaꞌ beella luaꞌahua equie nú
sureche bee bene scua?

41Chenuulaxunúunilla scua lubee
bene che chu nziue ye beei.

20
Uya PabloMacedonia cuna Grecia

1 Chenu utsuxe lunú sureche bee
bene eyeche Efeso zeꞌe, ubixia Pablo
bee bene enu nzeli arquiꞌ Jesucristo
nu uduꞌlla ana arquiꞌbeella. Che
unilla lubeella nú nzalla, nu nzalla
enza lu iliuMacedonia. 2Uyalla diqui
bee enza zeꞌe nu chiquiꞌ uduꞌlla ana
arquiꞌ bee bene enu nzeli arquiꞌ Je-
sucristo cuna stichiaꞌlla, che uriñalla
enza lu iliu Grecia, 3 elu uzuculla
chuna guu. Necala nú chuꞌulla liñi
barco para nú nzalla enza lu iliu
Siria, chenu uriꞌilla beyaꞌ nú nuꞌ nú
niarquiꞌ bee bene Israel riꞌinu liꞌilla,
che uriꞌilla elliebacuꞌ nú ubenchilaꞌ
zecalla enza lu iliu Macedonia. 4Nu
unguyaꞌlla tucu bene Berea enu lee
Sópater llianaꞌ Pirro, cuna bene enu
lee Segundo, nu cuna Aristarco enu
neca bee bene eyeche Tesalónica,
leꞌca unguyaꞌlla Gayo bene Derbe,
cuna Tiquico cuna Trófimo bene Asia
cuna Timoteo. 5 Yebeella uriculu
beella nu utsuquie beella Pablo
cuna liꞌá Lucas eyeche Troas. 6 Nu
liꞌiru, chenu udete eliñi nú racu bee
bene pá nú la ucha levadura, che
uchiuꞌuru eyeche Filipos nu uyuꞌuru
liñi barco nu lu ayuꞌ bichia uriñaru
eyeche Troas elu nucuaꞌa beella, nu
zeꞌe ulluaꞌaru achi bichia.

Uriꞌi Pablo nú uhuañi zeca Eutico
chenu ungutii

7 Chenu uriña bichia rlu liñi tucu
xmana uyetesaꞌru para nú daꞌcu
junturupá tucunúutsaꞌna Jesucristo,
nu lunú uriꞌi Pablo elliebacuꞌ nú

chiuꞌulla bichia rrucu, chenu uriña
ulelaꞌ rulaꞌ la ́ laxuscaꞌ nú seteꞌlla
bee bene. 8 Nu equie niꞌi elu ayaa
nelluaꞌaru, nu rulu huaxi bee quii
liñi niꞌi zeꞌe; 9 che tucu niyu eꞌneꞌ enu
lee Eutico nzucui ruꞌu ventana. Nu
lunú chiquiꞌ xee uzeteꞌ Pablo beella,
che chiquiꞌ uyuꞌu calaꞌ lu niyu eꞌneꞌ
zeꞌe, nu uriꞌi calaꞌ ana lui nu uzanaꞌi
desde piso rriuna hasta luyuu nu
ungutilai chenu uletsa beella liꞌi.
10 Chequie ulaca Pablo elu nuxui, nu
utsulliquilla uchiꞌchilla liꞌi, nu unilla
lubee bene zeꞌe:
―La lliquihua, nehuañii.
11 Che chu uquie zeca Pablo equie

niꞌi zeꞌe, nu uleꞌella pá udacu beella,
nu unilálla lubeella hasta nú uyeꞌe lu
yuu, chenu uyeꞌe luyuu chu nzalla.
12 Nu niyu eꞌneꞌ enu uzanaꞌ zeꞌe, ne-
huañiinzeyubeella liꞌi niꞌi, nu chiquiꞌ
ñia nzu arquiꞌbeella.

Uya Pablo eyecheMileto
13 Che uyuꞌuru liñi barco nu

uricuꞌluru nú nzaꞌaru eyeche Asón
elu utsaꞌnaru bedichiaꞌ lu Pablo nú
llaꞌcaru liꞌilla, xne uriꞌilla elliebacuꞌ
nú tsee eꞌyalla nzalla zeꞌe. 14 Chenu
ullaꞌcaru Pablo eyeche Asón, che
uyuꞌulla liñi barco cuna liꞌiru, nu
nzaꞌaru lu eyeche nú lee Mitilene.
15 Che uchiuꞌuru eyeche Mitilene, nu
bichia rrucu udeteꞌru enza lee Quío,
nustucubichiauriñaruelu leeSamos.
Nu stucu bichia uriñaru Mileto, pero
ante nú riñaru zeꞌe, utsuxeru elu
lee Trogilio. 16 Uriꞌi Pablo elliebacuꞌ
nú la challa eyeche Efeso, nu leꞌca
niarquiꞌlla nú la leꞌlla enza Asia,
xne lunú niarquiꞌlla nú chu riñalla
Jerusalén tunu nuꞌ beyaꞌ nú riñalla
zeꞌe bichia liñi pentecostés.

Uni Pablo lu bee bene enu rnibiyaꞌ
lu bee bene enu nzeli arquiꞌ Jesucristo
eyeche Efeso

17 Chenu nelluaꞌaru eyeche Mileto,
unibiyaꞌ Pablo nú yeꞌta bee bene enu
rnibiyaꞌ lubee bene enu nzeli ar-
quiꞌ Jesucristo eyeche Efeso, 18 chenu
uriña beella zeꞌe uni Pablo lubeella:

―Desde bichia rluu nú uriñaa
caꞌa Asia nu hasta nee liꞌihua

nediyaꞌ nzeꞌcaꞌhua lunú rriꞌá.
19 Ye bee bichia nú nzua cuna
liꞌihua sibiꞌa lu Jesucristo cuna nú
nzuquie arquia, nu hasta runa nú
huaxi beenú nehuana seꞌca lunú
niarquiꞌ bee bene Israel riꞌinu liꞌá.
20 Pero añinzuca nú scua necane,
ne tsana arquia unia luhua lunú
neca nzeꞌca para liꞌihua ante lu
ye bee bene urre niꞌhua uzetea
liꞌihua. 21Nu sia lubee bene Israel
cuna lubee bene enu la neca bee
bene Israel, unila lubeella nú cheꞌe
arquiꞌbeella lu stula beella nu
benchilaꞌ arquiꞌbeella lu Diose, nu
chili arquiꞌbeella Jesucristo enu
rnibiyaꞌ. 22Nee nú nzaꞌa Jerusalén
elu uxeꞌla Espíritu Santo liꞌá, la riꞌá
beyaꞌ xi nzu nú zeca zeꞌe. 23 Lunú
nediyatsia nú lu ye bee eyeche
elu nzaꞌa rni Espíritu Santo lua
nú huaxi beenú nehuana zeca
cuna nú chaꞌa niꞌcuꞌ. 24 Pero la
chenuarquia nucuaꞌ mase atia,
pero ñia nzu arquia rriꞌá lunú riala
riꞌá hasta elu zelae, nu riꞌá lunú
uliquiꞌ Jesucristo enu rnibiyaꞌ, nu
ixiuleꞌabedichiaꞌnzeꞌcanucunanú
xa neca elusecaꞌ Diose.

25 ’Nu nee nediyaa nú niꞌ tu-
cuhua enu udixiuleꞌa xa neca
lunú rnibiyaꞌ Diose lu, la lañiaꞌhua
liꞌá. 26 Enzeꞌe nia luhua nee, nú
la necaꞌ nucuaꞌ cuendaꞌ liꞌá tunu
la huañihua tucu nú neli neca,
27 xne liꞌá udixiuleꞌa luhua ye lunú
xa neca Stichiaꞌ Diose, nu lecaxi
utsacu arquia luhua. 28 Ubiꞌyahua
liꞌihua, nu ubiꞌyahua bee bene enu
nzeli arquiꞌ Jesucristo, liꞌibeella
enu uliquiꞌ Espíritu Santo luhua
para nú biꞌyahua liꞌibeella xi
neca bene enu rriucu bee sanchi,
xne Jesucristo udixiulanu cuna
reneꞌnu equie cuendaꞌahua chenu
ungutinu lu cruse. 29 Liꞌá nediyaa
nú chenu nziaꞌa, nzeꞌta stucu
bene tiꞌchialetse bee nzeꞌe bee
bene enu nzeli arquiꞌ Jesucristo,
tucu nú rtiꞌchialetse bee bichiuu
bee sanchi. 30 Nu leꞌca letahua
chiuꞌu bee bene enu zeteꞌ puro bee
eluquichiaꞌparanúriꞌibeeianabee
beneꞌ Jesucristo, nu riꞌibeella caso

stichiaꞌ beei luhuare nú riꞌibeella
caso Stichiaꞌ Diose. 31 Enzeꞌe
ucuaꞌatsiñahua ubiꞌyahua liꞌihua.
Ulluꞌcuꞌ arquiꞌhua nú diqui chuna
lana, bichia si rulaꞌné tsana arquia
unia luhua hasta unguna unia
bezeteꞌ luhua.

32 ’Nee bee saꞌa enu nzeli ar-
quiaꞌahua Jesucristo, ya Diose
tsaꞌna liꞌihua cuna bedichiaꞌ
nzeꞌcaꞌnu, nú rluꞌcu poder para
nú riꞌi elietsa luhua nú nze chu-
luláhua nú xa riala nú huañihua,
nu liquiꞌnu luhua ye nú uninu nú
deteꞌnu lubee bene enu neca bee
beneꞌnu. 33 Lecaxi unacua luhua
niꞌ dimi nu niꞌ laquie. 34 Liꞌihua
nediyaꞌ nzeꞌcaꞌhua nú cuna yaa
uriꞌá riñaꞌ para nú udacunua bee
bene enu uya nzenu liꞌá. 35Ulubelá
luhua nú scua rquiꞌña riꞌi bee
bene riñaꞌ para nú riꞌibeella elietsa
lubee bene enu seca elitsi, ulluꞌcuꞌ
arquiꞌhua stichiaꞌ Jesucristo enu
rnibiyaꞌ chenu uninu: “Máse ñia
nzu arquiꞌ bene enu lia rdeteꞌ nú
rdeteꞌ luquela bene enu riucue.”
36 Chenu ulaxu nú uni Pablo scua,

chequie utsulliquilla nu unacuꞌlla
lu Diose cuna liꞌibeella. 37 Che
yebeella ungunaꞌbeella nu uchiꞌchi
beella Pablo nu udacu beella bichiuꞌ
xecalla. 38 Nu chiquiꞌ nehuana utsu
arquiꞌbeella lunú uni Pablo lubeella
nú la lañiaꞌ beella liꞌilla. Nu chu
uyayu beella liꞌilla hasta elu nzu
barco.

21
Uya Pablo Jerusalén

1 Zeꞌe utsaꞌnaru liꞌibeella, nu
uyuꞌuru liñi barco nu nzaꞌalíru enza
lee Cos tucu yuu nú netse lu inzatuꞌ,
nu stucu bichia uriñaru elu lee Rodas
lu stucu yuu nú netse lu inzatuꞌ, nu
zeꞌe chunzaꞌaru eyeche nú lee Pátara.
2Nu eyeche zeꞌe uchuꞌuru tucu barco
nú nza enza Fenicia, nu uyuꞌuru liñi
barco zeꞌe. 3Chenu nzaꞌaru che enza
cueꞌtseru chubeca ulañiꞌru yuu nú
lee Chipre nú netse labe inzatuꞌ, nu
nzaꞌaru enza Siria. Nu lunú rquiꞌña
nú laca beenú nuyaꞌ barco eyeche
Tiro. Che uyuꞌuru eyeche zeꞌe, 4 zeꞌe

uchuꞌuru bee bene eyeche zeꞌe enu
nzeli arquiꞌ Jesucristo, nu ulluaꞌaru
cuna liꞌibeella zeꞌe achi bichia. Nu
bee benequieꞌ equie cuendaꞌ Espíritu
Santo ungabiyaꞌbeella lunú zeca
Pablo Jerusalén che unibeella lu
Pablo nú la challa zeꞌe. 5 Pero chenu
ulluꞌcuꞌ achi bichia, che uchiuꞌuru
eyeche zeꞌe. Ye beella cuna bee
unaꞌbeella cuna bee enduꞌbeella
uyatuinza beella liꞌiru hasta ruꞌu
inzatuꞌ ruꞌu eyeche zeꞌe, nu ruꞌu
inzatuꞌ zeꞌe utsulliquiru nú unacuꞌru
lu Diose. 6 Che uniru lubeella nú
nziaꞌaru nu uyuꞌuru liñi barco, nu
che ubenchilaꞌ beella niꞌbeella.

7 Chenu uchiuꞌuru eyeche Tiro
uyaꞌaru Tolemaida, zeꞌe ulaxu nú
seerubarco, leꞌcauyaniru lubeebene
enu nzeli arquiꞌ Jesucristo eyeche
zeꞌe, nu ulluaꞌaru cuna liꞌibeella
tucu bichia. 8 Stucu bichia, Pablo
cuna liꞌiru enu nelluaꞌanuru liꞌilla
uchiuꞌuru Tolemaida nu nzaꞌaru
eyeche Cesarea, nu uyaꞌaru niꞌ Felipe
enu rixiuleꞌe stichiaꞌ Jesucristo.
Felipe quieꞌ neca lu achi bene enu
uyañi para nú ritsiꞌ beella lunú riala
ritsiꞌ beella lubee bene enu seca
elitsi, nu uyaꞌnaru niꞌlla. 9 Felipe
quieꞌ rluꞌculla tacu xinchiuꞌculla enu
lá chia nu neca beenchu profetaꞌ
Diose. 10 Nu necala huaxi bichia
nú nelluaꞌaru niꞌ Felipe, chenu
uriña tucu bene enu lee Agabo zeꞌe,
liꞌilla leꞌca necalla profetaꞌ Diose
nu nzeꞌtalla enza Judea. 11 Chenu
uriñalla unaꞌtsella sinchiuꞌ Pablo nu
ullicaꞌcuullae cuchiuꞌlla cuna yalla
nu unilla:
―Espíritu Santo unilua nú

Jerusalén bee bene Israel singuie
llicaꞌcuu beei bene enu neca steneꞌ
sinchiu quieꞌ nu deteꞌ cuenda beei
liꞌilla lubeebeneenu lanecabeebene
Israel.

12 Chenu ubeneꞌru nucuaꞌ, liꞌiru
cuna bee bene zeꞌe uziquieru lu
Pablo nú la chálla Jerusalén. 13 Pero
ucuaqui Pablo nú unilla:
―¿Xinu runaꞌhuanurriꞌihuanúne-

huana nzu arquia? Para liꞌá lecaxi
riꞌi mase llicaꞌcuu bee bene liꞌá, nu

maseuti beebene liꞌá Jerusalén equie
cuendaꞌ Jesucristo enu rnibiyaꞌ.

14Nu lunú lá riꞌiru ana nú la challa,
lá riaꞌru juerza liꞌilla unitsiaru lulla:
―Acatsia nucuaꞌ tucu nú niarquiꞌ

Diose.
15 Chenu udete bee bichia zeꞌe,

uquieneru nu chu nzaꞌaru Jerusalén.
16 Nu nzenuru chiucu chuna bee
bene Cesarea enu nzeli arquiꞌ Jesu-
cristo, liꞌibeella unguyaꞌ beella liꞌiru
elu uyaꞌnaru niꞌ tucu bene Chipre
enu lee Nasón, nu necala huaxi
tiembu nú nzeli arquiꞌlla Jesucristo.

Uyabiꞌya Pablo Jacobo
17 Nu bee bene Jerusalén enu

nzeli arquiꞌ Jesucristo, chiquiꞌ ñia
utsu arquiꞌbeella uyucu beella liꞌiru.
18 Stucu bichia uyanuru Pablo
uyabiꞌyaru Jacobo, zeꞌe nucuaꞌa ye
bee bene enu rnibiyaꞌ lubee beneꞌ
Jesucristo. 19 Chenu ulaxu nú uriꞌiru
saludar liꞌibeella chu udixiuleꞌe
Pablo lubeella lu ye nú uriꞌilla lubee
bene enu la neca bee bene Israel
equie poderꞌ Diose. 20 Chenu ubeneꞌ
beella nucuaꞌ, unibeella bedichiaꞌ
nzeꞌca lu Diose. Chequie unibeella
lu Pablo:
―Liꞌilu nediyaꞌlu nú leta bee

bene Israel huaxi beella nzelíla
arquiꞌbeella Jesucristo, nu ye beella
rni beellanú rquiꞌñanúriaꞌahua tucu
nú rnibiyaꞌ leyꞌ Moisés. 21 Liꞌibeella
ubeneꞌbeellanú liꞌilu seteꞌlubeebene
Israel enu la nucuaꞌa Israel, nú la riꞌi
beella caso leyꞌMoisés, nu rnilu nú la
quiꞌña quiee seña nú rquiee bee bene
Israel bee enduꞌ beella, leꞌca la quiꞌña
nú chequie beella costumbreaꞌahua.
22Neequie, ¿xi rialanúaca? Liꞌibeella
itá yeteꞌsaꞌ beella chenu yeneꞌ beella
nú uriñalálu. 23 Enzeꞌe máse neca
nzeꞌca nú riꞌilu singuie: Nucuaꞌa
tacu niyu letaꞌahua nu rquiꞌña nú
tsaꞌalubeei tucunúucuaquiuꞌnabeei
luDiose. 24Uyanubeeinuriꞌihua tucu
nú rnibiyaꞌ ley para nú lecaxi náhua
lu Diose, nu ixiulu para nú recuꞌ
equie beei, scua riꞌi ye bee bene beyaꞌ
nú sucuꞌcálu tucu nú rnibiyaꞌ ley nu
la neli nú ubeneꞌbeella lu cuendaꞌlu.
25Nu bee bene enu la neca bee bene

Israel enu nzelila arquiꞌ Jesucristo,
uquieꞌelaru tucu carta lubeella nú la
chenu xeꞌtaꞌ arquiꞌbeella lu cuendaꞌ
leyꞌ Moisés. La quiꞌña nú acu beella
beeuꞌnanúrricuꞌbeebene lunúnzeli
arquiꞌbeella nú neca diose, nu la acu
beella rene, niꞌ beꞌlaꞌ bee nañi enu
la tiꞌchia rene chenu rati, nu la riꞌi
beella eluhuexe.

Unaꞌtse bee bene Pablo
26 Chequie unguyaꞌ Pablo dacu

bee niyu zeꞌe, nu bichia rrucu uriꞌi
beella tucu nú rnibiyaꞌ leyꞌ Moisés
nú riꞌi beella para nú lecaxi nábeella
lu Diose. Che uyuꞌu beella liñi Indu
llene Jerusalén para nú udixiuleꞌe
beella lu uleꞌya nú xunga elluꞌcuꞌ nú
riꞌi beella tucu nú rnibiyaꞌ ley bichia
nú rquiꞌña nú uyaꞌ cada tucua beella
tucunañinuatií xinecauꞌna luDiose.

27Chenunze lluꞌcula achi bichia nú
rquiꞌña nú riꞌi beella tucu nú rnibiyaꞌ
ley, chequie chiucu chuna bee bene
Israel enunzeꞌta enzaAsiaulañiꞌbeei
Pablo liñi Indu llene Jerusalén nu ut-
sureche beei nu unaꞌtse beei liꞌilla,
28nu rixiali beei nú unibeei:
―¡Bee bene Israel, uriꞌihua elietsa!

Benequieꞌ neca enu enzee catse seꞌta
bee bene Israel cuna induaꞌahua
cuna nú rni nucuaꞌ nú la riꞌi bee
bene tucu nú rnibiyaꞌ leyꞌahua, nu
la necane nucuaꞌtsia, leꞌca uduꞌla
nucuaꞌ bene griego liñi induaꞌahua
nu rriꞌila nucuaꞌ induaꞌahua xi neca
tucu luhuare nú la zibiꞌ nu necane
tucu luhuare elunecachi.

29Unibeei scua xne lunú ulañiꞌbeei
nú enzee Pablo eyeche zeꞌe cuna tucu
bene Efeso enu lee Trófimo, chequie
uriꞌibeei elliebacuꞌ nú uyanu Pablo
benequieꞌ liñi indu zeꞌe.

30 Chequie utsureche ye bee bene
eyeche zeꞌe, nu uriña xuꞌu beei
unaꞌtse beei Pablo, nu uxaꞌ beei liꞌilla
uhua beei liꞌilla liñi indu zeꞌe, nu chu
utsacuꞌ xuꞌu beei ruꞌu puerta indu
zeꞌe. 31 Yamero uti beei Pablo, chenu
uriña resuna lu comandante enu
rnibiyaꞌ lubee sundado, uyaniꞌbeei
nú sureche ye bee bene Jerusalén.
32Che yexetsia uyetesaꞌ bee sundado
cuna bee capitañi nu xexuꞌu beei
uya beei elu neyeteꞌsaꞌ bee bene

zeꞌe. Chenu ulañiꞌ beei nú uriñayu
comandante zeꞌe bee sundado, che
utsuxe beei nu lá iñiaꞌ beei Pablo.
33 Chu uyabica comandante zeꞌe nu
unaꞌtsella Pablo, nu unibiyaꞌlla nú
uyacaꞌcuuPablo cunachiucucadena,
nu unidichiaꞌ comandante zeꞌe tilla
nu xi uriꞌilla. 34 Pero texcuaꞌa bee
bene zeꞌe urene urixialibeei nu
texcuaꞌa beei urene rixiali nu lunú
rixiali beei scua, lá riꞌi comandante
zeꞌe beyaꞌ xi rnibeei, che unibiyaꞌlla
nú unguyaꞌ bee sundado Pablo liñi
cuartel. 35 Chenu uriña beella lu
escalera cuartel zeꞌe, uricuꞌ bee
sundado zeꞌe Pablo ruꞌu xcuu beei
equie nú chiquiꞌ nelachi bee beneañi
zeꞌe, nu nzequiee beei liꞌibeella; 36nu
ye bee beneañi zeꞌe rixiali beei nú
unibeei:
―¡Uti nucuaꞌ!
Uni Pablo lubee bene

37Chenunecala núnzechuꞌubeella
cuna Pablo liñi cuartel zeꞌe, uni-
dichaꞌlla lu comandante zeꞌe:
―¿Nuꞌmodo nia lulu lleꞌnala?
Nu ucuaqui comandante zeꞌe
―¿Xieꞌ recalu rnilu griego la?

38¿Xieꞌ laca liꞌilu beneEgipto enuuriꞌi
condra gobierno, nu chu unguyaꞌlu
tacu mili bee beneꞌlu enza lu dañi
achi, liꞌibeei enu unguuti bee bene
la?

39 Che uni Pablo lu comandante
zeꞌe:
―Liꞌá neca bene Israel, liꞌá ungula

eyeche Tarso nú nchiñi lu estado Cili-
cia, tucu eyeche nu neca equie nu
lleꞌna lu iliu zeꞌe. Uriꞌi faura uzela nú
nia lubee benequieꞌ.

40 Chequie uzela comandante zeꞌe
nu utsuli Pablo lu escalera zeꞌe, nu
uriꞌilla seña cuna yalla lubee bene
zeꞌe nú zaca beei. Nu chenu uzaca
beei unilla hebreo lubeei nú unilla:

22
1―Yehua bee bene uxu cuna beelá

beebeneenunucuaꞌa caꞌa, uzuꞌcuꞌdi-
acahua lunú nia luhua equie cuendaꞌ
liꞌá.

2 Chenu ubeneꞌbeei nú rni Pablo
hebreo lubeei, máse ucuaꞌa chibeei,
nu unilálla lubeei:

3 ―Liꞌá neca bene Israel, nu
ungula eyeche Tarso nú nchiñi

lu estado Cilicia, pero caꞌa
Jerusalén ubeꞌta ruꞌcua nu ulax-
cuela Gamaliel uzeteꞌ liꞌá ye nú
xa neca leyꞌ bee beneaꞌahua enu
udetela, nu diquinuꞌ arquia uduꞌa
ana arquia nú sibiaꞌa lu Diose tucu
nú leꞌca rriꞌihua nee. 4 Chequie
uriꞌi condraa bee bene enu nzeli
arquiꞌ Jesucristo, hasta nú ungutia
liꞌibeella, sia bee unaꞌa urre sia
bee niyu unaꞌtsea beella uduꞌa
beella niꞌcuꞌ. 5 Uleꞌya enu máse
neca equie nu rnibiyaꞌ lu ye bee
uleꞌya cunayebeeusticiaꞌbeebene
Israelnediyaꞌbeellanúnelinucuaꞌ.
Xne liꞌibeella uliquiꞌ beella tucu
ichiꞌ lua para nú ulubea nucuaꞌ
lubee saꞌahua bee bene Israel enu
nucuaꞌa eyeche Damasco para nú
cuaꞌna bee bene enu nzeli arquiꞌ
Jesucristo eyeche zeꞌe, nu naꞌtsea
liꞌibeella nu nzelayua liꞌibeella
Jerusalén para nú dete castiya
liꞌibeella.

Uni Pablo xa uchili arquiꞌlla Jesu-
cristo

(Hch. 9:1-19; 26:12-18)
6 ’Pero diqui nú nzaꞌa lu inziu,

chenu nze riñala eyeche Damasco,
tucu rrebibichia tuꞌnatsia ulaca
tucu ellieꞌe enza liñibe nu uduꞌllieꞌe
ellieꞌe zeꞌe diqui abenchilaꞌ elu
sea, 7 nu uzanaꞌa luyuu. Che
ubenea tucu chii enu uni: “Saulo,
Saulo, ¿xinu rriꞌi condralu liꞌá?”
8 Nu unidichiaꞌa: ¿Tilu Detá?
“Nu ucuaquinu: Liꞌá neca Jesuse
Nazaret enu rriꞌi condralu.” 9 Bee
bene enu nzenua ulañiꞌ beella
ellieꞌe zeꞌe nu ulliqui beella, pero
la riꞌibeella beyaꞌ lunú uni chii zeꞌe
lua. 10 Chequie unidichiaꞌa: “Detá,
¿xi niarquiꞌlu nú riꞌá?” Nu uni
Jesucristo lua: “Uzetee. Nu uquiaa
riꞌi seidu inziu nú nzalu eyeche
Damasco, zeꞌe nii bene lulu lu ye
nú riꞌilu.” 11 Nu lunú la biꞌyaꞌa
uriꞌi ellieꞌe zeꞌe, chequie bee bene
enu nzenua unaꞌtse beella yaa nu
nzaꞌaru eyeche Damasco.

12 ’Zeꞌenzucu tucuniyuenusucuꞌ
ye nú rnibiyaꞌ leyꞌ Moisés liꞌilla

leella Ananías, nu ye bee bene Is-
rael enu nucuaꞌa eyeche Damasco
nuꞌlu liꞌilla nú nehuañilla tucu nú
neli neca. 13 Ananías quieꞌ ubeꞌta
biꞌya liꞌá, nu chenu uriñalla lua
unilla: “Saulo, nee biꞌya zecalu.
Hora zeꞌe ubiꞌya zecaa nu ulañia
liꞌilla.” 14 Chequie unilla lua:
“Dioseꞌ bee beneꞌahua enu udetela
ucañi liꞌilu para nú riꞌilu beyaꞌ xa
niarquiꞌnunúriꞌilu, cunanú lañiꞌlu
Jesucristo nu yeneꞌlu chiinu liꞌinu
enu rriꞌi tucu nú neli neca. 15 Para
nú chálu chetixiuleꞌelu stichiaꞌnu
lu ye bee bene iliulabe cuna nú
ixiuleꞌelu lubeei lunú ulañiꞌlu cuna
lunú ubeneꞌlu. 16Nee la leaꞌlu. Ut-
suli nuurinza, unaꞌcuꞌ lu Jesucristo
paranú lecaxinaalu lucuendaꞌ stu-
lalu.”
UniPablo lunúxauyalla lubeebene

enu la neca bee bene Israel
17 ’Chenu ubenchilaꞌa caꞌa

Jerusalén uyaꞌa liñi Indu llene
uyaꞌnacua lu Diose, nu ulleꞌca xi
neca nú uni xcalaꞌa. 18 Ulañia
Jesucristo nu uninu lua: “Uquiene,
yexetsia uchiuꞌu Jerusalén, xne la
riꞌi bee bene caso lunú niilu lubeei
equie cuendaꞌ liꞌá.” 19 Che unia
lunu: “Liꞌibeei nediyaꞌ beei nú
uyaꞌa ye bee liñi indu nu unaꞌtsea
ye bee bene enu nzeli arquiꞌ
liꞌilu, nu uduaꞌa beella niꞌcuꞌ nu
uzetecheꞌa liꞌibeella. 20 Nu chenu
unguuti bee bene Esteban enu
udixiuleꞌe stichiaꞌlu, zeꞌe nzua rnia
nú neca nzeꞌca nú atilla, nu hasta
nú ubiꞌyaa xucu bee enu unguuti
liꞌilla.” 21 Pero uninu lua: “Uquia,
liꞌá xeꞌla liꞌilu istu hasta lubee bene
enu la neca bee bene Israel.”
Uduꞌu beei Pablo liñi cuartel

22 Hasta nucuaꞌtsia uzelabeei
ubeneꞌbeei nu uquixiebeei rixial-
ibeei nú unibeei:
―¡Benequieꞌ la yala nú huañilla!

¡Utihua liꞌilla!
23Nu lunú chu rixialilábeei utsiꞌqui

beei xucu beei enza yaa, nu leꞌca
utsiꞌqui beei yuu beꞌchaꞌ enza yaa,
24 chequie unibiyaꞌ comandante zeꞌe
nú duꞌ bee sundado Pablo liñi cuar-
tel, nu unibiyaꞌlla nú zetecheꞌbeei

Pablo para nú tsiruꞌulla xinu rixiali
bee bene contra liꞌilla scua. 25 Pero
chenu ullicaꞌcuu beei Pablo para nú
zeteꞌcheꞌbeei liꞌilla, unilla lu capitañi
enu nzu zeꞌe:
―¿Xieꞌ nuꞌmodo zeteꞌcheꞌhua tucu

bene Roma, sin nú chiuꞌulue lunú xi
uriꞌilla la?

26 Chenu ubeneꞌ capitañi zeꞌe nu-
cuaꞌ, che uyatixiuleꞌella lu coman-
dante zeꞌe nu unilla lulla:
―Ubiꞌyacuru xa riꞌinulu benecuaꞌ,

xne bene Roma benecuaꞌ.
27 Chequie uya comandante zeꞌe

elu nzu Pablo, nu unidichiaꞌlla lulla:
―¿Xieꞌ neli nú bene Romalu?
Nu ucuaqui Pablo nú unilla:
―Neli nucuaꞌ.
28Nu uni comandante zeꞌe lulla:
―Liꞌá huaxi dimi udixiua para nú

neca bene Roma.
Nu ucuaqui Pablo nú unilla:
―Pero liꞌá desde nú ungula neca

bene Roma.
29 Chenu ubeneꞌ bee sundado enu

nze zetecheꞌ Pablo nú necalla bene
Roma chu ullunaꞌbeei lulla. Nu hasta
comandante zeꞌe ungabiyaꞌ nú neca
Pablo bene Roma, nu ulliquilla xne
unibiyaꞌlla nú ullicaꞌcuu bee sun-
dado Pablo.

Nzu Pablo lubee usticiaꞌ bee bene
Israel

30 Stucu bichia niarquiꞌ coman-
dante zeꞌe nú riꞌi nzeꞌcalla beyaꞌ xinu
rriꞌi condra bee bene Israel Pablo. Nu
unibiyaꞌlla nú yeteꞌsaꞌ bee uleꞌya enu
rnibiyaꞌ lubee uleꞌya cuna bee usti-
cia, nu uhualla Pablo utsulla ante lu
yebeella.

23
1 Chequie ubiꞌya Pablo lubee usti-

cia zeꞌe nu unilla:
―Bee saꞌa bee bene Israel, diqui

nú nehuañia nu hasta bichia nee la
nchiñi nú necha neca elliebacua lu
Diose, xne nediyaa xa nehuañia.

2Chequie Ananías, uleꞌya enumase
neca equie nu rnibiyaꞌ lu ye bee
uleꞌya, unibiyaꞌlla lubee enu nucuaꞌa
axuelunzuPabloparanúxutsenzeꞌe
ndaꞌgu ruꞌu Pablo. 3 Pero ucuaqui
Pablo lu uleꞌya zeꞌe:

―¡Leꞌca scua riꞌinu Diose liꞌilu,
bene enu niquichiaꞌ le! ¿Lanu caꞌa
nzuculu para nú hualulue tucu nú
rnibiyaꞌ ley? Nu, ¿xiquie nú rriꞌilu
tucu nú la nibiyaꞌ ley, nu rnibiyaꞌlu
nú xutse benene ruꞌa?

4 Chequie uni bee bene enu nu-
cuaꞌa zeꞌe lu Pablo:
―¿Xieꞌ scua sucuꞌ ruꞌulu lu uleꞌyaꞌ

Diose enumáse neca equie la?
5Nu uni Pablo:
―Utsulachihua xne la riꞌá beyaꞌ nú

necalla uleꞌya enu máse neca equie.
Xne lu ichiꞌ Stichiaꞌ Diose rni: “La
zucuꞌ ruꞌulu lu bene enu rnibiyaꞌ
lachilu.”

6 Chenu uriꞌi Pablo beyaꞌ nú tex-
cuaꞌa bee bene zeꞌe neca bee sa-
duceo, nu texcuaꞌa beei neca fariseo,
chequie juerte uni Pablo:
―Bee saꞌa, liꞌá neca fariseo, nu

llianaꞌ fariseo necaa. Nu equie nú
nzeli arquia nú huañi zeca bee be-
nenguti enzeꞌe rlualu bee benene lu
cuendaa.

7ChenuuniPablo scua, uquixiebee
fariseo cuna bee saduceo nú rnixuu
beei lu saꞌbeei, nu unga chiucu tex-
cuaꞌa beei. 8Xne la chili arquiꞌbee sa-
duceo nú huañi zeca bee benenguti,
nu leꞌca la chili arquiꞌbeei nú nuꞌ bee
ángele, cuna bee espíritu, pero bee
fariseo nzeli arquiꞌ ye bee nucuaꞌ.
9 Chequie lunú sanaꞌ nucuaꞌa beei
zeꞌe. Che chuutsuli chiucu chunabee
ulaxcuela enu reca ley, liꞌibeella enu
neca bee fariseo, nu unibeella:
―Benequieꞌ lecaxi nú necha neca

uriꞌilla, pianu tucu espíritu urre tucu
ángele unilulla, biꞌyacuruhua tunu ca
rriꞌahua condra Diose.

10 Chenu ulañiꞌ comandante zeꞌe
nú másela rni xuubeei, chequie
ulliquilla tunu cá suꞌbe beei Pablo.
Nu unibiyaꞌlla nú yeꞌta bee sundado
hua Pablo leta bee bene zeꞌe nu uyaꞌ
zeca beei liꞌilla liñi cuartel.

11 Chenu uyuꞌu rulaꞌ stucu bichia
rulaꞌ, ulubeꞌlu Jesucristo lu Pablo nu
uninu lulla:
―UduꞌanaarquiꞌluPablo, xne tucu

nú unilu lu cuendaa lubee bene caꞌa
Jerusalén, leꞌca scua nilu lu cuendaa
lubee bene Roma.

Unga tucu necatse beei nú útibeei
Pablo

12 Bichia rrucu, chiucu chuna
bee bene Israel unga tucu ungatse
stichiaꞌ beei para nú útibeei Pablo,
nu unibeei nú lecaxi acubeei nu
lecaxi hueꞌbeei hasta nú útibeei liꞌilla.
13Máse de chiuꞌa neca bee niyu enu
uni scua. 14 Nu uyaniꞌbeei lubee
uleꞌya enu rnibiyaꞌ lubee uleꞌya cuna
lubee bene enu rnibiyaꞌ lubee bene
Israel, nu unibeei lubeella:
―Liꞌiruunilarunú lecalí xi daꞌcuru

hasta nú útiru Pablo. 15 Nee, liꞌihua
cuna ye bee usticia unaꞌcuꞌhua lu
comandante nú yeꞌtayuulla Pablo
yeꞌe luhua, uniꞌtsiahua lulla nú
niarquiꞌhua nú riꞌi nzeꞌcahua beyaꞌ
xa neca lu cuendaꞌlla. Nu liꞌiru
nelluaꞌa tsiñalaru para nú útiru liꞌilla
ante nú riñalla luhua.

16 Pero ubeneꞌ llianaꞌ zana Pablo
nú rnibeei scua, che uyai ruꞌu cuartel
nu udixiuleꞌi lu Pablo lunú unibeei
lu cuendaꞌlla. 17Nu chu ubixia Pablo
tucu bee capitañi zeꞌe nu unilla lui:
―Chiuꞌu arquiꞌlu uyaꞌ niyu eꞌneꞌ

quieꞌ lu comandante para nú nii lulla
tucu resuna.

18 Che unguyaꞌ capitañi zeꞌe niyu
eꞌneꞌ lu comandante nu uni capitañi
zeꞌe lulla:
―Pabloenunchiñiniꞌcuꞌubixia liꞌá

núnzelayuaniyueꞌneꞌquieꞌ lulupara
nú nii lulu tucu resuna.

19 Chequie unaꞌtse comandante
zeꞌe ya niyu eꞌne zeꞌe, nu unguyaꞌlla
liꞌi tucu chú nu unidichiaꞌlla lui:
―¿Xi niarquiꞌlu niilu lua?
20Nu uni niyu eꞌneꞌ zeꞌe lu coman-

dante:
―Bee bene Israel tucu ungatse

stichiaꞌ beei para nú nacuꞌ beei lulu
núyeꞌeuyaꞌlu Pablo ante lu yebeeus-
ticia, nitsiabeei lulu nú niarquiꞌbeei
nú riꞌi nzeꞌca beei beyaꞌ xa neca lu
cuendaꞌlla. 21 Pero la chili arquiꞌlu
nú nibeei lulu, xne máse de chiuꞌa
bee benecuaꞌ cuaꞌa quiee aꞌchiꞌ beei
liꞌilla lu inziu, nuuniila beei nú la acu
beei nu la hueꞌ beei hasta nú úti beei
liꞌilla. Nee, nucuaꞌa tsiñatsia beei nu
nzuquiee beei lunú nilu.

22 Chequie uni comandante zeꞌe lu
niyu eꞌneꞌ zeꞌe nú yai, nu leca tilu nii
lunú unii lulla.

Uxeꞌla beei Pablo lu gobernador
Félix

23Chequie ubixia comandante zeꞌe
chiucu capitañi, nu unibiyaꞌlla nú
quieteꞌsaꞌ bee capitañi zeꞌe chiucu
ayuꞌu bee sundado enu cha eꞌya nu
setenta bee sundado enu ricu huayu
nu chiucu ayuꞌu bee sundado enu
uyaꞌ lanza para nú chue beei eyeche
Cesarea rquiquieꞌ rulaꞌ. 24 Nu leꞌca
unibiyaꞌlla nú yeꞌtayuu bee sundado
huayu ricu Pablo, nu unilla lubeei
nú riꞌi ucu beei Pablo para nú riña
nzeꞌcalla lu gobernador Félix. 25 Nu
unguyaꞌ beei tucu carta nú uxeꞌlalla
nú rni:

26 “Liꞌá Claudio Lisias, riꞌá salu-
dar liꞌilu detá gobernador Félix,
liꞌilu enu chiquiꞌ neca equie. 27Bee
bene Israel unaꞌtse beei niyuquieꞌ,
necala nú nze utibeei liꞌilla, pero
chenu ungabiyaa nú necalla bene
Roma, che uyaꞌa cuna bee sun-
dadoa uyaꞌhualla leta yabeei. 28Nu
lunú niarquia riꞌá beyaꞌ xinu
rana arquiꞌbeei liꞌilla, chequie
unguyalla lubeeusticiaꞌbeei, 29che
uriꞌá beyaꞌ nú equie cuendaꞌ bee
leyꞌ beei rana arquiꞌbeei liꞌilla,
pero laca equie nucuaꞌ nú riala nú
atilla, niꞌ nú llutsella niꞌcuꞌ. 30 Nu
lunúungabiyaa núuriꞌila bee bene
Israel elliebacuꞌ nú útibeei liꞌilla,
enzeꞌe xeꞌlalla lulu, nu unila lubee
bene enu rana arquiꞌ liꞌilla nú cuna
liꞌilu tsúxcuaꞌa beei lunú xi niarquiꞌ
beei cuna liꞌilla. Nucuaꞌ neca nú
rixiuleꞌa lulu.”
31 Chenu uyuꞌu rulaꞌ, tucu nú

unibiyaꞌ comandante zeꞌe, chu un-
guyaꞌ bee sundado Pablo eyeche
Antípatris. 32 Bichia rrucu bee sun-
dado enu nza eꞌya ubenchilaꞌbeei
ruꞌu cuartel, nu bee sundado enu
nchiucuꞌ huayu unguyaꞌbeei Pablo
eyeche Cesarea. 33 Chenu uriña beei
eyeche Cesarea, udeteꞌbeei cartaꞌ
comandante zeꞌe ya gobernador, nu
leꞌca udeteꞌ cuenda beei Pablo lulla.

34 Chenu ulaxu nú ungula gober-
nador zeꞌe lu carta, unedichiaꞌlla
lu Pablo nú cábenella. Nu chenu
ungabiyaꞌlla nú neca Pablo bene
Cilicia, 35 che unilla lu Pablo:
―Chenu yeꞌta bee bene enu rana

arquiꞌ liꞌilu, che yenea lunú nilu.
Nu unibiyaꞌlla nú riꞌiucubeei Pablo

ruꞌu palacioꞌHerodes.

24
Lunú uni Pablo lu gobernador Félix

1 Chenu udete ayuꞌ bichia, uleꞌya
Ananías enu máse neca equie nu
rnibiyaꞌ lu ye bee uleꞌya, uriñalla
eyeche Cesarea cuna chiucu chuna
bee usticiaꞌ bee bene Israel nu cuna
tucu abogado enu lee Tértulo. Nu
uyabeella lu gobernador para nú
uricuꞌquiꞌya beella Pablo. 2 Chenu
uriñayu beei Pablo, uquixie Tértulo
nu uniquiyalla lu cuendaꞌ Pablo nu
unilla lu gobernador Félix:

―Cheꞌtsalu detá gobernador,
equie cuendaꞌ liꞌilu nelluaꞌa
nzeꞌcaru, nu equie nú reca el-
liebacuꞌlu huaxi beenú sibiꞌ re-
cacheꞌ lachiru. 3Diqui bee luhuare
neca conforme bee bene lu ye
beenú rriꞌilu detá gobernador
Felix, liꞌilu enu chiquiꞌ neca equie,
cheꞌtsa dexquixiulu. 4 Pero para
nú la riꞌi leꞌa liꞌilu, ziquia lulu nú
yeneꞌlu tucu rratu lunú niru lulu.
5Niyuquieꞌungabiyaꞌrunúnecalla
xi neca elichia leta bee bene Israel,
nu diqui lu iliulabe enzeella nu
rriꞌilla nú rliu bee bene, liꞌilla
necalla enu rnibiyaꞌ lubee bene
enu rriꞌchia bee bene Nazareno.
6Nu leꞌca uniarquiꞌlla nú riꞌilla nú
aca induꞌru xi neca tucu luhuare
nú la zibiꞌ, enzeꞌe unaꞌtseru liꞌilla
nu niarquiꞌru nú ariꞌiru elusticia
tucu nú neca leyꞌru. 7 Pero chenu
uriña comandante Lisias cuna bee
sundadoꞌlla nu uhuaxuꞌulla Pablo
leta yaru. 8 Nu uni comandante
zeꞌe nú lulu yeꞌta bee enu rriꞌi
condra Pablo, neequie liꞌi eꞌculu
nuꞌmodo nedichiaꞌlu lubeella para
nú riꞌilu beyaꞌ nú neli nú rricuꞌ
quiyaru liꞌilla.

9 Nu bee bene Israel enu nucuaꞌa
zeꞌe unibeella nú neli ye bee nucuaꞌ.
10 Nu chu uriꞌi gobernador zeꞌe seña
lu Pablo para nú nilla, nu unilla:

―Equie nú nediyaa nú huaꞌtula
rnibiyaꞌlu lu nación Israel scua
tucu nzutse arquia cuaquia
lulu lunú rricuꞌquiya beella liꞌá.
11 Lecaxi neriñaꞌ para nú riꞌilu
beyaꞌnunecatsia chiꞌchiucu bichia
nú uriña Jerusalén, para nú detea
ulaꞌna lu Diose. 12Nu lecati uchuꞌu
liꞌá nú rnixua cuna niꞌ tucu bee
bene, nu la tsurechea bee bene
liñi Indu llene Jerusalén, nu niꞌ
liñi beelá bee indu, nu niꞌ leta
eyeche zeꞌe. 13 Bee benequieꞌ
lecaxi lubeꞌ beei nú neli lunú
rricuꞌquiya beei liꞌá. 14 Pero lunú
neli neca, necane tucu nú nzeli
arquia Jesucristonu inziucuaꞌneca
nú nzequia nu sibiꞌa lu Dioseꞌ bee
beneꞌahua enu udetela, nu rni bee
benequieꞌ nú laca nucuaꞌ inziuꞌ
Diose, pero liꞌá rriꞌá scua equie
nú nzeli arquia ye beenú nzeꞌta
lu ley cuna beenú uquieꞌe bee
profeta. 15 Tucu nú nzeli arquiꞌ
beebenequieꞌDiose leꞌca scuanzeli
arquia liꞌinu, nú huañi zeca bee
benenguti, masia nú neca beella
enu uriꞌi nú necanzeꞌca nu masia
nú neca beella enu uriꞌi nú necha
neca. 16 Enzeꞌe rcuaꞌna nú huañia
tucu nú neli neca lu Diose para nú
la nchiñi nú necha neca elliebacua
lunu, nu niꞌ lubee bene.

17 ’Necala huaxi lana nú uchiuꞌa
lachia, nu hasta neelá ubenchilaꞌ
zeca lachia, nu ubelayua beenú
uxeꞌla bee bene para bee bene
elitsi, nu leꞌca ubelayua uꞌna lu
Diose. 18 Nucuaꞌ neca nú rriꞌá
liñi Indu llene Jerusalén chenu
uchuꞌu bee bene Israel enu nzeꞌta
enza Asia liꞌá, pero uriꞌilá tucu nú
rnibiyaꞌ ley para nú lecaxi naa.
Nu leca huaxi bene zeꞌe nu leꞌca
lá tsurechea bee bene. 19 Nee bee
bene enu unaꞌtse liꞌá, liꞌibeei riala
nú yeꞌta beei caꞌa lulu para nú
nibeei xi uriꞌá nú rana arquiꞌbeei
liꞌá. 20 Urre ni bee bene enu
nucuaꞌa caꞌa xi equiya uchuꞌu beei

nú uriꞌá chenu uyaꞌa lubee usticiaꞌ
bee bene Israel. 21 Lunú uriꞌitsia
chenu nzua lubeei nú juerte unia:
“Equie nú nzeli arquia nú huañi
zeca bee benenguti. Enzeꞌe rriꞌi
condra beei liꞌá nee.”
22 Chenu ubeneꞌ gobernador Felix

nucuaꞌ, nu lunú nediyaꞌlaꞌlla xa neca
inziuꞌ Jesucristo nú necuqui neca,
che utsaꞌnalla nucuaꞌ para stucu
bichia nu unilla lubee bene zeꞌe:
―Chenu yeꞌta comandante Lisias,

che riꞌi nzeꞌcaa beyaꞌ xa neca lu
cuendaꞌhua.

23 Chequie unibiyaꞌ gobernador
zeꞌe lu capitañi nú riꞌi uculá beei
Pablo, pero zelabeei nú riꞌilla lunú
niarquiꞌlla nu la cábeei nú yeꞌtabiꞌya
bee bene enu rquieteꞌlla liꞌilla.

24 Chenu udete chiucu chuna
bichia, uriña zeca gobernador Felix
cuna unaꞌalla Drusila enu neca
bene Israel. Chequie unibiyaꞌlla nú
yeꞌta Pablo, nu ubeneꞌbeella lunú
uni Pablo xa chili arquiꞌ bee bene
Jesucristo. 25 Pero chenu uquixie
Pablo nú unilla nú rquiꞌña nú huañi
bee bene tucunú rialane, nu la tsanaꞌ
bee bene nú riꞌi elliebacuꞌ nú necha
neca ana lubeei, nu nzeꞌta bichia
nú deteꞌ bee bene cuenda lu Diose,
chequie chiquiꞌ ulliqui Félixnu unilla
lu Pablo:
―Uquiaꞌa. Bixiaca liꞌilu stucu bese

chenu lluꞌchaa.
26 Pero Félix dimi leꞌca nzuquieella

nú deteꞌ Pablo yalla para nú laꞌalla
Pablo, enzeꞌe ubixialla Pablo huaxi
bese para nú nilla lulla. 27Scua udete
chiucu lana, che uchiuꞌu Félix nú
ungalla gobernador nu uyuꞌu Porcio
Festo luhuareꞌlla. Nu lunú niarquiꞌ
Félix nú yaꞌna nzeꞌcalla lubee bene
Israel, che nélaꞌalla Pablo.

25
Lunú uni Pablo lu Festo

1 Chenu udete chuna bichia nú
uriña Festo eyeche Cesarea para
nú acalla gobernador, che uyalla
Jerusalén, 2 zeꞌe bee uleꞌya enu
rnibiyaꞌ lubee uleꞌya cuna bee bene
Israel enu neca equie uriñabeella lu
Festo nu uxanabitsi beella lu cuendaꞌ

Pablo lulla. 3Nu uziquiee beella lulla
nú xeꞌlalla Pablo Jerusalén. Scua
niarquiꞌbeella xne necaꞌlaꞌ beella
nú úti beella Pablo lu inziu. 4 Pero
ucuaqui Festo lubeella nú eyeche
Cesarea nchiñi Pablo niꞌcuꞌ, nu la leaꞌ
nú benchilaꞌ Festo zeꞌe, 5 nu unilla
lubeella:
―Bee bene enu rnibiyaꞌ letahua,

liꞌibeella tsebeella Cesarea, nu tunu
nuꞌ xi uriꞌi benecuaꞌ, zeꞌe nibeella
lunú xi uriꞌilla.

6 Stucu se xunu bichia urre se
xiꞌi bichia uzucu Festo Jerusalén,
cheela ubenchilaꞌlla Cesarea. Stu-
culá bichia uzuculla elu rnibiyaꞌlla.
Nu unibiyaꞌlla nú yeꞌta yuu beella
Pablo. 7 Chenu uriña beella cuna
Pablo, bee bene Israel enu nzeꞌta
enza Jerusalén, ubeꞌtabica beella lu
Pablo nu rricuꞌquiya beella Pablo
nú uriꞌilla huaxi beenu chiquiꞌ
necha neca añinzuca nú niꞌ tucu nú
unibeella né aca beella alubeꞌ beella
nú neli necane. 8 Chequie ucuaqui
Pablo lubeella:
―Ye nú rni leyꞌ bee bene Israel su-

cua bee nucuaꞌ, nu lá riꞌá nú necha
neca lu Indu llene Jerusalén nu niꞌ lu
arre César.

9 Pero niarquiꞌ Festo nú yaꞌna
nzeꞌcalla lubee bene Israel, chequie
unidichiaꞌlla lu Pablo:
―¿Xieꞌ niarquiꞌlu nú chalu

Jerusalén para nú zeꞌe hualurune lu
cuendaꞌlu tunu neli urre la neli lunú
rni beella lu cuendaꞌlu la?

10 Chequie ucuaqui Pablo nú
unilla:
―Lubee usticia Roma nzua elu ri-

ala nú chiuꞌulue lu cuendaꞌ nú xi
uriꞌá, liꞌilu nediyaꞌ nzeꞌcaꞌlu nú lá riꞌá
niꞌ tucu nú necha neca lubee bene
Israel. 11 Tunu uriꞌá tucu nú necha
neca nú riala nú atia, lacá nú atia.
Pero tunu la neli ye lunú rnibeella
nú uriꞌá, lecati riala deteꞌ cuenda liꞌá
lubeella mejora deteꞌa lu arre César.

12 Chequie chenu ulaxu nú uni
Festo lubee beneꞌlla enu rni nú xi
riala aca, unilla lu Pablo:
―Liꞌilu unacuꞌlu nú duꞌinzaa liꞌilu

lu arre César. Nee duꞌinzaa aliꞌilu
lulla.

Nzu Pablo lu arre Agripa

13 Chenu udete chiucu chuna
bichia, uriña arre Agripa cuna
BereniceCesareanunzeꞌtabiꞌyabeella
gobernador Festo. 14 Nu lunú
huaxi bichia ucuaꞌa beella zeꞌe, che
ubedichiaꞌnu Festo arre Agripa lu
cuendaꞌ Pablo, nu uni Festo lulla:
―Caꞌa utsaꞌna Felix tucu niyu

niꞌcuꞌ. 15 Chenu uyaꞌa Jerusalén, bee
uleꞌya enu rnibiyaꞌ lubee uleꞌya cuna
bee bene enu rnibiyaꞌ lubee bene
Israel uniquiya beella lu cuendaꞌlla
lua, rnacuꞌ beella nú nibiyaꞌa nú
atilla. 16 Pero liꞌá unia lubeella nú
bee usticia Roma la neca costumbreꞌ
beella nú nibiyaꞌ beella nú ati tucu
bene ante nú detella lubee enu
rriꞌi condra liꞌilla para nú nibeei
tunu neli lunú uriꞌilla urre la nelii.
17 Enzeꞌe, chenu ubeꞌta bee bene
Israel caꞌa, la leꞌa, stucu bichia chu
uzucuaꞌa lu xleta elu rnibiyaꞌa nu
unibiyaꞌa nú ubeꞌtayu beei niyu cuaꞌ
lua. 18 Pero bee bene enu ubeꞌta
para nú uxanabitsi beei xi uriꞌilla,
né ricuꞌ quiya beei nú necha neca
liꞌilla tucunúuriꞌá elliebacuꞌ. 19Lunú
uxana bitsitsiabeei lu cuendaꞌlla
neca equie bee costumbreꞌbeei,
cuna lu cuendaꞌ tucu bene enu lee
Jesuse enu unguti, pero Pablo uni nú
nehuañi Jesuse zeꞌe. 20 Nu lunú la
riꞌá beyaꞌ xa riꞌá equie cuendaꞌ bee
nucuaꞌ, che unidichiaꞌa lu Pablo tunu
niarquiꞌlla nú chálla Jerusalén para
nú tsúxcuaꞌa bee nucuaꞌ zeꞌe. 21 Pero
liꞌilla unacuꞌlla nú detella lu arre
César para nú tsúxcuaꞌa lunú rnibeei
lu cuendaꞌlla, enzeꞌe unibiyaꞌa nú
nchiñicheꞌcalla hasta nú aca ana nú
xeꞌlaalla lu arre César.

22Chequie uni arre Agripa lu Festo:
―Tunu nuꞌ beyaꞌe, leꞌca nua niar-

quia yenea lunú rnilla.
Nu ucuaqui Festo nú unilla:
―Yeꞌe yeneꞌlu lunú nilla che.
23 Stucu bichia, ñia utsucheꞌ arre

Agripa cuna Berenice uriña beella
cuna bee bene enu rnibiyaꞌ lubee
sundado cuna beelá bee bene enu
neca equie eyeche zeꞌe, uyuꞌu beella
liñiniꞌi elu yeneꞌbeella lunúni Pablo,
che unibiyaꞌ Festo nú uyatucu beei
Pablo, 24nu uni Festo:

―ArreAgripa, cunayehuaenunel-
luaꞌanuru caꞌa. Bene enu nzuquieꞌ,
ye bene Israel nu sia Jerusalén nu sia
caꞌa, nzeꞌta beei lua rnacuꞌ beei nú
atilla. 25 Liꞌá la llela niꞌtucu equiya
nú uriꞌilla nú riala nú atilla. Nu liꞌilla
unacuꞌlla nú detella lu arre César elu
tsuxcuaꞌe lu cuendaꞌlla, nu uduꞌ ar-
quia nú xeꞌlalla lu arre César. 26 Pero
lállelaa xi quieꞌa lu cuendaꞌlla lu ichiꞌ
nú xeꞌla lu arre César enu rnibiyaꞌ
lua, enzeꞌe detealla lu yehua, nu
másenecane luluarreAgripaparanú
chenu ulaxu nú unidichiaꞌhua lulla
lunú rquiꞌña nú nedichiaꞌhua lulla,
che nuꞌ xi quieꞌa lu cuendaꞌlla. 27Xne
seꞌca nú la neca nzeꞌca nú xeꞌla tucu
bene enu nchiñi niꞌcuꞌ lu arre César,
tunu la nia xi uriꞌilla.

26
Lunú uni Pablo lu arre Agripa

1Chequie uni arre Agripa lu Pablo:
―Nuꞌmodo nilu lu cuendaꞌlu.
Che uletsa Pablo yalla nu uquix-

iella unilla:
2 ―Chiquiꞌ ñia nzu arquia nú

unga uriña lulu nee arre Agripa
para nú nia lulu, nu cuaquia lulu
ye nú rni bee bene Israel lu cuen-
daa. 3 Xne liꞌilu nediyaꞌnzeꞌcalu
ye bee costumbreꞌ bee bene Israel
cuna ta beenú rriꞌi nú rnixuu beei
lu saꞌbeei. Enzeꞌe nacua lulu nú
tsuquieelu nu yeneꞌlu lunú nia.
Lunu xa uhuañi Pablo ante nú chu-

lulla Jesucristo
4 ’Ye bee bene Israel nediyaꞌ

beella xa uhuañia cuna liꞌibeella
sia lachia nu sia Jerusalén desde
nú lleꞌna, 5 nu leꞌca nediyaꞌbeella
nucuaꞌ, enzeꞌe nuꞌ modo nibeella
tunu niarquiꞌbeella, nu desde
lleꞌna neca fariseo, nu bee fariseo
neca bee enu máse nzequiee leyꞌ
bee bene Israel. 6 Nu nee nzua
caꞌa nu uriꞌibeella nú uriña lubee
usticia equie nu nzeli arquia nú riꞌi
Diosenúhuañi zecabeebenenguti,
tucu nu ucuaqui uꞌnanu lubee
beneꞌahua enu udetela. 7 Nu
nucuaꞌ neca nú nucuaꞌaquiee lu
chiꞌchiucu texcuaꞌa bee bene Israel
nú tsaꞌaluDiosenú sibiꞌbeella lunu

bichia si rulaꞌ, nu nee arre Agripa,
equie nú nzeli arquia scua rriꞌi
condra bee bene Israel liꞌá. 8 ¿Nu
xieꞌ rriꞌihua elliebacuꞌ nú neriñaꞌ
nú riꞌi Diose nú huañi zeca bee
benenguti la?
Uni Pablo xa uriꞌi condralla bee

bene enu nzeli arquiꞌ Jesucristo
9 ’Huaꞌtu uriꞌá elliebacuꞌ nú nuꞌ xi

rquiꞌña riꞌinua bee bene enu nzeli
arquiꞌ Jesuse Nazaret, 10 nu scua
uriꞌá Jerusalén. Cuna ichiꞌ nú uliquiꞌ
bee uleꞌya enu rnibiyaꞌ lubee uleꞌya,
huaxi bee bene enu nzeli arquiꞌ Je-
sucristo uduꞌa beella niꞌcuꞌ, nu un-
guuti bee bene liꞌibeella, nu leꞌcanua
rnia nú atibeella. 11Huaxi bese ude-
tea castiya liꞌibeella nu uriꞌá juerza
liꞌibeella nú tsanaꞌ arquiꞌbeella nú
nzeli arquiꞌbeella Jesuse, scua uriꞌá
ye bee liñi indu, nu lunú chiquiꞌ
rana arquia liꞌibeella che uyanala
liꞌibeella hasta stucu bee eyeche.

Uni zeca Pablo nú xa uchili ar-
quiꞌlla Jesucristo

(Hch. 9:1-19; 22:6-16)
12 ’Nu para nucuaꞌ nzaꞌa enza

eyeche Damasco, cuna ichiꞌ nú
uliquiꞌ bee uleꞌya enu rnibiyaꞌ
lubee uleꞌya. 13 Pero chenu nzaꞌa
inziu detá arre Agripa ulañia tucu
ellieꞌe enza liñibe tucu rrebibichia,
pero máse rduꞌllieꞌe ellieꞌe quie lu
ellieꞌ bichia, nu uduꞌllieꞌe ellieꞌe
zeꞌe ye elu nzaꞌa cuna lubee bene
enu nzenua. 14 Nu yeru uzanaꞌru
luyuu, che uyenea tucu chi enu
uni lua cuna dialu hebreo: “Saulo,
Saulo, ¿xinu rriꞌi condralu liꞌá?
Leꞌcatsia liꞌilu rriꞌilu equiya lulu,
tucu nú rriꞌi uꞌnaꞌ nú subeeí lliꞌi
icuꞌ aca rucha.” 15 Chequie unia:
“¿Tilu Detá?” Nu ucuaquinu nú
uninu: “Liꞌá neca Jesuse enu rriꞌi
cundralu. 16 Pero uzetee nu utsuli,
xne ulubelua lulu para nú zibiꞌlu
lua nu para nú niilu lubee bene
lunú ulañiꞌlu nee cuna lunú lubea
lulu. 17 Liꞌá xeꞌla liꞌilu lubee bene
Israel, cuna lubee bene enu la neca
bee bene Israel, nu liꞌá riꞌá elietsa
lulu para nú lecaxi riꞌinubeei
liꞌilu, 18 Xeꞌlaalu lubeella para

nú xaꞌlalu iꞌculubeella nú tsanaꞌ
arquiꞌbeella inziu nú necha neca,
nu chequiee beella inziu nzeꞌca.
Nu la zela beella nú nibiyaꞌ bezeꞌlu
lubeella nú chequiebeella inziuꞌ
Diose, nuchili arquiꞌbeella liꞌápara
nú aca perdona stula beella nu
yucubeella lunú yucu beelá beneꞌ
Diose, liꞌibeella enu lecaxi necha
neca arquiꞌ lunu.”
Uzucuꞌ Pablo nú uninu chenu

ulubeꞌlunu lulla
19 ’Scua ungae arre Agripa, uzu-

cua lunú uni Jesucristo lua chenu
ulubeꞌlunu lua. 20 Rluti eyeche
Damasco udixiuleꞌa stichiaꞌnu,
cheelá udixiuleꞌene Jerusalén
cuna diqui lu iliu Judea, cuna
lubee bene enu la neca bee bene
Israel, unia lubeella nú cheꞌe
arquiꞌbeella lu stula beella nu
benchilaꞌ arquiꞌbeella lu Diose, nu
riꞌibeella tucu nú riala nú riꞌibeella
para nú acachee nú ucheꞌe xa
nehuañibeella. 21Nu equie cuendaꞌ
nucuaꞌ unaꞌtse bee bene Israel
liꞌá liñi Indu llene Jerusalén, nu
niarquiꞌbeella nú útibeella liꞌá.
22 Pero cuna elietsaꞌ Diose caꞌa
nzua hasta nee, nzenia stichiaꞌnu
sia lubee bene enu neca equie nu
sia lubee bene enu la neca equie.
Nu ye lunú rnia lubeella necane
tucu nú uquieꞌe bee profeta cuna
lunú uquieꞌe Moisés xa neca lunú
nzeꞌta nú aca, 23 xne unibeella nú
nehuana zeca Cristo nu atinu. Pero
chenu ungutilanu, liꞌinu necanu
enu rlutilá uhuañi zeca leta bee
benenguti, nu ixiuleꞌenu lubee
bene Israel cuna lubee bene enu
la neca bee bene Israel xa tsilaꞌa
Diose liꞌibeella.
Ucuaꞌna Pablo nú xa chili arquiꞌ

arre Agripa Jesucristo
24 Chenu rni Pablo scua, che urixi-

ali Festo nú unilla:
―¡Nelocolo Pablo! Lunú chiquiꞌ

seteꞌlu nelocolo.
25Pero ucuaqui Pablo nú unilla:
―La nelocoa gobernador Festo.

Lunú rnia neli necane, nu nelii.
26 Caꞌa nzu arre Agripa, liꞌilla
nediyaꞌlla lunú rnia, enzeꞌe sin

nú lliquia rnia ante lulla. Liꞌá
nediyanzeꞌca nú liꞌilla nediyaꞌlla luye
nú rnia xne lania equie beenú aꞌchi
neca lunú leca tiriꞌibeyaꞌ. 27 ¿Nzelí
arquiꞌlu lunú uni bee profeta la arre
Agripa? Liꞌá nediya núnzeli arquiꞌlu.

28Chequie ucuaqui arre Agripa:
―Stemeꞌtsia nze riꞌilu ana nú a aca

beneꞌ Jesucristo.
29Nu uni Pablo:
―Añinzuca nu lleꞌnatsia uriꞌi, nu

añinzuca nú másela rriꞌi, Diose niar-
quiꞌ nú laca liꞌitsialu, sinoque leꞌca
ye bee bene enu rieneꞌ lunú rnia
nee, nzeꞌta bichia nú acahua beneꞌ
Jesucristo tucu nú necaa beneꞌnu,
añinzuca nú la acane cuna cadena
quieꞌ.

30Chequie utsuli arre Agripa, cuna
gobernador Festo cuna Berenice
nu cuna ye beelá bee bene enu
nzucu cuna liꞌibeella zeꞌe. 31 Chenu
uchiuꞌuchu beella tucu chú uquix-
iebeella nú ubedichianu saꞌbeella.
Nu rnibeella:
―Niyu quieꞌ lecaxi uriꞌilla nú riala

nú atilla, urre nú llutsella niꞌcuꞌ.
32Nu uni Agripa lu Festo:
―Nuꞌbeyaꞌ alaꞌa liꞌilla tunu né

nacuꞌlla nú detella lu arre César.
27

Uxeꞌla beella Pablo Roma
1 Chenu unibeella nú xeꞌla beella

liꞌiru Italia, che udeteꞌ cuenda beella
Pablo cuna chiucu chuna bee bene
enu nchiñi niꞌcuꞌ lu capitáñi enu lee
Julio, enu rnibiyaꞌ lu tucu texcuaꞌa
bee sundado enu lee Augusto. 2 Nu
Cesarea uyuꞌuru liñi barco nu see
enza Adramitio, nzula nú chiuꞌu
barco quieꞌ para nú chae enza
lubee eyeche Asia. Leꞌca unguyaꞌru
Aristarco, bene Tesalónica, eyeche nú
nchiucuꞌ lu iliu Macedonia. 3 Stucu
bichia uriñaru eyeche Sidón, elu uriꞌi
nzeꞌca Julio lu Pablo, uzelalla nú
uyabiꞌya Pablo bee bene enu rqui-
eteꞌlla eyeche zeꞌe nu udeteꞌbeella
lunú seca laꞌchaꞌlla. 4 Chenu
uchiuꞌuru Sidón uduꞌuru huelta
stucu chú yuu Chipre nú netse lu
inzatuꞌ, utsaꞌnaru yuu zeꞌe cueꞌtseru
chúbeca para nú la chechuꞌu xeꞌtaru

bii xnenzeꞌtabii enza luru. 5Udeteꞌru
lu inzatuꞌ axu Cilicia cuna Panfilia,
nu uriñaru Mira, tucu eyeche nú
nebacuꞌ lu iliu Licia.

6 Zeꞌe uchuꞌu capitáñi tucu barco
Alejandría nú nza enza Italia, nu
unilla nú chuꞌuru liñi barco zeꞌe.
7 Chabeꞌ nzaꞌaru huaxi bichia, nu
chiquiꞌ neriñaꞌ uriñaru enza lee
Gnido. Nu lunú recascaꞌ bii enza
luru chequie nzaꞌru enza Salmón,
nu uduꞌuru huelta Creta yuu nú
netse lu inzatuꞌ. 8Nu chiquiꞌ neriñaꞌ
nzaꞌaru enza ruꞌu yuu zeꞌe lu inzatuꞌ,
hasta nú uriñaru tucu luhuare elu lee
Buenos Puertos axu tucu eyeche nú
lee Lasea.

9 Nu lunú uleꞌru, chiquiꞌ necachi
neca nú nzaꞌaláru lu inzatuꞌ, xne
nzeꞌta riñala tiembu nú aca nucuaa.
Enzeꞌeuni Pablo lubeella, 10núunilla
lubeella:
―Uzuꞌcuꞌ diacahua, tunu chu

nzaꞌahua la chanzeꞌcaꞌahua xne nuꞌ
beyaꞌ nú nitilu barco nu riꞌchia ye
beenú nuyaꞌ barco lu inzatuꞌ, nu nuꞌ
beyaꞌ nú hasta liaꞌahua atiaꞌahua.

11 Pero capitañi enu rnibiyaꞌ lubee
sundado, máse uriꞌilla caso nú rni
bene enu neca stene barco cuna enu
senune, né riꞌilla caso lunúuni Pablo.
12 Nu lunú zeꞌe la neca nzeꞌca para
nú deteꞌahua tiembu nú nucuaa, che
casi yebeella uriꞌibeella elliebacuꞌ nú
chiuꞌuru zeꞌe, teriaꞌahua juerza nú
riñaꞌahua eyeche Fenice, eyeche nú
nchiucuꞌ lu iliu Creta elu laca xeꞌtaꞌ
bii, zeꞌedeteꞌahua tiembunúnucuaa.

Unga tucu bii aꞌtsaꞌ lu inzatuꞌ
13 Chequie uquixie nú unga tucu

bii nú xexee nzeꞌta enza sur, nu
uriꞌibeella elliebacuꞌ nú ungala tucu
nú uriꞌibeella elliebacuꞌ nú aca,
uchiuꞌuru nú nzaꞌaru lu inzatuꞌ enza
ruꞌu yuu Creta. 14 Pero lleꞌnalá
nzaꞌaru lu inzatuꞌ zeꞌe chenu uriña
tucu bii aꞌtsaꞌ nú lee Euroclidón,
15 nu uquixie bii zeꞌe siꞌña barco.
Nu lunú nzeꞌta bii zeꞌe enza luru
che lá chaꞌ barco zeꞌe elu riala nú
chae, nu utsanaꞌ beella nú unguyaꞌ
barco zeꞌe liꞌiru enza elu siꞌña bii liꞌi.
16 Nu udeteꞌru diꞌchi tucu yuu llaꞌna
nú lee Clauda nú netse lu inzatuꞌ,
elu lacaꞌ bii aꞌtsaꞌ, chequie canoa nú

nacaꞌcuu diꞌchi barco zeꞌe, chiquiꞌ
neriñaꞌ uquieꞌerune liñi barco zeꞌe.
17Chequie chenu ulaxu nú uquieꞌeru
canoa zeꞌe liñi barco, ullicaꞌcuu
beella diqui abenchilaꞌ barco zeꞌe
cuna tuu para nú la nitilue, nu lunú
xiqui beella nú cá chatseꞌ barco zeꞌe
lu eyuxi nú lee Sirte, che ulaca beella
bee lonaꞌ barco zeꞌe para nú uyaꞌe
liꞌiru enza siꞌña bii. 18 Stucu bichia,
leꞌca esquie recascaꞌ bii juerte lu
inzatuꞌ zeꞌe, nu uquixiebeella nú
utsiꞌqui beella yuhuaꞌnúnuyaꞌ barco
zeꞌe lu inzatuꞌ. 19 Bichia rriuna
unaꞌtse beella lunú rquiꞌña barco nu
utsiꞌqui beellae lu inzatuꞌ. 20 Huaxi
bee bichia né aca acheaꞌ lubichia, niꞌ
lubee belaa, equie cuendaꞌ bii aꞌtsaꞌ
nú unga lu inzatuꞌ zeꞌe. Chequie
liꞌiru la nzucuaꞌluru nú tsilaꞌalaru lu
inzatuꞌ zeꞌe.

21 Nu lunú udetela huaxi bichia
nú né daꞌcuru, chequie utsuli Pablo
arliꞌtiꞌ beella nu unilla:
―Máse neca nzeꞌca para liaꞌahua

tunu uzucuꞌhua lunú unia nú né
chiuꞌahua Creta, nu la nehuana
ulleꞌcaꞌahua, nu lecaxi unitiaꞌahua
che. 22 Pero lecaxi riꞌi nucuaꞌ, la
lliquihua xne niꞌtucuhua la atihua,
barco quieꞌtsia rila. 23 Xne Diose
enu rnibiyaꞌ lua liꞌinu enu sibiꞌa lu
uxeꞌlanu tucu ángele enu ulubeꞌlu lua
rulaꞌquieꞌ. 24 Nu uni ángele zeꞌe lua:
“La lliquilu Pablo, xne rquiꞌña nú
detelu lu arre César, nu equie cuendaꞌ
liꞌilu niꞌ tucu bee enu nzeꞌta liñi
barco quieꞌ la zela Diose nú atibeei.”
25Enzeꞌe uduꞌhua ana arquiꞌhua, xne
liꞌá nzeli arquia Diose, nu nediya
nzeꞌca nú yalu tucu nú uni ángele lua.
26 Pero chellica barco quieꞌ ruꞌu tucu
yuu nú netse lu inzatuꞌ.

27 Chenu udete chiñuꞌ bichia nú
nzaꞌaru lu inzatuꞌ, rulaꞌ zeꞌe uriñaru
enza ruꞌu inzatuꞌ nú lee Adriatico,
che chuquieꞌ churquie nza barco rriꞌi
bii, nu bee bene enu rriꞌi riñaꞌ liñi
barco liꞌibeei enu leemarineros, rulaꞌ
zeꞌe tucu ulelaꞌ rulaꞌ uriꞌi bee bene
zeꞌe beyaꞌ nú yamerotsia riñaru tucu
ruꞌu yuu. 28 Chequie utexe beella
calu aquiee inza elu nzuebeella, nu
aquiee alallichiꞌi nuꞌ xuꞌcu metro,

máse lu zeꞌela utexeaꞌla beellae stucu
bese, nu aquiee ala cheachi metro.
29 Nu xiqui beella nú cá chuꞌu barco
zeꞌe lu quiee, chequie enza rquiꞌ
barco zeꞌeutsiꞌqui beella tacu gancho
nú neca icuꞌ lu inzatuꞌ para nú tsuxe
barco zeꞌe, nu alaꞌ nú uyeꞌela luyuu
nú secabeella. 30 Bee bene enu rriꞌi
riñaꞌ liñi barco zeꞌe, uriꞌibeei tucu nú
siꞌquiscaꞌ beei bee gancho lu inzatuꞌ
enza lu barco zeꞌe para nú lacatsia
beei canua, nu chu chuꞌubeei liñii
para nú yecaxuꞌu beei. 31 Pero udix-
iuleꞌe Pablo lu capitañi cuna lubee
sundado nu unilla, lubeella:
―Tunu la yaꞌna bee benequieꞌ liñi

barco, la tsilaꞌahua.
32 Chequie uchiecuꞌ bee sundado

tuu nú nacaꞌcuu canoa zeꞌe nu
uzanaꞌe lu inzatuꞌ.

33 Chenu nzeꞌta yeꞌela luyuu uni
Pablo lubeella nú acubeella, nu
unilla lubeella:
―Ungala chiñuꞌ bichia nú la

aꞌtsehuanu lecalí xi udacuhua. 34Liꞌá
nia luhua nú rquiꞌña nú acuhua para
nú la atihua. Xneyehua laniti niꞌtucu
ichia equiehua.

35Chenu uni Pablo scua, unaꞌtsella
tucu pá nu udeteꞌlla cheꞌtsa lu Diose
ante lu yebeella. Chequie uleꞌella pá
zeꞌe nu uquixiella racullae. 36 Che
uyuꞌu ana arquiꞌ yebeella nu uquix-
iebeella leꞌca udacubeella. 37 Chiucu
ayuꞌu chuna ala chayuꞌ nuꞌ tucu neca
yeeru enu nzelaru liñi barco zeꞌe.
38Chenuulaxunúudacu beella hasta
elu ubelaꞌ beella, che utiꞌchia beella
trigo lu inzatuꞌparanú chachabarco.

Urila barco lu inzatuꞌ
39Chenuuyeꞌe luyuu, bee bene enu

rriꞌi riñaꞌ liñi barco lá riꞌibeella beyaꞌ
cá luyuu uriñabeella. Ulañiꞌbeella
tucu xcuu inzatuꞌ zeꞌe elu nuꞌ eyuxi
diqui abenchilaꞌe, nu uriꞌi beella el-
liebacuꞌ nú chebica beella barco ruꞌu
eyuxi zeꞌe. 40Chequie uchiecuꞌ beella
tuu nú nacaꞌcuu bee gancho nú rriꞌi
elietsa nú suxee barco lu inzatuꞌ nu
utsanaꞌ beella bee gancho zeꞌe lu in-
zatuꞌ, nu uxeꞌche beella aca nú rriꞌi
elietsa nú see barco para nú quixie
nú tsene. Chequie uletsa beella lona

nú nchiucuꞌ enza lu barco para nú
ziꞌña bii liꞌi, nu uquixie nú nza barco
enza ruꞌu inzatuꞌ zeꞌe. 41 Pero uhu-
atseꞌ barco zeꞌe elu nuꞌ huaxi eyuxi
nu ullicae zeꞌe. Enza lue uhuatseꞌ lu
eyuxi nuniꞌ stemeꞌ lá cuñiaꞌe, nu enza
rquiꞌi uquixie rrila cuna juerza nú
riuꞌu inza tsuꞌe. 42 Chequie niarquiꞌ
bee sundadonúnzeutibeeibeepreso
paranú laxucuꞌyelabeeinuyecaxuꞌu
beei. 43 Pero capitañi enu rnibiyaꞌ
lubee sundado zeꞌe lá zelalla nú acae
scua, xne la niarquiꞌlla nú ati Pablo,
che unibiyaꞌlla nú bee bene enu reca
xucuꞌyela rluti beella chuꞌubeella lu
inza nu xucuꞌ yelatsia beella chiuꞌu
beella ruꞌu inzatuꞌ zeꞌe. 44 Nu che
uchiuꞌu beelá beella equie bee ala
cuna bee aca nú uriꞌila barco zeꞌe.
Scua utsilaꞌa yeeru nu uriñaru hasta
ruꞌu inzatuꞌ zeꞌe.

28
Uriña Pablo elu leeMalta

1 Chenu ulaxu nú uchiuꞌu yeru
lu inzatuꞌ zeꞌe, che uriꞌiru beyaꞌ nú
luyuu elu uriñaru netse lu inzatuꞌ
núlee Malta. 2 Bee bene enu nucuaꞌa
luyuu zeꞌe chiquiꞌ ñia uriꞌinzeꞌca
beella luru, ucuaꞌa beella quii nú
ubichiaꞌru xne nucuaa nu leꞌca rlaca
quiuu. 3 Chequie uquieteꞌ saꞌ Pablo
tucu añi yaalla aca bichi, nu chenu
uduꞌlla aca zeꞌe luquii, uchiuꞌu xuꞌu
tucu beꞌla leta aca zeꞌe lunú chiquiꞌ
nelee lu quii zeꞌe nu udacuquieꞌí ya
Pablo. 4Chenu ulañiꞌ bee bene Malta
nú nziꞌqui nala beꞌla zeꞌe ya Pablo,
che unibeella lu saꞌbeella:
―Benequieꞌ, unguutilla bene,

enzeꞌe añinzuca nú ulaꞌalla lu inzatuꞌ,
pero añica atilla equie nú uriꞌilla.

5 Pero uriꞌqui Pablo yaalla nu
uzanaꞌ beꞌla zeꞌe luquii nu lecaxi
ungaꞌlla. 6 Yebeella nucuaꞌaquiee
beella nú tsequii ya Pablo urre
tuꞌnatsia zanaꞌlla nu atilla. Pero
chenu unga xeela nú ulañiꞌbeella
nú lecaxi zeca Pablo, che ucheꞌe
elliebacuꞌ beella nú unibeella nú
necalla tucu diose.

7 Axu elu ulluaꞌaru nucuaꞌa yuꞌ
bene enu rnibiyaꞌ luyuu nú netse
lu inzatuꞌ, liꞌilla leella Publio. Nu



Los Hechos 28:8 218 Los Hechos 28:26

unilla nú chaꞌaru niꞌlla, zeꞌe ul-
luaꞌaru chuna bichia nu chiquiꞌ ñia
uriꞌinzeꞌcalla luru. 8 Chequie nuxu
paꞌlla riti nuꞌ xlee nu secalla ichia
rene. Nu uyuꞌu Pablo elu nuxulla,
nu chenu ulaxu nú unacuꞌ Pablo lu
Diose equie cuendaꞌlla, che uricuꞌ
Pablo ya Pablo equiella nu uyecaꞌlla.
9 Chenu ungabiyaꞌ beelá bee bene
enu riti enu nucuaꞌa zeꞌe nucuaꞌ,
che uriñabeella elu nzu Pablo nu
uriꞌiyecalla liꞌibeella. 10 Chequie
huaxi beenú lia uliquiꞌ beella luru
equie nucuaꞌ. Nu chenu uyuꞌuru liñi
barco nú nzaꞌaru uliquiꞌ beella ye nú
quiꞌñaru.

Uriña Pablo Roma
11 Chuna guu ulluaꞌaru luyuu

zeꞌe nú lee Malta, lu zeꞌelá uyuꞌuru
liñi barco Alejandría uyaꞌna barco
quieꞌ tiembu nú nucua zeꞌe. Nu lu
barco zeꞌe nequiee chiucu diose enu
lee Cástor cuna Pólux. 12 Chequie
uriñaru tucu eyeche nú lee Siracusa
elu ulluaꞌaru chuna bichia, 13 Nu
zeꞌe uchiuꞌru nú nzaꞌaru enza ruꞌu
inzatuꞌ nu uriñaru eyeche nú lee
Regio. Chenu uyeꞌe luyuu uchiuꞌru
zeꞌe nu nzeꞌta tucu bii enza sur,
che bichia rrucu uriñaru eyeche nú
lee Puteolí. 14 Zeꞌe ullaꞌcaru chiucu
chuna bee bene zeꞌe enu leꞌca nzeli
arquiꞌ Jesucristo, nu unibeella nú
yaꞌnaru cuna liꞌibeella nu uyaꞌnaru
lubeella tucu xmana, cheelá nzaꞌaru
enza Roma. 15 Bee saꞌahua enu
nzeli arquiꞌ Jesucristo, liꞌibeella enu
nucuaꞌa Roma nediyaꞌlaꞌbeella nú
riñaru zeꞌe. Chequie uchiuꞌu beella
nu ubeꞌta chaꞌcalu beella liꞌiru hasta
eyechenú lee Foro deApio nu eyeche
nú lee Tres Tabernas. Chenu ulañiꞌ
Pablo liꞌibeella ñia utsu arquiꞌlla nu
udeteꞌlla cheꞌtsa lu Diose. 16 Chenu
uriñaru Roma, che udeteꞌ cuenda
capitañi ye bee preso lu comandante
zeꞌe, pero uzela beella nú uzucu
Pablo tucuniꞌi rene, elu uriꞌi ucu tucu
sundado liꞌilla.

Udixiuleꞌe Pablo stichiaꞌ Jesucristo
Roma

17 Chenu udete chuna bichia nú
uriñaru Roma, ubixia Pablo bee

bene Israel enu rnibiyaꞌ lubee bene
Israel enu nucuaꞌa zeꞌe. Chenu
uyetesaꞌbeella unilla lubeella:
―Bee saꞌa bee bene Israel, liꞌá

lecaxi uriꞌinua bee bene Israel niꞌbee
costumbreꞌ bee beneaꞌahua enu ude-
tela, pero liꞌibeella unaꞌtse beella liꞌá
Jerusalén nu udeteꞌ cuenda beella
liꞌá lubee usticia Roma. 18 Nu bee
bene Roma cuaꞌ, chenu ulaxu nú
unia lubeella xa neca lu cuendaa
che niarquiꞌbeella nú laꞌa beella liꞌá,
xne uriꞌibeella beyaꞌ nú lecaxi uriꞌá
para nú atia. 19 Pero lá zela bee
bene Israel, che unacua nú deteꞌa
lu arre Césarpara nú tsuxcuaꞌa nú xi
uriꞌá lubeella, pero liꞌá lecaxi uriꞌá
lubeella. 20Enzeꞌe ubixia liꞌihua para
nú yeꞌta biꞌyahua liꞌá para nú nia
luhua nú equie nú nzeli arquia nú
huañi zeca bee benenguti, tucu nú
leꞌca nzeli arquiꞌ beelá bee saꞌahua
beebene Israel, enzeꞌenacaꞌcua cuna
cadena quieꞌ.

21Nu unibeella lulla:
―Liꞌiru lascaꞌ yucuꞌru niꞌ tucu

carta nú nzeꞌta Judea elu nibeella
luru equie cuendaꞌlu, leꞌca nitucu
bee saꞌahua enu rriña nu nzeꞌta enza
Judea lecaxi nii condra beella liꞌilu.
22Peroniarquiꞌru riꞌiru beyaꞌ xaneca
stichiaꞌlu, xne rieneꞌru nú diqui bee
luhuare rni condra bee bene religión
cuqui cuaꞌ.

23 Chenu unibeella xi bichia yeteꞌ
saꞌbeella, nu chenu uriña bichia
zeꞌe huaxi bee bene uyetesaꞌ elu
nzucu Pablo. Nu desde silaꞌ nu
hasta uchee unilla lubeella xa neca
elurnibiyaꞌ Diose. Ucuaꞌnalla xa chili
arquiꞌbeella Jesuse nu unilla elu rni
equie cuendaꞌnu lu libro leyꞌ Moisés
cuna lunú uquieꞌe bee profeta. 24Nuꞌ
beella enu uchili arquiꞌ nú uni Pablo,
pero nuꞌ beella enu né chili arquiꞌ
lunú rnilla. 25 Nu lunú né aca tucu
necatse beella, che uquixiebeella nú
nziue beella, nu uni Pablo lubeella:
―Neli lunú uni profeta Isaías

lubee beneꞌahua enu udetela nú uni
Espíritu Santo:
26Uquia nu uniꞌi lubee benecuaꞌ:
Nú añinzuca nú rieneꞌ beella, pero

lecaxi riꞌi beella beyaꞌ,

nu añinzuca nú riꞌya beella, pero neca
xi neca nú la lañiꞌbeella.

27Xne unga nziti arquiꞌbeella,
nu rriꞌibeella tucu nú la lañiꞌbeella,
nu neca xi neca nú la yeneꞌ beella

para nú la lañiꞌbeella nu
yeneꞌbeella nu riꞌibeella beyaꞌ.

La zela beella nú yeꞌta beella lua para
nú riꞌá perdona liꞌibeella.

28Enzeꞌe uriꞌihua beyaꞌnúdesde nee,
lubee bene enu la neca bee bene Is-
rael nze riꞌchia letse bee bedichiaꞌ
cuaꞌ para nú riꞌibeella beyaꞌ xa riꞌi
Diose perdona liꞌibeella.

29 Chenu ulaxu nú uni Pablo scua,
chu nzia bee bene Israel zeꞌe, Chiquiꞌ
rnixuu beella lu saꞌbeella.

30 Chiucu lana uzucu Pablo niꞌi
zeꞌe. Nu zeꞌe uriña ye bee bene
enu uyabiꞌya liꞌilla. 31 Nu sin nú
lliquilla udixiuleꞌella lubeella xa
neca elurnibiyaꞌ Diose, nu uzeteꞌlla
stichiaꞌ Jesucristo liꞌibeella sin nú
lecati cá.

Carta nú uquieꞌe San
Pablo lubee bene

Roma enu nzeli arquiꞌ
Jesucristo

1 Liꞌá Pablo, enu sibiꞌ lu Jesucristo,
Diose ucañi liꞌá nú aca apóstolꞌnu
para nú ixiuleꞌa bedichiaꞌ nzeꞌcaꞌnu
lubee bene. 2 Hasta huaꞌtu, bee
bedichiaꞌ nzeꞌca quieꞌ nzeꞌtae lu
ichiꞌ Stichiaꞌ Diose nú uquieꞌe bee
profetaꞌnu. 3 Bee bedichiaꞌ nzeꞌca
quieꞌ rni equie cuendaꞌ Jesucristo
enu rnibiyaꞌ luaꞌahua nu chenu
ubeꞌtanu lu iliulabe ungulanu lubee
familiaꞌ tuxie David, 4 pero equie
cuendaꞌ Espíritu Santo necanu lliꞌñi
Diose xne uhuañi zecanu lu eluti, nu
chiquiꞌ rluꞌcunu poder.

5Nu equie cuendaꞌ Jesucristo ucañi
Diose liꞌánúnecaaapóstolꞌnuparanú
ixiuleꞌahua stichiaꞌnu lubee bene, nú
chili arquiꞌbeella stichiaꞌnu nu zucuꞌ
beellae xne seca beella liꞌinu. 6 Nu
leꞌcanuuhuanebacuꞌlaDiose letabee
bene enu ucañilanu, para nú acahua
bee beneꞌ Jesucristo.

7Enzeꞌe rquieꞌa cartaquieꞌ luyehua
enu seca Diose, liꞌihua bee enu nu-
cuaꞌa Roma, liꞌihua enu ucañilaDiose
nú acahua bee beneꞌnu. Diose Pa
liñibe cuna Jesucristo enu rnibiyaꞌ
luaꞌahua riꞌinu nú cha nzeꞌca lu-
cuendaꞌhua nu ñia tsu arquiꞌhua.

Niarquiꞌ Pablo nú challa Roma
8 Rluti nia cheꞌtsa lu Diose equie

cuendaꞌ Jesucristo lucuendaꞌ yehua
xne yebee luhuare rni bee bene nú
xa nzeli arquiꞌhua Jesucristo. 9 Nu
diquinuꞌ arquia sibiꞌa lu Diose nu
rixiuleꞌa bedichiaꞌ nzeꞌcaꞌ lliꞌñinu
Jesucristo lubee bene, nu liꞌinu
nediyaꞌnu nú siempre rnacua lunu
equie cuendaꞌ liꞌihua chenu rnacua
lunu. 10 Siempre rnacua lu Diose
para nú nuꞌ modo nzelabiꞌya liꞌihua
tucu nú rriꞌá elliebacuꞌ. 11 Xne nuꞌ
ana arquia nzelabiꞌya liꞌihua para
nú riꞌá elietsa luhua lu cuendaꞌ
Stichiaꞌ Diose, che tsutaꞌlá arquiꞌhua

lu stichiaꞌnu. 12 Nu para nú riꞌihua
elietsa lua nu riꞌá elietsa luhua equie
nú xa nzeli arquiaꞌahua Diose nu
scua duaꞌahua ana arquiꞌsaꞌahua.
13 Bee saꞌa enu nzeli arquiaꞌahua
Jesucristo niarquia nu riꞌihua beyaꞌ
nú huaxi bese niarquia nzelabiꞌya
liꞌihua, para nú dalalá bee bene enu
chili arquiꞌ Stichiaꞌ Diose letahua
tucu nú unga lubeelá bee eyeche
elu uyaꞌla pero hasta nee lá lluꞌcha
yela biꞌya liꞌihua. 14 Xne cuendaa
neca nú ixiuleꞌa StichiaꞌDiose lu titse
bee bene, sia lubee bene griego urre
lubee bene enu la neca bee bene
griego, lubee bene enu laca urre
lubeebeneenureca. 15Enzeꞌe chiquiꞌ
nuꞌanaarquianzelabiꞌya liꞌihuapara
nú ixiuleꞌa bedichiaꞌ nzeꞌcaꞌ Diose
luhua enu nucuaꞌa eyeche Roma.

Elurnibiyaꞌ nú rluꞌcu StichiaꞌDiose
16 Nu la tua rixiuleꞌa bedichiaꞌ

nzeꞌcaꞌ Jesucristo. Xne bedichiaꞌcuaꞌ
rluꞌcu poderꞌ Diose. Para nú yebee
bene enu chili arquiꞌ liꞌinu tsilaꞌa
beella, nu rluti bee bene Israel nu
chelá bee bene enu la neca bee bene
Israel. 17Xne equie cuendaꞌ bedichiaꞌ
nzeꞌcaꞌ Jesucristo rriꞌi bene beyaꞌ nu
lunú nzeli arquiꞌ bene Jesucristo la
luꞌcu bene dula lu Diose tucu nú
nequie lu ichiꞌ Stichiaꞌ Diose: “Nu
bee bene enu la luꞌcuaꞌ dula equie nú
nzeli arquiꞌbeella liꞌinu huañi beella
diqui tiembu.”

Ye bee bene necha rriꞌi
18 Liaꞌahua nediyaꞌahua nú enza

liñibe nzeꞌta castiyaꞌ Diose nu chiquiꞌ
juerte zeca bee bene enu la zucuꞌ
stichiaꞌnunu la riꞌi tucunúnecanenu
equie nú nehuañi beei scua rca nu-
cuaꞌnú chulu bee bene StichiaꞌDiose.
19 Nu liꞌibeei nediyaꞌlaꞌbeei nú nuꞌ
Diose, xne ulubeꞌnu lubeei nú neli
nuꞌ Diose. 20Añinzuca nú la lañiꞌ bene
Diose pero desde chenu ungacheꞌ il-
iulabe rlañiaꞌahua ye nú urecheꞌnu,
nu equie cuendaꞌ ye nú urecheꞌnu
rriaꞌahua beyaꞌ nú leca xunga laxu
poder nú rluꞌcunu, nu liꞌinu necanu
Diose, enzeꞌe leca modo nú cachiꞌ
bene nú nuꞌ Diose. 21 Añinzuca nú
nediyaꞌ bee bene nú nuꞌ Diose pero

la luꞌcu bene ulaꞌna lu Diose tucu nú
rialane nu la deteꞌ bee bene cheꞌtsa
lunu, sino que rriꞌitsia bee bene
puro beenú necha neca, nu che neca
xi neca nú nucuaꞌabeei leta rulaꞌ.
22 Rnibeei nú chiquiꞌ recabeei pero
másenetundubeei. 23Xne luhuarenú
luꞌcu bee bene ulaꞌna lu Diose liñibe
enu leca xunga ati, liꞌibeei rluꞌcubeei
ulaꞌna lubee diose enu la nehuañi,
enunuyaꞌ formaꞌbene, cunabeenañi
xi neca beꞌla cuna iñi, cuna bee nañi
enu rluꞌcu tacu cuchiuꞌ.

24 Enzeꞌe utsanaꞌ arquiꞌ Diose
liꞌibeei nú necha rriꞌibeei, nu netú
na nú rriꞌinubeei saꞌbeei, 25 luhuare
nú chenalabeei Stichiaꞌ Diose nú neli
neca, aꞌla nzenalabei bedichiaꞌ nú la
neli neca. Nu rluꞌcubeei ulaꞌna lubee
nú urecheꞌ Diose, nu la luꞌcubeei
ulaꞌna lu liꞌinu enu urecheꞌ bee
nucuaꞌ, nu lu liꞌinu riala nú luꞌcu bee
bene ulaꞌna diqui tiembu. Amén.

26 Enzeꞌe utsanaꞌ arquiꞌ Diose
liꞌibeei nú rriꞌibeei nú necha neca.
Nu huaxi bee unaꞌa la riaꞌ tucu
nú neca beenchu unaꞌa, sino que
niarquiꞌ beenchu leꞌca saꞌ unaꞌa
beenchu. 27 Leꞌca scua nuꞌ bee
niyu enu la naꞌtseaꞌ bee unaꞌa, sino
que riuꞌu arquiꞌbeei leꞌcatsia saꞌ
niyubeei, nu puro nú necha neca
rriꞌibeei elliebacuꞌ lusaꞌbeei. Niyu
cuna niyu rriꞌi beei nú netú neca.
Che leꞌca liꞌibeei rlaꞌna beei castiya
nú zecabeei.

28 Nu lunú lá riꞌi caso beei Diose,
enzeꞌe utsanaꞌ arquiꞌnu beei lu
elliebacuꞌ nú necha neca rriꞌibeei
para nú riꞌibeei lunú la yala riꞌibeei.
29 Puro nú necha neca rriꞌibeei,
rluꞌcubeei stucu unaꞌa nu rluꞌcubee
unaꞌa stucu niyu, huaxi nú necha
neca rriꞌibeei, rleꞌbeei luꞌcuscaꞌlábeei
steneꞌbeei, riaa arquiꞌbeei, ruuti
beei bee bene, rliunubeei bee bene,
nezequiebeei, puro nú necha neca
nzucu lubeei rriꞌibeei, nu puro
rnibeei lu cuendaꞌ bee bene. 30 Leꞌca
seꞌtabeei bee bene, nu rlebeei lu
Diose, la luꞌcubeei ulaꞌna lubee bene,
secabeei nú chiquiꞌ recabeei, nu
nelliñabeei, 31 chiquiꞌ nzitibeei nu
la tsalubeei stichiaꞌbeei, nu lecalí
ti zecabeei, nu la huaꞌa arquiꞌbeei

bee bene. 32 Nediyaꞌlaꞌbeei nú uni
Diose nú bee bene enu rriꞌi scua
rquiꞌña nú zecabeei, castiyaꞌ Diose,
añinzuca nú nediyaꞌbeei nucuaꞌ nu
chu rriꞌiscaꞌlábeei scua, nu hasta ñia
nzu arquiꞌbeei chenu rlañiꞌbeei nú
stucu bee bene rriꞌi scua.

2
Rlualu Diose tucu nú necane lu

cuendaꞌ bee bene
1Enzeꞌe layalanú tsequichiaꞌlubee

bene, tunu rriꞌilu scua sequichiaꞌlu
leꞌcatsia liꞌilu, xne rriꞌilu tucu nú
rriꞌibeei. 2Pero liaꞌahua nediyaꞌahua
nú tucutsia Diose rlualu tucu nú
necane chenu rdeteꞌnu castiya lubee
bene enu rriꞌi beenú necha neca, nú
unila luhua. 3Nu liꞌilu enu sequichiaꞌ
nú xneca rriꞌi bee bene nu leꞌca es-
quie rriꞌilu, la riꞌilu elliebacuꞌ nútia
tsilaꞌalu lu castiyaꞌ Diose. 4 Liꞌilu rlu-
achulu nú ñia rriꞌi Diose lulu, rlu-
achulu lunú ruaꞌa arquiꞌ Diose liꞌilu,
nu rluꞌcu arquiꞌnu liꞌilu nu la riꞌilu
beyaꞌ nú lunú rluꞌcu arquiꞌnu liꞌilu
scua. necane nú rluꞌculu tiempo
nú cheꞌe arquiꞌlu lu stulalu. 5 Pero
liꞌilu chiquiꞌ nzitilu nu la niarquiꞌlu
cheꞌe arquiꞌlu lu stulalu, nu leꞌcatsia
liꞌilu rriꞌilu nú recahuaxilá stulalu
para bichia chenu deteꞌDiose castiya
bee bene nu hualu Diose lu cuendaꞌ
bee bene liꞌinu enu rlualu tucu nú
necane. 6 Bichia zeꞌe deteꞌ Diose
lunú riala cada tucua bene lunú
xneca uriꞌilla. 7 Nu bee bene enu la
tsanaꞌ arquiꞌ nú rriꞌi nzeꞌca nu rlaꞌna
eluxene nú nuꞌ liñibe, nu rlaꞌna nú
huañi nzeꞌca lu Diose para nú luꞌcu
bee nzeꞌe cuerpo nú la nitiluaꞌ nu
deteꞌDiose elunehuañinú leca xunga
laxu lubee nzeꞌe. 8 Pero bee bene
enu la zucuꞌ Stichiaꞌ Diose chiquiꞌ
rlenu lubee nzeꞌe nu deteꞌnu castiya
beei, xne luhuare nú chenalabeei
stichiaꞌnu nú neli neca, nzenalabeei
inziu nú necha neca. 9 Chiquiꞌ ne-
huana zeca beei nu cuu arquiꞌbeei
lunú rriꞌi beei nú necha neca, sia bee
bene Israel nusia bee bene enu la
neca bee bene Israel. 10 Pero yebee
bene enu rriꞌi nú neca nzeꞌca ñia nzu
arquiꞌ Diose lubeei, nu rriꞌinu nú la

chenu arquiꞌbeei nu chuꞌubeei liñibe,
sianúnecabeei beebene Israel nu sia
nú lacabeei bee bene Israel.

11 Xne teriallu rriꞌi Diose tucu nú
necane luye bee bene. 12 Yebee
bene enu la chulu leyꞌ Diose nú
udeteꞌnu lu Moisés nu rriꞌi dula, la
chiulue lu cuendaꞌlla tucu nú rni
ley cuaꞌ, pero ye bee bene enu nuꞌlu
ley cuaꞌ, tucu nú rni ley cuaꞌ esquie
chiuꞌulue lu cuendaꞌlla. 13 Xne la
neca lunú rieneꞌtsia bee bene ley
cuaꞌ nú la luꞌculla dula lu Diose sino
que bee bene enu sucuꞌ nú rni ley
cuaꞌ bee nzeꞌe neca enu la luꞌcu
dula lu Diose. 14 Pero bee bene
enu la neca bee bene Israel nu rriꞌi
nú neca nzeꞌca sin nú chulubeei
ley cuaꞌ, nu rriꞌibeei tucu nú rni
ley cuaꞌ sin nú chulubeei, sino que
elliebacuꞌ eꞌcubeei xiuꞌu nú neca leyꞌ
beei, 15 xne lunú xneca nehuañihua
rlubeꞌ nú elliebacuꞌhua xiuꞌu ta nú
neca nzeꞌca nu ta nú la neca nzeꞌca
rriꞌihua, luhuare nú rluꞌcuhua ley
cuaꞌ, nu leꞌca mismo liꞌibeei riꞌibeei
beyaꞌ chenu rriꞌi nzeꞌcabeei urre
chenu la riꞌi nzeꞌcabeei. 16 Scua
aca bichia chenu hualu Diose lu
cuendaꞌ ye beenú aꞌchiꞌ rriꞌi bee bene
equie cuendaꞌ Jesucristo tucu nú rni
stichiaꞌnu nú rixiuleꞌa.

Bee bene Israel cuna ley
17 Nee liꞌihua enu neca bee bene

Israel, nelliñiahua nú necahua bee
beneꞌ Diose nu cuna nú recahua ley
nú udeteꞌ Diose lu Moisés. 18Nu rni-
hua nú nediyaꞌhua xa niarquiꞌ Diose
nú huañihua nu equie cuendaꞌ leyꞌnu
rriꞌihua beyaꞌ ta nú neca nzeꞌca
riꞌihua. 19 Nu secahua nú acahua
nihua lubee bene enu laca ley cuaꞌ,
cuna lubee bene enu lachulu Stichiaꞌ
Diose. 20 Secahua nú liꞌihua acahua
zeteꞌhua bee bene enu lecalí xi reca
cuna bee bene enu lleꞌnatsia reca,
xne equie cuendaꞌ ley cuaꞌ recahua
nu nuꞌluhua ye nú neli neca. 21 Pero
scua tucu nú nehuañihua, ¿xiquienú
mejora lazeteꞌxuhua liꞌihuanúxneca
huañihua luhuare nú rnihua lubeelá
bee bene nú xneca huañi beei? Xne
liꞌihua rnihua nú la neca nzeꞌca nú
riꞌi bene eluhuanaꞌ, ¿nu xiquie nú
rriꞌihua eluhuanaꞌ? 22 Rnihua nú
la neca nzeꞌca nú luꞌcu niyu stucu

unaꞌa nu la luꞌcu unaꞌa stucu niyu,
¿nu xiquie nú rriꞌihua scua? Leꞌca
rana arquiꞌhuabee diose enuurecheꞌ
bee bene nu, ¿xiquie nú rcachiꞌhua
liñi indu elu nchiucuꞌ bee diose cuaꞌ?
23 Chiquiꞌ nelliñiahua nú recahua ley
pero saꞌna netúhua Diose equie nú la
zucuꞌhua nú rni ley. 24 Enzeꞌeca rni
lu ichiꞌ Stichiaꞌ Diose: “Bee bene enu
laca bee bene Israel seꞌta beei Diose
equie cuendaꞌ nú rriꞌihua.”

25 Neli nú sibiꞌ nú rquie seña
elunecachiꞌ bee niyu, tunu zucuꞌ
bee bene ley nú udeteꞌ Diose lu
Moisés, pero tunu la zucuꞌ bee bene
tucu nú rni ley cuaꞌ lecaxi zibiꞌ nú
nequie seña elu necachiꞌ bee bene
che. 26 Pero tunu tucu bene enu
la nequie señacuaꞌ elu necachiꞌ, nu
sucuꞌlla tucu nú rnibiyaꞌ ley, necalla
xi neca tucu bene enu nequie seña,
mase nú la nequie señalla. 27 Nu
bee bene enu la chulu leyꞌ Diose
nu sucuꞌ stichiaꞌnu nu nehuañi xi
nehuañi enu nuꞌlu ley, che mase nú
la nequie señalla tucu nú rnibiyaꞌ ley,
pero lunú nuꞌlulla Stichiaꞌ Diose, che
lunú xneca nehuañilla riꞌihua beyaꞌ
nú la nehuañihua tucu nú riala nú
huañihua, equie nú la riꞌihua tucu nú
rnibiyaꞌ leyꞌ Diose mase nú nuꞌluhua
ley cuaꞌ nu nequie señahua. 28 Xne la
neca lunú rala bene lu iliu Israel nú
necalla bene Israel, nu la neca lunú
nequie señalla nú necalla bene Israel
ante Diose. 29 Sino que enu neli neca
bene Israel neca bee enu diquinuꞌ
arquiꞌ sucuꞌ stichiaꞌnu nu la neca nú
nequietsia señalla, nu niꞌ nú sucuꞌlla
beelá bee custumbre nú rluꞌcu bee
benecuaꞌ, sino que necane nú nzu
Espíritu Santo cuna bee bene, nu bee
bene enu nehuañi scua Diose neca
enu sucuꞌ aya liꞌilla, nu la neca bene
enu sucuꞌ aya liꞌilla.

3
1 Nu, ¿xi sibiꞌ nú neca bene bene

Israel? ¿Nu xi sibiꞌ nú rquie señacuaꞌ
bene? 2 Chiquiꞌ neca equie nú
neca bene bene Israel ye modo, xne
rluti udeteꞌ Diose stichiaꞌnu lubee
bene Israel. 3 Neequie la riꞌihua

elliebacuꞌ nú lunú nuꞌ bee enu la
chenala Stichiaꞌ Diose, chequie la
tsaluaꞌ Diose stichiaꞌnu tucu nú
unilanu. 4 Xne Diose leca xunga
xeꞌenu stichiaꞌnu, mase nú ye bee
bene iliulabe nequichiaꞌ pero Diose
leca xunga nequichiaꞌ, tucu nú rni
tucu luhuare lu stichiaꞌnu:
Yebee bene lañiꞌ nú liꞌilu saꞌalulu

stichiaꞌlu,
nu lecati niquiya xi niquiya lu

cuendaꞌlu.
5 Pero nuꞌ bee bene iliulabe enu

rriꞌi elliebacuꞌ, nú equie cuendaꞌ
dula nú rriꞌilla, scua rlubeꞌlla nú ñia
neca Diose, nu ¿xiquie nú necha neca
Diose nu rdeteꞌnu castiya bee bene?
6 ¡Lacane scua! Xne tunu necha neca
Diose, ¿xneca modo nú hualunue lu
cuendaꞌ bee bene iliulabe che?

7Xne te zucuaꞌahua nú tunu beenú
la neli rnia sibiꞌi para nú luꞌculá bee
bene ulaꞌna lu Stichiaꞌ Diose, che
lecaꞌ modo nú ni Diose nú rluꞌcua
dula. 8 Nu leꞌca teriꞌilaꞌahua beenú
necha neca para nú cha nzeꞌcae lu
cuendaꞌahua, tucu nú rtaꞌ quiya bee
bene liꞌá, nú setea bee bene, la chenu
arquiaꞌahua nucuaꞌ, xne Diose deteꞌ
castiya bee bene enu rni scua, nu
scua riala zeca beei.

Lecati neca bene nzeꞌca
9 Bueno che, ¿xieꞌ lianú necaꞌahua

bee bene Israel nú necaꞌahua bene
nzeꞌca luquela bee bene enu laca
bene Israel la? ¡Pero la acane esquie!
Xne sia bee bene Israel nu sia bee
bene enu laca bee bene Israel rluꞌcu
dula. 10 Tucu nú rni lu ichiꞌ Stichiaꞌ
Diose elu rni:
Leca niꞌ tucu bene nzeꞌca, pero niꞌ

tuculla leca.
11Niꞌ tucu bene la yeneꞌ,
nu niꞌtucu lecati laꞌna Diose.
12Yebee bene utsanaꞌ arquiꞌ Diose,
nu yella rriꞌilla nú necha neca,
lecalí ti rriꞌi nú neca nzeꞌca, leca niꞌ

tuculla.
13 Xi neca tucu eluhua nú naꞌla ruꞌu

neca bene,
nú puro nú laca neli rni bee bene,
nubeebedichiaꞌnúrnibeebeneneca

xi neca benenuꞌ beꞌla.
14 Puro bedichiaꞌ nú necha see xiuꞌu

ruꞌubeei,

nu puro bee bedichiaꞌ chiꞌquiꞌ
rnibeei.

15 Nu nzucutsia lubeei nú útibeei
bene.

16 Nu catse elu nzuebeei puro nú
necha neca rriꞌibeei,

nu nehuana seca bee bene rriꞌibeei.
17 La chulubeei nú huañi nzeꞌca beei

tucu nú rialane para nú nzuxe
arquiꞌbeei.

18Nuniꞌ la zaꞌarquiꞌbeeinú lliquibeei
Diose.

19 Nediyaꞌahua nú ye nú rni ley
necane para bee bene enu sucuꞌe,
para nú lecati ni nú la chulu dula,
sino que yebee bene riꞌibeyaꞌ nú
rluꞌculla dula ante Diose. 20 Xne la
neca nú sucuꞌtsia bee bene ye nú rni
ley nú secalla nú la luꞌculla dula lu
Diose sino que ley cuaꞌ sibiꞌ para nú
riꞌi bee bene beyaꞌ nú rluꞌculla dula.

Rluꞌcu cuenda Diose bene equie nú
nzeli arquiꞌ bene Jesucristo

21 Pero nee ulubeꞌla Diose inziuꞌnu
luaꞌahua para nú xneca yaꞌna
nzeꞌcaꞌahua lu Diose la necane equie
nú riaꞌahua lunú xa rnibiyaꞌ ley
sino que equie cuendaꞌ ley cuaꞌ,
nu equie cuendaꞌ nú uquieꞌe bee
profetaꞌ Diose, 22 rriaꞌahua beyaꞌ
nú Diose rluꞌcu cuenda liaꞌahua,
nú la luꞌcua'ahua dula equie nú
nzeli arquiaꞌahua Jesucristo, scua
rriꞌinu luyebee bene enu nzeli arquiꞌ
liꞌinu. 23 Xne yebee bene rluꞌcu
dula, nu lecati enu la luꞌcu dula ante
Diose. 24 Pero lunú chiquiꞌ nzeꞌca
Diose, enzeꞌe uriꞌilanu perdona ye
stulaꞌahua, sin nú dixiuꞌahua lunu,
sino que Jesucristo udixiula equie
cuendaꞌ stulaꞌahua chenu ungutinu
lu cruse. 25 Diose uxeꞌla Jesucristo
lu iliulabe para nú equie cuendaꞌ
reneꞌnu nú utiꞌchianu riꞌinu perdona
bee bene iliulabe, nu neca nucuaꞌ
para bee bene enu chili arquiꞌ
Jesucristo, scua rlubeꞌ nú ye nú rriꞌi
Diose neli necane. Nu tunu hasta
huaꞌtu lá riꞌinu elu usticia equie bee
dula nú rluꞌcu bee bene, necane lunú
rluꞌcu arquiꞌnu bee bene. 26 Para nú
nee nuꞌmodo lubeꞌnu lubee bene nú
ñia necanu nu para nú riꞌi bee bene

beyaꞌnú liꞌinu rriꞌinu tucu núnecane
enzeꞌe rriꞌinuperdona stula bee bene
enu nzeli arquiꞌ Jesucristo.

27 Nee ¿xi equie zucuꞌ ayaꞌahua
liaꞌahua? Leca xine, xne la necane
equie cuendaꞌ nú sucuaꞌahua nú
rni ley nú riꞌi Diose perdona
liaꞌahua sino que necane nú nzeli
arquiaꞌahua Jesucristo. 28 Enzeꞌe
nediyaꞌ nzeꞌcaꞌahua nú rriꞌi Diose
perdona stula bee bene equie nú
nzeli arquiꞌ bee bene Jesucristo nu
lanecane equie cuendaꞌ nú zucuꞌ bee
bene nú rni ley.

29 ¿Xieꞌ Diose necanu Diose lubee
bene Israel tsia? ¿Nu lacanu Diose
lubee bene enu laca bee bene Israel
chela? Pero liꞌá nia luhua nú liꞌinu
necanu Diose luye bee bene iliulabe.
30 Xne nuꞌ tucutsia Diose, nu liꞌinu
rriꞌinu perdona bee bene enu nzeli
arquiꞌ Jesucristo, sianu rluꞌculla seña
nú rnibiyaꞌ ley nú rquie bee bene
Israel, urre la luꞌculla seña cuaꞌ. 31La
riꞌihua elliebacuꞌ nú rluachuꞌahua
ley equie nú nzeli arquiaꞌahua Je-
sucristo sino que equie nú nzeli ar-
quiaꞌahua liꞌinu sucuaꞌahua nú rni
ley.

4
Xneca uchili arquiꞌAbrahamDiose

1Liꞌihuanediyaꞌhuanúxnecaunga
lu cuendaꞌ Abraham beneꞌahua enu
udetela, liꞌilla enu rlutila uquie seña
nú rquie bee bene Israel. 2 Tunu
aca nebacuꞌ Abraham nú la luꞌculla
dula equie beenú uriꞌilla, che nuꞌ
modo nú azucuꞌ ayalla liꞌilla lubee
bene, pero lu Diose lecamodo ariꞌilla
scua. 3 Pero Stichiaꞌ Diose rni: “Xne
uyali arquiꞌ Abraham Diose, enzeꞌe
ubacuꞌ Diose liꞌilla xi neca tucu enu
la luꞌcu dula.” 4 Chenu rriꞌi tucu
bene riñaꞌ, dimi nú riaxulla la necane
nú lia ratiꞌllae sino que rriꞌilla anae
equie riñaꞌ nú uriꞌilla. 5 Pero para
nú riꞌi Diose perdona stula bee bene,
leca modo nu ni bene nu aca per-
donalla equie beenúuriꞌilla, sino que
equie nú uchili arquiꞌ bene Jesu-
cristo enzeꞌe ubacuꞌ Diose liꞌilla nú
la luꞌcuaꞌlla dula. 6 Leꞌca uni David

lu cuendaꞌ bee bene enu uriꞌi Diose
nú la luꞌcuꞌa dula, nu la necane equie
beenú xi uriꞌilla, 7nu unilla:
Ñia neca lu cuendaꞌ bee bene enu

uriꞌila Diose perdona stula, nu
uchilalanu stula.

8 Ñia neca lu cuendaꞌ bee bene enu
nebacuꞌla Diose, nú la luꞌcuaꞌ
dula.

9Lá ni David nucuaꞌ para bee bene
Israel enu nequie seña, sino que
unilla bee bedichiaꞌ quieꞌ lu yebee
bene. Tucu nú uniꞌlaꞌahua nú Diose
ubacuꞌla Abrahamnú la luꞌculla dula
xne uchili arquiꞌlla liꞌinu. 10 Nu
chenu ubacuꞌ Diose liꞌilla la luꞌculla
seña nú rquie bee bene Israel, ante
nú quie señacuaꞌ Abraham nebacuꞌla
Diose liꞌilla nú la luꞌculla dula. 11Nu
chenu ubacuꞌ Diose Abraham nú
la luꞌculla dula, che luzeꞌelá uquie
señacuaꞌ liꞌilla, xne señacuaꞌ neca nú
nebacuꞌla Diose liꞌilla nú la luꞌculla
dula equie nú uchili arquiꞌlla liꞌinu.
Scua neca Abraham paꞌ ye bee bene
enu nzeli arquiꞌ Diose, mase nú la
nequie seña nú rquie bee bene Israel
liꞌilla, pero lunú nzeli arquiꞌbeella
Diose nebacuꞌlanu liꞌibeella, nú la
luꞌcu beella dula. 12 Nu leꞌca neca
Abraham paꞌ bee bene enu nequie
seña nú rquie bee bene Israel, nu
nzeli arquiꞌbeellaDiose tucunúuyali
arquiꞌ Abraham, ante nú quie seña
liꞌilla.

Rialu nú ucuaqui uꞌna Diose equie
nú nzeli arquiꞌ bee bene liꞌinu

13 Chenu ucuaqui uꞌna Diose lu
Abraham cuna lubee bene enu nzeli
arquiꞌ Diose, tucu nú uyali arquiꞌ
Abraham nú deteꞌnu nú yucu beella
iliulabe xi neca tucu erencia. Lá
cuaqui uꞌna Diose nucuaꞌ lu Abra-
ham, equie nú uzucuꞌlla nú rni ley,
sino que necane lunú uchili arquiꞌlla
Diose. 14 Xne tunu bee enu sucuꞌtsia
ley atiꞌ erencia cuaꞌ, lecaxi sibiꞌ nú
nzeli arquiꞌ bee bene Diose, leꞌca la
zibiꞌ nú ucuaqui uꞌna Diose lu Abra-
ham che. 15Pero lacane scua, xne ley
neca para nú deteꞌ castiya bee bene
pero elu leca ley leca modo nú ni bee
bene nú la zucuꞌ bene nú rni ley.

16Enzeꞌe chenuucuaqui uꞌnaDiose
lu Abraham nú deteꞌnu nú ucuaqui
uꞌnanu lu ye bee bene enu nzeli
arquiꞌ liꞌinu, tucu nú udeteꞌnue lu
Abraham scua ucuaqui uꞌnanu lu
Abraham xne uchili arquiꞌlla liꞌinu,
nu la necane nú ucuaqui uꞌna Diose
nucuaꞌ para bee bene enu sucuꞌtsia
ley sino que necane para bee bene
enu nzeli arquiꞌ Diose, tucu nú uyali
arquiꞌ Abraham Diose, mase nu la
chulu beella ley, nu scua Abraham
neca paꞌ yeꞌahua. 17 Tucu nú rni
lu ichiꞌ Stichiaꞌ Diose lu cuendaꞌ
Abraham, elu rni: “Liꞌilu acalu paꞌ
huaxi bee bene iliulabe.” Nucuaꞌ
neca nú ucuaqui uꞌna Diose lu Abra-
ham, nu uchili arquiꞌlla nú uni Diose
lulla, liꞌinu enu rriꞌi nú rehuañi bee
benenguti nu rninu equie cuendaꞌ
beenú lecascaꞌ lu iliulabe quieꞌ xi
neca nú nuꞌlane.

18Añinzuca nú nediyaꞌAbrahamnú
leca modo nú luꞌculla enduꞌ, pero
chenu uni Diose lulla nú luꞌculla
enduꞌ che ita uyali arquiꞌlla nú uni
Diose lulla scua, neca Abraham “paꞌ
ye bee bene”, enu nzeli arquiꞌ Diose,
tucu nú uni Diose lu Abraham: “Scua
aca huaxi bee lliꞌñilu.” 19 Nu uyali
arquiꞌAbrahamnúuni Diose lulla nú
luꞌculla enduꞌ, nu nzalalla casi tucu
ayuꞌu lana, nu unguxulalla nu leꞌca
esquie unaꞌlla Sara, pero lá tsuchi-
ucu arquiꞌlla lunú uni Diose lulla.
20 Nu lá zaꞌ arquiꞌlla núla yalu tucu
nú ucuaqui uꞌna Diose lulla sino que
diquinuꞌ arquiꞌlla uyali arquiꞌlla nú
uni Diose lulla, nu udeteꞌlla cheꞌtsa
lunu. 21 Chiquiꞌ nzutaꞌ arquiꞌ Abra-
ham nú chiquiꞌ reca Diose riꞌi tucu
nú ucuaqui uꞌnanu lulla. 22 Enzeꞌe
nebacuꞌla Diose Abraham nú necalla
tucu bene enu la luꞌcu dula xne uchili
arquiꞌlla liꞌinu.

23 Nu elu rni nú Diose nebacuꞌla
Abraham nú necalla tucu bene enu
la luꞌcu dula, lunú uyali arquiꞌlla
liꞌinu, láninu lu cuendaꞌtsia Abra-
ham, 24 sino que leꞌca uninu nu-
cuaꞌ lu cuendaꞌahua, xne nzelila ar-
quiaꞌahua Diose, che nebacuꞌlanu
liaꞌahua nú la luꞌcuaꞌahua dula, liꞌinu

enu uriꞌi nú uhuañi zeca Jesucristo lu
eluti. 25 Jesucristo enu unguti equie
stulaꞌahua nu uhuañi zecanu lu eluti
nuequie cuendaꞌ liꞌinu la luꞌcuaꞌahua
dula lu Diose.

5
Xa seca bene chenu la luꞌcuaꞌ bene

dula lu Diose
1 Nu equie nú nzeli arquiaꞌahua

Diose la luꞌcuaꞌahua dula lunu, nu
equie cuendaꞌ Jesucristo ñia nzu ar-
quiꞌ Diose luaꞌahua. 2 Xne lunú nzeli
arquiaꞌahua Jesucristo nuꞌ modo
xneca riñaꞌahua lu Diose, nu nzutaꞌ
arquiaꞌahua lunú nzeli arquiaꞌahua
nu ñia nzu arquiaꞌahua, nu riñaꞌahua
lu ellieꞌe elu nzucu Diose liñibe. 3Nu
la necane equie cuendaꞌtsia nucuaꞌ
nú ñia nzu arquiaꞌahua sino que
leꞌca equie nú nehuana seꞌcaꞌahua,
xne nediyaꞌahua nú chenu nehuana
seꞌcaꞌahua másela rluꞌcuaꞌahua pa-
ciencia. 4 Nu lunú rluꞌcuaꞌahua pa-
ciencia acaꞌahua riquiaꞌahua lunú xi
zeꞌcaꞌahua, nu equie nú rriquiaꞌahua
nzucu luaꞌahua nú riñaꞌahua lu
Diose. 5 Nu lunú nzucu luaꞌahua nú
riña'ahua luDioseneli acanucuaꞌ, xne
nediyaꞌahua nú seca Diose liaꞌahua
xne nzu Espíritu Santo nú uliquiꞌnu
cuna liaꞌahua.

6 Ante nehuañiaꞌahua sin nú
riaꞌahua beyaꞌ xneca tsilaꞌa Diose
liaꞌahua lu stulaꞌahua, pero chenu
uriña bichia nú ubeꞌta Jesucristo
unguti equie cuendaꞌahua nú
necaꞌahua bene enu rluꞌcu dula.
7 Nediyaꞌahua nú neriñaꞌ nú ti zela
ati equie cuendaꞌ stucu bene, pero niꞌ
lu cuendaꞌ tucu bene enu rriꞌi nzeꞌca
urre nuꞌ ti zela ati equie cuendaꞌ
stucubenenzeꞌca. 8PeroulubeꞌDiose
nú chiquiꞌ secanu liaꞌahua enzeꞌe
unguti Jesucristo equie cuendaꞌahua
chenu uriaꞌahua puro dula. 9 Nu
nee nú la luꞌcuaꞌahua dula equie
cuendaꞌ rene nú utiꞌchia Jesucristo
lu cruse chenu ungutinu, neli nú
la zecaꞌahua castiyaꞌ Diose equie
cuendaꞌnu. 10Xne chenu rriꞌscaꞌahua
lunú la yuꞌ arquiꞌ Diose che uxeꞌlanu
lliꞌñi eꞌcunu lu iliulabe unguti lu
cruse equie cuendaꞌahua nu scua

uyala arquiꞌnu luaꞌahua enzaláquieꞌ
nee nú uyala arquiꞌ Diose luaꞌahua.
11 Nu nee nú nzu Jesucristo cuna
liaꞌahua, enzeꞌe chiquiꞌ ñia nzu
arquiaꞌahua deteꞌahua cheꞌtsa lu
Diose equie cuendaꞌ Jesucristo enu
rnibiyaꞌ luaꞌahua, xne equie cuendaꞌ
liꞌinu uyala arquiꞌ Diose luaꞌahua.

Adán nu Jesucristo
12 Scua necane xne equie cuendaꞌ

tucu bene uyuꞌu dula lu iliulabe, nu
equie cuendaꞌ dula uyuꞌu eluti, nú
rati ye bee bene xne ye bee bene uriꞌi
dula. 13 Chenu lecascaꞌ ley nú udeteꞌ
Diose lu Moisés añinuꞌca dula lu iliu-
labe, pero lunú leca ley huaꞌtu enzeꞌe
la riꞌi caso bee bene nú rriꞌilla dula.
Che leca modo zeca bene castiya
tucu nú rnibiyaꞌ ley. 14 Pero añica
unguti beella hasta tiembuꞌ Adán nu
hasta tiembuꞌ Moisés, añinzuca nú
lá riꞌi beella saꞌ dula nú uriꞌi Adán,
nu tiembu zeꞌe unga Adán tucu seña
equie cuendaꞌ tucu bene enu nzu nú
nzeꞌta.

15 Nu laca iguale dula nú uriꞌi
Adán, cuna nú chiquiꞌ rriꞌi nzeꞌca
Diose lubee bene, nu equie cuendaꞌ
dula nú uriꞌi tucu bene ye bee bene
rati, pero leꞌca equie cuendaꞌ tucu
bene huaxi bee bene tsilaꞌa Diose,
nu liꞌinu necanu Jesucristo, nu equie
cuendaꞌnu lia tsilaꞌa Diose liaꞌahua.
Nu lunú uriꞌi Jesucristo másela seca
para huaxi bee bene. 16 Laca iguale
dula nú uriꞌi Adán cuna lunú chiquiꞌ
rriꞌi nzeꞌca Diose. equie cuendaꞌ tu-
cutsia dula, uyuꞌu castiya para bee
bene pero equie cuendaꞌ Jesucristo
nuꞌ modo tsilaꞌa bee bene mase nú
uriꞌilla huaxi dula. 17 Equie cuendaꞌ
dula nú uriꞌi Adán, uyuꞌu eluti nú rati
yebeebene, perouriꞌi Diose ana lunú
uriꞌi Adán equie núuriꞌi Jesucristo nú
silaꞌa ye bee bene enu seca nú equie
cuendaꞌ Jesucristo la luꞌcuaꞌlla dula
ante Diose nu luꞌculla nú huañilílla lu
Diose.

18 Nu scua tucu nú uyuꞌu eluti xi
neca castiya para ye bee bene equie
dula nú uriꞌi Adán, leꞌca esquie lunú
uriꞌi nzeꞌca Jesucristo tsilaꞌa bee bene
nu huañilí bee bene liñibe lu Diose.

19Xne lunúné zucuꞌ tucu benenúuni
Diose ye bee bene rluꞌcu dula, pero
leꞌca scua lu cuendaꞌ tucu bene enu
uzucuꞌ nú uni Diose nebacuꞌ Diose
bee bene nú la luꞌcu bene dula ante
lunu.

20 Udeteꞌ Diose leyꞌnu lu Moisés
para nú lu cuendaꞌ ley cuaꞌ riꞌi bee
bene beyaꞌ nú rriꞌi beei dula, nu elu
chiquiꞌ uriꞌi bee bene dula másela
uriꞌi nzeꞌca Diose nu uriꞌinu perdona
bee bene zeꞌe. 21Huaꞌtu unibiyaꞌdula
lubee bene nu equie cuendaꞌ dula
cuaꞌ rati bee bene, pero nee lunú
chiquiꞌ seca Diose liaꞌahua equie nú
chiquiꞌ nzeꞌcanu nebacuꞌnu liaꞌahua
nú la luꞌcuaꞌahua dula, nu liquiꞌnu
núhuañiliaꞌahua liñibe lu Diose equie
cuendaꞌ Jesucristo.

6
Neca xi neca nú ungutiꞌlaꞌahua lu

dula
1 La riꞌihua elliebacuꞌ nú nia nú

riꞌilaꞌahua dula para nú riꞌi nzeꞌcalá
Diose luaꞌahua. 2 Lacane scua, xne
neca xi neca nú ungutiꞌlaꞌahua lu
dula, nu leca modo nú riꞌiláꞌahua
dula. 3Xne chenu uriꞌnzaꞌahua equie
cuendaꞌ Jesucristo, neca xi neca nú
ungutilaꞌahua cuna liꞌinu. 4 Chenu
urinzaꞌahua neca nucuaꞌ xi neca
nú uhuachiꞌlaꞌahua cuna Jesucristo
nu ungutilaꞌahua cuna liꞌinu para
nú scua tucu nú uhuañinu lu eluti,
cuna poderꞌ Diose leꞌca nuꞌ modo
luꞌcuaꞌahua elunehuañi nú necuqui
necanuhuañiaꞌahua tucunúniarquiꞌ
Diose nú huañiaꞌahua.

5 Nu tunu neca tucunecatseꞌahua
cuna Jesucristo lu elutiꞌnu, leꞌca scua
tucu nú uhuañi zecanu luꞌcuaꞌahua
stucu elunehuañi nú necuqui neca.
6 Chenu unguti Jesucristo lu cruse,
ungutinu equie ye nú necaꞌahua
huaꞌtu chenu lascaꞌ chuluaꞌahua
liꞌinu, nu hasta luꞌtsia ulaxu nú
necaꞌahua huaꞌtu xne lecaꞌ modo
nibiyaꞌlá dula luaꞌahua. 7 Xne bene
enu ungutila lu cuendaꞌ dula la
nibiyaꞌ dula lu nzeꞌe. 8 Nu equie
nú unguti Jesucristo equie cuendaꞌ
stulaꞌahua, ungutiꞌlaꞌahua lu dula,
nu leꞌca nediyaꞌahua nú huañiaꞌahua

cuna liꞌinu. 9 Xne nediyaꞌahua nú
chenuuhuañi zeca Jesucristo lu eluti,
lecaꞌ xunga atinu nu la nibiyaꞌ eluti
lunu. 10 Jesucristo ungutinu tucutsia
bese equie cuendaꞌ stula bee bene nu
nee nehuañinu para nú zucuꞌ ayanu
Diose. 11Leꞌca scuautsuarquiꞌhuanú
ungutilahua lu dula nu nehuañihua
para nú zibiꞌhua lu Diose, equie
nú neca tucu necatselahua cuna
Jesucristo.

12 Enzeꞌe diqui nú nehuañihua lu
iliulabe quieꞌ la zelahua nú nibiyaꞌ
dula luhua, nu la zelahua nú riꞌi el-
liebacuꞌ nú necha neca ana luhua
para nú riꞌihua nú necha neca. 13 La
deteꞌ cuendahua liꞌihua lu dula para
nú riꞌihua nú necha neca, mejora
uzuꞌcuꞌhua nú rni Diose xi neca tucu
bene enu unguti nu uhuañi zeca
para liꞌinu, nuuzelahuanúnibiyaꞌnu
luhua para nú riꞌihua núneca nzeꞌca.
14 Nu nee la nibiyaꞌ dula luhua xne
la nibiyaꞌ ley luhua sino que ne-
huañihua lu elusecaꞌ Diose.

15 La nia luhua lunú nzenalaꞌahua
elusecaꞌ Diose nu nuꞌ modo
riꞌilaꞌahua dula, xne la nibiyaꞌ ley
luaꞌahua xne lacane scua. 16 Liꞌihua
nediyaꞌhua nú tunu nuꞌ tucu enu
rnibiyaꞌ luaꞌahua che rquiꞌña nú
zucuaꞌahua stichiaꞌ nzeꞌe. Nu tunu
rnibiyaꞌ dula luhua che yalahua
castiya. Pero tunu sucuꞌhua Stichiaꞌ
Diose che huañi nzeꞌcahua. 17 Pero
cheꞌtsalá Diose nú mase unibiyaꞌ
dula luhua huaꞌtu, pero nee diquinuꞌ
arquiꞌhua nzenalahua Stichiaꞌ Diose.
tucu nú ungalahua. 18 Nu nee nú la
nibiyaꞌ dula luhua nehuañilahua para
nú riꞌihua tucu nú niarquiꞌ Diose.
19 Rnia luhua puro bee bedichiaꞌ nú
rriꞌihua beyaꞌ nú xi rni, xne nediyaa
nú neriñaꞌ riꞌihua beyaꞌ bee nucuaꞌ
tucu nú unibiyaꞌ dula luhua huaꞌtu
chenu uriꞌihua beenú la zibiꞌ cuna
beenú necha neca, nee uzelahua nú
nibiyaꞌli Diose luhua para nú riꞌihua
núnecanzeꞌca, nuuhuañihua tucunú
niarquiꞌnu nu huañihua.

20 Chenu unibiyaꞌ dula luhua
lá chenu arquiꞌhua nú ahuañi
nzeꞌcahua. 21 Pero, ¿xi uriꞌihua ana

equie beenú necha neca uriꞌihua
tiembu zeꞌe, nu neequie rtuꞌhua
equie cuendaꞌ beenú necha neca cuaꞌ
uriꞌihua? Xne nediyaꞌhua nú equie
cuendaꞌ nucuaꞌ nzeꞌta castiyaꞌ Diose.
22 Pero nee nú la nibiyaꞌ dula luhua
nu sucuꞌhua nú rni Diose, nucuaꞌ ñia
neca xne scua nuꞌ modo huañihua
tucu nú niarquiꞌ Diose nú huañihua
nu añica luꞌcuhua elunehuañi nú
leca xunga laxu lunu. 23 Xne lunú
rriꞌi bene ana nú rriꞌi bene dula
neca castiya pero nú lia rliquiꞌ Diose
neca elunehuañi nú leca xunga laxu
equie cuendaꞌ Jesucristo enu rnibiyaꞌ
luaꞌahua.

7
Ejempluꞌ bee bene enu nechia

1Bee saꞌa enu nzeli arquiaꞌahua Je-
sucristo liꞌihua nediyaꞌhua nú xneca
neca ley, nú ley rnibiyaꞌ lubee bene
diqui nú nehuañi bene. 2 Necane
xi neca tucu unaꞌa enu nechia nú
lecaꞌmodo chianchu stucu niyu rene
diqui nú nehuañi niyuꞌnchu, pero
tunu ati niyuꞌnchu leca ley nú cá nú
chianchu stucu bese. 3 Pero tunu
nehuañiscaꞌ niyuꞌnchu nu yucunchu
stucu niyu, nehuañinchu lu eluhuexe
che. Pero tunuungutiniyuꞌnchu lecaꞌ
ley nucá nú chianchu stucu niyu, nu
la riꞌinchu eluhuexe che.

4 Leꞌca scua bee saꞌa enu nzeli ar-
quiaꞌahua Jesucristo, equienúunguti
Jesucristo, ulaxu nú rnibiyaꞌ leyꞌ
Moisés luhua. Neequie necalahua
bee beneꞌ Jesucristo. Liꞌinu enu
uhuañi zeca lu eluti, nu scua nuꞌ
modo nú riaꞌahua tucu nú niar-
quiꞌ Diose nú riaꞌahua. 5 Xne
chenu uhuañiaꞌahua tucu nú uniar-
quiꞌtsiaꞌahua aꞌla máse uriꞌi ley
nú uyaꞌla elliebacuꞌahua para nú
riaꞌahua lunú la nibiyaꞌ ley nú
riaꞌahua nu scua uriaꞌahua nú
necha neca nú riala azeꞌcaꞌahua
castiya. 6 Pero nee neca xi neca nú
ungutilaꞌahua lu cuendaꞌ ley, nee
nú la nibiyaꞌ ley luaꞌahua nu lunú
ucheꞌela modo nú nehuañiaꞌahua,
nee nuꞌ modo nú riaꞌahua lunú
niarquiꞌ Diose nú riaꞌahua equie
cuendaꞌ Espíritu Santo nú nzu cuna

liaꞌahua. Nu la necane equie nú
nzenalaꞌahua nú rnibiyaꞌ ley.

7 La nia luhua nú la neca nzeꞌca
ley, xne lacane esquie. Xne tunu
leca ley lá ariaꞌa beyaꞌ nú xi neca
dula, nu leca xunga ariaꞌa beyaꞌ nú
dula neca chenu rleꞌlu steneꞌ saꞌlu,
tunu leca nú rni ley: “La leꞌlu steneꞌ
saꞌlu.” 8 Pero chenu uriꞌá beyaꞌ nú la
neca nzeꞌca nú rleꞌ bene steneꞌ saꞌlla
che máse udala dula nú rriꞌá equie
cuendaꞌ ye nú rlea luꞌcua nú rluꞌcu
stucu bene. Tunu leca ley lá ariꞌi
bee bene beyaꞌ xi neca dula. 9 Ante
nú chulua ley ulleꞌcaa nú nehuañi
nzeꞌcaa. Pero chenu uyulua ley uriꞌá
beyaꞌ nú rriꞌá dula nu equie cuendaꞌ
dula cuaꞌnecaaxineca tucubeneenu
unguti. 10 Sibiꞌ ley para nú riꞌi bee
bene beyaꞌ xneca riala nú huañilla.
Pero para liꞌá sibiꞌtsia ley para nú
atia. 11 Xne huaꞌtu uzequienu dula
liꞌá nú nuꞌ modo riꞌá ye nú rnibiyaꞌ
ley pero leꞌca lu cuendaꞌ ley cuaꞌuriꞌá
beyaꞌ nú riala zecaa castiya.

12Pero la necanenúnechaneca ley
xne Diose uduꞌ ley, nu ye nú rni ley
leꞌcaDiose uduꞌe, nunecanzeꞌcae, nu
neli rnii. 13La luꞌcu ley culpa nú atia,
sino que dula neca nú uzequienu liꞌá
para nú atia nu equie cuendaꞌ ley
cuaꞌuriꞌábeyaꞌnúnechanecanú rriꞌi
bene dula.

14 Nediyaꞌahua nú equie cuendaꞌ
Espíritu Santo nzeꞌta ley nú rni equie
cuendaꞌnu. Pero lunú necaa bene,
enzeꞌe siempre rriꞌi dula ana lua.
15La riꞌá beyaꞌ xi seꞌca xne lunú niar-
quia riꞌá la riꞌá, sino que lunú laniar-
quia riꞌá enzeꞌe neca nú rriꞌá. 16 Nu
chenu rriꞌá lunú la niarquia riꞌá, scua
rriꞌá beyaꞌ nú neca nzeꞌca ley, xne lu
cuendaꞌ ley rriꞌá beyaꞌ xi rriꞌá. 17Nu
la riꞌi riñaꞌa lunú la yala riꞌá, sino
que rriꞌine equie cuendaꞌ dula nú
nuꞌ arquia. 18 Xne lunú necaa bene,
nediyaa nú lacaa bene nzeꞌca, mase
nú niarquia riꞌá nú neca nzeꞌca, pero
la riꞌá ana nú riꞌá scua. 19 La riꞌá ana
riꞌá nú neca nzeꞌca niarquia riꞌá, sino
que aꞌla lunú necha neca nú la niar-
quia riꞌá enzeꞌe rriꞌá. 20Neequie tunu

rriꞌá lunú la niarquia riꞌá, la neca nú
rriꞌi riñaꞌne, sino que necane equie
cuendaꞌ dula nú nuꞌ arquia enzeꞌe
rriꞌá scua.

21Peronee rriꞌábeyaꞌnúmáseniar-
quia riꞌánúnecanzeꞌca, perochurriꞌi
dula nú nuꞌ arquia ana lua. 22Chiquiꞌ
riuꞌ arquia zucua nú rnibiyaꞌ Diose.
23 Pero nuꞌ tucu nú rcaa nú riꞌá scua,
nunucuaꞌneca dula, xnenuꞌscaꞌdula
arquia.

24 ¡Cueꞌcurua! ¿Ti tsilaꞌa liꞌá lu
castiya nú zecaa equie dula nú rriꞌá
nú necaa bene? 25 ¡Pero cheꞌtsalá
Diose nú equie cuendaꞌ Jesucristo
utsilaꞌanu liꞌá lu castiyacuaꞌ! Xne
mase rriꞌá elliebacuꞌ nú riꞌá puro nú
rnibiyaꞌDiose, pero lunúnecaa bene,
rriꞌi dula ana lua.

8
Elunehuañi nú rluꞌcu bene cuna

Espíritu Santo
1 Enzeꞌe ye bee bene enu nzeli

arquiꞌ Jesucristo la zecaꞌ bee bene
zeꞌe castiyaꞌ Diose. Bee bene enu
la nehuañiaꞌ lunú necha neca sino
que rlaꞌnalla nú huañilla tucu nú
niarquiꞌ Espíritu Santo nú huañilla.
2 Xne lunú rnibiyaꞌ Espíritu Santo
nú nzu cuna liaꞌahua lunú neca
tucu necatseꞌlaꞌahua cuna Jesu-
cristo la nibiyaꞌ dula luaꞌahua, nu
leꞌca la yalaꞌahua castiyaꞌ Diose.
3 Lunú necaꞌahua bene lá aca ley
ariꞌi elietsa luaꞌahua, ley nú udeteꞌ
Diose lu Moisés. Pero nee uriꞌi
Diose lunú né aca ley cuaꞌ ariꞌi.
Liꞌinu uxeꞌlanu Lliꞌñinu lu iliulabe
quieꞌ xi neca tucu bene para nú
ungutinu equie stulaꞌahua, nu scua
udixiunu equie cuendaꞌ stulaꞌahua
para nú lecaꞌ xunga nibiyaꞌ dula
luaꞌahua. 4 Nee nehuañiꞌlaꞌahua
lu Diose xi neca tucu bene enu
sucuꞌ ley, xne la nehuañiaꞌahua tucu
nú niarquiꞌtsiaꞌahua sino que ne-
huañiaꞌahua tucu nú rnibiyaꞌ Espíritu
Santo.

5 Bee bene enu nehuañitsia lunú
neca elliebacuꞌ, rriꞌitsialla elliebacuꞌ
nú riꞌilla lunú niarquiꞌtsialla. Pero
bee bene enu nehuañi tucu nú

rnibiyaꞌ Espíritu Santo, máse nzucu-
lulla nú riꞌilla lunú rnibiyaꞌ Espíritu
Santo nú riꞌilla. 6 Nu lunú nzuculu
bene nú rriꞌitsialla lunú necha neca,
che nzeꞌta castiya nú zecalla, pero
chenu nzucutsialu bene nú rriꞌilla
tucunú rnibiyaꞌ Espíritu Santo che
rluꞌcu bene elunehuañi lu Diose
nu la chenu arquiꞌlla. 7 Bee bene
enu nzuculutsia nú huañi tucu nú
niarquiꞌtsia, liꞌibeei necabeei enu
la zucuꞌ nú rni Diose equie nú la
niarquiꞌbeei nibiyaꞌ Diose lubeei
nu leꞌca la acabeei riꞌibeei tucu nú
niarquiꞌnu. 8 Enzeꞌe bee bene enu
nehuañi tucu nú niarquiꞌtsia, la yuꞌ
arquiꞌ Diose xa rriꞌibee nzeꞌe.

9 Pero liꞌihua la nehuañihua lunú
necatsia elliebacuꞌhua, sino que
liꞌihua nehuañihua tucu nú rnibiyaꞌ
Espíritu Santo, tunu neli nú ne-
huañihua cuna Espíritu Santoꞌ Diose,
xne bene enu la nzu Espíritu Santo
cuna liꞌi laca nzeꞌe beneꞌ Jesucristo.
10 Pero tunu nehuañilahua cuna
Jesucristo, lecaxi riꞌi mase nú unitilu
dula liꞌihua. Nu nee nehuañilahua
cuna Espíritu Santo nu nebacuꞌla
Diose liꞌihua nú la luꞌcuhua dula.
11Nutununehuañilahua cunaEspíritu
Santoꞌ Diose, liꞌinu enu uriꞌi nú
uhuañi zeca Jesucristo lu eluti, che
mase nú atihua, pero leꞌca riꞌi Diose
nú huañi zeca cuerpoꞌhua lu eluti
para nú luꞌcuhua elunehuañi equie
cuendaꞌ Espíritu Santo nú nehuañi
cuna liꞌihua.

12 Enzeꞌe bee saꞌa enu nzeli
arquiaꞌahua Jesucristo, la yala
nú huañiaꞌahua tucu nú niar-
quiꞌtsiaꞌahua. 13 Xne tunu liꞌihua
nehuañihua lunú niarquiꞌtsiahua,
che rialahua castiyaꞌhua, pero tunu
equie cuendaꞌ Espíritu Santo nú
nzu cuna liꞌihua utsanaꞌ arquiꞌhua
stulahua che luꞌcuhua elunehuañinú
la laxuaꞌ lu Diose.

14 Xne yebee bene enu sela nú
rnibiyaꞌ Espíritu Santoꞌ Diose lu,
liꞌibeella neca beella lliꞌñi Diose.
15 Xne lá yucuhua Espíritu Santo
para nú lliquihua, xi xiqui tucu
bene patronꞌlla sino que equie
cuendaꞌ Espíritu Santo necalahua

lliꞌñi Diose nu equie cuendaꞌ Espíritu
cuaꞌ rniaꞌahua lu Diose: “¡Paꞌahua!”
16 Nu leꞌca equie cuendaꞌ Espíritu
Santo quieꞌ nediyaꞌahua nú siꞌahua
nú necaꞌlaꞌahua lliꞌñi Diose. 17 Nu
lunúnecaꞌahua lliꞌñiDiose rialaꞌahua
herencia nú liquiꞌDiose tucu nú riala
Jesucristo, tunu neli nú riquiaꞌahua
nú nehuana zeꞌcaꞌahua tucu nú
ulleꞌcanu che nuꞌ modo riñaꞌahua
liñibe elu nzucunu.

Eluxene nú atiaꞌahua liñibe
18 Nediya nzeꞌcaa nú liaxi nú

nehuana seꞌcaꞌahua nee, luquela
nú seca eluxene nú atiaꞌahua liñibe.
19 Nu hasta yebeenú urecheꞌ Diose,
chiquiꞌ nzuquiene nú alaꞌ uriñala
bichia nú acachee nú tineca bee
lliꞌñi Diose. 20 Xne iliulabe uchiñii
lubeenú necha neca, pero lecaxi
culpaꞌe, sino que Diose uzela nú
ungae scua. Nu nee nzuquietsia
iliulabe, 21 nú laꞌane lu beenú necha
neca nuꞌlue, nu naa zecae tucu nú ñia
nae chenu apenatsia uquixiee, tucu
nú leꞌca laꞌa bee beneꞌ Diose lubee
nú necha neca nuꞌ lu iliulabequieꞌ.
22Nu diquila nú nzuquie iliulabe nú
riñabichia zeꞌe, liaꞌahuanediyaꞌahua
nú chiquiꞌ nehuana seca iliulabe xi
seca tucu unaꞌa enu ala enduꞌ. 23Nu
la necane nú iliulabetsia seca scua
sino que leꞌca nuaꞌahua enu nchiñi
Espíritu Santo arquiꞌ xi neca tucu
seña lunú liquiꞌ Diose luaꞌahua. Nu
chiquiꞌ nehuana seꞌcaꞌahua diquila
nú nelluaquieꞌahua nú riña bichia
nú acachee nú necaꞌahua lliꞌñi Diose,
bichia chenu cheꞌenu cuerpoꞌahua
nu liquiꞌnu stucu nú necuqui.
24Nediyaꞌahua nú scua acane nu nu-
cuaꞌ nzuculuaꞌahua nú aca equie nú
nzeli arquiaꞌahua nú utsilaꞌalaꞌahua,
liꞌihua nediyaꞌhua nú tunu lunú
nelluaquieꞌahua nú aca ungalane,
leca xiquie nú lluaquieꞌlaꞌahuane.
25 Pero tunu nelluaquieꞌahua nú
aca lunú lascaꞌ aca, che layala nú
llacaꞌahua lluaquieꞌahua nú acane.

26 Nu leꞌca Espíritu Santo riꞌi
elietsa luaꞌahua chenu la riaꞌahua
beyaꞌ xneca riaꞌahua, xne nuꞌ chenu
lacaꞌahua nacuaꞌahua lu Diose tucu
nú rialane. Nu chenu la riaꞌahua

beyaꞌ xneca niaꞌahua lu Diose
lunú niarquiaꞌahua niaꞌahua, pero
Espíritu Santo nediyaꞌ xa rriaꞌahua
elliebacuꞌ, che liꞌinu see arquiꞌnu
rnacuꞌnu lu Diose lu cuendaꞌahua.
27 Nu Diose, liꞌinu enu nuꞌlu arquiꞌ
beebene, nediyaꞌnuxi rnacuꞌEspíritu
Santo lunu lu cuendaꞌahua. Xne
chenu rnacuꞌ Espíritu Santo equie
cuendaꞌ bee beneꞌ Diose, liꞌinu
rnacuꞌnu lu cuendaꞌ bee bene tucu
nú niarquiꞌ Diose.

Añica nú riaꞌahua ana
28 Liaꞌahua nediyaꞌahua nú ye

nú seꞌcaꞌahua lu iliulabequie, zibiꞌi
luaꞌahua, liaꞌahua enu seꞌcaꞌahua
Diose liaꞌahua enu uriꞌi caso
stichiaꞌnu para nú riaꞌahua tucu
nú niarquiꞌnu. 29 Nu hasta huaꞌtu
nediyaꞌlaꞌ Diose ti bee enu chili
arquiꞌ liꞌinu, nu ucañinu liꞌibeella
para nú huañi beella, nu acabeella
xi neca lliꞌñinu Jesucristo, para nú
Jesucristo aca enu nibiyaꞌ lu ye bee
bene enu neca lliꞌñi Diose. 30 Xne
ye bee bene enu nediyaꞌ Diose nú
chili arquiꞌ liꞌinu, ucañinu liꞌibeella
nuubixianubeellaparanúacabeella
bee beneꞌnu, nu uluꞌcu cuendanu
beella nú la luꞌcubeella dula, nu
uninu nú deteꞌnu eluxene lubeella
liñibe.

31Nee nú nediyaꞌlaꞌahua yebee nu-
cuaꞌ lecaxi riꞌi mase nú rriꞌi cun-
dra bee bene liaꞌahua, Diose riꞌi eli-
etsa luaꞌahua. 32Necaa Diose lliꞌñinu
unguti equie cuendaꞌ stulaꞌahua. Nu
tunu uliquiꞌnu lliꞌñinu unguti equie
stulaꞌahua. ¿Xaquie nú la liquiꞌnu
ye beenú liquiꞌnu luaꞌahua equie
cuendaꞌ lliꞌñinu? 33 ¿Ti aca xanabitsi
lu cuendaꞌahua nú necaꞌahua bene
enu rluꞌcu dula ante Diose? Xne
leꞌca liꞌinu ubacuꞌnu liaꞌahua nú la
luꞌcuaꞌahua dula. 34 Lecati aca ni
nú rialaꞌahua castiya, xne Jesucristo
neca enu unguti para nú udixiunu
equie cuendaꞌ stulaꞌahua, nu la neca
nucuaꞌtsia sino que leꞌca uhuañi ze-
canu lu eluti, nu nee nzucunu cueꞌtse
Diose chube rnacuꞌnu lu Diose lu
cuendaꞌahua. 35Nutucunúseca Jesu-
cristo liaꞌahua lecati riꞌi ana huachuu
liaꞌahua lunu. Pero niꞌ nú nehuana

nzu arquiaꞌahua, urre nú nehuana
seꞌcaꞌahua, urre lunú xi rriꞌinuu bee
bene liaꞌahua, urre nú rliaꞌnaꞌahua,
urre nú leca xucuaꞌahua, urre nú
xiquiaꞌahua, urre lu eluti, lecaxi nú
huachuu liaꞌahua lunu. 36 Lu ichiꞌ
Stichiaꞌ Diose rni:
Equie nú necaru bee lliꞌñilu, ye yeꞌe

nzuquie eluti liꞌiru,
rriꞌinu bee bene liꞌiru xi rriꞌinu beei

bee sanchi enu nzula nú ati.
37 Pero niꞌ tucu bee nucuaꞌ la riꞌi ana
luaꞌahua xne rriꞌi Jesucristo elietsa
luaꞌahua, liꞌinu enu seca liaꞌahua.
38 Nediya nzeꞌcaa nu niꞌ eluti, nu niꞌ
elunehuañi, nu niꞌ bee ángele, nu niꞌ
bee benechiquiꞌ, nu niꞌ beelá bee enu
rluꞌcu nú rnibiyaꞌ, nu niꞌ lunú reca,
urre lunú aca, 39 urre lunú nzeꞌta
enza liñibe, urre liñi yuu, niꞌ tucue nu
niꞌ stucu lunú urecheꞌ Diose, lecaxi
nu lecati aca huachuu liaꞌahua lu
elusecaꞌ Diose equie cuendaꞌ Jesu-
cristo.

9
1 Como beneꞌ Jesucristo nú necaa,

rnia nú neli neca luhua la nia
eluquichiaꞌ luhua. Nu liꞌá nediyaa nú
Espíritu Santo nediyaꞌ nú neli neca
nú rniá luhua, 2 nu yeyeꞌe chiquiꞌ
nehuana nzu arquia hasta nú rcuu
arquia. 3Nu hasta niarquia nú mase
nú yalalá castiyaꞌ Diose mase nú
huachu Jesucristo liꞌá tucu chu, pero
alaꞌnú tunu scuanuꞌmodoriꞌi nucuaꞌ
elietsa lubee bene lachia Israel para
nú la zeca beei castiya. 4Nucuaꞌ siꞌá
lubee bene lachia Israel, nu liꞌibeei
neca enu ucañi Diose nú aca bee
beneꞌnu, nu rulu siquiꞌnu ubeꞌtanu
lubeella, nu uninu lubeella nú xneca
modo luꞌcubeella tucu inziu nú
riña beella lunu, nu udeteꞌnu leynu
yabeella, nu uninu lubeella nú xneca
luꞌcubeella ulaꞌna lunu, nu uninu nú
xi deteꞌnu lubeella. 5 Nu la necane
lucuendaꞌtsia bee nucuaꞌ, sino que
leꞌca lubee familiaꞌahua enu udetela
enu uzibiꞌ lu Diose nzeꞌtabeella, nu
leꞌca lu familia cuaꞌ nzeꞌta Jesucristo
chenu uriñanu lu iliulabe liꞌinu enu
neca Diose enu riala nú luꞌcu bee
bene ulaꞌna lu diqui tiembu, equie

nú rluꞌcunu elurnibiyaꞌ lu yebee nú
nuꞌ. Amén.

6 La nia luhua nú la tsaluaꞌ Diose
stichiaꞌnu lubee bene Israel, sino que
lunú rnia nú la yebee bene Israel
neca bee beneꞌ Diose. 7 La necane
equie nú nzeꞌtabeella lubee familiaꞌ
Abraham nú yebeella neca beella
beneꞌ Abraham, xne uni Diose lu
Abraham: “Hasta lu enduꞌlu Isaac
quixie bee lliꞌñilu.” 8 Scua rriaꞌahua
beyaꞌ nú la neca nú neca bene bene
Israel, nú necala bene beneꞌ Diose,
sino que bee enu neca beneꞌ Diose
neca bee enu nebacuꞌ nzeꞌta leta
bee familiaꞌ Abraham xne nzeli ar-
quiꞌbeella Stichiaꞌ Diose xi uyalí ar-
quiꞌ Abraham. 9 Xne uyalí arquiꞌlla
nú uni Diose lulla, chenu uninu lulla:
“Steliana leꞌca mismo tiembuquieꞌ
nzelaa nu che rluꞌcula Sara tucu
enduꞌ.”

10 Nu lacane nucuaꞌtsia sino que
chenu uruꞌcu Isaac enduꞌ Sara,
che uchialla Rebeca. Nu ante nú
ala bee cuachi enu ullana Rebeca.
11 Chenu lascaꞌ chulu beenu niꞌnú
neca nzeꞌca nú niꞌ nú necha neca,
para nú acachee nú nediyaꞌlaꞌ Diose
xa rcañinubene, nu lanecane lunúxa
rriꞌi bene sino que liꞌinu nediyaꞌlaꞌnu
ti rcañinu, nu ante nú ala bee cuachi
cuaꞌ, 12Diose uni lu Rebeca: “Lurucu
bee cuachicuaꞌ enu ala nú rrucu,
neca enu nibiyaꞌ lu enu rlutilá ala.”
13 Tucu nú nequie lu ichiꞌ Stichiaꞌ
Diose elu rni: “Ulleꞌcaa Jacob pero
ulea lu Esaú.”

14 Nu nee, ¿xieꞌ nuꞌ modo nú
niaꞌahua nú la riꞌi Diose tucu nú
necane ché la? ¡Pero lacane esquie!
15 Xne uni Diose lu Moisés: “Seꞌcaa
bee bene enu niarquia nú zeꞌcaa nu
ruaꞌa arquia bee bene enu niarquia
nú huaꞌa arquia.” 16 Enzeꞌe leca
modo nú huaꞌa arquiꞌDiose bee bene
lunú niarquiꞌtsialla urre equie nú
xi rriꞌilla sino que necatsia nucuaꞌ
cuendaꞌ Diose nú ti niarquiꞌnu huaꞌa
arquiꞌnu. 17 Lu ichiꞌ Stichiaꞌ Diose
rni nú uni Diose lu arre Egipto: “Liꞌá
uriꞌánúungalu arre para nú lañiꞌbee
bene lunú recaa nu lu cuendaꞌ liꞌilu
riꞌchialetse bee bedichiaꞌ nú ti necaa
diqui lu iliulabe.” 18Enzeꞌe nia luhua

nú nediyaꞌlaꞌ Diose nú ti niarquiꞌnu
huaꞌa arquiꞌnu, nu leꞌca rriꞌi nzitinu
enu niarquiꞌnu nú aca nziti.

19 Pero tala bese nihua lua: “Tunu
scua necane, ¿xinu rle Diose nú xneca
necaꞌahua nu leca modo niaꞌahua lu
Diose nú xi riꞌinu?” 20Pero, ¿tinecalu
para nú niilu scua lu cuendaꞌ Diose?
Xieꞌ nuꞌ modo ni etsu lu bene enu
urecheꞌ etsu: “¿Xinu urecheꞌlu liꞌá
scua?” 21 ¿Xieꞌlanu enu rrecheꞌ bee
etsu, liꞌilla rriꞌinulla yuubiꞌchi xitse
nú niarquiꞌlla la? Liꞌilla nediyaꞌlla
xi recheꞌlla cuna yuubiꞌchi zeꞌe, tunu
recheꞌlla tucu etsu nú rquiꞌña yeyeꞌe
urre tucu etsu nú rquiꞌñiatsia lu eliñi.

22 Neequie leꞌca scua nediyaꞌlaꞌ
Diose ti riala castiya, nu hasta nú
nuꞌ beyaꞌ nú chu deteꞌnu castiya
bee bene para nú scua acachee nú
rluꞌcunu poder pero liꞌinu uluꞌcu
arquiꞌnu nu uriquiꞌnu bee bene enu
lá zucuꞌ stichiaꞌnu bee enu riala
nú nitilu. 23 Nu uriquiꞌnu liꞌibeei
para nú acachee nú liꞌinu rluꞌcu
cuendanu nú xa riꞌinu nu rluꞌcunu
nú rnibiyaꞌnu, nu uhuaꞌa arquiꞌnu
bee enu nediyaꞌlaꞌnu nú hasta huaꞌtu
riala nú chuꞌu liñibe. 24 Nu liaꞌahua
neca bee benecuaꞌ, bee enu ubixia
Diose sia leta bee bene Israel nu
sia leta bee bene enu laca bee bene
Israel. 25 Tucu nú nequie lu ichiꞌ
Stichiaꞌ Diose nú uquieꞌe profeta
Oseas, elu rni:
Bee enu laca benea, nia lubeei benea,
nubeebene enu lecati zeca, liꞌá zecaa

beei.
26 Elu uni Diose lubee bene: “Liꞌihua

lacahua bee benea”, zeꞌe
liꞌibeei acabeei lliꞌñi Diose enu
nehuañi.

27 Leꞌca uni profeta Isaías equie
cuendaꞌ bee bene Israel: “Mase nú
chiquiꞌ huaxi bee bene Israel tucu nú
huaxi eyuxi ruꞌu inzatuꞌ, pero laca
huaxi bee bene enu tsilaꞌa. 28 Xne
lacaxea nú tsalu Diose stichiaꞌnu lu
iliulabequieꞌ tucu nú unilanu.” 29Nu
hasta huaꞌtu leꞌca uni profeta Isaías:
Tunu Paꞌahua Diose enu rluꞌcu ye nú

rnibiyaꞌ azela nú alaxu yebee
beneꞌahua enu udetela,

hasta huaꞌtula ulaxu bee beneꞌahua
che, tucu nú ulaxu bee bene
Sodoma cuna Gomorra.

Bee bene Israel cuna StichiaꞌDiose
30 Neequie, ¿xaniaꞌahua nee? Bee

bene enu laca bee bene Israel niꞌ
lá achenu arquiꞌbeella xa tsilaꞌa
beella pero nee utsilaꞌala beella
lunú nzeli arquiꞌbeella Jesucristo.
31 Nu bee bene Israel mase nú
chiquiꞌ ulaꞌna beella modo nú xneca
huañibeella tucu nú rnibiyaꞌ ley para
nú tsilaꞌa beella pero né riꞌibeella
ana. 32 ¿Xiquie nú né riꞌibeella ana nú
tsilaꞌa beella? Xnemase ulaꞌna beella
nú huañi beella tucu nú rnibiyaꞌ ley,
luhuare nú chili arquiꞌbeella Diose
tucu nú riala nú chili arquiꞌbeella
liꞌinu para nú tsilaꞌa beella. Nu unga
Jesucristo lubeella: “Xi neca tucu
quiee nú xica cuchiuꞌ bene.” 33 Tucu
nú nequie lu ichiꞌ Stichiaꞌ Diose elu
rni:
Liꞌá zucua tucu quiee eyeche Sión,

quiee nú llica cuchiuꞌ bene, nu
zanaꞌ bene.

Nu enu chili arquiꞌ liꞌinu lecaꞌ xunga
tuꞌ nzeꞌe.

10
1 Bee saꞌa enu nzeli arquiaꞌahua

Jesucristo, chiquiꞌ rnacua lu Diose
nú tsilaꞌa bee bene Israel. 2 Xne
liꞌá nediyaa nú chiquiꞌ rlaꞌna beella
nú zibiꞌ beella lu Diose. Pero la
riꞌibeella beyaꞌ xneca riꞌibeella. 3Xne
la zela beella chili arquiꞌbeella tucu
nú rialane para nú riꞌi Diose perdona
beella sino que nzenalatsia beella
tucunúnzeli arquiꞌbeella nú aca per-
dona beella, luhuare nú riꞌi beella
tucu nú niarquiꞌ Diose para nú riꞌi
Diose perdona beella. 4 Xne equie
cuendaꞌ Jesucristo ulaxu nú rnibiyaꞌ
leyꞌ Moisés lubee bene, nu nee bee
bene enu chili arquiꞌ Diose uriꞌilanu
perdona liꞌibeella.

5 Pero bee bene enu niarquiꞌ nú
huañi sin dula lu iliulabequieꞌ equie
nú nzenala beella leyꞌ Moisés unii
nú bene enu rriꞌi ye nú rnibiyaꞌ
ley luꞌculla elunehuañi mientra nú
sucuꞌlla ley. 6 Pero lunú uriꞌi Diose

perdona bene necane lunú uchili
arquiꞌlla Jesucristo nu la yalaꞌ riꞌilla
elliebacuꞌ: “¿Ti aca quiee liñibe?”
Xne chenu rriꞌi bene elliebacuꞌ scua
niarquiꞌ bene nú lañiꞌlla nú laca Jesu-
cristo lu iliulabe. 7“Leꞌca la yalanilla:
¿Ti aca cha elu nuꞌ bee benenguti?”
Xne chenu rnilla scua niarquiꞌlla
nú lañiꞌlla nú huañi zeca Jesucristo
leta bee benenguti. 8 Pero lu ichiꞌ
Stichiaꞌ Diose rni: “Axu nzu Stichiaꞌ
Diose lulu, rriꞌitsia nú niilu nu riꞌilu
elliebacuꞌ tunu chili arquiꞌlue.” Xne
lunú rixiuleꞌeru lubee bene necane
nú xneca chili arquiꞌ beella, nu
singuie necane. 9 Tunu liꞌilu nilu
nú Jesucristo neca enu rnibiyaꞌ lulu
nu diquinuꞌ arquiꞌlu chili arquiꞌlu
nú Diose uriꞌi nú uhuañinu lu eluti,
che tsilaꞌalu. 10 Xne desde hora nú
diquiꞌnu arquiꞌ bene nzeli arquiꞌ
bene Jesucristo che utsilaꞌalla. Nu
chenu ni bene nú Jesucristo neca
enu rnibiyaꞌ lulla che tsilaꞌalla. 11 Lu
ichiꞌ Stichiaꞌ Diose rni: “Ye bee bene
enu chili arquiꞌ Jesucristo leca xunga
yaꞌna netúlla.” 12 Nu nucuaꞌ rni nú
ante Diose iguale neca ye bee bene
leca xiriꞌi nú ti benella, tunu necalla
bene Israel urre lacalla bene Israel.
Xne tucutsia Diose neca Diose lu ye
bee bene, nu chiquiꞌ ñia rriꞌinu luye
bee bene enu rnacuꞌ lunu. 13 Tucu
nú nequie lu ichiꞌ Stichiaꞌ Diose
elu rni: “Yebee bene enu rnacuꞌ lu
Diose tsilaꞌa bee nzeꞌe.” 14 Pero,
¿xa nacuꞌ bene lunu tunu lascaꞌ chili
arquiꞌbeella liꞌinu? ¿Nuxa chili arquiꞌ
beella liꞌinu tunu lascaꞌ yeneꞌ beella
nú ti necanu? ¿Nu xneca yeneꞌ beella
nú ti necanu nu lecati ixiuleꞌe xa
neca stichiaꞌnu? 15Nu, ¿xneca ixiuleꞌe
beella stichiaꞌnu tunu lecati xeꞌla
liꞌibeella? Lu ichiꞌ Stichiaꞌ Diose rni:
“¡Chiquiꞌ ñia neca chenu rriña bene
enu rriñayu resuna nzeꞌca para nú
huañi nzeꞌca bee bene!”

16 Pero la yebee bene rriꞌi caso
bee bedichiaꞌ nzeꞌcaꞌ Diose, tucu nú
uni profeta Isaías: “Diose Pa liñibe,
¿ti uchili arquiꞌ stichiaꞌlu nú rniru?”
17Enzeꞌe lunúrieneꞌbenenzeli arquiꞌ
bene, nu lunú rieneꞌ bene neca be-
dichiaꞌ nzeꞌcaꞌ Jesucristo.

18 Nu, ¿xieꞌ lascaꞌ yeneꞌ bee bene
Israel Stichiaꞌ Diose la? ¡Pero liꞌá nia
luhua nú ubeneꞌlaꞌ beellae! Xne lu
ichiꞌ Stichiaꞌ Diose rni:
Diqui lu iliulabe uriꞌchia letsela

Stichiaꞌ Diose,
nu hasta elu máse istu lu iliulabe

ubeneꞌlaꞌ bee bene stichiaꞌnu.
19 Neequie rriꞌá elliebacuꞌ: ¿Xieꞌ nú
la riꞌi bee bene Israel beyaꞌ Stichiaꞌ
Diose la? Pero liꞌá nia nú rriꞌi beella
beyaꞌe. Xne hasta huaꞌtu uquieꞌe
Moisés nú uni Diose equie cuendaꞌ
beella chenu uninu:
Liꞌá riꞌá nú yiea arquiꞌhua lunú riꞌá

lubee bene enu laca bee bene
Israel,

nu lunú riꞌá cuna liꞌibeei mase nú la-
cabeei xi recahua, che leehua.

20Nu leꞌca sin nú lliqui profeta Isaías
uquieꞌella lunú uni

Diose equie cuendaꞌ bee bene Israel
chenu uninu:

Bee bene enu laca bee bene Is-
rael mase nú né laꞌnabeei liꞌá
pero ullelaꞌbeei liꞌá.

Nu ulubelua lubeei mase nú niꞌ né
nedichiaꞌ beei liꞌá.

21 Leꞌca uquieꞌe profeta Isaías lunú
uni Diose equie cuendaꞌ bee bene
Israel chenu uninu: “Debichia
nzuquiea nú yeꞌtabeei lua, pero lá
niarquiꞌbeei azucuꞌbeei nú rniaá nu
rnibeei bee bedichiaꞌ nú necha neca
equie cuendaa.”

11
Bee bene Israel enu netsilaꞌala

1 La nia luhua nú utsanaꞌ arquiꞌla
Diose bee bene Israel, xne lacane
scua. Liꞌihua nediyaꞌhua nú leꞌca
bene Israel necaa, nu leꞌca letabee fa-
miliaꞌ Abraham nzelaa equie nú nze-
laa lubee familiaꞌ Benjamin. 2 Asta
huaꞌtu ucañi Diose bee bene Israel
nú aca beella bee beneꞌnu, enzeꞌe la
tsanaꞌ arquiꞌnu beella. A nchiucuꞌ
arquiꞌhua lu ichiꞌ Stichiaꞌ Diose elu
rni: Chenu uxanabitsi profeta Elías
lu Diose equie cuendaꞌ bee bene Is-
rael chenu unilla: 3 “Diose Pa liñibe,
udiñila beella ye bee profetaꞌlu, nu
unitilula beella bee ecuꞌcuꞌlu. Nu
stucutsia liꞌá uyaꞌnaa nu leꞌca niar-
quiꞌ beella nú úti beella liꞌá.” 4 Pero

¿xi ucuaqui Diose lulla che? Liꞌinu
ucuaquinu: “Uhuachulá achi mili
bee bene para liꞌá enu lascaꞌli zu-
culliqui lu diose enu lee Baal.” 5Leꞌca
scua nucuaꞌa chiucu chuna bee bene
Israel enu ruaꞌa arquiꞌ Diose, nu
ucañinu beella para nú aca beella bee
beneꞌnu. 6Nu equie nú uhuaꞌa arquiꞌ
Diose beella, enzeꞌe ucañinu beella,
nu la necane equie nú xi rriꞌibeella,
xne tunu ucañi Diose beella equie
nú xi rriꞌibeella che la acaꞌe equie
cuendaꞌ nú ruꞌa arquiꞌ Diose beella.

7 Scua ungae. Bee bene Israel enu
ucañi Diose, ullelaꞌlaꞌbeella inziuꞌ
Diose equie nú nzeli arquiꞌbeella
liꞌinu. Pero beelá bee bene Israel
lascaꞌ llelaꞌ beella inziuꞌ Diose, xne
rlaꞌna beella inziuꞌ Diose tucu nú
niarquiꞌtsiabeella, nu la cuaꞌna
beella Stichiaꞌ Diose tucu nú niar-
quiꞌnu, che uriꞌinu nú unga nziti
arquiꞌbeella. 8Tucunúnequie lu ichiꞌ
Stichiaꞌ Diose elu rni: “Uriꞌi Diose nú
unga necabe elliebacuꞌ beella, mase
rlañiꞌ beella pero neca xi neca nú
la lañiꞌbeella, nu mase rieneꞌ beella
pero neca xi neca nú la yeneꞌ beella”,
nu scua rriꞌibeella hasta nee. 9 Leꞌca
uni David:
Equie elubacu nzeꞌcaꞌ beei nu elux-

eneꞌbeei nucuaꞌ sequienu
arquiꞌbeei nú nehuañi nzeꞌca
beei,

nu zequienune arquiꞌbeei
para nú zeca beei castiya nú rial-

abeei,
10 Nu cabe iꞌcuꞌlubeei xi necabe

iꞌcuꞌlu tucu bene enu la yeꞌe lu,
nu zecabeei xi seca tucu bene enu

leca xunga tsuxe nú nehuana
seca.

Tsilaꞌa bee bene enu laca bee bene
Israel

11 La nia luhua nú lunú lá zela
bee bene Israel ariꞌi tucu nú niarquiꞌ
Diose núunitilulabeella luDiose, xne
lacane scua. Lunú rnia luhua necane
nú lá zucuꞌ beella Stichiaꞌ Diose, che
scua uluꞌcu bee bene enu laca bee
bene Israel nú xneca tsilaꞌabeella,
para nú scua yea arquiꞌ bee bene
Israel nu che nuꞌ modo tsilaꞌabeella.
12Nee tunu lunú la zucuꞌ bee bene Is-
rael StichiaꞌDiose, uzibiꞌ nucuaꞌ para

nú yala beelá bee bene iliulabe elux-
eneꞌ Diose, nu lunú uluachu beella
lunú niarquiꞌ Diose riꞌilubeella uz-
ibiꞌ nucuaꞌ para nú tsilaꞌa bee bene
enu laca bee bene Israel. ¡Chiquiꞌ
masescaꞌláñia riꞌiDiosenúchanzeꞌca
lu cuendaꞌ bee bene chenu zela bee
bene Israel riꞌi tucu nú niarquiꞌDiose
nú riꞌibeella!

13Nia luhua bee bene enu laca bee
bene Israel, scua tucunúuxeꞌla Diose
liꞌá luhua para nú ixiuleꞌa stichiaꞌnu
luhua, chiquiꞌ rlaꞌnaa nú riꞌá tucu
nú riala nú riꞌá, 14 para nú scua bi-
ase chuꞌu bee bene lachia Israel enu
chiquiꞌ niarquiꞌ riꞌi tucu nú rriꞌihua,
nu che tsilaꞌabeella. 15Neli nú equie
nu né zucuꞌ bee bene Israel Stichiaꞌ
Diose, scua uyuꞌu modo nú xneca at-
silaꞌa beelá bee bene. Pero, ¿chiquiꞌ
masescaꞌlá ñia neca chenu chili ar-
quiꞌ bee bene Israel Stichiaꞌ Diose?
neca nucuaꞌ xi neca chenu rehuañi
zeca tucubeneenuunguti. 16Nuscua
tucu nú uriꞌi Diose nú nza nzeꞌcae
lu cuendaꞌ bee bene Israel enu ude-
tela, nucuaꞌ neca tucu seña nú leꞌca
scua chanzeꞌcae lu cuendaꞌbeelá bee
bene Israel, leꞌca scua tunu rriꞌi Diose
nú nza nzeꞌca lu cuendaꞌ luu tucu
aca, nu chenu nza nzeꞌcala luu aca
cuaꞌ, diquineca aca cuaꞌ nza nzeꞌca lu
cuendaꞌ che.

17 Bee bene Israel neca beella xi
neca tucu aca olivo, pero nuꞌ beella
enu neca xi neca ellutsa lue nú
urecuꞌ, nu liꞌilu enu laca bene Israel
necalu xi neca tucu ellutsaꞌ aca olivo
ixi nú uyelaꞌ luhuareꞌ ellutsaa nú
urecuꞌ lu aca olivo zeꞌe, chequie scua
rluꞌculu elunehuañi equie cuendaꞌ
luu aca zeꞌe. 18 Enzeꞌe la tsiꞌlu nú
maselálu lu ellutsaꞌ aca olivo nú neca
xi neca bee bene Israel. Pero tunu
scua rriꞌilu elliebacuꞌ, ulluꞌcuꞌ arquiꞌ
nú laca liꞌilu enu rdeteꞌ elunehuañiꞌ
luu aca zeꞌe sino que luu aca zeꞌe
rliquiꞌ elunehuañiꞌlu.

19 Tal vez nilu: “Neliꞌlu nucuaꞌ,
pero bee ellutsaa lu aca olivo cuaꞌ
urecuꞌe para nú yelaꞌa luhuareꞌe
nu acatucunecatsea cuna aca olivo
cuaꞌ.” 20 Neliꞌlu nucuaꞌ, pero bee
ellutsaꞌ aca olivo nú rniru nú neca
bee bene Israel urecuꞌbee xne la chili
arquii nu liꞌilu uyuꞌulu luhuareꞌe

equie nú nzeli arquiꞌlu Jesucristo,
enzeꞌe la aca nelliñalu sino mejora
nú biꞌya liꞌilu. 21 Xne tunu bee bene
Israel enu neca xineca ellutsa lu
aca olivo zeꞌe né huaꞌa arquiꞌ Diose
leꞌca scua nuꞌ beyaꞌ nú la huaꞌa
arquiꞌ Diose liꞌilu. 22 Uriꞌi beyaꞌ nú
nzeꞌca Diose, pero leꞌca rriꞌinu elu
usticia tucu nú necane. Nu uriꞌilanu
elu usticia lubee bene enu la zucuꞌ
stichiaꞌnu, nu uriꞌinu nú neca nzeꞌca
lulu. Pero riala nú huañilu tucu nú
niarquiꞌ Diose nú huañiaꞌahua xne
canu leꞌca riꞌi Diose elu usticiaꞌnu
lulu. 23 Nu tunu bee bene Israel
benchilaꞌ arquiꞌbeella lu Diose nu
chili arquiꞌbeella Jesucristo che liꞌinu
luꞌcu cuendanu liꞌibeella cuna beelá
bee bene enu nzeli arquiꞌ Jesucristo.
Xne liꞌinu rluꞌcunu poder para nú
riꞌinu nú acatucunecatse beella cuna
beelá bee bene Israel. 24 Xne tunu
liꞌilu enu laca bene Israel necalu xi
neca tucu ellutsaa aca olivo ixi nu
unga tucunecatselu cuna aca olivo
stila nú neca bee bene Israel, ¡xaquie
nú la acane scua lubee bene Israel
enu lá zucuꞌ Stichiaꞌ Diose nú la aca
tucunecatse beella stucu bese cuna
beelá bee bene Israel, tunu zucuꞌ
beella Stichiaꞌ Diose!

Bee bene Israel tsilaꞌa
25 Bee saꞌa enu nzeli arquiaꞌahua

Jesucristo nuꞌ tucu nú la riꞌihua beya
nuniarquianúriꞌihuabeyaꞌeparanú
la aca nelliñahua: bee bene Israel enu
reca nziti la niarquiꞌ zucuꞌ Stichiaꞌ
Diose, scua recae hasta bichia nú
laxu chili arquiꞌ yebee bene enu laca
bee bene Israel Stichiaꞌ Diose, bee
enu rquiꞌña nú chili arquiꞌ. 26 Chenu
ungalane scua che ye bee bene Israel
riꞌi caso StichiaꞌDiose. Nu scua tsilaꞌa
beella tucu nú nequie lu ichiꞌ Stichiaꞌ
Diose elu rni:
Eyeche Sión chiuꞌu tucu bene enu riꞌi

elietsa lubee bene enu nzeꞌta
lu familiaꞌ tuxie Jacob,

para nú tsanaꞌ arquiꞌbeella nú necha
neca rriꞌibeella.

27Che yalu stichiaꞌa tucu nú unila nú
riaꞌá perdona stula beella.

28 Pero nee lunú reca nziti bee
bene Israel nu lá chili arquiꞌbeella
bedichiaꞌ nzeꞌcaꞌ Jesucristo, che scua

nuꞌ modo chili arquiꞌhua liꞌihua enu
laca bee bene Israel. Nu añinzuca
nú scua necane pero secascaꞌ Diose
liꞌibeella tucu nú ucuaqui uꞌnanu
lubee beneꞌbeella enuudetela. 29Xne
la cheꞌe Diose elliebacuꞌnu, nu la yu-
cunu lunú lia udeteꞌnu lubee bene,
nu leꞌca la tsanaꞌ arquiꞌnu bee bene
enu ucañilanu para liꞌinu. 30 Huaꞌtu
liꞌihua ne chenalahua Stichiaꞌ Diose.
Pero nee equie cuendaꞌ bee bene Is-
rael enu la zucuꞌ Stichiaꞌ Diose nee
ulubeꞌnu luhua nú ruaꞌa arquiꞌnu
liꞌihua. 31 Nu tunu nee bee bene Is-
rael la zucuꞌ StichiaꞌDiose, recae scua
para nú huaꞌa arquiꞌ Diose liꞌihua,
pero leꞌca riña bichia nú huaꞌa ar-
quiꞌnu liꞌibeella. 32Uzela Diose nú sia
bee bene Israel nu bee bene enu laca
bene Israel la zucuꞌ beella stichiaꞌnu
para nú huaꞌa arquiꞌnu beella.

33 ¡Chiquiꞌ llene neca eluxeneꞌ Diose
cuna lunú recanu nu cuna lunú
rriꞌinu beyaꞌ! Lecati riꞌibeyaꞌ xa neca
elliebacuꞌ Diose urre lunú rriꞌinu,
34 tucu nú nequie lu ichiꞌ Stichiaꞌ
Diose elu rni: “¿Ti itá riꞌi beyaꞌ nú
xneca neca elliebacuꞌ Paꞌahua Diose?
¿Timáse reca para nú nii lu Diose nú
xneca riꞌinu?” 35 Urre, “¿ti udeteꞌ xi
udeteꞌ luDiose paranúnzuquienzeꞌe
nú ixiunu lu nzeꞌe?” 36 Yebee nú nuꞌ
neca steneꞌnu nu liꞌinu urecheꞌnue
nu yeene necane para liꞌinu. Enzeꞌe
riala nú luꞌcu bee bene ulaꞌna lunu
diqui tiembu. Amén.

12
XaniarquiꞌDiosenúhuañibeebene

1 Enzeꞌe, bee saꞌa enu nzeli
arquiaꞌahua Jesucristo, sequia
nu nacua luhua, nú scua tucu
nú uhuaꞌa arquiꞌ Diose liaꞌahua,
udeꞌtecuendahua liꞌihua lu Diose
xi neca tucu uꞌna nú nehuañi nú
lecaxina nu riuꞌ arquiꞌ Diose. Para
nú huañihua tucu nú niarquiꞌnu nú
huañihua nu scua riala luꞌcuhua
ulaꞌna lunu. 2 La huañihua xi ne-
huañi beelá bee bene enu nucuaꞌa
tiembu quieꞌ, mejora ucheꞌehua
elliebacuꞌhua para nú scua cheꞌe nú
xneca nehuañihua nu scua riꞌihua
beyaꞌ nú xneca niarquiꞌ Diose nú
huañihua. Nu leꞌca scua riꞌihua beyaꞌ

ta nú neca nzeꞌca nu ta nú riuꞌ arquiꞌ
Diose, nu ta nú riala riꞌihua.

3 Equie nú seca Diose liꞌá enzeꞌe
ucañinu liꞌá, nu uxeꞌlanu liꞌá para
nú ixiuleꞌa stichiaꞌnu luhua. Enzeꞌe
nialuhua, niꞌtucuhua la aca nel-
liñiahua nú másela neca equiehua
lubeelá bee bene. Mejora uriꞌihua el-
liebacuꞌ nzeꞌca equie cuendaꞌtsiahua
tucu nú necane nu tucu nú uliquiꞌ
Diose elliebacuꞌ lu cada tucuhua.
4 Xne scua tucu nú neca cuerpoꞌ
bene nú huaxi parte necane pero
laca yeene sibiꞌi ihuale. 5 Leꞌca
scua liaꞌahua enu nzeli arquiaꞌahua
Jesucristomase nú huaxiaꞌahua pero
lunú nzeli arquiaꞌahua Jesucristo
scua neca tucunecatseꞌahua cuna
liꞌinu, xne cada tucuaꞌahua riaꞌahua
lunú riala riaꞌahua para nú riaꞌahua
elietsa lubee saꞌahua. 6 Nu cada
tucuaꞌahua urene elliebacuꞌ uliquiꞌ
Diose luaꞌahua tucu nú uninu nú
recaꞌahua. Enzeꞌe tunu uliquiꞌla
Diose nú niaꞌahua stichiaꞌnu, rquiꞌña
nú niaꞌahua stichiaꞌnu lubee bene,
equie nú nzeli arquiaꞌahua liꞌinu.
7 Tunu uliquiꞌ Diose elliebacuꞌ nú
zibiꞌahua lubee saꞌahua uriꞌihua
tucu nú necane. nu enu udeteꞌ
Diose elliebacuꞌ para nú zeteꞌ
stichiaꞌnu lubee bene rquiꞌña nú
zeteꞌlla stichiaꞌnu lubee bene. 8 Nu
tunu necane nú udeteꞌnu elliebacuꞌ
lulla nú nilla lubee bene rquiꞌña
nú scua riꞌilla. Nu tunu udeteꞌnu
elliebacuꞌ nú xi lia deteꞌlla lubee
bene la tsuquiella nú xi atiꞌlla, nu
enu deteꞌnu elliebacuꞌ nú nibiyaꞌ
rquiꞌña nú biꞌyalla xa nibiyaꞌlla tucu
nú rialane, nu enu udeteꞌnu nú riꞌi
elietsa lubee bene enu seca elitsi
rquiꞌña nú ñia nzu arquiꞌlla riꞌillae.

Xa riala huañi bee bene enu nzeli
arquiꞌ Jesucristo

9Uzecahua bee saꞌhua nu la riꞌihua
nú lia riꞌitsiahuane nu uluachuhua
nú necha rriꞌihua, nu uriꞌihua nú
neca nzeꞌca. 10 Diquinuꞌ arquiꞌhua
uzecahua bee saꞌhua xi neca tucu
bichihua nu la zucuꞌ ayahua liꞌihua,
nu uluꞌcuhua ulaꞌna lusaꞌhua.

11 La nebichiuhua lunú rriꞌihua
uriꞌihua lunú riala riꞌihua, diquinuꞌ

arquiꞌhua xne lu Jesucristo neca
enu sibiꞌhua. 12 Ñia utsu arquiꞌhua
uhuañihua lunú nzuquie arquiꞌhua,
nu uriquiꞌhua lunú nehuana sec-
ahua nu la lliquihua, nu la tsanaꞌ
arquiꞌhua nú rnacuꞌhua lu Diose.
13 Uriꞌihua elietsa lubee saꞌahua enu
nzeli arquiꞌ Jesucristo chenu nuꞌ xi
secalaꞌchaꞌbeella nuxi rquiꞌñabeella,
uriꞌihua elietsa lubeella. Nu chenu
nuꞌ ti rriña niꞌhua uriꞌi nzeꞌcahua
lubeella.

14 Unaꞌcuꞌhua lu Diose equie
cuendaꞌ bee bene enu necha rriꞌinu
liꞌihua nu leꞌca unaꞌcuhua nú cha
nzeꞌcae lucuendaꞌbeellanu la iꞌñahua
nú xi zeca beella.

15Ñiautsuarquiꞌhuacunabeebene
enu ñia nzu arquiꞌ, nu bee bene
enu nehuana nzu arquiꞌ ulubeꞌhua
lubeella nú leꞌca nehuana nzu ar-
quiꞌhua cuna liꞌibeella.

16 Uhuañi nzeꞌcahua cuna beelá
bee bene, nu la aca nelliñiahua sino
que uquieꞌteꞌhua ye bee bene, nu la
tsiꞌhua nú recascaꞌlahua lubeelá bee
saꞌhua.

17 La duseꞌehua nú necha neca
lubee bene enu rriꞌi nú necha neca
luhua, nu ubiꞌyahua nú riꞌihua
nú neca nzeꞌca lu ye bee bene.
18 Ulaꞌnahua nú chiquiꞌscaꞌlá huañi
nzeꞌcahua nu la liunuhua bee bene.
19 Bee saꞌa enu nzeli arquiaꞌahua
Jesucristo la duseꞌehua nú necha
rriꞌinu bee bene liꞌihua mejora uze-
lahua nú Diose deteꞌ castiya lubeella,
tucu nú rni lu ichiꞌ Stichiaꞌ Diose elu
rni: “Liꞌá riala riꞌá elu usticia nu
detea castiya lulla. Scua uni Diose
Pa liñibe.” 20 Leꞌca uninu: “Tunu
bene enu rle lulu rliaꞌnaꞌ udeꞌteꞌ nú
aculla, nu tunu rrebichiꞌlla udeꞌteꞌnú
hueꞌlla, xne scua lañiꞌlu nú chiquiꞌ
tuꞌlla.” 21 La zelalu nú riꞌi nú necha
neca ana lulu mejora uriꞌi nú neca
nzeꞌca para nú riꞌilu ana lunú necha
neca.

13
1 Yebee bene rquiꞌña nú zucuꞌ nú

rnibee usticia cuna ubierno. Xne
Diose uduꞌ bee usticia cuna ubierno,
nu liꞌinu rdeteꞌnu elurnibiyaꞌ nú
rluꞌcubeella. 2 Enzeꞌe bee bene enu
la zucuꞌ nú rni bee usticia leꞌca la

zucuꞌbeei nú rni Stichiaꞌ Diose nu
bee bene enu rriꞌi scua leꞌca liꞌibeei
rlaꞌnabeei nú zeca beei castiya. 3Xne
bee usticia la nucuaꞌa beella para
nú deteꞌ beella castiya lubee bene
enu lecaxi riꞌi, xne nucuaꞌa beella
para nú deteꞌ beella castiya lubee
bene enu necha rriꞌi, nu tunu la
niarquiꞌlu nú riꞌchia usticia liꞌilu
rquiꞌña nú riꞌi nzeꞌcalu, nu scua la
riꞌchia usticia liꞌilu. 4 Xne scua sibiꞌ
beella lu Diose para nú acanuꞌbeella
liꞌilu. Pero tunu rriꞌilu nú necha
neca, che xiquilu bee usticia xne la
neca nú lia rluꞌcu beella elurnibiyaꞌ
sino que scua sibiꞌ beella lu Diose
para nú deteꞌ beella castiya bee bene
enu necha rriꞌi. 5 Enzeꞌe rquiꞌña nú
zucuꞌ bee bene nú rni bee usticia nu
la acatsiae equie nú xiquibeella nú
zeca beella castiya, sino que nediyaꞌ
beella nú scua riala riꞌibeella. 6 Nu
leꞌca udixiuhua impuesto para nú
nzenibiyaꞌla bee usticia, xne Diose
uduꞌ liꞌibeella para nú nibiyaꞌ beella
nu scua sibiꞌ beella lu Diose.

7 Enzeꞌe udeꞌteꞌhua nú riala
deteꞌhua, tunu riala nú deteꞌhua
melu, udeꞌteꞌhua melu, nu tunu
riala ixiuhua impuesto, udixiuhua
impuesto. Nu uzuꞌcuꞌhua nú rni bee
bene enu riala zucuꞌhua nú rni, nu
uluꞌcuhua ulaꞌna lubee enu riala nú
luꞌcuhua ulaꞌna lu.

8Laacaneziꞌquihua lubeebene, nu
lunú la yala tsanaꞌ arquiꞌhua neca nú
zecahua bee saꞌhua. Xne bee bene
enu secasaꞌ, scua sucuꞌ bee nzeꞌe ye
nú rnibiyaꞌ leyꞌ Diose. 9 Xne bene
enu sucuꞌ mandamientoꞌ Diose nú
rni: “Uzeca saꞌlu tucu nú secalu
liꞌilu.” Enu sucuꞌmandamientoquieꞌ,
sucuꞌla beelá bee mandamiento nú
rni: “La riꞌilu eluhuexe, la utilu
bene, la riꞌilu eluhuanaꞌ, la leꞌlu
steneꞌ saꞌlu.” 10 Xne bene enu seca
saꞌ la riꞌilla nú necha neca lubeelá
bee bene, enzeꞌe bene enu seca saꞌ
sucuꞌlalla ye nú rnibiyaꞌ leyꞌ Diose.

11Nu leꞌca uriꞌihua beyaꞌ xi tiempo
nelluaꞌahua, nu uriꞌihua beyaꞌ nú
necala hora nú deteꞌahua ellieꞌe. Xne
nzeꞌta riñala bichia nú riña zeca Je-
sucristo stucu bese nu la leaꞌ nú
riña zecanu xi neca bichia chenu

uchili arquiaꞌahua liꞌinu. 12Nze laxu
tiempo, nu nzeꞌta riñala bee bichia
nú riña zecanu, enzeꞌe rquiꞌña nú
tsanaꞌ arquiaꞌahua inziu nú necha
neca nzenalaꞌahua nu riaꞌahua puro
nú neca nzeꞌca para nú chenalaꞌahua
inziu nzeꞌca. 13 Rquiꞌña nú huañi
nzeꞌcaꞌahua, nu la riaꞌahua beenú
netú neca. Nu la yala nú acaꞌahua
uniqui nu la riaꞌahua eliñi para nú
chuꞌu modo nú riaꞌahua lunú la yala
riaꞌahua. Nu la yala nú riaꞌahua
eluhuexe urre xitse stucu bee vicio,
nu la yala nú liuꞌahua, nu la yala nú
yea arquiaꞌahua lu saꞌahua. 14 Sino
que mejora uhuañihua tucu nú niar-
quiꞌ Jesucristonúhuañihua,nu layala
nú huañihua lunú necha neca riuꞌ ar-
quiꞌhua.

14
Lazeꞌtabenesaꞌbeneenuapenatsia

nzeli arquiꞌ Jesucristo
1 Uriꞌi nzeꞌcahua lu tucu bene enu

apenatsia uchili arquiꞌ Jesucristo nu
la liu ruꞌuhua cuna liꞌilla, tunu la
riꞌilla elliebacuꞌ tucu nú rriꞌihua el-
liebacuꞌ. 2 Xne nuꞌ bee bene enu
nzeli arquiꞌ Jesucristo seca nú nuꞌ
beyaꞌ acu bene xitse pero nuꞌbee enu
apenatsianzeli arquiꞌ Jesucristo, seca
nú ñialá nú acu bene purotsia bee
verdura para nú la aculla beenú la
yala aculla. 3 Pero bene enu seca nú
nuꞌ beyaꞌ acu bene xitse, la yala nú
huachulla bene enu seca nú la yala
acu bene xitse. Nu bene enu seca nú
nuꞌ beenú la yala acu bene, la yala nú
zeꞌta bene bene enu racu ye nú racu,
xne tucutse beneꞌ Diose neca beella.
4 Enzeꞌe, ¿ti neca bene nú zeꞌta bene
saꞌbene enu nzeli arquiꞌ Jesucristo
equie cuendaꞌ bee nucuaꞌ? Xne Diose
nediyaꞌ tunu rriꞌi nzeca bene nu tunu
la riꞌi nzeꞌca bene. Nu tunu lascaꞌ
riꞌi bene beyaꞌ nú xneca riꞌilla, che
Jesucristo rluꞌcu poder para nú riꞌinu
elietsa lulla para nú riꞌilla lunú riala
riꞌilla.

5 Leꞌca scua nuꞌ bee saꞌahua enu
nzeli arquiꞌ Jesucristo secanúnuꞌbee
bichia cachi nú la yala riꞌi bene riñaꞌ
nu nuꞌ bee enu seca nú ye bee bichia

ihuale neca. Pero lecaxi riꞌi nucuaꞌ
xne cada nú nzeli arquiꞌ cada tucu
bene. 6 Xne bene enu seca nú nuꞌ
bichia cachi nú la yala riꞌi bene riñaꞌ
rriꞌilla scua para nú luꞌculla ulaꞌna
lu Diose. Nu bene enu seca nú ye
bee bichia iguale neca, leꞌca rluꞌculla
ulaꞌna lu Diose. Nu bene enu racu
ye nú racu, racullae xne nediyaꞌlla
nú Diose uliquiꞌi, nu rdeteꞌlla cheꞌtsa
lunu equie cuendaꞌe. Nu bene enu
seca nú nuꞌ elubacu nú la yala acu
bee bene, rriꞌilla scua xne secalla nú
scua rluꞌculla ulaꞌna lu Diose nu leꞌca
rdeteꞌlla cheꞌtsa lu Diose.

7 Niꞌ tucuaꞌahua la nehuañiaꞌahua
lunú niarquiꞌtsiaꞌahua, nu leꞌca la
atiaꞌahua equie nú niarquiꞌtsiaꞌahua.
8Tunu nehuañiaꞌahua, equie cuendaꞌ
Jesucristo nehuañiaꞌahua nu para
liꞌinu nehuañiaꞌahua, nu tunu
atiaꞌahua, equie cuendaꞌ Jesucristo
atiaꞌahua nu para liꞌinu atiaꞌahua,
enzeꞌe tunu nehuañiaꞌahua urre
atiaꞌahua necalaꞌahua para Jesu-
cristo. 9 Xne para enzeꞌe unguti
Jesucristo nu uhuañi zecanu, para
nú nibiyaꞌnu sia lubee bene enu
nehuañi nu sia lubee bene enu
unguti. 10Enzeꞌe, ¿xiquienú seꞌtalunu
rluachulu bee saꞌlu enu nzeli arquiꞌ
Jesucristo? Nu yeꞌahua riñaꞌahua
ante Diose para nú lualunue lu
cuendaꞌahua. 11 Xne lu ichiꞌ Stichiaꞌ
Diose rni:
Nu liꞌá enu neca Diose enu nehuañi

nia luhua nú ye bee bene zucu
lliqui lua.

Nu ye bee bene ni nú liꞌá necaaDiose,
scua uni Diose.

12 Nu cada tucuaꞌahua deteꞌahua
cuenda lu Diose lunú xi uriꞌi cada
tucuaꞌahua.

La zelahua nú zanaꞌ saꞌhua enu
nzeli arquiꞌ Jesucristo lu dula

13 Enzeꞌe, la yala zeꞌtaꞌahua bee
saꞌahua enu nzeli arquiꞌ Jesucristo
mejora te biꞌyaꞌahua liaꞌahua nú la
yala nú riaꞌahua nú riꞌi stucu bene
dula. 14 Nu lunú necaa beneꞌ Jesu-
cristo, nediya nzeꞌcaa nú lacane dula
nú racu bene xitse pero para bene
enu seca nú leca modo nú acu bene
xitse, para liꞌilla necane dula tunu

raculla xitse. 15 Neequie tunu equie
cuendaꞌ beenú raculu seca saꞌlu enu
nzeli arquiꞌ Jesucristo nú dula neca
nú rriꞌilu, nu tunu la riꞌicasululla che
neca nú la zecalu liꞌilla ubiꞌya para
nú la riꞌi nú raculu nú riꞌi saꞌlu dula,
xne leꞌcanuu equie cuendaꞌlla unguti
Jesucristo lu cruse. 16 Enzeꞌe la riꞌilu
xi riꞌilu para nú la zeꞌta bee saꞌlu
liꞌilu añinzuca nú liꞌilu nediyaꞌlu nú
neca nzeꞌca nú rriꞌilu. 17Xne lu Diose
la neca equie cuendaꞌ nú racu bene
urre equie cuendaꞌ nú rueꞌe bene
nú másela seca, sino que lunú máse
seca ante Diose necane nú huañi
bene tucu nú riala nú huañi bene nú
huañilla sin xuu nu ñia nzu arquiꞌlla
equie cuendaꞌ Espíritu Santo. 18 Nu
bene enu nehuañi scua equie nú
nzenalalla Jesucristo, sucuꞌlla tucu
nú niarquiꞌ Diose, nu tucu nú riuꞌ
arquiꞌ bee bene.

19 Enzeꞌe rquiꞌña nú laꞌnaꞌahua nú
huañi nzeꞌcaꞌahua cuna bee saꞌahua
sin xuu para nú nzeriꞌilaꞌahua beyaꞌ
xneca riala chenalaꞌahua inziuꞌ
Diose. 20Biꞌyahua xne canú equietsia
beenú racuhua riꞌihua nú riꞌi bee
saꞌhua dula, neli nú nuꞌ beyaꞌ acu
bene ye nú nuꞌ pero lunú necha neca
tunu para saꞌlu enu nzeli arquiꞌ Jesu-
cristo neca dula lunú raculu rnitilulu
liꞌilla che. 21Enzeꞌe tunu nuꞌbee saꞌlu
enu nzeli arquiꞌ Jesucristo seca nú
necha neca tunu acu bene mii nu
leꞌca necha neca nú hueꞌ bene viñiu
urre stucu nú rene, mejora la acu
bene nu la hueꞌ bene ante lulla para
nú la riꞌilu nú riꞌilla dula. 22Añinzuca
nú liꞌilu nediyaꞌlu nú lecaxi neca nú
acu bene xitse, pero mejora liꞌitsialu
cuna Diose nediyaꞌlu nucuaꞌ. Liꞌá nia
nú ñia neca lu cuendaꞌ bene enu racu
xitse sin nú zaꞌ arquiꞌlla. 23Pero bene
enu saꞌ arquiꞌ equie nú racu, xne
tunu para liꞌilla dula neca nú acullae
nu racullae chequie eꞌcuñialla rriꞌilla
dula equie nú rriꞌilla elliebacuꞌ nú la
neca nzeꞌca nú rriꞌilla. Ye nú rriꞌilla
nu saꞌ arquiꞌlla chenu rriꞌillae rriꞌilla
dula che.

15
Rquiꞌña nú riaꞌahua lunú riuꞌ arquiꞌ

saꞌahua
1 Liaꞌahua enu nzutaꞌ arquiaꞌahua

lunú nzeli arquiaꞌahua Jesucristo
rquiꞌña nú riaꞌahua elietsa lubee
bene enu lascaꞌ tsutaꞌ arquiꞌ lunú
nzeli arquiꞌ Jesucristo luhuare nú
riaꞌahua lunú niarquiꞌtsiaꞌahua.
2 Sino que yeꞌahua rquiꞌña nú
laꞌnaꞌahua nú ñia tsu arquiꞌ bee
saꞌahua. Nu rquiꞌña nú riaꞌahua
lunú seca beella nú neca nzeꞌca,
para nú riaꞌahua elietsa lubeella
nú nzeriꞌilábeella beyaꞌ xneca riala
chenala beella inziuꞌ Diose. 3 Xne
niꞌ Jesucristo né riꞌi tucu nú niar-
quiꞌtsianu sino que unga tucu nú
nequie lu ichiꞌ Stichiaꞌ Diose elu
rni: “Liꞌá uyucuꞌa ye bee bedichiaꞌ
chiꞌquiꞌ nú riala ni bee bene lulu.”
4 Ye nú nequie lu ichiꞌ Stichiaꞌ Diose
hasta huaꞌtu nequiene para nú
riaꞌahuabeyaꞌxnecahuañiaꞌahua, nu
equie cuendaꞌ Stichiaꞌ Diose nzeꞌta
nú rluꞌcuaꞌahua paciencia, nu la
llacaꞌahua telluaquieꞌahua lunú nel-
luaquieꞌahua nú atiaꞌahua. 5 Diose
enu rriꞌi nú rluꞌcuaꞌahua paciencia,
nu rriꞌi elietsa luaꞌahua para nú la
llacaꞌahua, liꞌinu riꞌinu elietsa luhua
para nú huañihua nu aca tucunecat-
sehua cuna beelá bee saꞌahua tucu
nú uriꞌi Jesucristo. 6 Para nú yehua
tucutse nihua bedichiaꞌ nzeꞌca lu
Diose, paꞌ Jesucristo.

Rieneꞌ bee bene enu laca bee bene
Israel StichiaꞌDiose

7 Enzeꞌe scua tucu nú uyucu
Jesucristo liꞌihua nú necahua bee
beneꞌnu, leꞌca scua uriꞌihua lu ye bee
saꞌhua enu nzeli arquiꞌ Jesucristo,
equie nú rluꞌcuhua ulaꞌna lu Diose.
8 Nia luhua nú ubeꞌta Jesucristo lu
iliulabe para nú uzeteꞌnu Stichiaꞌ
Diose lubee bene Israel nu scua
ubeꞌtanu uzibiꞌnu lubeella che scua
uyalu tucu nú ucuaqui uꞌna Diose
lubee beneꞌahua enu udetela nu scua
unga achee nú Diose sí saꞌalunu
stichiaꞌnu. 9Nu leꞌcaubeꞌta Jesucristo
lu iliulabe para nú equie cuendaꞌnu
nuꞌbee bene enu laca bee bene Israel
nibeella bedichiaꞌ nzeꞌca lu Diose



Romanos 15:10 239 Romanos 15:27

xne ruaꞌa arquiꞌnu liꞌibeella, tucu nú
nequie lu ichiꞌ Stichiaꞌ Diose elu rni:
Hasta lubee bene enu laca bee bene

Israel nia nú ñia nzeꞌcalu,
nu leꞌca ulaa bee canto nu ñia ni lu

cuendaꞌlu.
10 Leꞌca rni stucu luhuare Stichiaꞌ
Diose:
Liꞌihua enu laca bee bene Israel,
ñia utsu arquiꞌhua tucu nú ñia nzu

arquiꞌ bee bene Israel.
11Nustucu luhuare StichiaꞌDiose rni:
Ye bee bene enu laca bee bene Israel

uniꞌhuabeebedichiaꞌnzeꞌca lu
Diose Pa liñibe.

Cuna yebeelá bee bene iliulabe,
uniꞌhua bee bedichiaꞌ nzeꞌca lunu.
12Leꞌca uni profeta Isaías:
Lu familiaꞌ Isaí chiuꞌu tucu bene enu

nibiyaꞌ lubee bene iliulabe,
nu hasta bee bene enu laca bee bene

Israel chili arquiꞌ liꞌinu.
13 Diose enu rriꞌi elietsa luaꞌahua

nú nzeli arquiaꞌahua, riꞌinu nú
ñia nzu arquiꞌhua nu riꞌinu nú
nzuxe arquiꞌhua lubee saꞌhua xne
nzeli arquiꞌhua liꞌinu, nu equie
cuendaꞌ Espíritu Santo chiquiꞌ nu-
cuaꞌaquiehua lunú liquiꞌnu luaꞌahua.

14 Bee saꞌa enu nzeli arquiaꞌahua
Jesucristo liꞌá nediyaa nzeꞌcaa nú
rriꞌi nzeꞌcahua lubee saꞌhua, nu
chiquiꞌ recahua hasta rnihua bezeteꞌ
lubee saꞌhua nu seteꞌhua bee saꞌhua.
15 Añinzuca nú scua nuꞌbee luhuare
lu carta quieꞌ uquieꞌa bee bedichiaꞌ
nú juerte rcu arquiꞌhua unia luhua
nú xneca huañihua nu liꞌá rnia scua
luhua equie cuendaꞌ poderꞌ Diose
nú uliquiꞌnu lua. 16 Para nú zibiꞌa
lu Jesucristo nu ixiuleꞌa bedichiaꞌ
nzeꞌcaꞌDiose lubee bene enu laca bee
bene Israel para nú huañibeella tucu
nú niarquiꞌDiose nú huañi beella, nu
la luꞌcu beella dula ante Diose equie
cuendaꞌ Espíritu Santo.

17 Nu xiquie nú rni nzeꞌcaa lu
cuendaa como beneꞌ Jesucristo nú
necaa equie nú sibiꞌa luDiose, 18pero
lecaxi aca nia nu rriꞌá tunu leca nú
rriꞌi Jesucristo elietsa lua, xne liꞌinu
rriꞌinu elietsa lua para nú riꞌá elietsa
lubee bene enu laca bee bene Israel
para nú chili arquiꞌbeella Diose nu
zucuꞌ beella stichiaꞌnu, nú nzelila

arquiꞌbeella, equie nú unila lubeella
nu lunú rlañiꞌ beella xneca nehuañia.
19Nu leꞌca xneulañiꞌlaꞌhua ye beemi-
lagrocunayebeenúuyanuarquiꞌhua
unga equie cuendaꞌ Espíritu Santo.
Che scua udixiuleꞌa bee bedichiaꞌ
nzeꞌcaꞌ Jesucristo yebee luhuare,
desde Jerusalén nu hasta lu iliu nú
lee Ilírico. 20Xne scua neca elliebacuꞌ
nú rriꞌá, nú ixiuleꞌa bedichiaꞌ nzeꞌcaꞌ
Jesucristo. Pero la ixiuleꞌene elu
uquixie rixiuleꞌela benene sino que
rixiuleꞌene elu lascaꞌlí yeneꞌ bene
equie cuendaꞌ stichiaꞌ Jesucristo.
21 Tucu nú nequie lu ichiꞌ Stichiaꞌ
Diose elu rni:
Bee bene enu lascaꞌ yeneꞌ equie

cuendaꞌnu chulu beella liꞌinu,
nubeebeneenu lascaꞌ riꞌi beyaꞌequie

cuendaꞌnu riꞌi beella beyaꞌ.
Uriꞌi Pablo elliebacuꞌ nú nzalla

Roma
22 Lunu uyaꞌa ye bee luhuare

elu unila luhua nú nzaꞌa enzeꞌe lá
lluchaꞌa ayelabiꞌya liꞌihua añinzuca
nú huaxi bese uniarquia ayelabiꞌya
liꞌihua. 23 Pero nee lunú ulaꞌxulá rix-
iuleꞌa Stichiaꞌ Diose ye bee luhuare
caꞌa nu como hasta huaꞌtu niar-
quia nzelabiꞌya liꞌihua, 24 enzeꞌe
nee rriꞌá elliebacuꞌ nú nzelabiꞌya
liꞌihua chenu nzaꞌa España. Nu
chenu nzelabiꞌya liꞌihua, nu chenu
udetela bee bichia nú ñia nzu arquia
nú ubelabiꞌya liꞌihua, che riꞌihua
elietsaa nú nzaꞌa España. 25 Pero
nee rluti nzaꞌxua Jerusalén nzeyua
elietsa lubee saꞌahua enu nzeli arquiꞌ
Jesucristo nucuaꞌa zeꞌe. 26 Xne bee
bene lu iliu Macedonia cuna bee
bene lu iliu Acaya enu nzeli arquiꞌ
Jesucristo uriꞌi beella elliebacuꞌ
nú quieteꞌ saꞌbeella melu nú deteꞌ
beella lubee bene enu seca elitsi
nucuaꞌa Jerusalén, enu leꞌca nzeli
arquiꞌ Jesucristo. 27 Nu elliebacuꞌ
eꞌcubeella uchiuꞌu nú xeꞌla beella
elietsa cuaꞌ, añinzuca nú scua riala
riꞌibeella lubee bene Israel xne neca
xi neca nú neziꞌqui beella lubee bene
Israel xne equie cuendaꞌ bee bene
Israel uriña Stichiaꞌ Diose lubeella,
nu nee liꞌibeella enu laca bee bene
Israel, neca nzeꞌcae nú riꞌi beella

elietsa lubee bene Israel cuna lunú
rluꞌcu beella. 28 Enzeꞌe chenu laꞌxua
lunú rriꞌá nu detecuendaa elietsa
cuaꞌ lubeella, che nzaꞌa España nu
chenu deteꞌa lachihua che nzelabiꞌya
liꞌihua. 29Liꞌánediyanzeꞌcanuchenu
nzelabiꞌya liꞌihua nuꞌ huaxi nú nia
luhua equie cuendaꞌ Jesucristo.

30 Nee equie nú yeꞌlaꞌahua
seꞌcalaꞌahua Jesucristo, nu equie
nú seca Espíritu Santo liaꞌahua
nacua luhua nú riꞌihua elietsa lua
nacuaꞌahua lu Diose equie cuendaa.
31Naꞌcuhua lu Diose nú riꞌinu elietsa
lua chenu nzua leta bee bene Judea
enu lá chili arquiꞌ Jesucristo, nu
leꞌca naꞌcuhua lunu nú bee saꞌahua
enu nzeli arquiꞌ Jesucristo bee enu
nucuaꞌa Jerusalén, yucubeella elietsa
nú nzaꞌa nzetsaꞌna para liꞌibeella.
32 Enzeꞌe tunu zela Diose nú acane
scua che ñia nzu arquia nzelabiꞌya
liꞌihua, che nuꞌ beyaꞌ tselachia
diquila nú nzua cuna liꞌihua. 33 Nu
Paꞌahua Diose enu rliquiꞌ nú nzuxe
arquiaꞌahua nzu cuna liꞌihua. Amén.

16
Uxeꞌla Pablo saludo

1 Nee nú nza Febe lachihua unaꞌa
enu neca saꞌahua enu nzeli arquiꞌ
Jesucristo, nu sibiꞌlla liꞌñi Indu nú
nzucu eyeche Cencrea. 2 Uyucu
nzeꞌcahualla lu cuendaꞌ Jesucristo,
tucu nú riala nú riaꞌahua lubee
saꞌahua enu nzeli arquiꞌ Jesucristo.
Leꞌca uriꞌihua elietsa lulla lu xitse
nú rquiꞌñalla, xne chiquiꞌ uriꞌilla
elietsa lu huaxi bee bene nu leꞌca
uriꞌilla elietsa lua. 3Uriꞌihua saludar
Aquila cuna unaꞌlla Priscila, liꞌibeella
enu rriꞌi elietsa lua, nú rixiuleꞌeru
stichiaꞌ Jesucristo. 4 Liꞌibeella enu
hasta uniarquiꞌ ati equie cuendaa
para nú la atia, enzeꞌe rdetea cheꞌtsa
lubeella. Nu la necane nú liꞌitsia
rdetea cheꞌtsa lubeella. Leꞌcanu
bee saꞌahua enu nzeli arquiꞌ Je-
sucristo enu laca bee bene Israel
rdeteꞌ cheꞌtsa lubeella. 5 Uriꞌihua
saludar bee saꞌahua enu nzeli arquiꞌ
Jesucristo, liꞌibeella enu rieteꞌsaꞌ niꞌi
Priscila nu Aquila uriꞌihua saludar
Epeneto enu rquietea, enu rlutilá

uchili arquiꞌ Jesucristo lu iliu Asia.
6 Uriꞌihua saludar María, liꞌilla enu
chiquiꞌ uriꞌi elietsa luhua. 7 Uriꞌihua
saludar bee bene lachia Adrónico nu
Junias, enu ullutsenua niꞌcuꞌ. Nu
chiquiꞌ seca bee Apóstol liꞌibeella,
nu rlutilá beella uchili arquiꞌbeella
Jesucristo luquela liꞌá.

8 Leꞌca uriꞌihua saludar bene enu
lee Amplias enu rquietea enu chiquiꞌ
seꞌca, lunú necaru beneꞌ Jesucristo.
9 Uriꞌihua saludar Urbano enu rriꞌi
elietsa lua nú sibiꞌa lu Jesucristo.
Leꞌca uriꞌihua saludar bene enu
rquietea lee Estaquis. 10 Uriꞌihua
saludar Apeles enu ulubeꞌ nú neli
nzeli arquiꞌ Jesucristo, nu leꞌca
uriꞌihua saludar familiaꞌ Aristóbulo.
11 Uriꞌihua saludar bene lachia
enu lee Herodión, nu leꞌca uriꞌihua
saludar familiaꞌ Narciso, liꞌibeella
enu leꞌca nzeli arquiꞌ Jesucristo.
12 Uriꞌihua saludar Trifena cuna Tri-
fosa, bee unaꞌa enu sibiꞌ lu Jesucristo.
Leꞌca uriꞌihua saludar Pérsida, unaꞌa
enu nediyaꞌahua nú chiquiꞌ uzibiꞌ lu
Jesucristo. 13 Uriꞌihua saludar Rufu,
enu neli nzeli arquiꞌ Diose nu leꞌca
uriꞌihua saludar naꞌlla, bene enu
seꞌcaa tucu nú seꞌcaa naa. 14Uriꞌihua
saludar Asíncrito, nu Flegonte, Her-
mas, Patrobas, Hermes cuna beelá
bee bene enu nucuaꞌa cuna liꞌibeella
enu leꞌca nzeli arquiꞌ Jesucristo.
15 Uriꞌihua saludar Filólogo, Julia
nu Nereo nu cuna zanalla, nu leꞌca
uriꞌihua saludar Olimpas cuna beelá
bee bene enu nucuaꞌanu beella, enu
leꞌca nzeli arquiꞌ Jesucristo.

16 Nu liꞌá nia luhua: Nú uniꞌhua
Diose lubee saꞌhua tucu nú riala
nú riꞌihua, nu caꞌa yebee saꞌahua
enunzeli arquiꞌ Jesucristoxeꞌlabeella
saludo luhua.

17 Bee saꞌa enu nzeli arquiaꞌahua
Jesucristo zequiaa nu nacua luhua,
nú biꞌyahua liꞌihua lubee bene
enu rriꞌi nú rleꞌesaꞌa bee bene,
nu sequienubeei bee bene. Xne
urene seteꞌbeei bee bene luquelá
nú ungahua nu la riꞌicasohua beei.
18 Xne liꞌibeei la zibiꞌbeei lu Jesu-
cristo, nu liꞌibeei rriꞌibeei lunú niar-
quiꞌtsiabeei, nu cuna bee bedichiaꞌ

nú ñiase nu cuna bee bedichiaꞌ nzeꞌca
nú rnibeei rriꞌibeei ana bee bene
enu la chulu Stichiaꞌ Diose, urre
bee bene enu apena uchili arquiꞌ
stichianu. 19 Pero yebee luhuare
nediyaꞌ bee bene nú neli sucuꞌhua
Stichiaꞌ Diose nu nzenalahuane nu
ñia nzu arquia, nu niarquia nú
cuaꞌatsiñahua riꞌihua nú neca nzeꞌca
nu ubiꞌyahua liꞌihua para nú la
riꞌihua nú necha neca. 20 Diose enu
rriꞌi nú nzuxe arquiaꞌahua liꞌinu
riꞌinu elietsa luhua para nú la riaꞌ
bezeꞌlu ana luhua nú riaꞌahua dula
nu Jesucristo enu rnibiyaꞌ riꞌi nú cha
nzeꞌca lu cuendaꞌahua.

21 Timoteo enu rriꞌi elietsa lua,
nú rixiuleꞌeru Stichiaꞌ Diose xeꞌlalla
saludo luhua, leꞌca esquie bee bene
lachia enu lee Lucio, nu Jasón, nu
Sosípater xeꞌla saludo luhua.

22 Tercio enu rquieꞌe stichiaꞌa lu
carta quieꞌ leꞌca xeꞌlalla saludo luhua
equie cuendaꞌ Jesucristo. 23 Leꞌca
xeꞌla Gayo saludo luhua, nu niꞌlla
nzucuaꞌa nu leꞌca sanaꞌlla niꞌlla ri-
eteꞌsaꞌ ye bee saꞌahua enu nzeli ar-
quiꞌ Jesucristo. Nu Erasto enu neca
Tesorero eyeche quieꞌ cuna saꞌahua
enu nzeli arquiꞌ Jesucristo lee Cuarto
xeꞌlabeella saludo luhua.

24Nu Jesucristo riꞌi nú chanzeꞌca lu
cuendaꞌ yehua. Amén.

Nzelaxula nú rni Pablo lu carta
quieꞌ

25 Deteꞌahua cheꞌtsa lu Diose
xne rriꞌinu elietsa luhua, nú nze
acaláhua nu nzeriꞌiláhua beyaꞌ lunú
nzutaꞌ arquiꞌhua lu bedichiaꞌ nzeꞌcaꞌ
Jesucristo, tucu nú uzetela liꞌihua
nú xneca tsilaꞌahua, xne scua neca
elliebacuꞌ Diose hasta chenu lascaꞌ
quixie iliulabe, elliebacuꞌ nú lá riꞌi
bee bene beyaꞌ desde chenu uquixie
iliulabe. 26 Pero nee nediyaꞌlaꞌahua
elliebacuꞌ Diose nu uriꞌilaꞌahua
beyaꞌ equie cuendaꞌ ichiꞌ nú uquieꞌe
bee profeta tucu nú unibiyaꞌ Diose
lubeella enu rluꞌcu elunehuañi nú
la laxu nu ye bee luhuare rieneꞌ
bee bene Stichiaꞌ Diose, nú uquieꞌe
bee profeta para nú chili arquiꞌ bee
bene Jesucristo nu zucuꞌ bee bene
stichiaꞌnu. 27Tucutsia Diose enu reca

yeene. ¡Chiquiꞌ riala nú luꞌcuaꞌahua
ulaꞌna lunu, ye tiembu equie cuendaꞌ
Jesucristo! Amén.

Carta tucu nú uquieꞌe
San Pablo lubee bene
Corinto enu nzeli
arquiꞌ Jesucristo

1 Liꞌá Pablo, enu ucañi Diose para
nú aca apóstolꞌ Jesucristo. Nu cuna
saꞌahua Sóstenes enu leꞌca nzeli ar-
quiꞌ Jesucristo nzunua caꞌa, 2 nu liꞌá
rquieꞌa cartaquieꞌ luhua bee bene
enu nzeli arquiꞌ StichiaꞌDiose eyeche
llene Corinto, liꞌihua enu lecaꞌ xiná
lu Diose equie cuendaꞌ Jesucristo, nu
ucañilaDiose liꞌihuaparanúnecahua
bee beneꞌnu cuna ye beelá bee bene
enza stucu luhuare enu leꞌca nzelila
arquiꞌ Jesucristo, liꞌinu enu rnibiyaꞌ
luaꞌahua nu lubeella. 3Diose Paꞌahua
cuna Jesucristo enurnibiyaꞌ luaꞌahua
riꞌi nú cha nzeꞌca lu cuendaꞌhua nu
ñia tsu arquiaꞌahua.

Cheꞌtsala Diose equie ye nú rriꞌinu
luaꞌahua

4 Liꞌá la zañia rdetea cheꞌtsa lu
Diose equie cuendaꞌhua, scua tucu
nú uriꞌinu elietsa luhua, xne nzeli
arquiꞌhua Jesucristo. 5 Xne equie
cuendaꞌ liꞌinu chiquiꞌ uriꞌi Diose
elietsa luhua, nu lia uliquiꞌnu ye cla-
siaꞌ elliebacuꞌ luhua para nú riꞌihua
beyaꞌ stichiaꞌnu, nu acahua nihuane
lubee bene. 6 Scua achee neca nú
neli neca nú ubeneꞌlaꞌhua equie
cuendaꞌ Jesucristo desde nú uchili
arquiꞌhua liꞌinu. 7 Nu la riꞌi falta
nú rriꞌi Diose elietsa luhua diqui nú
nucuaꞌaquiehua bichia nú riña zeca
Jesucristo enu rnibiyaꞌ luaꞌahua. 8Nu
Diose riꞌi elietsa luhua para nú tsutaꞌ
arquiꞌhua lunú nzeli arquiꞌhua liꞌinu
diqui tiembu para nú la luꞌculihua
dula bichia nú riña zeca Jesucristo.
9 Xne neli saꞌalu Diose stichaꞌnu,
nu liꞌinu necanu enu ucañi liꞌihua
para nú aca tucu necatsehua cuna
Jesucristo enu rnibiyaꞌ luaꞌahua.

La yala nú leꞌesaꞌ bee beneꞌ Jesu-
cristo

10 Bee saꞌa enu nzeli arquiaꞌahua
Jesucristo, equie cuendaꞌnu zequiea

luhua nú aca tucu necatsehua nu la
leꞌesaꞌhua. Nu uhuañi nzeꞌcahua nu
tucutsia elliebacuꞌ uriꞌihua. 11 Scua
rnia luhua bee saꞌa enu nzeli ar-
quiaꞌahua Jesucristo, xne ungabiyalá
nú nuꞌ xuu letahua, scua udixiuleꞌe
bee familiaꞌ Cloé lua. 12 Liꞌibeella
rnibeella nú nuꞌhua enu rni: “Liꞌá
neca beneꞌ Pablo”; leꞌca nuꞌ bee enu
rni: “Liꞌá neca beneꞌ Apolos”; nu
leꞌca nuꞌ beelá bee enu rni: “Liꞌá
neca beneꞌ Pedro”; nu leꞌca nuꞌ bee
enu rni: “Liꞌá neca beneꞌ Jesucristo.”
13 Pero liꞌá nia luhua nú tucutsia
neca Jesucristo xne liꞌá lá atia lu
cruse equie cuendaꞌ stulahua, nu
leꞌca lá rinzahua equie cuendaꞌ liꞌá.
14 Cheꞌtsalá Diose nú niꞌtucuhua lá
rinzaa urinzatsia Crispo nu Gayo.
15 Scua leca modo nihua nú urinza-
hua equie cuendaꞌ liꞌá. 16 Nu leꞌca
urinzaa bee familiaꞌ Estéfanas, pero
la llucuꞌ arquia tunu tilá urinzaa.
17 Xne lá xeꞌla Jesucristo liꞌá para nú
rinzaa bee bene sino que uxeꞌlanu
liꞌá para nú ixiuleꞌa stichiaꞌnu lubee
bene para nú nuꞌ modo tsilaꞌa bee
bene. Nu la nia lubee bene bee
bedichiaꞌ nú zecalullieꞌ beella lua,
luguare nú chenu cuendabeella xinu
unguti Jesucristo lu cruse.

Jesucristo rlubeꞌ elurnibiyaꞌ Diose
cuna nú reca elliebacuꞌDiose

18 Ye nú rniaꞌahua equie cuendaꞌ
xiquie nú unguti Jesucristo lu cruse
lecaxi sibiꞌi para bee bene enu neni-
tilula lu Diose pero para liaꞌahua enu
utsilaꞌalaDiose, chiquiꞌhuaxi secanú
unguti Jesucristo lu cruse xne scua
rriaꞌahuabeyaꞌnú chiquiꞌ recaDiose.
19Nu lu ichiꞌ Stichiaꞌ Diose rni:
Nitilua nú reca elliebacuꞌ bee bene

enu reca,
nu nitilua nu netsiñia bee bene enu

chiquiꞌ netsiñia.
20 Nu nee ¿ca nucuaꞌa bee bene

enu rni nu chiquiꞌ reca elliebacuꞌ?
¿Nu ca nucuaꞌa bee ulaxcuela enu
reca ley? Nu leꞌca ca nucuaꞌa bee
bene enu rni nú reca ye beenú
nuꞌ lu iliulabe quieꞌ, nu para Diose
lecaxi zibiꞌ lunú reca elliebacuꞌ
bee bene. 21 Nu equie nú reca
elliebacuꞌ Diose nediyaꞌ nzeꞌcaꞌnu

nú lá chulu bee bene illiulabe liꞌinu,
lunú recatsia elliebacuꞌ beei, enzeꞌe
uriꞌinu elliebacuꞌ nú tsilaꞌanu bee
bene equie cuendaꞌ stichiaꞌnu nú
seteꞌahua bee bene. Nu bee bene
enu tsilaꞌa neca bee enu nzeli arquiꞌ
liꞌinu, añinzuca nú neca xi neca nú
lecaxi zibiꞌnúseteꞌrubeebene. 22Bee
bene Israel niarquiꞌ beella lañiꞌbeella
bee milagro nú rriꞌiru para nú chili
arquiꞌbeella, nu bee bene enu laca
bee bene Israel niarquiꞌ beella nú
aca beella beenú máse neriñaꞌ neca,
para nú chili arquiꞌ beella. 23 Pero
liꞌiru lunú seteꞌru bee bene necane
nú xinu unguti Jesucristo lu cruse,
nu lá niarquiꞌ bee bene Israel nú chili
arquiꞌbeella liꞌinu, xne para liꞌibeella
leca modo ati Jesucristo, nu para bee
bene enu laca bee bene Israel lecaxi
sibiꞌnú seteꞌru bee bene. 24Pero para
bee bene enu nzeli arquiꞌ Diose, sia
bee bene enu laca bee bene Israel,
nu sia bee bene enu neca bee bene
Israel, equie cuendaꞌ Jesucristoachee
nú rluꞌcu Diose poder nú recanu.
25 Xne hasta beenú seca bee bene
nú la zibiꞌ uriꞌi Diose, necane lunú
másescaꞌlá sibiꞌ luquelá nú reca bee
bene iliulabe. Nu hasta lunú reca
Diose rriꞌi nú máse lleꞌna neca, máse
secae luquelá nú reca bee bene
iliulabe.

26Uriꞌihua beyaꞌ bee saꞌa enu nzeli
arquiaꞌahua Jesucristo, nú chiuculiꞌ
bee bene enu nzeli arquiꞌ liꞌinu bee
enu seca bee bene nú chiquiꞌ reca lu
iliulabe quieꞌ, nu chiuculiꞌ enu nzeli
arquiꞌ liꞌinu enu rnibiyaꞌ lu iliulabe
quieꞌ, nu leꞌca chiuculiꞌ bee enu nzeli
arquiꞌ liꞌinu nzeꞌta leta bee familiaꞌ
bee bene enu neca equie lu iliulabe
quieꞌ. 27 Pero Diose ucañi bee bene
enu laca, para nú chiuꞌu elu netuꞌ
beebeneenuchiquiꞌ reca, nuucañinu
bee enu lleꞌnatsia rnibiyaꞌ lu iliulabe
quieꞌparanúchiuꞌuelunetuꞌbee enu
chiquiꞌ rnibiyaꞌ. 28 Diose ucañi bee
bene enu seca bee bene iliulabe nú
lecaxi sibiꞌ, bee bene enu seca bee
bene iliulabe nú lecaxi reca. Bee
bene enu lecati neca lu iliulabe quieꞌ,
para nú nitilu lunú rnibiyaꞌ bee bene
enu nuꞌ ti neca lu iliulabe quieꞌ. 29Nu

scua necane para nú lecati aca nel-
liñia lu Diose.

30Nu nee equie cuendaꞌDiose neca
tucu necatselahua cuna Jesucristo,
nu equie cuendaꞌnu ungutiaꞌahua el-
liebacuꞌ nú reca nzeꞌta lu Diose. Nu
equie cuendaꞌnu necaꞌahua xi neca
bene enu la luꞌcuaꞌ dula nu lecaꞌ xi
naꞌahua lunu, nu liꞌinu udixiulanu
equie cuendaꞌ stulaꞌahua. 31 Scua
necane para nú yalu tucu nú nequie
lu ichiꞌ Stichiaꞌ Diose elu rni: “Tunu
nuꞌ bene enu niarquiꞌ aca nelliñia,
máse neca nzeꞌca nú aca nelliñialla
equie cuendaꞌ Jesucristo.”

2
Bee bedichiaꞌ equie cuendaꞌ Jesu-

cristo
1Bee saꞌa enu nzeli arquiaꞌahua Je-

sucristo liꞌihua nediyaꞌhua nú chenu
uyaꞌa lachihua, unia Stichiaꞌ Diose
luhua, lá nia luhua bee bedichiaꞌ nú
neyaañi o bee bedichiaꞌ nú neriñaꞌ
riꞌihua beyaꞌ, 2 mientra nú nzua
cuna liꞌihua, lá nia stucu nú rene
luhua, unitsia luhua tucutsia equie
cuendaꞌ Jesucristo para nú riꞌihua
beyaꞌ xiquie nú ungutinu lu cruse.
3Chenuuriña lachihuanecaa tucunú
neca tucubeneenu la luꞌcu juerzaꞌnu
hasta recatseꞌtseꞌa nú xiquia chenu
uriña luhua. 4 Leꞌca chenu unia
luhua Stichiaꞌ Diose, lá nia luhua
bee bedichiaꞌ nú riꞌá ana liꞌihua cuna
stichiaꞌa, sino que uriꞌá ana nú uchili
arquiꞌhua Jesucristo equie cuendaꞌ
Espíritu Santo nu cuna poderꞌ Diose.
5 Para nú aca achee nú lunú nzeli
arquiaꞌahua Jesucristo necane equie
nú reca Diose rriꞌi nu lacane lunú
recatsia elliebacuꞌ bee bene iliulabe.

Espíritu santo rlubeꞌ nú xa neca
Diose

6 Añinzuca nú chenu seteꞌahua bee
bene enu másela reca Stichiaꞌ Diose,
seteꞌahua beella equie cuendaꞌ el-
liebacuꞌnúrecanúnzeꞌta luDiose, nu
la necane elliebacuꞌnú reca bee bene
iliulabe quieꞌ nu leꞌca lacane xi neca
elliebacuꞌ nú rluꞌcu bee enu rnibiyaꞌ
lu iliulabe quieꞌ, elliebacuꞌ nú nzeꞌta
bichia nú nitilu. 7 Sino que rniaꞌahua
elliebacuꞌ nú reca nzeꞌta lu Diose,

elliebacuꞌ nú unga xi neca tucu nú
aꞌchiꞌ neca para lubee bene iliulabe
nú xneca riña bee bene lu Diose. Nu
elliebacuꞌ cuaꞌunilaDiose desde ante
nú quixie iliulabe. 8Bee nucuaꞌ neca
nú lá riꞌi bee bene enu rnibiyaꞌ lu iliu-
labe quieꞌ beyaꞌ, xne tunu uriꞌi beella
beyaꞌ nucuaꞌ, lá quieꞌe beella Jesu-
cristo lu cruse, liꞌinu enu rnibiyaꞌ.
9Pero lu ichiꞌ Stichiaꞌ Diose rni:
Niꞌ tucu bene lecati ulañiꞌ, nu ubeneꞌ,
nu niꞌ lá riꞌi elliebacuꞌ lunú nuꞌcheꞌ

Diose para bee
bene enu seca liꞌinu.
10 Pero ulubeꞌla Diose nucuaꞌ
luaꞌahua equie cuendaꞌ Espíritu
Santo nú nzu cuna liaꞌahua, xne
Espíritu Santo nediyaꞌ yeene, hasta
beenú máse neriñaꞌ riꞌi bene beyaꞌ
nzeꞌta lu Diose.

11 Liꞌihua nediyaꞌhua nú lecati riꞌi
beyaꞌ nú xi elliebacuꞌ rriꞌi tucu bene,
espírituꞌtsialla nediyaꞌ xi elliebacuꞌ
rriꞌilla. Scua necane xne tucutsia
Espírituꞌ Diose nediyaꞌ xi rriꞌinu el-
liebacuꞌ. 12Nuliaꞌahuaenunzenalala
inziuꞌ Diose, la nehuañiaꞌahua cuna
espíritu nú nuꞌ lu iliulabe quieꞌ sino
que nehuañilaꞌahua cuna Espíritu
Santo nú uliquiꞌ Diose, para nú equie
cuendaꞌ Espíritu Santo riaꞌahua beyaꞌ
luye nú uliquiꞌ Diose luaꞌahua lunú
chiquiꞌ nzeꞌcanu. 13 Nu bee nucuaꞌ
neca nú seteꞌahua bee bene, pero
lacane lunú necatsia elliebacuꞌahua,
sino que Espíritu Santo neca enu
rlubeꞌ luaꞌahua nú xneca seteꞌahua
bee bene. Nu scua seteꞌahua lunú
neca cuendaꞌ Diose lubee bene enu
nehuañi cuna Espíritu Santo.

14 Pero bee bene enu la nehuañi
cuna Espíritu Santo la chili arquiꞌ
lunú neca cuendaꞌ Diose, xne para
liꞌibeei necane nú la zibiꞌ. Enzeꞌe
la riꞌibeei beyaꞌ lunú neca cuendaꞌ
Diose, xne hasta cuna elietsaꞌ Espíritu
Santo rriꞌi bee bene beyaꞌ lunú neca
cuendaꞌ Diose. 15 Pero bee bene
enu nehuañila cuna Espíritu Santo
equie cuendaꞌ Espíritu Santo rriꞌilla
beyaꞌ luye lunú neca cuendaꞌ Diose,
nu niꞌtucu bee bene enu la nehuañi
cunaEspíritu Santo la riꞌi beyaꞌxiquie
nú rriꞌi benecuaꞌ beyaꞌ lunú neca

cuendaꞌ Diose. 16 Lu ichiꞌ Stichiaꞌ
Diose rni: “Lecati nuꞌlu elliebacuꞌ
Diose para nú nilla lu Diose nú xi
riꞌinu.” Pero liaꞌahua equie cuendaꞌ
Espíritu Santo neca tucu necatsela
elliebacuaꞌahua cuna Jesucristo nu
Diose.

3
Bee bene enu sibiꞌ lu Jesucristo

1 Bee saꞌa enu nzeli arquiaꞌahua
Jesucristo, chenu nzua cuna liꞌihua
lá nia luhua xi neca bene enu chiquiꞌ
reca Stichiaꞌ Diose, liꞌá unia luhua
Stichiaꞌ Diose xi neca bene enu
lleꞌnatsia reca Stichiaꞌ Diose xi neca
bee bene enu apenatsia uchili arquiꞌ
Jesucristo. 2Unia luhua bee bedichiaꞌ
nú laca neriñaꞌ, tucu nú rdeteꞌ bene
nichi rueꞌ enduꞌ meꞌ, xne lacascaꞌnu
acunu tucu nú racu bene. Nu niꞌ
nee leca modo nia luhua xi neca
bee bene enu recala Stichiaꞌ Diose,
3 xne nehuañiscaꞌhua xi nehuañi
beelá bee bene, ria arquiꞌhua lu
saꞌhua nu rliuhua, nucuaꞌ rlubeꞌ
nú nehuañiscaꞌhua xi nehuañi bee
bene enu la chenala inziuꞌ Diose.
4Xne chenu rnihua: “Liꞌá neca beneꞌ
Pablo”, urre chenu leꞌca rnihua: “Liꞌá
neca beneꞌ Apolos”, ¿xieꞌ lanu scua
achee nú rriꞌiscaꞌhua tucu nú rriꞌi
titse bee bene la?

5 Pero liꞌá nia luhua: ¿Nú tineca
Pablo nu tineca Apolos? Rriꞌihua
beyaꞌ nú necaru bee enu sibiꞌ lu
Diose para nú uchili arquiꞌhuaDiose,
nu cada tucuru rriꞌitsia lunú uliquiꞌ
Diose nú rriꞌiru. 6 Nu liꞌá necaa xi
neca tucu bene enu rduꞌnii ebichi, nu
Apolos neca xi neca enu suꞌe, pero
Diose neca enu rriꞌi ruꞌcue. Xne
liꞌinu necanu enu rriꞌi nú nzechu-
luláhua stichiaꞌnu. 7 Xne sia bene
enu rduꞌnii ebichi nu sia bene enu
suꞌe lecati neca beella. Sino que
Diose neca enu rriꞌi yeene, xne liꞌinu
rriꞌinu nú rruꞌcu ye nú rduꞌnii bene.
8 Leꞌca scua liꞌá cuna Apolos tucutse
iguale sibiꞌru lu Diose, nu nediyaꞌru
nú Diose liquiꞌ lunú rialaru equie
cuendaꞌ riñaꞌ nú uliquiꞌnu nú rriꞌi
cada tucuru. 9Enzeꞌe liꞌá cunaApolos
tucutse sibiꞌru lu Diose. Nu liꞌihua
necahua xi neca yuꞌ Diose nú rriꞌiru

riñaꞌlu, nu liꞌihua necahua xi neca
tucu niꞌi nú rrecheꞌ Diose. 10Nu lunú
chiquiꞌ nzeꞌca Diose enzeꞌe ucañinu
liꞌá para nú ixiuleꞌa stichiaꞌnu lubee
bene. Xi neca tucu bene enu riꞌya
nú acacheꞌ nzeꞌca simiendoꞌ tucu
niꞌi. Nu bee bene enu nzetixiuleꞌela
Stichiaꞌ Diose, liꞌibeella neca beella
xi neca bee bene enu nze recheꞌla
niꞌicua. Pero rquiꞌña nú biꞌya beella
xneca rrecheꞌ beellae. 11 Xne la yala
cheꞌe beella simiendo nú urecheꞌlá,
nu simiendo cuaꞌ neca nú nzeli ar-
quiꞌ bee bene Jesucristo. 12 Nu bee
bene enu nzetixiuleꞌe Stichiaꞌ Diose,
bee enu neca xi neca enu recheꞌe niꞌi
equie simiendo, tunu recheꞌ beellae
cuna oro, plata, urre quie nú huaxi
seca, urre cuna ala, urre cuna quii,
urre ixi, nucuaꞌ rni tunu seteꞌ beella
tucu nú rialane urre la zeteꞌ beella
tucu nú rialane. 13 Pero chenu riña
bichia nú riꞌi Diose elu usticiaꞌnu, che
aca chee xa neca riñaꞌ nú uriꞌibeella.
Xne bichia zeꞌe aca preu beella xi
reca preu beenú reca preu luquii
para nú riꞌi bee bene beyaꞌ tunu uz-
ibiꞌ urre lá zibiꞌ lunú uriꞌi cada tucu
beella. 14 Nu tunu uzibiꞌ nú uriꞌilla
tucu nú rrecheꞌ tucu bene tucu niꞌi
nú leca modo chiqui, chequie atiꞌlla
lunú riala atiꞌlla lunú uriꞌilla. 15 Pero
tunu la zibiꞌ lunú uriꞌilla, che zecalla
xi seca tucu bene enu riqui niꞌ nu
apenatsia silaꞌalla lu quii zeꞌe, xne
tsilaꞌalla pero lecalí xi atiꞌlla.

16 Uriꞌihua beyaꞌ nú liꞌihua nec-
ahua xi neca induꞌ Diose, xne
nzula Espíritu Santoꞌnu cuna liꞌihua.
17 Tunu nuꞌ bee bene enu rriꞌi nú
rnitilubeebeneꞌDiose, chequieDiose
nitilu bee benecuaꞌ equie nú rnitilu
beei induꞌ Diose nú necaleꞌyala, nu
liꞌihua necahua indu cuaꞌ.

18 Lecati zequienu leꞌcatsia liꞌi:
Tunu nuꞌ tahua seca nú chiquiꞌ
reca elliebacuꞌ nú nuꞌ lu iliulabe
quieꞌ, nzalá nú aca lleꞌna arquiꞌlla lu
Diose para nú deteꞌnu nú chiquiꞌ aca
elliebacuꞌlla. 19Xne ante Diose lecaxi
zibiꞌ elliebacuꞌ bee bene iliulabe, nu
tucu parte lu ichiꞌ Stichiaꞌ Diose rni:
“La zela Diose nú chiuꞌu nzeꞌca nú
rriꞌi tucu bene enu seca nú chiquiꞌ
netsiñia elliebacuꞌ nú rriꞌilla tucu

nú la neca nzeꞌca.” 20 Leꞌca rni
stucu parte lu ichiꞌ stichiaꞌnu: “Diose
nediyaꞌ nzeꞌcaꞌ xneca neca elliebacuꞌ
bee bene enu seca nú chiquiꞌ reca
elliebacuꞌ pero para liꞌinu lecaxi
zibiꞌ elliebacuꞌ beella.” 21 Enzeꞌe
niꞌtucu bee bene la yala nú aca
nelliñianu tucu bene urre stucu bene.
Xne scua tucu nú nzelila arquiꞌhua
Jesucristo yela beenúneca steneꞌhua.
22Necalaru bee beneꞌhua, xi neca liꞌá
Pablo, Apolos nu Pedro para nú riꞌiru
elietsa luhua cuna Stichiaꞌ Diose,
nu neca stenelahua iliulabe, lunú
nehuañi bee bene, nu eluti cuna ye
beenú nuꞌ cuna beenú entalá, ye bee
nucuaꞌ neca steneꞌhua. 23 Nu liꞌihua
necalahua bee beneꞌ Jesucristo, nu
Jesucristo neca Lliꞌñi Diose.

4
Riñaꞌ bee apóstol

1Enzeꞌe uluꞌcu cuendahua nú liꞌiru
necatsiaruenusibiꞌ lu Jesucristopara
nú zeteꞌru bee bene nú xa neca el-
liebacuꞌ Diose, nú lá riꞌi bee bene
beyaꞌ hasta huaꞌtu. 2 Pero liꞌihua
nediyaꞌhua nú tucumosoꞌ riala riꞌi ye
lunú riala riꞌi para nú luꞌcu patronꞌlla
confianza lulla. 3 Enzeꞌe lecaxi riꞌi
tunu xi rnihua equie cuendaa urre
xi rni bee usticia equie cuendaa, xne
niꞌ liꞌá leca modo nú nia xa necaa
ante Diose. 4 Xne mase seꞌca nú
rriꞌa tucu nú necane pero laca equie
cuendaꞌ nucuaꞌ nú nia nú lecaxi dula
rluꞌcua ante Diose, xne tucutsia Jesu-
cristo nediyaꞌ xneca rriꞌa. 5 Enzeꞌe
la yala nú zeꞌtahua saꞌhua nú ti rriꞌi
nzeꞌcanu ti enu la riꞌi nzeꞌca, sinoque
utsaꞌnahua nucuaꞌ para bichia chenu
riña Jesucristo. Liꞌinu lubeꞌnu nú xa
neca cada tucu bene, nu bichia zeꞌe
aca chee nú xa neca elliebacuꞌ cada
tucu bene, che bichia zeꞌe riaꞌahua
beyaꞌ xi bedichiaꞌ nzeꞌca ni Diose lu
cuendaꞌ cada tucuaꞌahua.

6 Bee saꞌa enu nzeli arquiaꞌahua
Jesucristo, yebee nú rnia luhua neca
nzeꞌcae para liꞌihua. Liꞌá cunaApolos
necaru tucu ejemplu para liꞌihua,
para nú acahua nu la nihua lunú
la nequie lu ichiꞌ Stichiaꞌ Diose, nu
para nú lecati aca nelliñia nu ni

nzeꞌca lu cuendaꞌ tucu bene, nu la
ni nzeꞌca lu cuendaꞌ stucu bene.
7 Xne niꞌtucu bene la neca equielá
lu stucu bene, xne ye nú rluꞌcuhua
Diose rliquiꞌi luhua, nu tunu Diose
rliquiꞌ nú rluꞌcuhua, ¿xiquie nú reca
nelliñiahua? Xi neca nú rluꞌcuhuane
lu cuendaꞌ eꞌcutsiahua. 8 Liꞌihua
secahua nú lecaxi seca laꞌchaꞌhua
nu rluꞌcuhua ye nú rquiꞌñiahua, nu
secahua nú necahua xi neca arre nu
lecaxi rquiꞌñiahua equie cuendaꞌru
¡Alaꞌ nú neli nú necahua arre para
nú anibiyaꞌru cuna liꞌihua! 9 Seꞌca nú
liꞌiru bee apóstol,Diose ucañi liꞌiru nú
necaru xi neca tucu bene enu la neca
equie, xi neca bee bene enu necha
rriꞌi riala nú ati, nu secalullieꞌ bee
ángele cuna bee bene iliulabe lunú
seꞌcaru. 10 Nu liꞌiru equie cuendaꞌ
nú rixiuleꞌeru stichiaꞌ Jesucristo, bee
bene seca beei nú netunduru, pero
liꞌihua nelliñiahua nú chiquiꞌ recahua
xne nzeli arquiꞌhua liꞌinu. Nu liꞌiru
seꞌcaru xi seca bene enu nechiulaꞌ,
nu liꞌihua secahua nú lecaxi zeca
laꞌchaꞌhua, nu leꞌca rluꞌcu bee bene
ulaꞌna luhua, pero liꞌiru rluachu
bee bene. 11 Hasta nee, bichia quieꞌ
siꞌru nú rliaꞌnaꞌru, rrebichiꞌru, nu
rriꞌi falta xucuru. Nu xitse rriꞌinu
bee bene liꞌiru, nu la luꞌcuru niꞌi
eꞌcuru, 12 nu hasta chiquiꞌ xacaꞌru
rriꞌiru riñaꞌ, para nú nehuañiru.
Chenu riquichiꞌquiꞌ bee bene liꞌiru,
che rcuaquiru lubeei cuna bedichiaꞌ
nzeꞌca, nu rriquiꞌru lu ye nú xi rriꞌinu
beei liꞌiru. 13 Nu chenu rtaꞌbeei
eluquichiaꞌ liꞌiru, che rni nzeꞌcaru
lubeei. Nu hasta nee necatsiaru
xi neca ixi lubee bene nu leꞌca
necatsiaru xi neca beenú lecali xi
zibiꞌ secabeei.

14 La quieꞌa carta quieꞌ luhua para
nú riꞌá nú tuꞌhua, liꞌá rquieꞌa carta
quieꞌ luhua para nú nia bezeteꞌ
luhua xi neca bee endua xne chiquiꞌ
seꞌcahua. 15 Xne mase rluꞌcuhua
chiꞌi mili bee bene enu seteꞌ liꞌihua
stichiaꞌ Jesucristo, pero tucutsia liꞌá
neca xi neca tucu pa para liꞌihua xne
equie cuendaꞌ liꞌá uchili arquiꞌhua Je-
sucristo chenu uzeteahua bedichiaꞌ
nzeꞌcaꞌnu. 16 Enzeꞌe nacua luhua, nú
uhuañihua tucu nú nehuañia.

17 Xne para nucuaꞌ xeꞌlaa Timoteo
luhua para nú enta biꞌyalla liꞌihua,
liꞌilla enu chiquiꞌ seꞌcaa xi seꞌca tucu
endua, liꞌilla enu neli nzeli arquiꞌ
Jesucristo. Liꞌilla elluꞌcuꞌ arquiꞌlla
liꞌihua xneca nehuañia lunú nzeli ar-
quia Jesucristo, xne scua tucu nú
nehuañia, scua neca nú setea bee
bene nú xneca riala huañi bee bene
enu nzeli arquiꞌ Jesucristo ye bee
luhuare elu nzaꞌa. 18Nuꞌhua seca nú
tia la yelabiꞌyaꞌa liꞌihua, che leꞌcatsia
liꞌihua reca nelliñiahua nú nehuañi
nzeꞌcahua. 19 Pero tunu zela Diose la
leaꞌ nzelabiꞌya liꞌihua, che riꞌá beyaꞌ
tunu neli nehuañi beella tucu nú
rnibiyaꞌ Diose o lia rnitsia beella nu-
cuaꞌ. 20 Xne lunú nehuañi bee bene
tucu nú rnibiyaꞌ Diose, lacane purot-
sia bee bedichiaꞌ sino que rquiꞌña nú
riaꞌahua tucunú rnibiyaꞌDiose. 21¿Xi
niarquiꞌhua nú riꞌá chenu nzelabiꞌya
liꞌihua, nú quiꞌyahua riꞌá la, o nú ze-
caa liꞌihua nu ni nzeꞌca luhua la?

5
Xa aca bene enu necha nehuañi

1 Liꞌá ubenelaa nú tucuhua enu
nzeli arquiꞌ Jesucristo nzucunuu naa
rrucuꞌ xi neca unaꞌlla, nu niꞌ bee
bene enu la chulu Diose la riꞌi saꞌ
clasiaꞌ eluhuexe quieꞌ. 2 Nu xinu
reca nelliñiahua che, luhuare nú
aca nelliñiahua, mejora nú nehuana
utsu arquiꞌhua nu uluahua bene enu
rriꞌi scua letahua. 3 Mase nú lecaa
luhua, pero siempre rriꞌá elliebacuꞌ
liꞌihua, xi neca nú nzua cuna liꞌihua,
nu uriꞌilá elliebacuꞌ xa zeca bene
enu rriꞌi dula scua. 4 Nia luhua nú
uyetesaꞌhua nu uluꞌcu cuendahua
xi neca nú liꞌá nzua cuna liꞌihua nu
cuna poderꞌ Jesucristo. 5Uluachuhua
benecuaꞌ letahua. Nu utsaꞌnahua
benecuaꞌ ya bezeꞌlu para nú scua
nehuana zecalla nu tsiꞌlla equie
cuendaꞌ nú necha rriꞌilla para nú
tsilaꞌa espírituꞌlla chenu riña zeca
Jesucristo.

6 La neca nzeꞌca nú aca nelliñiahua
nu selahua nú nuꞌ saꞌ dula quie
letahua, liꞌihua rriꞌihua beyaꞌ xneca
rriꞌi levadura nú temeꞌtsiae riuꞌu
equieecucunúrecacheꞌpánurriꞌi nú
sebichi pá. Leꞌca scua tunu tucuhua

rriꞌi dula rlañiꞌ bee saꞌhua, che chu
rriꞌilá bee saꞌhua scua. 7 Enzeꞌe
uluachuhua nú necha necacuaꞌ
letahua xi neca ecucu nú recacheꞌ pá
nú la luꞌcu levadura. Xi neca chenu
riñi bene tucu sanchi eliñi baxcu
equie cuendaꞌ stula beella, leꞌca scua
equie cuendaꞌ nú unguti Jesucristo,
lecaꞌ xi naꞌahua lu Diose. 8 Nu
xneca riala nú ñiatsu arquiaꞌahua
equie cuendaꞌ nucuaꞌ, necane nú
diquinuꞌ arquiaꞌahua huañiaꞌahua
tucu nú rialane, xi neca pá nú la
nucha levadura, luhuare nú necha
huañiaꞌahua equie cuendaꞌ dula xi
uhuañiaꞌahua huaꞌtu. 9Nu scua tucu
nú unilá luhua lu stucu carta nú
uxeꞌla luhua, la yala nú quieteꞌhua
bee bene enu rriꞌi eluhuexe. 10 La
nia nucuaꞌ equie cuendaꞌ bee bene
enu la chili arquiꞌ Diose, bee enu
rriꞌi eluhuexe, enu neyiꞌ rcuaꞌa, bee
huanaꞌ nu bee bene enu rluꞌcu ulaꞌna
lu stucu diose enu laca Diose, xne
tunu scuane rquiña nú chiuꞌuhua lu
iliulabe quieꞌ. 11 Lunú rnia luhua
nú la yala quieteꞌhua bee bene cuaꞌ,
liꞌibeei enu rni nú neca saꞌhua enu
nzeli arquiꞌ Jesucristo, nu necha
nehuañi rriꞌi eluhuexe nu neyiꞌ
rcuaꞌa, nu rluꞌcuulaꞌna lu stucudiose
enu laca mero Diose nu seꞌta bee
bene, nu neca uniqui nu huanaꞌ, bee
bene enu nehuañi scua, niꞌla yala
nú acunuhua beei. 12 Nu liꞌá la yala
hualua lu cuendaꞌ bee bene enu laca
saꞌahua enu nzeli arquiꞌ Jesucristo,
Diose neca enu hualue lu cuendaꞌ
beei. 13 Pero lunú riala riꞌihua neca
nú hualuhua lu cuendaꞌ bee saꞌahua
enu nzeli arquiꞌ Jesucristo. Enzeꞌe
uluahua niyucuaꞌ enu rriꞌi saꞌ clasiaꞌ
dula cuaꞌ letahua.

6
Xneca riala aca elu usticia

1 Tunu nuꞌhua enu rliunu saꞌ
enu nzeli arquiꞌ Jesucristo, xiquie
nú nzahua lubee usticia para nú
tsuxcuaꞌa nú secahua, luhuare nú
chahua lubee saꞌhua enu nzeli arquiꞌ
Jesucristo. 2 ¿Xieꞌ lariꞌihua beyaꞌ nú
enta bichia nú bee enu nzeli arquiꞌ
Jesucristo neca bee enu lualue lu
cuendaꞌ bee bene iliulabe la? Nu

tunu liꞌihua lualuhua lu cuendaꞌ bee
bene iliulabe, xiquie nú lacahua
lualuhua lu lleꞌnatsia nú secahua
cuna bee saꞌhua enu nzeli arquiꞌ
Jesucristo. 3 ¿Xieꞌ la riꞌihua beyaꞌ
nú hasta bee ángele lualuaꞌahua lu
cuendaꞌ la? ¡Xneca nú la lualuaꞌahua
lu cuendaꞌ bee bene iliulabe quieꞌ!
4 Enzeꞌe chenu rliunuhua saꞌhua,
¿xiquie nú nzahua lubee bene enu
laca bee beneꞌ Jesucristo para nú
tsucheꞌ lunú xi secahua? 5 Rnia scua
luhua para nú tuꞌhua. ¿Xne xieꞌ
letahua leca niꞌ tucu enu aca lualue
lucuendaꞌbeesaꞌhuaenunzeli arquiꞌ
Jesucristo chenunuꞌ xi seca beella la?
6 Pero liꞌihua chenu rliuhua luhuare
nú riꞌihua scua aꞌla rdeteꞌ cuendahua
saꞌhua lubee usticia, enu la chenala
inziuꞌ Diose.

7 Chiquiꞌ necha nú rliunu saꞌhua.
Nzalá nú uriquiꞌhua lunú xi rriꞌinu
beella liꞌihua. Nu mejora nú uyalaꞌ
beella steneꞌhua. 8 Pero luhuare nú
zelahuanucuaꞌaꞌla liꞌihuarcachiꞌhua
bee steneꞌ bee saꞌhua, nu rriꞌinuhua
beella beenú la yala riꞌinuhua beella.
9 ¿Xieꞌ lariꞌihua beyaꞌ nú bee bene
enunecha rriꞌi lecamodo chuꞌu liñibe
elurnibiyaꞌ Diose la? La zelahua
nú zequienu bee bene liꞌihua xne
elurnibiyaꞌ Diose la chuꞌu bee bene
enu rriꞌi eluhuexe, nu bee enu rluꞌcu
ulaꞌna lu stucu diose enu laca diose
nu bee niyu enu rleꞌ saꞌ niyu, nu bee
niyu enu rnaꞌtse bee unaꞌa enu laca
unaꞌa, nu bee unaꞌa enu rnaꞌtse bee
niyu enu laca niyuꞌ. 10 Leꞌca esquie
bee huanaꞌ, nu bee bene enu neyiꞌ
rcuaꞌa, bee uniqui nu bee enu seꞌta
bee bene, nu bee enu rcuaꞌna nú
xneca modo axi steneꞌ bee bene, la
chuꞌu bee nzeꞌe elurnibiyaꞌ Diose
liñibe. 11 Nuꞌhua enu uhuañi scua
huaꞌtu, pero nee lecaꞌ xi nahua lu
Diose, nu nee necalahua para Diose,
nu nebacuꞌlahua xi neca tucu enu la
luꞌculi dula ante Diose equie cuendaꞌ
poderꞌ Jesucristo nu equie cuendaꞌ
Espíritu Santoꞌ Diose nú nehuañi
cuna liꞌihua.

Cuerpoꞌ bene neca xi neca induꞌ
Espíritu Santo

12 Neli nú nuꞌ beyaꞌ riꞌá yee lunú
niarquia pero laca yeene neca
nzeꞌcae. Nu nuꞌ beyaꞌ riꞌá xitse lunú
niarquia, pero la neca nzeꞌca nú zela
nú riꞌi bee nucuaꞌ ana lua. 13Nuꞌ bee
bene enu rni: Bee elubacu necane
para xlaꞌcu bee bene, nu xlaꞌcu bee
bene neca para bee elubacu. Neli
nucuaꞌ, pero nitilu Diose rucu bee
nucuaꞌ, pero laca neli nú cuerpoꞌ
benenecaparanúriꞌi beneeluhuexe.
Xne cuerpoꞌahua necane para Diose,
nu liꞌinu necanu enu rnibiyaꞌ lu
cuerpoꞌahua. 14 Nu tucu nú uriꞌi
Diose nú uhuañi zeca Jesucristo
lu eluti, leꞌca scua riꞌinu nú huañi
zecaꞌahua lu eluti cuna poderꞌnu.

15 ¿Uriꞌihua beyaꞌ nú neca
cuerpoꞌahua xi neca tucu parte
cuerpoꞌ Jesucristo. Enzeꞌe leca modo
nú naꞌtseꞌahua cuerpoꞌ Jesucristo nú
rniaꞌahua neca cuerpoꞌahua para nú
naꞌtseꞌahua unaꞌa huexe? Nu leca
modo nú riaꞌahua scua. 16 Xieꞌ la
riꞌihua beyaꞌ nú bene enu rnaꞌtse
tucu unaꞌa huexe, necabeei xineca
tucutsia bene. Liꞌihua nediyaꞌhua
nú lu ichiꞌ Stichiaꞌ Diose rni: “Rucu
beei neca beei xi neca tucutsia bene.”
17 Pero bee bene enu neca tucu
necatse cuna Jesucristo, neca tucu
necatsela beella cuna liꞌinu equie
cuendaꞌ Espíritu Santo.

18 Enzeꞌe ubiꞌyahua liꞌihua para
nú la riꞌihua saꞌ clasiaꞌ eluhuexe
cuaꞌ. Ye beelá bee dula la nitilu
cuerpoꞌ bee bene, xi rnitilu eluhuexe
cuerpoꞌ bene. 19 Xne uriꞌihua beyaꞌ
nú cuerpoꞌhua neca induꞌ Espíritu
Santo nú uliquiꞌ Diose luhua, nu
lunúnzulaEspíritu Santo cuna liꞌihua
la nibiyaꞌ eꞌcuhua luhua. 20 Xne
Jesucristo udixiula stulahua chenu
ungutinu lu cruse. Enzeꞌe ubiꞌyahua
cuerpoꞌhua nu la xitse riꞌinuhuane
xne scua riuꞌ arquiꞌ Diose, xne liꞌinu
rnibiyaꞌnu luhua.

7
Bezeteꞌ equie cuendaꞌ bee bene enu

nechia
1 Nee cuaquia luhua beenú

unedichiaꞌhua lua lu carta nú

uxeꞌlahua lua. Liꞌá nia luhua nú
neca nzeꞌca nú la yucu bene unaꞌa.
2 Pero para nú la riꞌi bee bene
eluhuexe, nzala nú cada niyu yucu
unaꞌa nu cada unaꞌa yucu niyu,
3 nu cada niyu riala riꞌi cumplido
lunú niarquiꞌ unaꞌlla nu cada unaꞌa
riala riꞌi cumplido lunú niarquiꞌ
niyuꞌlla. 4 Xne chenu uchiala unaꞌa
la nibiyaꞌlla lu cuerpoꞌlla, sino que
niyuꞌlla rnibiyaꞌ lu cuerpoꞌlla. Leꞌca
esquieniyu lanibiyaꞌlla lu cuerpoꞌlla,
sino que unaꞌlla neca enu rnibiyaꞌ
lu cuerpoꞌlla. 5 Enzeꞌe la yala nú cá
niyu urre unaꞌa cuerpoꞌlla lu saꞌlla;
pero tunu ruculla necatucunecatse
stichiaꞌlla nú la naꞌtsella saꞌlla chiucu
chuna bichia, para nú nacuꞌ beella lu
Diose. Lecaxi riꞌi pero chenu udetela
bee bichia zeꞌe, chu cuaꞌanu zeca
bene saꞌ bene, para nú la duꞌ bezeꞌlu
elliebacuꞌ nú necha neca equie bene.

6 Ye nú rnia luhua necane tucu
bezeteꞌtsia, nu la nibiyaꞌa luhua nú
riꞌihua tucu nú rnia. 7 Niarquia nú
alaꞌ ye bee bene nchiñi elliebacuꞌ
xi nchiñi elliebacua, pero cada tucu
bene udeteꞌla Diose elliebacuꞌlla nú
xa huañilla, tunu chialla urre la
chialla.

8 Para bee bene enu lá chiali nu
para bee unaꞌa enu unguti niyuꞌ, liꞌá
nianúnecanzeꞌcanú la chiahua tucu
nú lá chiaa. 9 Pero tunu la riquiꞌhua
nú nzu tucuhua,máse neca nzeꞌca nú
uchiaꞌhua luhuare nú rriquiꞌhua nú
la luꞌcuhua niyu urre unaꞌa.

10 Nu bee bene enu nechiala, la
neca liꞌá enu rnibiyaꞌ luhua sino que
Jesucristo neca enu rnibiyaꞌnú la leꞌe
unaꞌa niyuꞌlla. 11Pero tunu leꞌe unaꞌa
niyuꞌlla la yala nú yuculla stucuniyu,
máse neca nzeꞌca nú tsalalla arquiꞌ
saꞌlla para nú yucu saꞌzecalla. Nu
leꞌca esquie niyu la yala nú leꞌella
unaꞌlla.

12 Nee nú nia necatsia bezeteꞌ nú
rnia, la necane stichiaꞌ Jesucristo,
tunu tucu niyu enu nzeli arquiꞌ
Jesucristo, nechialla tucu unaꞌa enu
la chili arquiꞌ Jesucristo pero tunu
para liꞌilla lecaxi riꞌi nú nzeli arquiꞌ
niyuꞌlla Jesucristo la yala nú leꞌe

saꞌlla. 13 Nu leꞌca esquie tunu tucu
unaꞌa enu nzeli arquiꞌ Jesucristo
nechialla tucuniyu enu la chili arquiꞌ
Jesucristo, pero tunu para liꞌilla
lecaxi riꞌi nú nzeli arquiꞌ unaꞌlla
Jesucristo, la yala nú leꞌesaꞌlla. 14Xne
niyu enu la chili arquiꞌ Jesucristo nu
nechia tucu unaꞌa enu nzeli arquiꞌ
Jesucristo, riꞌi Diose nú nza nzeꞌca
lu cuendaꞌlla equie nú nzeli arquiꞌ
unaꞌlla Jesucristo, nu unaꞌa enu la
chili arquiꞌ Jesucristo, leꞌca riꞌi Diose
nú cha nzeꞌca lu cuendaꞌlla xne nzeli
arquiꞌ niyuꞌlla Jesucristo. Che Diose
riꞌi nú cha nzeꞌca lu cuendaꞌ bee
enduꞌ beella. Xne tunu niꞌtucu beella
la chili arquiꞌbeella Jesucristo, la
riꞌi Diose nú cha nzeꞌca lu cuendaꞌ
bee enduꞌ beella. 15 Pero tunu
niyu urre unaꞌa enu la chili arquiꞌ
Jesucristo niarquiꞌ beella nú leꞌe
saꞌbeella, leꞌesaꞌlaꞌ beella. Nu bene
enu nzeli arquiꞌ Jesucristo la yala
nú riꞌilla juerza nú cuaꞌanu saꞌlla,
xne la niarquiꞌ Diose nú huañi bee
bene cuna xuu. 16 Nu leꞌca esquie
unaꞌa enu nzelila arquiꞌ Jesucristo
la riꞌilu beyaꞌ tunu riꞌilu ana nú chili
arquiꞌ niyuꞌlu Jesucristo, urre niyu
enu nzelila arquiꞌ Jesucristo, la riꞌilu
beyaꞌ tunu riꞌilu ana nu chili arquiꞌ
unaꞌlu Jesucristo.

17 Pero nia nú cada tucu bene
enu nzelila arquiꞌ Jesucristo, rquiꞌña
nú huañibeella lu iliulabe quieꞌ tucu
nú udeteꞌla Diose lubeella nú huañi
beella, nu nucuaꞌa cahua tucu nú
necahua chenu ucañi Diose liꞌihua.
Scua rnibiyaꞌa nú huañi ye bee
saꞌahua enu nzeli arquiꞌ Jesucristo.
18 Tunu tucu bene nequiela seña
nú rquie bee bene Israel chenu
uchili arquiꞌlla Jesucristo, esquietsia
riaꞌnacalla. Nu tunu la nequie seña
zeꞌe liꞌilla chenu uchili arquiꞌlla
Jesucristo la quiꞌñaꞌ nú quie seña
zeꞌe liꞌilla. 19 Xne lecaxi riꞌi tunu
nequie seña cuaꞌ bene urre la nequie
seña cuaꞌ bene, lunú máse neca
equie neca nú sucuꞌ bene nú rnibiyaꞌ
Diose. 20 Enzeꞌe necacahua tucu
nú necahua chenu uchili arquiꞌhua
Jesucristo. 21 Tunu necalu esclavo

chenu uquixie nú nzeli arquiꞌlu
Jesucristo, la chenu arquiꞌlu xneca
riala riꞌilu. Pero tunu nuꞌ modo
nú riꞌilu ana nú la acaꞌlu esclavoꞌ
stucu bene, ulaꞌna nú laꞌalu che.
22 Bene enu unga esclavo chenu
uchili arquiꞌlla Jesucristo, igualeaꞌla
necalla xi neca bene enu lá aca
esclavo para nú sibiꞌlla lu Jesucristo.
Nu bene enu la aca esclavo chenu
uchili arquiꞌ Jesucristo. Nee enzeꞌe
neca xi neca esclavo lu Jesucristo.
23 Xne nediyaꞌlaꞌhua nu udixiula Je-
sucristo lunú huaxi secahua, enzeꞌe
necalahua para Diose. Nu la zelaꞌhua
nú zequienu bee bene liꞌihua nu
nibiyaꞌbeei luhua. 24Enzeꞌe nialuhua
bee saꞌa enu nzeli arquiaꞌahua
Jesucristo, nú necacahua tucu nú
necahua chenu uchili arquiꞌhua
Jesucristo.

25Nu nee nia luhua bee unaꞌa enu
lá chiaa, nu la neca stichiaꞌ Jesucristo
lunú nia luhua. Sino que necane
bezeteꞌ nú liꞌitsia rnia luhua, nu nza
nzeꞌcalá nú chili arquiꞌhua tucu nú
nia luhua, xne equie nú uhuaꞌa ar-
quiꞌDiose liꞌá enzeꞌe ucañinu liꞌá para
nú riꞌá lunú niarquiꞌnu. 26 Nu seꞌca
nú equie nú chiquiꞌ neriñaꞌ nehuañi
bee bene nee, enzeꞌe nzalá nú la chia
bene. 27 Nu bene enu nechiala la
yalaꞌ nú leꞌella unaꞌlla. Nu bee bene
enu lá chia la chialla. 28 Pero tunu
rriꞌilla elliebacuꞌ nú chialla, lacane
dula tunu chialla. Leꞌca esquie bee
unaꞌa eꞌneꞌ bee enu niarquiꞌ nú chia
lacane dula tunu chia beenchu, pero
ixiuleꞌa luhua nú huaxi nú seca bee
bene enu xia, nu bee nucuaꞌ la niar-
quia nú zecahua.

29 Bee saꞌa enu nzeli arquiaꞌahua
Jesucristo nialuhua nú lleꞌnatsia
tiembu nehuañihua lu iliulabe quie,
enzeꞌe nia luhua bee bene enu
nechiala, uzibiꞌhua lu Diose diquinuꞌ
arquiꞌhua xi sibiꞌ tucu bene enu
lanechia. 30 Nu bee bene enu
nehuana nzu arquiꞌ uriꞌihua xi neca
nú la nehuana nzu arquiꞌhua, nu
bee bene enu ñia nzu arquiꞌ uriꞌihua
xi neca nú la ñia nzu arquiꞌhua, nu
bee enu rluꞌcu steneꞌ utsu arquiꞌhua
xineca nú la luꞌcuhua steneꞌhua.

31Nu bee bene enu lecaxi seca laꞌchaꞌ
lu iliulabe quieꞌ, uriꞌihua xi neca nú
lecaxi rluꞌcuhua, xne ye nú nuꞌ lu
iliulabe quieꞌ rlaxue.

32 Lu nú niarquia nú la chenu
arquiꞌhua lubee nú nuꞌ lu iliulabe
quieꞌ, xi neca tucu bene enu nzu tucu
nú máse rriꞌilla elliebacuꞌ lunú neca
cuendaꞌDiose, numase rcuaꞌnalla nú
riꞌilla lunú riuꞌ arquiꞌ Diose, 33 pero
tucu bene enu nechiala máse rriꞌilla
elliebacuꞌ lunú nuꞌ lu iliulabe quieꞌ,
nu mase rlaꞌnalla nú ñiatsu arquiꞌ
unaꞌlla. 34 Che chiucu elliebacuꞌ
rriꞌilla equie cuendaꞌ Jesucristo,
nu equie cuendaꞌ unaꞌlla. Leꞌca
esquie neca lu cuendaꞌ tucu unaꞌa
enu nechia, unaꞌa enu la nechia
máse rriꞌilla elliebacuꞌ lunú neca lu
cuendaꞌ Diose, nu rdeteꞌ cuendalilla
liꞌilla lu Diose para nú zucuꞌlla nú
niarquiꞌ Diose. Pero tucu unaꞌa enu
uchiala máse sucuꞌ lulla lunú neca
cuendaꞌ iliulabe, máse rcuaꞌnalla nú
ñia tsu arquiꞌ niyuꞌlla cuna liꞌilla.

35 Yebee nú rnia luhua, rnia scua
luhua para nú riꞌá elietsa luhua, nu
la necane nú caa nú chiahua, rnia
luhua scua para nú huañihua tucu
nú rialane nu tucu nú necane. Tucu
nú niarquiꞌ Jesucristo enu rnibiyaꞌ
luaꞌahua nú huañihua, sin nú xi caa
nú huañihua scua. 36 Titse bee niyu
enu niarquiꞌ nú chia, cuna unaꞌa
enu neca unaꞌa enu chialla, tunu
uzaꞌlanchu lana nú chianchu che
chianchu, tunu scua rriꞌibeella el-
liebacuꞌ rquiꞌña nú riꞌibeella lunú
seca beella nú máse neca nzeꞌca, xne
laca dula nú chiabeella. 37 Leꞌca es-
quie titse bene enu la riꞌi elliebacuꞌ
nú chia, layala nú riꞌilla elliebacuꞌ nú
rquiꞌña nú chialla, nu tunu uriꞌi italla
elliebacuꞌ nú la chialla. Xne leꞌca
neca nzeꞌca nú la chia bene. 38Enzeꞌe
nia luhua, neca nzeꞌca nú chia bene,
pero másescaꞌla neca nzeꞌca tunu la
chia bene.

39 Tucu unaꞌa enu nechiala la
yala nú luꞌculla stucu niyu diqui nú
nehuañi niyuꞌlla. Pero tunu unguti
niyuꞌlla nuꞌ modo chialla stucu bese,
cuna stucu niyu pero rquiꞌña nú
necalla tucu niyu enu leꞌca nzeli

arquiꞌ Jesucristo. 40 Pero seꞌca nú
ñiascaꞌla huañilla tunu la chiaꞌlla
stucu bese. Scua rriꞌá elliebacuꞌ xne
nzu Espíritu Santo cuna liꞌá.

8
Nia luhua equie cuendaꞌ uꞌna nú

rricuꞌ bee bene lubee enu laca Diose
1 Nee nialuhua equie cuendaꞌ

elubacu nú rdeteꞌ bene uꞌna
lubee enu laca Diose, nu liaꞌahua
nediyaꞌahua xa neca equie cuendaꞌ
nucuaꞌ, pero avese equie nú nediyaꞌ
bee bene equie cuendaꞌ nucuaꞌ reca
nelliñia bene. Pero lunú seca bene
saꞌbene máse seca, xne equie elu
secacuaꞌ rriaꞌahua elietsa lu saꞌahua
para nú riꞌilaꞌahua beyaꞌ xneca
huañiaꞌahua. 2 Tunu nuꞌ tatucu bee
bene enu seca nú chiquiꞌ reca ye nú
reca, sequienulla leꞌcatsia liꞌilla xne
huaxiscaꞌlá nú rriꞌi falta nú acalla.
3 Pero Diose nediyaꞌ nzeꞌcaꞌ ta bene
enu neli seca liꞌinu.

4Nia luhua xa neca equie cuendaꞌ
elubacu nú udeteꞌla bene uꞌna lubee
enu seca bee bene nú neca Diose,
liaꞌahua nediyaꞌahua nu la luꞌcu bee
diose cuaꞌ poder lu iliulabe quieꞌ,
xne nuꞌ tucutsia Diose. 5 Mase nuꞌ
bee bene enu seca nú nuꞌ huaxi bee
diose enu rnibiyaꞌ liñibe nu luyuu
iliulabe, 6 pero liaꞌahua nediyaꞌahua
nú nuꞌ tucutsia Diose Pa liñibe nu
equie cuendaꞌ liꞌinu nuꞌ ye nú nuꞌ nu
para liꞌinu nehuañiaꞌahua lu iliulabe
quieꞌ. Nu tucutsia Jesucristo neca
enu rnibiyaꞌ luaꞌahua, xne equie
cuendaꞌ liꞌinu nuꞌ ye nú nuꞌ nu
equie cuendaꞌ liꞌinu rluꞌcuaꞌahua
elunehuañi. 7 Pero laca ye bee bene
rriꞌi elliebacuꞌ scua. Xne nuꞌ bee
bene enu uluꞌcu ulaꞌna lubee enu
seca beella nú neca diose ante nú
chili arquiꞌbeella Jesucristo, nu nee
nú apenatsia uchili arquiꞌ beella
Jesucristo siꞌ beella nú dula neca nú
racu beella elubacu nú udeteꞌ beella
uꞌna lubee diose cuaꞌ. 8 Liaꞌahua
nediyaꞌahua nú la riꞌi elubacu nú
racu bene nú nehuañi nzeꞌca bene
ante Diose, sino que iguale neca bene
ante Diose, tunu acu bene urre la
acu bene saꞌ clasiaꞌ elubacu cuaꞌ.
9 Pero liꞌihua nediyaꞌhua nú mase

nuꞌ beyaꞌ nú acu bene xitse clasiaꞌ
elubacupero rquiꞌñanúbiꞌyahuaxne
canu equie cuendaꞌ nucuaꞌ riꞌihua
nú zanaꞌ saꞌhua enu apenatsia uchili
arquiꞌ Jesucristo lu dula. 10 Tunu
liꞌilu lecaxi zecalu nú raculu xitse
clasiaꞌ elubacu, nu nzuculu raculu
elubacu nú rdeteꞌ bene uꞌna lubee
diose enu laca diose, nu lañiꞌ tucu
bene enu apenatsia uchili arquiꞌ
Jesucristo nucuaꞌ, che leꞌca nuulla
aculla elubacucuaꞌ, mase secalla núla
neca nzeꞌca lunú rriꞌilla. 11 Che
lunú secalu nú recalu, riꞌi nucuaꞌ
nú riꞌi saꞌlu enu apenatsia uchili
arquiꞌ Jesucristo dula, nu uluꞌcu
cuenda nú leꞌca nuu equie cuendaꞌlla
unguti Jesucristo lu cruse. 12 Enzeꞌe
tunu rriꞌilu scua ante bee saꞌlu enu
apenatsia uchili arquiꞌ Jesucristo, nu
riꞌibeella dula equie cuendaꞌlu, che
dula neca nú rriꞌilu ante Jesucristo.
13 Enzeꞌe tunu equie nú racua rriꞌi
nú rriꞌi tucu saꞌa enu nzeli arquiꞌ
Jesucristo dula, nzalá nú la acuaꞌa
bee elubacucua para nú la riꞌi bee
saꞌa dula equie cuendaa.

9
Xi riala riꞌi tucu apóstol

1 Liꞌihua nediyaꞌhua nú nuꞌ beyaꞌ
riꞌá lunú niarquia equie elurnibiyaꞌ
nú rluꞌcua nú necaa apóstol. Liꞌá
ulañilá Jesucristo enu rnibiyaꞌ
luaꞌahua nu liꞌá uriꞌilá ana liꞌihua
para liꞌinu xne uchilila arquiꞌhua
liꞌinu. 2 Tunu nuꞌ bee bene enu la
chili arquiꞌ nú necaa apóstol, pero
liꞌihua nediyaꞌhua nú necaa apóstol,
xne lunú nzelila arquiꞌhua Jesucristo
nucuaꞌ rlubeꞌ nú neli necaa apóstol.

3 Nu lubee bene enu lachili arquiꞌ
nú necaa apóstol singuie rcuaquia
lubeella: 4 Rluꞌcua derecho nú
liquiꞌhuanúacua cunanúhueꞌa. 5Nu
leꞌca nuꞌ beyaꞌ nú chiaa cuna tucu
unaꞌa enunzeli arquiꞌ Jesucristo para
núuyalla catse elunzaꞌa, tucunú rriꞌi
beela bee apóstol nu cuna bee bichi
Jesucristo nu Pedro. 6Nu ¿xieꞌ liꞌitsia
cuna Bernabé rquiꞌña nú riꞌiru riñaꞌ
eꞌcuru para nú huañiru, che nuꞌ beyaꞌ
nú riꞌiru riñaꞌ Diose la? 7Pero niꞌtucu

bee sundado enu nza lu xuu la ixiu
beei gastoꞌ beei. Nu tucu bene enu
rquieni uva, ¿xieꞌ lecamodonúaculla
uva nú rquienilla la? Nu bene enu
rluꞌcuvaca, ¿xieꞌ lecamodonúhueꞌlla
nichiꞌí la? 8 La riꞌihua elliebacuꞌ nú
lunú rnia luhua necatsiae elliebacuꞌ
eꞌcua, sino que leꞌca lu ley nú udeteꞌ
Diose lu Moisés rni scua. 9Xne lu ley
cuaꞌ rni: “La duꞌhua ixiu lliꞌi uꞌnaꞌ
chenu rriꞌinuhuaí riñaꞌ.” Nu la ni
nucuaꞌ nú nzenu arquiꞌ Diose equie
cuendaꞌ bee nañi, 10 sino que leꞌca
nzenu arquiꞌnu equie cuendaꞌahua.
Xne lu ley nú udeteꞌ Diose lu Moisés
rni: Xne xi neca bene enu raꞌna
uꞌna nu enu rcui trigo, rucu beella
nzuculu beella nú yucu beella ulaꞌcu
equie riñaꞌ nú rriꞌibeella.

11 Nee nú uzeteꞌlaru liꞌihua nú
xneca chenalahua Stichiaꞌ Diose,
¿xieꞌ huaxi xeꞌtaꞌ neca nú rnacuꞌru
luhua tunu riꞌihua elietsa luru nú
xi rquiꞌñaru la? 12 Tunu stucu bee
bene enu seteꞌ liꞌihua ratiꞌ lunú riala
atiꞌ beella nú rdeteꞌhua lubeella,
leꞌca esquie liꞌiru máse rquiꞌña nú
riala riꞌihua elietsa luru, pero mase
nú scua rialane lecaxi elietsa un-
acuꞌru luhua, nu rriquiꞌtsiaru lunú
seꞌcaru para nú la quieruꞌu bee
bene nú equie cuendaꞌtsiaꞌ nucuaꞌ
la zelabeella yeneꞌ beella bedichiaꞌ
nzeꞌcaꞌ Jesucristo.

13 Liꞌihua nediyaꞌhua nú ye bee
uleꞌya enu sibiꞌ liñi bee indu, ratiꞌ
beella lleꞌna uꞌna nú nzeyu bee bene
liñi indu lu Diose para nú acubeella.
Leꞌca esquie yebee uleꞌya enu sibiꞌ
luhuare elu nzeyu bee bene nañi
uꞌna lu Diose, leꞌca ratiꞌbeella lleꞌna
uꞌna nú nzeyu bee bene para nú
acu beella. 14 Leꞌca scua uni Jesu-
cristo lubee bene enu rixiuleꞌe be-
dichiaꞌ nzeꞌcaꞌnu, nú bee bene enu
seteꞌ beella stichiaꞌnu, riala deteꞌ nú
xi rquiꞌña beella, 15 pero lua lecali
xi elietsa rriꞌihua, nu leꞌca la quieꞌa
cartaquieꞌ luhua para nú xi liquiꞌhua
lua. Xne para liꞌá máse neca nzeꞌca
nú atia luhuare nú nuꞌ enu axi nú
ñia nzu arquia, lunú setea bee bene
bedichiaꞌ nzeꞌcaꞌ Jesucristo. 16 Nu la
nelliñiaa equie nú setea bee bene be-

dichiaꞌ nzeꞌcaꞌ Jesucristo, xne nucuaꞌ
riala nú riꞌá. Nu cueꞌa tunu la ixiuleꞌa
bedichiaꞌ nzeꞌca quieꞌ lubee bene.

17 Enzeꞌe tunu rriꞌá riñaꞌ quieꞌ nú
riuꞌtsia arquia che atia lunú liquiꞌ
Diose lua, pero lá cañia nú riꞌá riñaꞌ
quieꞌ pero nucuaꞌ utsula Diose liꞌá nú
riꞌá. 18 Nu lunú rriꞌá ana neca nú
ñia nzu arquia equie nú rixiuleꞌa be-
dichiaꞌ nzeꞌcaꞌ Jesucristo lubee bene,
nu lecaxi riꞌá ana, tucu nú rriꞌi stucu
bene enu rixiuleꞌe bedichiaꞌ nzeꞌcaꞌ
Jesucristo ana.

19Mase nú lecati rnibiyaꞌ lua lunú
rriꞌá, pero caꞌa nzua para nú sibiꞌa
lu ye bee bene para nú riꞌá ana nú
aca huaxila bee beneꞌ Jesucristo.
20Nu chenu nzucuaꞌa cuna bee bene
Israel, nehuañia tucu nú nehuañi
beella para nú riꞌá ana nú aca beella
beneꞌ Jesucristo. Chenu nehuañia
cunabeelá beebene enuneli nzenala
ley nú udeteꞌ Diose lu Moisés. Che
nehuañia tucu nú nehuañi beella,
para nú riꞌá ana nú aca beella beneꞌ
Jesucristo, mase nú nediya nu la
nibiyaꞌ ley cuaꞌ lua. 21 Nu chenu
nzucuaꞌa cuna bee bene enu laca
bee bene Israel, bee enu la chenala
ley, nehuañia tucu nú nehuañi beella
para nú riꞌá ana nú aca beella bee
beneꞌ Jesucristo, mase nú nediya
nú Diose neca enu rnibiyaꞌ lua xne
nehuañia tucu nú rnibiyaꞌ Jesucristo.
22 Chenu nzua cuna bee bene enu
nzu chiucu arquiꞌ equie nú xi racu,
rlaꞌnaa nú rriꞌá tucu nú rriꞌi beella
para nú riꞌá elietsa lubeella nú
acabeella beneꞌ Jesucristo. Nu catse
elu nzaꞌa rriꞌá tucunú rriꞌi beella, che
scua tucumodo urre stucu modo riꞌá
ana nú tsilaꞌa chiucu chuna beella
equie cuendaꞌ Jesucristo. 23 Ye bee
nucuaꞌ rriꞌá equie eluseca nú rluꞌcua
equie cuendaꞌ bedichiaꞌ nzeꞌcaꞌ Je-
sucristo, para nú liꞌá cuna ye bee
bene enu nzeli arquiꞌ Jesucristo,
iguale atiaꞌahua lunú xi liquiꞌ Diose
luaꞌahua.

24 Liꞌihua nediyaꞌhua nú chenu
riecaxuꞌu huaxi bene, tucutsia enu
riecaxuꞌulá nzeꞌe rriꞌi ana premio.
Enzeꞌe leꞌca nee uduꞌhua ana ar-
quiꞌhua para nú atiꞌhua premio nú

liquiꞌDiose luhua. 25Ye bee bene enu
riecaxuꞌu rduꞌ beei ana arquiꞌbeei
para nú lecaxi rcaa nú yecaxuꞌu beei,
rriꞌi beei scua para nú atiꞌ beei tucu
premio, pero rnitilu premio cuaꞌ,
pero liaꞌahua rriaꞌahua scua para nú
atiaꞌahua tucu premio nú leca xunga
nitilu. 26Nu liꞌá nediya nzeꞌcaa lunú
rriꞌá, nu la riꞌá xi rriꞌi tucu bene enu
nzexuꞌu nu la riꞌi beyaꞌ cariña. Leꞌca
la riꞌá xi rriꞌi tucu bene enu la riꞌi
beyaꞌ ca richiu penete.

Enzeꞌe rtiꞌquia arquia para nú
nibiyaꞌa lua

27 Para nú aca riꞌá lunú riala riꞌá
xne canu liꞌá enu setea bee bene be-
dichiaꞌ nzeꞌcaꞌ Jesucristo lecaxi atia
ante Diose.

10
Equie cuendaꞌ nú rluꞌcu bee bene

ulaꞌna lubee enu laca Diose
1 Bee saꞌa enu nzeli arquiaꞌahua

Jesucristo, niarquia nú riꞌihua beyaꞌ
nú bee beneꞌahua enu udetela bee
enu uya nzenu Moisés, yebeella utse
beella eꞌya xcabe nú uxeꞌla Diose
lubeella, nu yebeella udete beella lu
inzatuꞌnú leenelu. 2Scuaungaachee
nú yebeella neca beella bee beneꞌ
Moisés xne yebeella uyanala beella
Moisés eꞌya xcabe zeꞌe, nu udete
beella cuna Moisés lu inzatuꞌ. 3 Nu
leꞌca yebeella udacu beella elubacu
nú uxeꞌla Diose enza liñibe. 4 Nu
leꞌca yebeella ungüeꞌ beella inza nú
udeteꞌ Diose lubeella nú uliñi tetsuꞌ
tucu quiee. Nu nucuaꞌ rlubeꞌ nú
nzula Jesucristo cuna liꞌibeella catse
eluuyanzeebeella. 5Peroañinzucanú
scuanecane, huaxi beella lá riꞌibeella
tucu nú riuꞌ arquiꞌ Diose, enzeꞌe
unguti beella luyuu achi elu udete
beella.

6 Yebee nú ulleꞌca beella scua
necane tucu ejemplu luaꞌahua, para
nú la niarquiaꞌahua riaꞌahua nú
necha neca tucu nú uriꞌi beella. 7 La
yala nú luꞌcuhua ulaꞌna lubeenú
seca bee bene nú neca Diose tucu
nú uriꞌi huaxi bee beneꞌahua enu
udetela, tucu nú rni lu ichiꞌ Stichiaꞌ
Diose: “Ucuaꞌa beella udacu beella
nu ungüeꞌ beella, nu che chu utsuli

beella nu uriꞌibeella lunú la yala riꞌi
beella.” 8 Nu la yala nú riaꞌahua
eluhuexe tucu nú uriꞌi huaxi beella.
Xne equie cuendaꞌ nucuaꞌ unguti ala
chechuna mili beella tucutsia bichia.
9 Nu leꞌca la riaꞌahua nú lee Diose
luaꞌahua tucu nú uriꞌi huaxi bee
benecuaꞌ, nu equie cuendaꞌ nucuaꞌ
udacuquieꞌ beꞌla liꞌibeella nu unguti
beella. 10Nu leꞌca la yala nú niaꞌahua
núnecha rriꞌi Diose, xne scua uni bee
beneꞌahua enuudetela, nu cheubeꞌta
tucu ángele enu unguuti liꞌibeella.

11 Ye bee nucuaꞌ ulleꞌca bee
benecuaꞌ enu udetela nu nequiene lu
ichiꞌ Stichiaꞌ Diose para nú riaꞌahua
beyaꞌ nú la neca nzeꞌca nú riaꞌahua
tucu nú uriꞌi beella, liaꞌahua enu
nehuañi tiembu quieꞌ nú yamero
laxu iliulabe. 12Enzeꞌe bene enu seca
nú nzutaꞌ arquiꞌ lu Stichiaꞌ Diose,
rquiꞌña nú biꞌyalla liꞌilla para nú la
riꞌilla dula. 13 Ye bee prueba nú
secahua la necane prueba nú la zeca
bee bene yebee bene seca prueba.
Pero Diose la tsanaꞌ arquiꞌ liꞌihua nu
la zelanu nú zecahua bee prueba
nú la riquiꞌhua. Liꞌinu riꞌinu elietsa
luhua, para nú riꞌihua beyaꞌ xneca
riꞌihua nú riquiꞌhua lunú xi secahua.

14 Enzeꞌe bee saꞌa enu nzeli ar-
quiaꞌahua Jesucristo, liꞌihua enu
chiquiꞌ seꞌcaa uchiuꞌu chuhua nu la
luꞌcuhua ulaꞌna lubee nú seca bee
bene nú neca Diose. 15 Liꞌá nediyaa
nú liꞌihua necahua puro bee bene
enu rriꞌi beyaꞌ, enzeꞌe leꞌca liꞌihua
biꞌyahua tunu neca nzeꞌca lunú rnia
luhua. 16 Chenu rriaꞌahua tucu nú
uriꞌi Jesucristo, chenu udacuxenu
último exe, nu chenu rdiyaꞌahua viño
nú unga leꞌyala relluꞌcuꞌ arquiaꞌahua
reneꞌnu nú uriꞌchia chenu ungutinu
equie cuendaꞌ stulaꞌahua. Nu chenu
rdaꞌcuaꞌahua pá tucu nú uriꞌinu
ultimo exe, nucuaꞌ neca tucu seña
nú tucutsia necaꞌahua cuna liꞌinu.
17 Mase nú huaxi necaꞌahua, pero
tucu nú rleꞌe tucutsia pá nú rritsiꞌ
luyeꞌahua scua rlubeꞌ nú neca tucut-
siaꞌahua cuna Jesucristo.

18 Liꞌihua nediyaꞌhua xneca rriꞌi
bee bene Israel liꞌibeella racubeella
mii nú rdeteꞌ beella uꞌna lu Diose nu

nucuaꞌ rlubeꞌ nú neca tucunecatse
beella cuna Diose. 19La nia luhua nú
neca equie bee enu seca bee bene nú
neca diose, urre máse sibiꞌ uꞌna nú
rdeteꞌ bene lubee diose cuaꞌ. 20 Xne
bee bene enu rriꞌi scua la necane nú
rdeteꞌbeella uꞌnacua luDiose enune-
huañi sino que chenu rriꞌi beei scua
rdeteꞌ beei uꞌna cuaꞌ lu bezeꞌlu, nu
liꞌihua la niarquia nú aca tucu necat-
sehua cuna bezeꞌlu. 21Leca modo nú
riꞌihua scua, xne tunu rriꞌihua scua
neca tucu necatsehua cuna bezeꞌlu,
nu che chu acuhua pá nu hueꞌhua
viño nú necaleꞌyala, para nú aca
achee nú leꞌca neca tucu necatse-
lahua cuna Jesucristo.

22 ¿U xieꞌ niarquiꞌhua nú lee Diose
luhua la? ¿U xieꞌmásela rluꞌcuaꞌahua
poder luquela Diose la?

Xneca riala riꞌi bee beneꞌ Jesucristo
23 Yee bee nú nuꞌ beyaꞌ riꞌi bene,

pero laca yeene neca nzeꞌcae. Mase
ye nú nuꞌ beyaꞌ riꞌi bene, pero laca
yeene sibiꞌi para nú riꞌi bee bene
elietsa lusaꞌ bee bene nú xneca riala
nú chenalalla inziuꞌ Diose. 24 Nu
la yala nú riaꞌahua elliebacuꞌ lunú
neca cuendaꞌ eꞌcuꞌtsiaꞌahua sino
que teriaꞌahua elliebacuꞌ lunú neca
cuendaꞌ beelá bee saꞌahua.

25 Chenu sihua mii liñi iꞌya, la
nedichiaꞌhua cá uchiuꞌumicuaꞌ, para
nú lazaꞌ arquiꞌhua chenu acuhuane.
26 Xne iliulabe cuna ye nú nuꞌ lue
neca steneꞌ Diose Pa liñibe.

27 Tunu tucu bene enu lachili
arquiꞌ Stichiaꞌ Diose zeneꞌ liꞌihua nú
acuhua eta niꞌlla, tunu niarquiꞌhua
nú chahua uquiahua. Udacuhua ye
nú liquiꞌlla luhua nu la nedichiaꞌhua
lulla cá uchiuꞌe para nú la zaꞌ ar-
quiꞌhua chenu acuhuane. 28 Pero
tunu nuꞌ tucu saꞌhua enu ni luhua nú
elubacu nú rliquiꞌ benecuaꞌ racuhua
udeteꞌllae uꞌna lubee dioseꞌlla, che
la acuhuane equie cuendaꞌ bene
enu udixiuleꞌe luhua para nú la zaꞌa
arquiꞌlla equie cuendaꞌ elubacu cuaꞌ,
mase nú nediyaꞌhua nú Paꞌahua
Diose liñibe rnibiyaꞌ luye nú nuꞌ lu
iliulabe. 29 La nia luhua lunú xi
rriꞌihua elliebacuꞌ, lunú rnia luhua
neca nú rriꞌi stucu bene elliebacuꞌ.

Pero tala bese nuꞌhua rriꞌi el-
liebacuꞌ: “¿Pero xinu leca modo riꞌá
yebee nú nediyaa nú laca necha
neca equietsia nú seca stucu bene nú
necha necane?” 30 Tala bese nihua:
“Liꞌá nediyaa nú rdetea cheꞌtsa lu
Diose equie yebee nú racua, ¿nu
xiquie nú lixiu saꞌ arquiꞌhua lua?”
31 Pero liꞌá nia luhua nú sia equie
cuendaꞌ bee elubacu nú racuhua, nu
cuna equie cuendaꞌ nú rueꞌhua cuna
ye beelá beenú rriꞌihua, uriꞌihuane
equie nú rluꞌcuhua ulaꞌna lu Diose.
32 Ubiꞌyahua xneca nehuañihua para
nú sia bee bene Israel nu bee bene
enu laca bee bene Israel, nu bee
saꞌahua enu nzeli arquiꞌ Jesucristo
la riꞌibeella elliebacuꞌ nú necha neca
equie cuendaꞌhua. 33 Liꞌá rlaꞌna nú
ñiatsu arquiꞌ ye bee bene lua. Nu la
laꞌnaa nú cha nzeꞌcatsiae lu cuendaa,
sino que rlaꞌnatsia nú riꞌá elietsa lu
huaxi bee bene para nú tsilaꞌa bee
bene.

11
1 Utenalahua ejemplu nú rriꞌá, tucu
nú nzenala ejempluꞌ Jesucristo.

Xa riala riꞌi bee unaꞌa enu nzeli ar-
quiꞌ Jesucristo

2Bee saꞌa enu nzeli arquiaꞌahua Je-
sucristo chiquiꞌ ñia nzu arquia equie
cuendaꞌhuaxne siemprenchiucuꞌ ar-
quiꞌhua liꞌá nu lunú la tsanaꞌ ar-
quiꞌhua nú uzetea liꞌihua. 3 Nu
leꞌca niarquia nú elluꞌcuꞌ arquiꞌhua
nú Diose rnibiyaꞌ lu Jesucristo nu
Jesucristo neca enu rnibiyaꞌ lubee
niyu nu bee niyu neca enu rnibiyaꞌ
lubee unaꞌa. 4 Nu chenu rietesaꞌ
bee bene para nú luꞌcu beella ulaꞌna
lu Diose, titse niyu enu nzucu nú
nzucu equie chenu rnacuꞌlla lu Diose
urre seteꞌlla StichiaꞌDiose lubee bene
netuu neca nú rriꞌilla che. 5 Leꞌca
scua bee unaꞌa enu rnacuꞌ lu Diose
urre seteꞌ Stichiaꞌ Diose bee bene,
tunu lecaxi nacuꞌ equiella, leꞌca ne-
tuu neca lunú rriꞌilla. Nu che neca
xi neca nú nerecuꞌ ichia equiella.
6 Enzeꞌe tunu tucu unaꞌa la tsacuꞌ
xi tsacuꞌ equie, mejora chiecuꞌtsialla
ichia equiella. Pero tunu nediyaꞌlla
nú netuu nú recuꞌ ichia equie bee

unaꞌa, nu netú nú rrecuꞌ etu equie
bee unaꞌa, enzeꞌe mejora nú tsacuꞌlla
xi tsacuꞌlla equiella. 7 Pero bee
niyu la yala nú xi zucuꞌ beei equie
beei, xne Diose urecheꞌ beei tucu nú
rnanu, nu scua rlubeꞌlla nú rluꞌculla
ulaꞌna lu Diose. Nu leꞌca esquie
bee unaꞌa lunú sacuꞌlla xi sacuꞌlla
equiella scua rlubeꞌlla nú rluꞌculla
ulaꞌna lu niyu. 8 Xne nérecheꞌ Diose
niyu cuna rilaꞌ unaꞌa, sino que Diose
urecheꞌ unaꞌa cuna rilaꞌ niyu. 9Nu lá
recheꞌ Diose niyu equie nú nuꞌla bee
unaꞌa sino que urecheꞌnu unaꞌa xne
urecheꞌlanu niyu. 10 Enzeꞌe chenu
rietesaꞌ bee bene para nú luꞌcu bene
ulaꞌna lu Diose, rquiꞌña nú tsacuꞌ bee
unaꞌa equie beella xi neca tucu seña
ante bee ángeleꞌ Diose, xne nuꞌ enu
rnibiyaꞌ lubeella. 11 Mase nú ante
Diose iguale bee bene, xne tunu leca
nú nuꞌ unaꞌa leca niyu, nu tunu leca
niyu leꞌca leca unaꞌa. 12Neli nú cuna
rilaꞌ niyu ungacheꞌ unaꞌa pero nee
equie cuendaꞌ unaꞌa rala bee niyu
lu iliulabe, nu sia niyu nu sia unaꞌa
equie cuendaꞌ Diose nucuaꞌalla lu il-
iulabe.

13 Liꞌá nia luhua, liꞌi eꞌcuhua
uriꞌihua elliebacuꞌ chenu rietesaꞌ bee
bene para nú luꞌcu beella ulaꞌna lu
Diose, la neca nzeꞌca nú nacuꞌ tucu
unaꞌa lu Diose, tunu lecaxi nacuꞌ
equiella. 14Leꞌca ye bee bene nediyaꞌ
núnetuneca tunu selaniyunúrruꞌcu
ichia equiella. 15Pero para bee unaꞌa
rcuaꞌa nzeꞌca beenchu chenu stuñi
ichia equie beenchu, xne lia udeteꞌ
Diose ichia equie beenchu para
nú yacuꞌe equie beenchu. 16 Tunu
nuꞌhua enu layuꞌ arquiꞌ lunú rnia
luhua, pero liꞌá nia luhua nú liaꞌahua
la luꞌcuaꞌahua stucu custumbre, scua
neca custumbreꞌahua cuna beela bee
bene enu nzeli arquiꞌ Stichiaꞌ Diose.

Xneca riala riꞌi bee bene exeꞌ Jesu-
cristo

17Nee nia stucu nú nia luhua, pero
lunú nia luhua nee leca modo nia
luhua nú neca nzeꞌca nú rriꞌihua xne
chenu rieteꞌsaꞌhua para nú luꞌcuhua
ulaꞌna lu Diose aꞌla nú la yala riꞌihua
rriꞌihua. 18 Rluti nia luhua nú

ubenea nú chenu rieteꞌ saꞌhua nú
rluꞌcuhua ulaꞌna lu Diose la neca
tucu necatsehua, nu nzeli arquia nú
nuꞌ chenu necane scua. 19 Chiquiꞌ
neriñaꞌ nú zucuꞌhua Stichiaꞌ Diose
tucu nú necane, enzeꞌe recahua
stucu grupo, nu scua rlubeꞌ nú ti
enu sucuꞌ Stichiaꞌ Diose nu ti enu la
zucuꞌe. 20 Pero lunú rriꞌihua scua,
nu la neca tucu necatsehua cuna bee
saꞌhua, enzeꞌe lecaxi sibiꞌ chenu rieteꞌ
saꞌhua para nú acuxehua tucu nú
uriꞌi Jesucristo. 21 Xne cada tucuhua
chenu rriꞌihua exee, chu rnaꞌtsehua
nú racuhuanu la cuaꞌaquiehua beelá
bee saꞌhua, mientra nú nuꞌ beelá
bee saꞌhua enu rliaꞌnaꞌ, nu nuꞌhua
enu hasta xuchiꞌhua xne ungueꞌhua
nu udacuhua tucu nú niarquiꞌhua.
22 ¿Xieꞌ la luꞌcuhua niꞌhua elu acuhua
cuna hueꞌhua tucu nú niarquiꞌhua
la? ¿Nu xieꞌ la zecahua beela bee
saꞌhua enu nzeli arquiꞌ Stichiaꞌ Diose
la? Enzeꞌe saꞌna netuhua bee bene
enu seca elitsi nu lecali xi luꞌcu. ¿Nu
nee niarquiꞌhua nú ñia tsu arquiꞌhua
equie cuendaꞌ bee nucuaꞌ la? Pero
scua tucu nú rriꞌinuhua beella leca
modo nia luhua nú neca nzeꞌca lunú
rriꞌihua.

Exe nú uriꞌi Jesucristo
(Mt. 26:26-29; Mr. 14:22-25; Lc.

22:14-20)
23 Lunú uzetea liꞌihua ungae equie

cuendaꞌ Jesucristo. Nurulaꞌnúudeteꞌ
cuenda bene liꞌinu chenu uriꞌinu
último exe, liꞌinu unaꞌtsenu tucu
pá. 24 Nu chenu ulaxu nú udeteꞌnu
cheꞌtsa lu Diose che uleꞌenu pá, nu
uninu: “Pá quieꞌ neca cuerpoa nú
dete cuendaa para nú atia equie
cuendaꞌhua. Nu chenu riꞌihua scua,
uriꞌihuane xne relluꞌcuꞌ arquiꞌhua
liꞌá.” 25 Leꞌca scua uriꞌinu cuna copa
nú nuꞌ viño, chenu ulaxu nú udacux-
enu che uninu: “Viño quieꞌ neca
renea nú riꞌchia chenu atia para nú
yaꞌla tucu inziunúnecuquinecapara
nú riꞌi Diose perdona stula bee bene,
cada chenu riꞌihua scua uriꞌihuane
xne relluꞌcu arquiꞌhua liꞌá.” 26 Enzeꞌe
nia luhua nú cada chenu rieteꞌ
saꞌhua, para nú acuxehua tucu nú
uriꞌi Jesucristo, chenu racuhua pá nu

rueꞌhua viño scua rlubeꞌnúungutinu
equie cuendaꞌhua. Nu scua uriꞌihua
hasta bichia chenu riña zecanu lu
iliulabe stucu bese.

Xneca riala nú riꞌi bee bene exeꞌ Je-
sucristo

27 Enzeꞌe tunu nuꞌ titse bee bene
enu racu pá nu rueꞌ viño chenu neca
exeꞌ Jesucristo nu la luꞌcu cuendalla
xi significado nú rriꞌilla scua, che
dula neca nú rriꞌilla, xne la luꞌcu
cuendalla xi rriꞌi significado cuerpoꞌ
Jesucristo cuna reneꞌnu chenu rriꞌilla
scua. 28 Enzeꞌe rquiꞌña nú riꞌixu
bene elliebacuꞌ xneca nehuañi bene
ante Diose nu xucuꞌ dulaxu bene lu
Diose ante nú acu bene pá nu hueꞌ
bene viño lunú neca exeꞌ Jesucristo.
29 Xne bene enu racu pá cuaꞌ nu rue
viño cuaꞌ nu la riꞌilla elliebacuꞌ xinu
rriꞌilla scua, equie cuendaꞌ cuerpoꞌ Je-
sucristo, che leꞌcatsia liꞌilla rlaꞌnalla
castiyaꞌlla. 30Xne lunú rriꞌi bee bene
scua enzeꞌe huaxi bee bene letahua
riti nuxiulaꞌnurati. 31Pero tunurluti
biꞌyaxuhua xneca nehuañihua ante
Diose nu xucuꞌ dulaꞌxuaꞌahua lunu
ante nú riaꞌahua execuaꞌ, che lecaxi
castiyaꞌDiose zecaꞌahua. 32Pero tunu
deteꞌ Diose castiya luaꞌahua, nucuaꞌ
neca para nú biꞌyaꞌahua xneca ne-
huañiaꞌahuanu la riaꞌahuadula, para
nú la liquiꞌ Diose castiya luaꞌahua,
tucu nú deteꞌnue lubee bene enu la
chili arquiꞌ stichiaꞌnu.

33 Enzeꞌe bee saꞌa enu nzeli ar-
quiaꞌahua Jesucristo, chenu rieteꞌ
saꞌhuaparanúriꞌihuaexeꞌ Jesucristo,
ucuaꞌa quiehua beelá bee saꞌhua
para nú acuxe juntuhua. 34 Pero
tunu nuꞌhua enu la cuaꞌa quieaꞌ nú
chiquiꞌ rliaꞌnaꞌ mejora nú acuxuhua
eta niꞌhua para nú la deteꞌ Diose
castiya liꞌihua equie nú la riꞌihua
tucu nú necane. Nu ye beelá beenú
rquiꞌña nia luhua, nia bee nucuaꞌ
luhua chenu nzelabiꞌya liꞌihua.

12
Lunú rliquiꞌ Espíritu Santo

1Neenia luhua lunúrliquiꞌDiose lu
cada tucuaꞌahua lunú riala riaꞌahua
equie cuendaꞌ Espíritu Santo, xne

la niarquia nú huañiaꞌahua sin nú
riꞌihua beyaꞌ equie cuendaꞌ bee nu-
cuaꞌ.

2 Liꞌihua nediyaꞌhua nú chenu
lascaꞌ chuluhua Stichiaꞌ Diose,
chiquiꞌ uyanalahua bee enu rni bee
bene luhua nú neca diose nu la
ni. 3 Enzeꞌe nee niarquia nú riꞌihua
beyaꞌ, nú titse bene enu nii nú lecaxi
sibiꞌ Jesucristo, tunu rni bene scua
nucuaꞌ rlubeꞌnú la nzu Espíritu Santo
cuna liꞌilla. Nu leꞌca niꞌtucu bee bene
leca modo nii: “Jesucristo neca enu
rnibiyaꞌ lua.” Tunu la nzu Espíritu
Santo cuna liꞌilla.

4 Nuꞌ yelu beenú utsula Diose
liaꞌahua nú riaꞌahua, liaꞌahua enu
nzelila arquiaꞌahua Jesucristo, pero
enu rliquiꞌ nucuaꞌ luaꞌahua neca
tucutsia Espíritu Santo. 5 Mase
urene urene riñaꞌ nú uliquiꞌ Diose
lu cada tucuaꞌahua nú rriaꞌahua,
pero lu tucutsia liꞌinu sibiaꞌahua.
6 Mase urene urene lunú recaꞌahua
rriaꞌahua pero tucutsia Diose neca
enu rriꞌi elietsa luaꞌahua. 7 Lu
cada tucuaꞌahua rlubeꞌ Diose lunú
xi recaꞌahua cuna elietsaꞌ Espíritu
Santo para nú riaꞌahua elietsa lubee
saꞌahua. 8 Xne cuna elietsaꞌ Espíritu
Santo nuꞌ bee bene enu ungutiꞌlaꞌ
elliebacuꞌ para nú ni lubee bene,
leꞌca nuꞌ bee bene enu ungutiꞌlaꞌ
elliebacuꞌ para nú riꞌilla beyaꞌ nú
xneca zeteꞌlla bee bene. 9 Nu equie
cuendaꞌ elietsaꞌ Espíritu Santo nuꞌ
bee bene enu la nzuchiucu arquiꞌ
lunú nzeli arquiꞌ Diose. Nu leꞌca
nuꞌ bee bene enu ungutiꞌlaꞌ poder
nú rluꞌcu Diose para nú riꞌi yecalla
bee bene enu riti. 10 Nu leꞌca nuꞌ
bee bene enu udeteꞌla Espíritu Santo
poder lu para nú riꞌilla yelu clasiaꞌ
bee milagro. Nu leꞌca nuꞌbee bene
enu udeteꞌla Espíritu Santo elliebacuꞌ
nú reca, para nú ixiuleꞌella Stichiaꞌ
Diose lubee bene, nu nuꞌ bee saꞌahua
enu udeteꞌla Espíritu Santo nú reca
elliebacuꞌ para nú riꞌilla beyaꞌ tunu
neli urre laca neli lunú rni bene enu
rni nú rixiuleꞌe Stichiaꞌ Diose. Leꞌca
nuꞌ beella enu udeteꞌla Espíritu Santo
elliebacuꞌ para nú ni yelu clasiaꞌ

dialu, nu leꞌca nuꞌ beella enu udeteꞌla
Espíritu Santo elliebacuꞌ para nú
ixiuleꞌe xi rni tucu dialu cuaꞌ nu xi
rni stucue. 11 Pero tucutsia Espíritu
Santo rriꞌi elietsa lubee bene nú rriꞌi
bee bene ye beenú rriꞌi bee bene,
nu Espíritu Santo nediyalaꞌ xi riala
deteꞌnu riꞌi cada tucu bee bene.

Yeꞌahuanecaxinecanúrluꞌcuaꞌahua
tucutsia cuerpo

12 Cuerpoꞌ bene mase nú tu-
cutsia necane pero huaxi parte
rluꞌcune. Leꞌca scua liaꞌahua enu
nzeli arquiaꞌahua Jesucristo mase
nú huaxi necaꞌahua pero neca
tucutsiaꞌahua cuna liꞌinu. 13 Xne
yeꞌahua urinzaꞌahua equie cuendaꞌ
tucutsia Espíritu Santo, para nú aca
tucu necatseꞌahua cuna beelá bee
saꞌahua, mase nú necaꞌahua bene
Israel urre lacaꞌahua bene Israel,
mase nú necaꞌahua esclavo urre
lacaꞌahua esclavo, pero neca tucu
necatselaꞌahua xne yeꞌahua nzula
Espíritu Santo cuna liaꞌahua.

14 Cuerpoꞌ bene laca tucutsiae sino
que huaxi parte rluꞌcune. 15Nu tunu
ni cuchiuꞌ bene: “Lacaa tucu parte
cuerpoꞌ bene xne lacaa ya bene.”
Pero laca equie cuendaꞌ nucuaꞌ nú
lacaꞌe tucu parte cuerpoꞌ bene. 16Nu
leꞌca esquie tunu ni diaca bene: “La-
caa tucuparte cuerpoꞌbenexne lacaa
iꞌculu bene”, laca equie cuendaꞌ nu-
cuaꞌnú lacaꞌe diaca bene. 17Xne tunu
diqui cuerpoꞌ bene necatsia iꞌculu
bene, ¿chequie xneca yeneꞌ bene che?
Nu tunu diqui bene unga diaca bene,
¿xneca liaꞌbene che? 18Pero nediyalaꞌ
Diose cá riala zucu ye lunú neca
cada tucua parte cuerpoꞌahua, tucu
nú niarquiꞌnu nú acane. 19Xne tunu
tucutsia parte neca diqui cuerpo la-
cane tucu cuerpo che. 20 Pero tucu
nú unilá luhua mase nú huaxi parte
neca cuerpoꞌahua pero tucutsia neca
diqui cuerpoꞌahua.

21 Leca modo ni iꞌculu bene luya
bene: “La quiꞌñalu.” Nu leꞌca leca
modo ni lluca equie bene lu cuchiuꞌ
bene: “La quiꞌñiahua.” 22 Mase
nú huaxi bee parte cuerpoꞌahua nú
seꞌcaꞌahua nú lleꞌnatsia sibiꞌ, pero

bee nucuaꞌ neca nú máse sibiꞌ. 23Nu
bee parte cuerpoꞌahua nú rtuaꞌahua
mase la acaachee lu cuerpoꞌahuabee
nucuaꞌ neca nú máse rriꞌi ucuaꞌahua
xne rlaꞌnaꞌahua nú xi utuaꞌahua para
nú lecaxi naꞌahua. 24 Nu bee parte
cuerpoꞌahua nú ache, bee nucuaꞌ
neca nú la chenu xeꞌtaꞌ arquiaꞌahua
equie cuendaꞌ. Pero máse rquiꞌña
nú chenu arquiaꞌahua equie cuendaꞌ
bee parte cuerpoꞌahua nú la achee
para nú lecaxi lluaꞌahua, nu scua
urecheꞌ Diose liaꞌahua. 25 Para nú
la riaꞌahua elliebacuꞌ nú nuꞌ parte
cuerpoꞌahua nú la zibiꞌ sino que
diqui cuerpoꞌahua rriꞌi elietsa lu saꞌe.
26 Chenu rcuu tucu parte cuerpoꞌ
bene, che diqui cuerpoꞌ bene siꞌ nú
rcu, nu chenu tucu parte cuerpoꞌ
bene ñia seca che diqui cuerpoꞌ bene
ñia seca.

27 Nu nee leꞌca scua lunú neca
tucu necatseꞌahua cuna Jesucristo,
che yeꞌahua necaꞌahua xi neca tu-
cutsia cuerpo para liꞌinu, nu cada
tucuaꞌahua necaꞌahua xi neca tucu
parte cuerpo zeꞌe. 28 Letaꞌahua enu
nzeli arquiꞌ Jesucristo ucañi Diose
rluti bee apóstol, che chu ucañinu
bee profeta, luzeꞌela ucañinu bee
ulaxcuela enu seteꞌ stichiaꞌnu, nu
cuna bee bene enu rriꞌiyeca bee bene
enu riti, nu cuna bee bene enu rriꞌi
bee milagro nu cuna bee bene enu
rriꞌi elietsa lubeela bee bene. Leꞌca
ucañinu bee bene enu nibiyaꞌ lubee
bene enu nzeli arquiꞌ stichiaꞌnu, leꞌca
ucañinu bee bene enu rni huaxi di-
alu. 29 Laca ye bee bene neca apóstol
nu leꞌca laca ye bee bene neca pro-
fetaꞌ Diose nu leꞌca laca ye bee bene
reca seteꞌ Stichiaꞌ Diose lubee bene,
nu laca ye bee bene reca rriꞌi bee
milagro. 30 Leꞌca laca ye bee bene
reca rriꞌiyeca bee bene enu riti, nu
leꞌca laca ye bee bene reca rni ye
clasiaꞌ bee dialu, nu leꞌca laca ye
bee bene reca rixiuleꞌe xi rni tucu
dialu urre stucue. 31 Pero laꞌnahua
nú lubeꞌ Diose luaꞌahua ta nú mase
neca nzeꞌca riala riaꞌahua, liꞌá rlubea
luhua tucu inziunúmásenecanzeꞌca.

13

Eluseca
1 Xne tunu recaa rnia xitse bee

dialu rene nú rni bee bene iliulabe
cuna nú rni bee ángele liñibe, pero
tunu la zeca bee saꞌa che necatsia
xi neca tucu icuꞌ nú rquiee urre xi
neca tucu platillo nú chiquiꞌ fuerte
nza biꞌi. 2 Nu tunu liꞌá neca profeta,
nu tunu aluꞌcua elliebacuꞌ para nú
riꞌá beyaꞌ ye elliebacuꞌ nú enta lu
Diose nú lascaꞌ riꞌi bee bene beyaꞌ,
urre aluꞌcua elliebacuꞌ nú chiquiꞌ
reca urre tunu chiquiꞌ nzeli arquia
Diose hasta nú aca nia lu tucu dañi
nú llunaꞌe luhuare elu nzucune, nu
zucune stucu luhuare pero tunu la
zecaa bee saꞌa lecaxi zibiꞌ nú rriꞌá
scua che. 3 Nu leꞌca tunu ritsia ye
nú rluꞌcua lubee bene enu seca elitsi
nu zelaa nú tsiquiꞌ bee bene liꞌá, pero
tunu la zecaa bee saꞌa, lecaxi zibiꞌ nu
rriꞌá scua che.

4 Eluseca neca nú rluꞌcu bene pa-
ciencia saꞌbene, nu rriꞌi nzeꞌca bene
lusaꞌ bene, nu la yea arquiꞌ bee bene,
nu la zucuꞌ aya bene liꞌilla, nu la aca
nelliñia bene. 5 Nu lacalla bene enu
grosero, nu lacalla bene enu rriꞌitsia
elliebacuꞌ lu cuendaꞌ eꞌcutsia nu la-
calla bene enu nelachi nu la riꞌilla
nú biñi arquiꞌlla lubeelá bee bene.
6Nu lacalla bene enu xilaꞌ chenu nuꞌ
xi seca saꞌlla sino que xilaꞌlla chenu
nehuañi nzeꞌcalla. 7Eluseca neca, nú
rriquiꞌ bene saꞌbene, nu nzeli arquiꞌ
bene nú rni saꞌbene, nu la tsu chiucu
arquiꞌ bene lusaꞌ bene, nu la llacaꞌ
bene saꞌ bene.

8 Eluseca, lecaxi bichia nú laxue,
pero bee profeta enta bichia nú laxu
beella nu leꞌca enta bichia nú laxu
bee bene enu rni stucu dialu rene,
cuna nú laxu nú reca elliebacuꞌ bene.
9Xne nee tunu rriaꞌahua beyaꞌ lleꞌna,
pero huaxiscaꞌlá rriꞌi nú riaꞌahua
beyaꞌ nu tunu necaꞌahua profetaꞌ
Diose leꞌca huaxiscaꞌlá rriꞌi para
nú riaꞌahua beyaꞌ equie cuendaꞌnu.
10Pero chenu riña bichia nú riaꞌahua
beyaꞌ yeene, che lecaꞌ xi zibiꞌ lunú
recaꞌahua nee.

11 Chenu ungaa enduꞌ unia xi rni
bee enduꞌ nu uriꞌá elliebacuꞌ xi rriꞌi
bee enduꞌ elliebacuꞌ, nu neca el-
liebacua xi neca elliebacuꞌ bee enduꞌ.

Pero chenu uruꞌcua utsana arquia
lunú necaa enduꞌ. 12 Leꞌca scua la
riaꞌahua beyaꞌ yeene, xi neca chenu
la lañiꞌ nzeꞌcaꞌahua lu tucu huana,
pero chenu riña bichia nú riñaꞌahua
elu nzucu Diose che riaꞌahua beyaꞌ
yeene. Nee lleꞌnatsia beenú rriꞌá
beyaꞌ pero chenu riña bichia nú riñaa
elu nzucu Diose che chuluanu xi
nuꞌlunu liꞌá.

13 Nuꞌ chuna beenú leca bichia nú
laxu: Tucue neca nú nzeli arquiꞌ
bene Diose, nu stucue neca nú nzucu
luaꞌahua nú xi liquiꞌ Diose luaꞌahua,
nu stucue neca nú seca bene saꞌbene,
pero lu yuna bee nucuaꞌ máse neca
equie nú seca bene saꞌbene.

14
Bee bene enu rni stucu dialu

1Ulaꞌnahua nú zecahua bee saꞌhua
nu chiquiꞌ unaꞌcuhua lu Espíritu
Santo para nú liquiꞌnu xi riala riꞌihua
pero máse naꞌcuhua lunu nú liquiꞌnu
nú riꞌihua beyaꞌ para nú zeteꞌhua
stichiaꞌnu lubee bene. 2 Bene enu
rni stucu dialu nú la riꞌi bee bene
beyaꞌ xi rni, nzeꞌta bedichiaꞌ cuaꞌ lu
cuendaꞌ Espíritu Santo. Nu tucutsia
Diose rdichiaꞌnulla bedichiaꞌ cuaꞌ nu
lecati bene rriꞌi beyaꞌnú rnilla. 3Pero
bee bene enu rixiuleꞌe Stichiaꞌ Diose
lubee bene, rriꞌilla elietsa lubee bene
para nú xneca riala nú chenala bene
inziuꞌDiose, nu rduꞌlla ana arquiꞌbee
bene, nu saalalla arquiꞌ bee bene enu
nehuana seca. 4 Bene enu rni stucu
dialu nú la riꞌi bee bene beyaꞌ xi rni,
rriꞌi nucuaꞌ elietsa lu liꞌitsialla. Pero
bee bene enu rixiuleꞌe Stichiaꞌ Diose
lubeebene, rriꞌilla elietsa lubeebeneꞌ
Diose para nú xneca chenala beella
inziuꞌ Diose.

5 Alaꞌ niarquia nú yehua nihua
stucu dialu, pero máse neca nzeꞌca
tunu ixiuleꞌehua Stichiaꞌ Diose lubee
bene. Xne máse neca equie nú ixi-
uleꞌe bene Stichiaꞌ Diose lubee bene
luquela nú ni bene stucu dialu nú la
riꞌi benebeyaꞌxi rni. Urre tunuacalla
ixiuleꞌella lubee bene xi rni dialu nú
unilla para nú zibiꞌ lunú unilla lu ye
bee bene, 6 xi neca tunu nzelabiꞌya
liꞌihuabee saꞌa enunzeli arquiaꞌahua
Jesucristo nu nia luhua tucu dialu nú

la riꞌihua beyaꞌ xi rni che lecaxi zibiꞌ
nucuaꞌ luhua luhuare nú nia luhua
Stichiaꞌ Diose, luhuare nú nia luhua
lunú ulubeꞌ Diose lua nú nia luhua
urre luhuare nú zeteahua lunú re-
caa, urre luhuare nú zeteahua lunú
riala zeteahua.

7 Xi neca tucu bee icuꞌ musica,
flauta, urre arpa tunu la ula nzeꞌca
benene la riꞌi bene beyaꞌ xi instru-
mento bee nucuaꞌ. 8 Leꞌca scua
tunu la bixia nzeꞌca tucu sundado
trompeta lu xuu, xneca riꞌi beei beyaꞌ
para nú nucuaꞌa tsiñiala beei para nú
chue beei lu xuu. 9Nu nee leꞌca scua
tunu liꞌihua nihua lubee bene cuna
tucu dialu nú la riꞌi bee bene beyaꞌ xi
rni, ¿xneca riꞌi beella beyaꞌ xi rnihua
lubeella? Nu che lia xleꞌe unihua
lubeella. 10 Liꞌihua nediyaꞌhua nú
nuꞌ huaxi bee dialu lu iliulabe, pero
yeene nuꞌ xi rnii. 11 Pero tunu tucu
bene ni lua tucu dialu nú la nia nu la
riꞌá beyaꞌ xi rni, che necaa tucu bene
istu para bene zeꞌe, nu neca bene zeꞌe
tucu bene istu para liꞌá. 12 Enzeꞌe
scua tucu nú chiquiꞌ niarquiꞌhua nú
luꞌcuhua elliebacuꞌ nú enta lu Diose
cuna elietsaꞌ Espíritu Santo chiquiꞌ
unaꞌcuhua lu Diose para nú liquiꞌnu
elliebacuꞌhua nú riꞌihua lunú xi riala
riꞌihua para nú xneca chenala bee
beneꞌ Diose inziuꞌnu.

13 Enzeꞌe bene enu rni tucu dialu
nú la riꞌi bee bene beyaꞌ rquiꞌña nú
nacuꞌlla lu Diose para nú riꞌinu eli-
etsa lulla para nú acalla ixiuleꞌella
lubee bene xi rni lunú unilla. 14 Xne
tunu liꞌá nacua lu Diose cuna stucu
dialu rene nu la riꞌá beyaꞌ xi rni che
tucutsia espíritua nediyaꞌ xi rnia pero
liꞌá niꞌ la riꞌá beyaꞌ xi rnia che.

15 Enzeꞌe lunú rquiꞌña riꞌá neca nú
nacua lu Diose cuna espíritua, nu riꞌá
beyaꞌ xi rnia. Leꞌca scua chenu rulaa
lu Diose rquiꞌña nú tsiꞌa bee nucuaꞌ
nu riꞌá beyaꞌ lunú xi rulaa. 16 Xne
tunu rnilu bedichiaꞌ nzeꞌca lu Diose
cuna tucu dialu nú la riꞌilu beyaꞌ
xi rni che leca modo ni bene enu
nzu cuna liꞌilu “Amén” chenu ulaxu
udeteꞌlu cheꞌtsa lu Diose. Equie nú lá
riꞌilla beyaꞌ xi unilu. 17 Mase nú ñia
udeteꞌlu cheꞌtsa lu Diose, pero lecaxi
uriꞌi nucuaꞌ elietsa lu bene enu nzu

cueꞌtselu para nú riꞌilla beyaꞌ xneca
chenalalla inziuꞌ Diose. 18 Rdetea
cheꞌtsa lu Diose nú liꞌá reca huaxi
dialu lu yehua. 19 Pero mase nú
scua necane chenu nzua elu rieteꞌsaꞌ
bee saꞌahua enu nzeli arquiꞌ Jesu-
cristo para nú nia lubeella, nu para
liꞌá máse nza nzeꞌcae tunu nia masia
ayuꞌ bedichiaꞌ lubeella bee bedichiaꞌ
nú rriꞌi beella beyaꞌ para nú zibiꞌi
lubeella nu zeteꞌ beellae lu stucu
bene, luhuare nú nia lubeella chiꞌi
mili bee bedichiaꞌ nú la riꞌi beella
beyaꞌ xi rni.

20 Bee saꞌa enu nzeli arquiaꞌahua
Jesucristo la riaꞌahua elliebacuꞌ xi
rriꞌi bee enduꞌ llaꞌna elliebacuꞌ. Pero
acahua xi neca bee enduꞌ nú la riꞌi
beei beenú necha neca, pero chenu
rriꞌihua elliebacuꞌ uriꞌihua elliebacuꞌ
xi rriꞌi bene uxu elliebacuꞌ lunú un-
guxulahua. 21 Lu ichiꞌ Stichiaꞌ Diose
rni: “Xeꞌla bee bene enu rni stucu di-
alu, bee bene enu laca bee bene caꞌa
para nú nibeella lubee benequieꞌ.
Pero niꞌ scua la zucuꞌ beella stichiaꞌa
uni Diose.” 22 Enzeꞌe lunú rni bene
huaxi dialu, necane tucu seña para
lubee bene enu la chili arquiꞌ Stichiaꞌ
Diose para nú scua chili arquiꞌbeella
Diose. Nu la neca nucuaꞌ tucu seña
lubee bene enu nzelila arquiꞌ Diose.
Pero lunú rixiuleꞌe bene lunú neca
cuendaꞌ Diose neca nucuaꞌ tucu seña
para lubee bene enu nzelila arquiꞌ
Diose. Nu laca nucuaꞌ tucu seña
para lubee bene enu lachili arquiꞌ
Diose. 23 Pero niꞌ scua chenu ri-
eteꞌsaꞌhua para nú yeneꞌhua Stichiaꞌ
Diose nu che quixie yehua nú ni-
hua yelu clasiaꞌ dialu nú lecati rriꞌi
beyaꞌ xi rni, nu tunu nucuaꞌanuhua
bee bene enu apenatsia uchili arquiꞌ
Stichiaꞌ Diose urre bee bene enu la
chili arquiꞌ stichiaꞌnu, ¿che xieꞌ la riꞌi
bee benecuaꞌ elliebacuꞌ nú tala vese
ichia lucu secahua la? 24 Pero tunu
yehua rixiuleꞌehua Stichiaꞌ Diose elu
rieteꞌsaꞌhua nu nucuaꞌanuhua bene
enu apenatsia uchili arquiꞌ Diose,
urre bene enu la chili arquiꞌ Diose
zeꞌe, che chenu yeneꞌlla xi rnihua,
che riꞌilla beyaꞌ nú necalla tucu bene
enu rluꞌcu dula, nu che leꞌcatsia liꞌilla
riꞌilla beyaꞌ nú ti necalla. 25 Nu

scua riꞌilla beyaꞌ nú xneca nehuañilla
nu tsulliquilla nacuꞌlla lu Diose, nu
leꞌca nilla nú neli nú nzu Diose cuna
liꞌihua.

Uriꞌi nzeꞌcahua lunú riala riꞌihua
26 Bee saꞌa enu nzeli arquiaꞌahua

Jesucristo ye beenú rnia luhua rnine
luhua para nú riꞌihua beyaꞌ nú
chenu rieteꞌsaꞌhua para nú yeneꞌhua
Stichiaꞌ Diose, yehua riꞌihua lunú
recahua rriꞌihua, ti enu rula canto
lu Diose, nu ti bee enu seteꞌ Stichiaꞌ
Diose lubee bene, nu ti bee enu
rixiuleꞌe lubee bene nú xi ulubeꞌ
Diose lulla, nubeeenurni stucudialu
nú la riꞌi ye bee bene beyaꞌ, nu ti bee
bene enu rixiuleꞌe xi rni dialu nú
uni benecuaꞌ, pero luye nú rriꞌihua
rquiꞌñanú zibiꞌi nu riꞌi elietsa lubeelá
bee saꞌhua nú xneca chenala beella
Stichiaꞌ Diose. 27 Tunu nuꞌhua enu
rni dialu nú la riꞌi ye bee bene beyaꞌ,
rquiꞌña nú ni chiucu chunatsiahua
dialu cuaꞌbeeenurecatsiae, nu tucua
tucuahua nihuane, nu rquiꞌña nú
nuꞌ enu ixiuleꞌe lubee bene nú xi
rni dialu nú unibeella. 28 Pero tunu
leca bene enu ixiuleꞌe lubee bene xi
uni bee bene enu uni dialu cuaꞌ, che
máse neca nzeꞌca nú la nibeellá dialu
cuaꞌ lubee bene. Mejora liꞌitsia beella
nediyaꞌ beella cuna Diose xi rni nú
unacuꞌ beella lunu cuna dialucua.

29Nu bee bene enu ixiuleꞌe lubeelá
bee bene xi ulubeꞌ Diose lubeella
rquiꞌña nú chiucutsia beella urre
chunatsia beella ixiuleꞌe beella
lubeelá bee bene, cada chenu ri-
eteꞌsaꞌhuanubeelahuasaca tununeli
lunú rni beella. 30 Pero tunu tucu
bene enu nzucu zeꞌe saca, nu hora
zeꞌe lubeꞌ Diose lulla tucu nú lubeꞌ
Diose lulla, che rquiꞌña nú zaca bene
enu rni para nú aca ixiuleꞌella lubee
bene xi ulubeꞌ Diose lulla hora zeꞌe.
31Yehuanuꞌbeyaꞌ ixiuleꞌehuaStichiaꞌ
Diose lubee bene, lunú ulubeꞌ Diose
luhua, pero tucua tucuahua rquiña
nú riꞌihua scua para nú aca beella,
nu chuꞌu ana arquiꞌbeella, liꞌibeella
enu rieneꞌ nú rnihua. 32 Uluꞌcu
cuendahua nú bee profeta, la yala nú
nibeella chenu la yala nibeella, sino
que nibeella chenu riala nibeella.
33 Xne Diose niarquiꞌ nú xcuaꞌa

xcuaꞌa riꞌi bee bene para nú huañi
nzeꞌca bene cuna saꞌbene. Scua tucu
nú recae ye bee luhuare elu rieteꞌsaꞌ
bee bene enu nzeli arquiꞌ Jesucristo.
34 Hora nú rieneꞌhua Stichiaꞌ Diose,
leca modo nú nuꞌxi ni bee unaꞌa tucu
nú uni Diose nú riꞌi beenchu hasta
huaꞌtu. 35 Tunu nuꞌ xila niarquiꞌhua
nú riꞌihua beyaꞌ, mejora nú niꞌhua
nu unedichiaꞌhua lu niyuꞌhua, xne
netue tunu nedichiaꞌ tucu unaꞌa hora
nú rieneꞌ ye bee bene Stichiaꞌ Diose.

36 Ulluꞌcuꞌ arquiꞌhua nú la neca
liꞌihua enu primero uriꞌi beyaꞌ
Stichiaꞌ Diose, nu leꞌca la neca
liꞌitsiahua bee enu primero nediyaꞌ
Stichiaꞌ Diose. 37 Tunu nuꞌhua enu
seca nú necala profeta, urre seca nú
Espíritu Santo udeteꞌla elliebacuꞌlla,
nu che chu riꞌilla beyaꞌ lunú rnia
lu cartaquieꞌ nu necane tucu nú
unibiyaꞌ Diose nú riꞌihua. 38 Pero
tunu la chili arquiꞌ profeta quieꞌ lunú
rnia luhua lu carta quieꞌ, leꞌca la chili
arquiꞌhua lunú rnilla luhua.

39 Scua tucu nú unila luhua bee
saꞌa enunzeli arquiaꞌahua Jesucristo,
unaꞌcuhua lu Diose para nú liquiꞌnu
elliebacuꞌhua para nú ixiuleꞌehua
stichiaꞌnu lubee bene, nu la cahua
tunu ni tucu bee saꞌhua tucu dialu
nú la riꞌihua beyaꞌ. 40 Pero lu ye nú
rriꞌihuauriꞌi nzeꞌcahua, uriꞌihua tucu
nú riala riꞌihua chenu rieteꞌ saꞌhua,
para nú yeneꞌhua Stichiaꞌ Diose.

15
Uhuañi zeca Jesucristo lu eluti

1 Bee saꞌa enu nzeli arquiaꞌahua
Jesucristo, elluꞌcuꞌ arquia liꞌihua
bee bedichiaꞌ nzeꞌcaꞌ Jesucristo nú
unila luhua, bee bedichiaꞌ nzeꞌca
nú uchilila arquiꞌhua nú nzutaꞌ
arquiꞌhua lu. 2 Ulluꞌcuꞌ arquiꞌhua
nú equie cuendaꞌ bedichiaꞌ nzeꞌca
cuaꞌ utsilaꞌalahua equie cuendaꞌ stu-
lahua, tunu neli nú nzutaꞌ arquiꞌhua
pero tunu la neli nú nzutaꞌ arquiꞌhua
lue lecaxi zibiꞌ nú uchili arquiꞌhuane
che.

3 Rluti uzetea liꞌihua lunú rluti
ungaa. Unia luhua nú Jesucristo
unguti equie cundaꞌ stulaꞌahua tucu

nú rni lu ichiꞌ Stichiaꞌ Diose. 4 Nu
uyachiꞌnu nu che uhuañi zecanu
bichia rriuna, tucu nú rni lu ichiꞌ
Stichiaꞌ Diose. 5 Chenu uhuañi
zecanu che ulubeꞌlunu lu Pedro nu
luzeꞌelá ulubeꞌlunu lubee apóstolꞌnu.
6 Nu leꞌca luzeꞌelá ulubeꞌlunu lu
texcuaꞌa bee bene enu nzeli arquiꞌ
liꞌinu, nu neca máse de quiniento
beella. Nuꞌbeella enu ungutila,
pero leꞌca esquie nuꞌ huaxi beella
enu nehuañiscaꞌ. 7 Nu leꞌca esquie
ulubeꞌlunu lu Jacobo nu cheelá lu ye
bee apóstol.

8Nu liꞌáneca xi neca tucu enduꞌmeꞌ
enu udetela hora nú ala, xne
ulubeꞌlunu lua hasta últimolá. 9 Nu
liꞌá menula neca equia luquela beelá
bee apóstol, nu niꞌ la yala nú chiulea
apóstol xne uriꞌá nú nehuana ulleꞌca
bee bene enu nzeli arquiꞌ Jesucristo.
10 Pero lunú chiquiꞌ nzeꞌca Diose
enzeꞌe necaa lunú necaa, nu la xleꞌe
uhuaꞌa arquiꞌnu liꞌá xne máse uriꞌá
riñaꞌnu luquela beelá bee apóstol,
añinzuca nú la neca liꞌá enu rriꞌi
sino que cuna elietsaꞌ Diose rriꞌine.
11 Nu lecaxi riꞌi tunu ti udixiuleꞌe
Stichiaꞌ Diose luhua, tunu neca liꞌá
urre neca stucu bee apóstol, xne
tucutse Stichiaꞌ Diose seteꞌru liꞌihua
nu uchilila arquiꞌhuane.

Huañi zeca bee bene enu unguti
12 Nu nee lunú uzeteꞌlaru liꞌihua

Stichiaꞌ Diose nú rni nú Jesucristo
uhuañi zeca lu eluti, ¿xiquie nú
nuꞌhua bee enu rni nú la huañiaꞌ
bee bene enu unguti? 13 Xne tunu la
huañiaꞌ bee bene enu unguti, nucuaꞌ
rni nú lá huañiaꞌ Jesucristo lu eluti
stucu bese che. 14Nu tunu lá huañiaꞌ
Jesucristo lu eluti, che lecaxi zibiꞌ
lunú seteꞌru liꞌihua, nu leꞌca esquie
lecaxi zibiꞌ lunúnzeli arquiꞌhua liꞌinu
che. 15 Nu tunu scua necane, che
la neli neca nú rniru equie cuendaꞌ
Diose che xne unilaru luhua nú liꞌinu
uriꞌinu nú uhuañi zeca Jesucristo.
Nu tunu laca neli nú huañi zeca bee
benenguti, che laca neli nú uhuañi
zeca Jesucristo stucu bese che. 16Xne
tunu la huañiaꞌ bee bene enu unguti,
che leꞌca lá huañiaꞌ Jesucristo lu
eluti stucu bese. 17 Nu tunu lá

huañiaꞌ Jesucristo lu eluti lecaxi
zibiꞌ nú nzeli arquiꞌhua liꞌinu che,
nu leꞌca lascaꞌ laꞌahua lu stulahua
che. 18 Tunu scua necane che hasta
bee enu ungutila unitilulila beella,
añinzuca nú uyali arquiꞌbeella liꞌinu.
19 Nu tunu lu iliulabequietsia nellu-
aquiaꞌahua lunú nelluaꞌaquiaꞌahua
equie cuendaꞌ Jesucristo, che lunú
nzeli arquiaꞌahua liꞌinu necaꞌahua
bee bene enu máse riala huaꞌa arquiꞌ
ye bee bene.

20Pero lunú neli neca nú Jesucristo
uhuañi lu eluti, nu liꞌinu necanu enu
primero uhuañi lu eluti. 21 Nu scua
tucu nú uyuꞌu eluti lu iliulabe quieꞌ,
equie cuendaꞌ tucu bene, leꞌca scua
equie cuendaꞌ tucu bene uyuꞌu nú
huañi zeca bee bene enu ungutila.
22 Scua tucu nú uyuꞌu eluti nú rati ye
bee bene equie cuendaꞌ Adán, leꞌca
scua equie cuendaꞌ Jesucristo rluꞌcu
bee bene enu nzeli arquiꞌ liꞌinu stucu
elunehuañi. 23 Pero yeene acane
tucu nú rialane. Jesucristo neca enu
primero uhuañi zeca lu eluti stucu
bese, chenu riñazecanu stucu bese
lu iliulabe che huañi zeca bee be-
nenguti enu nzeli arquiꞌ liꞌinu.

24Nu chenu riꞌi Jesucristo ana luye
elurnibiyaꞌ nú nuꞌ lu iliulabe quieꞌ
cuna elusticia cuna poder, chela deteꞌ
cuendanu lunú rnibiyaꞌnu lu Diose
Pa liñibe. 25 Pero rquiꞌña nú nibiyaꞌ
Jesucristohastanúriꞌi Diosenúriꞌinu
ana lubee enu rlee lunu. 26 Nu enu
nitilunu último neca eluti. 27 Lu ichiꞌ
Stichiaꞌ Diose rni nú Diose udeteꞌ
poder lu Jesucristo para núnibiyaꞌnu
lu yeene, pero la ni nucuaꞌ nú leꞌca
rnibiyaꞌnu lu Diose, xne Diose neca
enu udeteꞌ poder lu Jesucristo nú
nibiyaꞌnu. 28Nu bichia nú nibiyaꞌ Je-
sucristo lu yeene, chedeteꞌ cuendanu
elurnibiyaꞌ nú udeteꞌ Diose lunu nu
che nibiyaꞌ zeca tucutsia Diose lu
yeene nu cuna lu Jesucristo.

29 Neequie tunu rnihua nú la
huañiaꞌ bee bene enu ungutila.
¿Xiquie nú rrinzahua equie cuendaꞌ
bee bene enu ungutila? Nu tunu la
huañiaꞌ bee bene enu ungutila lecaxi
zibiꞌ nú rriꞌihua scua che.

30 Nu tunu la huañiaꞌ bee bene
enu ungutila, hasta liaꞌahua enu
sibiaꞌahua lu Diose lecaxi zibiꞌ nú
yebichia rluꞌcuaꞌahua peligro nú
atiaꞌahua. 31 Xne liꞌá nia luhua
bee saꞌa enu nzeli arquiaꞌahua
Jesucristonúyebichia rluꞌcuapeligro
nú atia, neli nú rnia luhua scua,
tucu nú neli nú chiquiꞌ ñia nzu
arquia equie cuendaꞌhua, liꞌihua enu
necala bee beneꞌ Jesucristo. 32 Nu
nee tunu lu iliulabequietsia sibiꞌ
lunú rriꞌá, che lecaxi zibiꞌ beenú
uriꞌinu bee bene Efeso liꞌá, liꞌibeei
enu nelachi xi nelachi bee nañi dañi.
Xne tunu la huañiaꞌ bee bene enu
unguti enzeꞌe máse neca nzeꞌca nú
riaꞌahua tucu nú rni bee enu rni:
“Te daꞌcuaꞌahua nu te diyaꞌahua xne
yeꞌetsia ungutilaꞌahua.”

33 Pero liꞌá nia luhua nu la zelahua
nú ti zequienu liꞌihua equie cuendaꞌ
bee nucuaꞌ. Xne tunu rriꞌi casuhua
lunú rriꞌi bee bene enu la riꞌi tucu
nú necane, nucuaꞌ rnitilu lunú xneca
nehuañihua. 34 Enzeꞌe uriꞌihua el-
liebacuꞌ tucu nú necane nu la riaꞌhua
dula xne nuꞌhua enu seꞌcaa nú niꞌ
la chulu nzeꞌca Stichiaꞌ Diose, enzeꞌe
rnia scua luhua para nú tuꞌhua.

Xneca huañi zeca bee benenguti
35 Pero tal vez nuꞌhua enu rriꞌi

elliebacuꞌ: “¿Pero xneca huañi zeca
bee benenguti che? ¿Nu xneca naa
cuerpo nú luꞌcu beella?” 36 ¡Pero
elliebacuꞌ cuaꞌ la zibiꞌi! Xne liꞌihua
nediyaꞌhua nú chenu rduꞌni bene
tucu ebichi che rliñii nu chu ruchu
ebichiꞌi. 37 La neca huañi nú rquieni
bee bene sino que ebichiꞌi rquieni
bene, tucu nú rriꞌinu bene trigo urre
tatse stucu ebichi. 38 Pero chenu
rliñii che necane tucu huañi tucu nú
unibiyaꞌla Diose nú necane, nu cada
ebichi nú rquieni bene, chenu ruꞌcue
che rlubeꞌ nú xine. 39 Scua tucu nú
urene rnaa cuerpoꞌ bene lu cuerpoꞌ
bee nañi nu urene rnaa cuerpoꞌ bee
bela lubee iñi.

40 Nu leꞌca urene rnaa beenú nuꞌ
liñibenubeenúnuꞌ lu iliulabenu leꞌca
esquie urene ñia rnaa, nú nuꞌ liñibe
nu urene ñia rnaa nú nuꞌ lu iliulabe.
41 Leꞌca scua urene rnaa ellieꞌ bichia
luquela guu nu leꞌca urene rnaa ellieꞌ

belaa, hasta bee belaa urene rnaa
ellieꞌ tucu belaa, lu stucu belaa.

42 Leꞌca scua acane lu cuendaꞌ bee
bene enu huañi zeca lu eluti, cuerpoꞌ
bene nú riachiꞌ ruchue, pero cuerpo
nú luꞌcu bee bene stucu bese lecaꞌ
bichia nú uchune. 43 Cuerpoꞌ bene
nú riachiꞌ ruchue, pero chenu huañi
zeca bene luꞌcu bene stucu cuerpo
nú ñia rnaa nu lecaꞌ xi zeca. Cuerpo
nú riachiꞌ lecaꞌ juersaꞌe, pero chenu
huañi zeca bene che chiquiꞌ luꞌcu
zeca bene juerza. 44 Riachiꞌ cuerpo
nú rluꞌcu bene lu iliulabe quieꞌ, pero
chenu huañi zeca bene luꞌcu bene
tucu cuerpo nú zibiꞌ liñibe. Xne scua
tucu nú rluꞌcu bene tucu cuerpo lu
iliulabe quieꞌ leꞌca scua luꞌcu bene
stucu cuerpo liñibe.

45 Lu ichiꞌ Stichiaꞌ Diose rni nú
rluti Adán uluꞌcu elunehuañi lu il-
iulabe quieꞌ. Luzeꞌelá uriña Jesu-
cristo, liꞌinu enu rliquiꞌ elunehuañiꞌ
bee bene. 46 Rluti luꞌcuaꞌahua saꞌ
cuerpo nú uluꞌcu Adán lu iliulabe
quieꞌ, chéla luꞌcuaꞌahua saꞌ cuerpo
nú uluꞌcu Jesucristo liñibe. 47 Adán
ungacheꞌ yuu enzeꞌe necalla bene lu
iliulabe, pero Jesucristo uriña enza
liñibe. 48 Yebee bene rluꞌcu cuerpo
tucu nú uluꞌcu Adán cuerpo lu iliu-
labequieꞌ, pero chenu riña bichia nú
luꞌcubeebene tucu cuerpo saꞌ cuerpo
nú rluꞌcu Jesucristo liñibe.

49 Xne scua tucu nú rnaꞌahua leꞌca
scua unaa Adán lu iliulabe quieꞌ, nu
leꞌca scua naꞌahua tucu nú rnaa Jesu-
cristo liñibe.

50 Nee ixiuleꞌa luhua bee saꞌa
enu nzeli arquiaꞌahua Jesucristo,
nú cuerpoꞌahua nú rluꞌcuaꞌahua lu
iliulabe quieꞌ nú neca beꞌla nu rene
leca modo chuꞌune liñibe elurnibiyaꞌ
Diose. Xne cuerpoꞌ bene nú rnitilu,
lecamodo chuꞌu elu nuꞌ cuerpoꞌ bene
nú leca xunga nitilu.

51 Pero niarquia nú riꞌihua beyaꞌ
tucu nú lascaꞌ ixiuleꞌa luhua nú lá
riꞌihua beyaꞌ, nú la atiyeꞌahua, pero
riꞌi Diose nú cheꞌe xneca naa yeꞌahua
nu luꞌcuaꞌahua stucu cuerpo. 52 Scua
aca chenu yeneꞌahua chii trompeta,
che terratutsia tucu nú riacuꞌ nu

riaꞌla iꞌculu bene scua terratutsia
cheꞌe nú xneca rnaꞌahua, chenu yene
chii trompeta zeꞌe huañi zeca yee bee
benenguti, nu che lecaꞌ xunga ati-
beella, nu liaꞌahua hora zeꞌe cheꞌe
xneca rnaꞌahua. 53 Xne cuerpo nú
rluꞌcuaꞌahua rquiꞌña nú cheꞌe xneca
rnae cuna stucu cuerpo nú la nitilu.
Xne rquiꞌña nú cheꞌe cuerpoꞌahua nú
rati cuna stucu cuerponú lecaꞌbichia
nú ati.

54 Nu chenu ucheꞌela cuerpo
nú rluꞌcuaꞌahua nú rnitilu cuna
stucu cuerpo nú la nitilu, nu chenu
ucheꞌela cuerpoꞌahua nú rati cuna
stucu cuerpo nú la ati, bichia zeꞌe
uyalu tucu nú rni lu ichiꞌ Stichiaꞌ
Diose elu rni: “Ulaxu eluti xne
uriꞌila elunehuañi ana. 55 Nu leꞌca
uyalula stucu luguare lu ichiꞌ Stichiaꞌ
Diose elu rni: “Eluti, ¿ca nza nú
niarquiꞌlu ariꞌilu ana? ¿Nu ca nza
nú nehuana seca bee bene rriꞌilu?”
56 Lunú nehuana seca bee bene rriꞌi
eluti necane equie cuendaꞌ dula,
nu equie cuendaꞌ ley rriꞌi bee bene
beyaꞌ nú rnibiyaꞌ dula lubee bene.
57 Pero cheꞌtsala Diose Pa liñibe, enu
rriꞌi elietsa luaꞌahua nú rriaꞌahua
ana lubee nucuaꞌ equie cuendaꞌ nú
unguti Jesucristo.

58 Enzeꞌe bee saꞌa enu nzeli ar-
quiaꞌahua Jesucristo scua tucu nú
seꞌca liꞌihua nia luhua, nú utsutaꞌ ar-
quiꞌhua lunú nzeli arquiꞌhua Jesu-
cristo nu la llacaꞌhua. Nu ye yeꞌe
ulaꞌnahua nú riꞌihua riñaꞌ Diose xne
liꞌihua nediyaꞌhua nú la riꞌi xleꞌehua
riñaꞌ Diose.

16
Elietsa para bee beneꞌDiose eyeche

Jerusalén
1 Nee equie cuendaꞌ bee dimi nú

rquiꞌña quieteꞌsaꞌhua para nú riꞌihua
elietsa lubeelá bee saꞌahua enu nzeli
arquiꞌ Jesucristo, uquieteꞌsaꞌhuane
tucu nú unibiyaꞌa luhua nú riꞌihua
lubee saꞌahua enu nzeli arquiꞌ Jesu-
cristo lu iliu Galilea. 2 Rquiꞌña nú
cada domingo deteꞌ cada tucuhua
lleꞌna dimi equie bichia riñaꞌhua ca-
lutse nú uriꞌihua ana tucu xmana,
para nú la riꞌihua scua chenu riñalá

luhua. 3 Nu chenu riñaa, xeꞌla bene
enu cañihua para nú che zaꞌna dimi
cuaꞌ eyeche Jerusalén, nu xeꞌlane
cuna tucu carta nú ixiuleꞌe ti neca
beella. 4 Nu tunu rquiꞌña nú nzelaa,
che nzelayua beella.

Rriꞌi Pablo elliebacuꞌ xneca riñalla
Corinto

5 Rluti deteꞌxua lu iliu Macedonia
chela riña lu eyeche Corinto para nú
nzelabiꞌya liꞌihua. 6 Talabese yaꞌna
cuna liꞌihua tucu tiembu. Diqui
tiembu nú nucuaa, che chu duꞌ in-
zahua liꞌá elu riala nzaꞌa. 7 La
niarquia nú nzelabiꞌya liꞌihua chi-
ucu chunatsia bichia, sino que niar-
quia nú xee nzela luhua tunu zela
Diose nú acane scua. 8 Pero nee
rquiꞌña nú riaꞌna eyeche Efeso hasta
nú riña eliñi pentecostés. 9 Xne caꞌa
eyeche Efeso nuꞌ beyaꞌ yeneꞌ bee
bene Stichiaꞌ Diose nu seꞌca nú huaxi
bee bene chili arquiꞌ Stichiaꞌ Diose,
añinzuca nú huaxi bee bene rlee lua
equie cuendaꞌ Stichiaꞌ Diose.

10 Chenu riña Timoteo luhua
uriꞌihua nú tsu nzeꞌca arquiꞌlla, xne
leꞌca riñaꞌ Diose nú rriꞌá rriꞌilla.
11 Enzeꞌe nia luhua nú niꞌtucuhua
la huachuhualla, sino que uriꞌihua
elietsa lulla, nu uduꞌ inzahualla para
nú riñalla elu nzucuꞌquiealla caꞌa sin
nú chenu arquiꞌlla cuna beelá bee
saꞌahua enu nzeli arquiꞌ Jesucristo
enu nzeꞌtayulla.

12 Nu chiquiꞌ uzequiaa lu saꞌahua
Apolo nú chenulla bee saꞌahua enu
nzeli arquiꞌ Jesucristo, pero lá zelalla
achalla nee, pero chálla chenu riꞌilla
ana.

Último saludo
13 Ucuaꞌa tsiñiahua nu utsutaꞌ ar-

quiꞌhua lunú nzeli arquiꞌhua Jesu-
cristo. Uriquiꞌhua luxitsenú secahua
nu utsutaꞌ arquiꞌhua. 14 Nu ye nú
rriꞌihua ñia utsu arquiꞌhua riꞌihuane.

15 Bee saꞌa enu nzeli arquiaꞌahua
Jesucristo, liꞌihua nediyaꞌhua nú Es-
tefanas cunayebeebeneꞌlla, liꞌibeella
rlutilá uchili arquiꞌ beella Jesucristo
lu iliu Acaya, nu liꞌihua nediyaꞌhua
nú xneca rriꞌibeella elietsa lubee
saꞌahua enu nzeli arquiꞌ Jesucristo.

16 Enzeꞌe nia luhua nú uriꞌi caso-
hua bee bene enu rriꞌi xi rriꞌi bee
benequieꞌ cuna ye beelá bee bene
enu rriꞌi xi rriꞌi beella, nu cuna bee
enu rriꞌi elietsa nú reca riñaꞌ Diose.

17 Chiquiꞌ ñia utsu arquia chenu
uriña Estéfanas cuna Fortunato nu
Acaico xne tucu nú ñia nzu arquia
lubeella. Leꞌca scua ñia nzu arquia
luhua. 18 Liꞌibeella uduꞌbeella ana
arquia cuna nú rduꞌbeella ana ar-
quiꞌhua, nu bee bene enu rriꞌi scua
uluꞌcuhua ulaꞌna lubeellla.

19 Yebee saꞌahua enu nzeli arquiꞌ
Jesucristo lu iliu Asia quieꞌ, xeꞌla
beella saludo luhua. Nu Aquila nu
cuna unaꞌlla Pricila cuna ye beelá
bee bene enu nzeli arquiꞌ Jesucristo,
bee enu rietesaꞌniꞌbeella, xeꞌla beella
saludo luhua lunú necaꞌahua beneꞌ
Jesucristo. 20Yebee saꞌahuaenunzeli
arquiꞌ Jesucristo xeꞌla beella saludo
luhua. Nu liꞌá nia luhua xitse hora
nú xaꞌcahua saꞌhua, uniꞌhua Diose
lubeella tucu nú rialane.

21 Liꞌá Pablo, liꞌi eꞌcua rquieꞌa le-
tra quieꞌ luhua para nú riꞌá saludar
liꞌihua.

22Tununuꞌ bee bene enu la zeca Je-
sucristo, liꞌilla rialalla castiyaꞌ Diose.
Nu Jesucristo la leaꞌ nú nzeꞌtanu.

23 Nu Jesucristo riꞌi nú cha nzeꞌca
lu cuendaꞌ yehua. 24Nu lunú tucutse
beneꞌ Jesucristo necaꞌahua chiquiꞌ
seꞌca yehua. Amén.

Carta rrucu nú
uquieꞌe San Pablo
lubee bene Corinto
enu nzeli arquiꞌ

Jesucristo
Uxeꞌla Pablo Saludo

1 Liꞌá Pablo, Diose ucañi liꞌá para
nú aca apóstolꞌ Jesucristo. Nu liꞌá
cuna saꞌahua Timoteo rquieꞌeru
carta quieꞌ luhua liꞌihua bee enu
nzelila arquiꞌ Stichiaꞌ Diose eyeche
Corinto cuna diqui lu iliu Acaya.
2 Diose Paꞌahua cuna Jesucristo
enu rnibiyaꞌ luaꞌahua riꞌinu nú cha
nzeꞌcae lu cuendaꞌ yehua cuna nú
nzuxe arquiꞌhua.

Lunú nehuana ulleꞌca Pablo
3 Cheꞌtsalá Diose, liꞌinu enu neca

paꞌ Jesucristo enu rnibiyaꞌ luaꞌahua,
liꞌinu necanu Diose enu ruaꞌa arquiꞌ
liaꞌahua nu rduꞌnu ana arquiaꞌahua.
4 Liꞌinu rduꞌnu ana arquiaꞌahua
chenu nehuana seꞌcaꞌahua para
nú leꞌca scua acaꞌahua duaꞌahua
ana arquiꞌ bee bene lu xitse nú
nehuana seca beella, nu duꞌahua ana
arquiꞌ beella tucu nú rduꞌ Diose ana
arquiaꞌahua. 5 Xne mase nú chiquiꞌ
nehuana seꞌcaꞌahua lunú necaꞌahua
beneꞌ Jesucristo, leꞌca scua chiquiꞌ
rduꞌnu ana arquiaꞌahua. 6 Nu tunu
nehuana seꞌcaru, nehuana seꞌcaru
para nú riꞌiru elietsa luhua nú
tsilaꞌahua nu duꞌuru ana arquiꞌhua,
nu tunu rduꞌnu ana arquiaꞌahua
necane para nú chuꞌu ana arquiꞌhua
nu acahua riquiꞌhua saꞌ nú nehuana
seꞌcaru. 7Nediyaꞌ nzeꞌcaꞌru nú xneca
secahua, scua tucu nú nehuana sec-
ahua tucu nú leꞌca nehuana seꞌcaru
leꞌca scua duꞌ Diose ana arquiꞌhua
tucu nú rduꞌnu ana arquiꞌru.

8 Bee saꞌa enu nzeli arquiaꞌahua
Jesucristo niarquiꞌru nú riꞌihua beyaꞌ
nú chiquiꞌ nehuana ulleꞌcaru lu iliu
Asia. Chiquiꞌ necha ulleꞌcaru enza
zeꞌe nu hasta uriꞌiru elliebacuꞌ nu
la riquiꞌru lunú ulleꞌcaru, nu uriꞌiru

elliebacuꞌ nu la chiuꞌu nehuañiru
zeꞌe. 9 Nu uriꞌiru elliebacuꞌ nú
ungutilaru. Pero ulleꞌcaru scua
para nú elluꞌcu arquiꞌru nú lecaxi
aca liꞌitsiaru riꞌiru tunu la riꞌi Diose
elietsa luru, liꞌinu enu riꞌi nú huañi
zeca bee bene lu eluti. 10 Diose
utsilaꞌa liaꞌahua lu elutiquieꞌ nu nze
tsilaꞌalánu liaꞌahua lu saꞌ clasiaꞌ dixi
cuaꞌ. Liaꞌahua nediyaꞌahua nú scua
rriꞌinu. 11 Nu tunu riꞌihua elietsa
nacuꞌhua lu Diose equie cuendaꞌru.
Nu tunu huaxi bee bene rnacuꞌ lu
Diose equie cuendaꞌru, che leꞌca
scua huaxi bee bene deteꞌ cheꞌtsa lu
Diose equie cuendaꞌ elietsa nú rriꞌinu
luaꞌahua.

Xinu né chu achaa Pablo Corinto
12 Chiquiꞌ ñia nzu arquiꞌru rniru

luhua nu la necha seꞌcaru xne
nediyaꞌru nú nehuañi nzeꞌcaru ante
luhua, nu leꞌca esquie ante lubeelá
bee bene, nu neli rriꞌiru lunú riala
riꞌiru. Pero la riꞌiru scua lunú
necatsia elliebacuꞌru sino que rriꞌiru
scua cuna elietsaꞌ Diose. 13 Lubee
carta nú uxeꞌlaru luhua lá quieꞌeru
bee bedichiaꞌ nú lacahua ulahua nu
la riꞌihua beyaꞌ, nu alaꞌ nú riꞌihua
beyaꞌ ye nú rnia luhua. 14 Scua tucu
nú chabeꞌ chabeꞌ nzeriꞌihua beyaꞌ
chenuriña zeca Jesucristo stucubese,
liꞌihuañiatsuarquiꞌhuacuna liꞌiru, nu
liꞌiru ñiatsu arquiꞌru cuna liꞌihua.

15 Nu lunú nzucu lua nú acane
scua, enzeꞌe rluti uriꞌá elliebacuꞌ
nú nzelabiꞌya liꞌihua para nú ñia
tsu arquiꞌhua nú nzelabiꞌya liꞌihua
chiucu bese. 16 Uriꞌá elliebacuꞌ nú
ayelabiꞌyaxua liꞌihua chenu ubelaa
caꞌa Macedonia, nu chenu benchilaꞌ
zecanúubelaaMacedonia ayelabiꞌya
zeca liꞌihua stucu bese, nu chela aduꞌ
inzahua liꞌá enza Judea. 17 La riꞌihua
elliebacuꞌ nú chenu unia luhua nú
nzelabiꞌya liꞌihua liꞌá rnia nucuaꞌ. La
riꞌihua elliebacuꞌ nú rriꞌitsia tucu nú
neca elliebacua nú rnia nú nzela nu
la yelaa. 18 Diose nediyaꞌ nzeꞌcaꞌ nú
liꞌiru la niru nu riꞌiru lunú nediyaꞌru
nú la riꞌiru. 19 Xne Jesucristo enu
neca Lliꞌñi Diose, liꞌinu enu rniru
stichiaꞌ luhua, liꞌá nu Silvano nu
Timoteo, nu Jesucristo siempre rninu
nú neli neca, nu la ninu nú lia ninu.

20 Xne equie cuendaꞌnu uyalu ye nú
ucuaqui uꞌna Diose luaꞌahua. Nu
equie cuendaꞌnu rniaꞌahua “Amén”
chenu rdeteꞌahua cheꞌtsa lu Diose.
21 Nu Diose rriꞌi elietsa luru cuna
luhua para nú tsutaꞌ arquiaꞌahua
lunú neca tucu necatseꞌahua cuna
Jesucristo, Diose ucañi liaꞌahua para
nú necaꞌahua bee beneꞌnu. 22 Nu
liꞌinu uliquiꞌnu Espíritu Santoꞌnu
arquiaꞌahua xi neca tucu seña nú
atiaꞌahua lunú riala atiaꞌahua.

23 Pero tunu lascaꞌ yela Corinto
tucunúuriꞌáelliebacuꞌ, Diosenediyaꞌ
nú lá yela xne la niarquia nú
quiꞌyahua riꞌá, nu Diose deteꞌ castiya
liꞌá tunu la neli lunú rnia. 24 Liꞌiru
la cuaꞌnaru nú nibiyaꞌru luhua para
nú xneca chili arquiꞌhua Jesucristo,
xne liꞌiru nediyaꞌru nú neli nzutaꞌ
arquiꞌhua lunú nzeli arquiꞌhua Je-
sucristo, sino que rlaꞌnaru nú riꞌiru
elietsa luhua nú ñia nzu arquiꞌhua
huañihua.

2
1 Enzeꞌe uriꞌá elliebacuꞌ, nu la

yelabiꞌya liꞌihua nee, para nú la riꞌá
nú nehuana tsu arquiꞌhua. 2 Xne
tunu riꞌá nú nehuana tsu arquiꞌhua,
che ¿lecaꞌ ti duꞌ ana arquia, tunu riꞌá
nú nehuana tsu arquiꞌhua liꞌihua
enu rduꞌ ana arquia? 3 Enzeꞌe lu
carta nú uxeꞌlala luhua unia tucu nú
unia luhua, paranú chenunzelabiꞌya
liꞌihua la riꞌihua nú tsu nehuana
arquia luhuare nú riꞌihua nú ñia tsu
arquia. Nu liꞌá nediya nzeꞌcaa nú
tunu ñia nzu arquia che yehua ñia
nzu arquiꞌhua. 4Chenu uquieꞌa carta
zeꞌe luhua chiquiꞌ nehuana ulleꞌca
nu nzenu arquia hasta nú unguna
uquieꞌa bee bedichiaꞌ nú fuerte lu
carta zeꞌe, pero lá quieꞌa carta zeꞌe
luhuaparanúnehuana tsuarquiꞌhua
sino que para nú riꞌihua beyaꞌ nú
chiquiꞌ seꞌca liꞌihua.

Uriꞌi Pablo perdona bene enu uriꞌi
dula

5 Tunu nuꞌ bene enu uriꞌi nú
nehuana utsu arquia pero la necane
nú liꞌitsia uriꞌilla nú nehuana utsu
arquia sino que leꞌca nuuhua uriꞌi

beella nú nehuana utsu arquiꞌhua.
6 Liꞌá nia luhua nú castiya nú
udeteꞌhua zeca benecuaꞌ necalane
scuatsia. 7 Uriꞌihua perdonalla nee
nu uduꞌhua ana arquiꞌlla para nú la
nehuana tsu arquiꞌlla xne la llelaꞌ
arquiꞌlla xneca riꞌilla. 8Enzeꞌe nacua
luhua nú lubeꞌ zecahua lulla nú
chiquiꞌ secahua liꞌilla. 9 Carta nú
uquieꞌa luhua huaꞌtu, uquieꞌene para
nú riꞌá beyaꞌ tunu sucuꞌhua ye nú
unia luhua. 10 Nu nee tatse bene
enu rriꞌihua perdona, leꞌca liꞌá rriꞌá
perdona nzeꞌe, nu bene enu uriꞌá
perdona tunu nuꞌ xi rquiꞌña nú riꞌa
perdona liꞌilla, rriꞌá perdona liꞌilla
equie cuendaꞌhua ante Jesucristo.
11Para nú la riꞌi bezeꞌlu ana luaꞌahua,
xne liaꞌahua nediyaꞌlaꞌahua xneca
sequienu bezeꞌlu bee bene.

Uyanu arquiꞌ Pablo chenu uriñalla
eyeche Troas

12 Chenu uriñaa eyeche Troas para
nú ixiuleꞌa bedichiaꞌ nzeꞌcaꞌ Jesu-
cristo lubee bene, chiquiꞌ uriꞌi Diose
elietsa lua, nu uyuꞌu modo nú xneca
ixiuleꞌa Stichiaꞌ Diose lubee bene.
13Pero lá tsu nzeꞌcali arquia equie nú
né llelaa saꞌahua Tito eyeche Troas,
enzeꞌe unia lubee bene zeꞌe nu chu
nzaꞌa enza eyecheMacedonia.

Jesucristo rriꞌi elietsa nú rriꞌi bee
bene ana lu yeene

14 Pero cheꞌtsalá Diose nú equie
cuendaꞌ Jesucristo ye yeꞌe rriꞌinu eli-
etsa luru nú rriꞌiru ana lu yeene, xne
equie cuendaꞌru rriꞌi bee bene beyaꞌ
stichiaꞌnu, bee bedichiaꞌ nzeꞌcaꞌnu
nú neca xi neca tucu cuanaꞌ nú ñia
rlia nú rriꞌchia diqui lu iliulabe. 15Nu
equie cuendaꞌ Jesucristo liaꞌahua
necaꞌahua xi neca llene quiendixi
nu ñia rlia ante Diose, llene nú rriña
lubee bene enu tsilaꞌa nu lubee bene
enu nenitilu lu Diose. 16 Pero lubee
bene enu lachili arquiꞌDiose liaꞌahua
necaꞌahua xi neca llene nú riñi bee
bene, pero para lubee bene enu nzeli
arquiꞌ Jesucristo, liaꞌahua necaꞌahua
xi neca llene nú rliquiꞌ elunehuañiꞌ
beebene. Nu lecati aca riꞌi beenucuaꞌ
tunu la riꞌi Diose elietsa lulla. 17Liꞌiru
la dixiuleꞌeru Stichiaꞌ Diose para nú

riꞌiru ana dimi tucu nú rriꞌi huaxilá
bee bene sino que liꞌiru rriꞌiru tucu
nú rialane, tucu nú ucañila Diose
liꞌiru nú riala riꞌiru. Nu nediyaꞌDiose
nú lunú necaru beneꞌ Jesucristo
enzeꞌe rixiuleꞌeru stichiaꞌnu.

3
Inziu cuqui nú riña bee bene lu

Diose
1 Chenu rniru scua lazaꞌ arquiꞌhua

nú sucuꞌ ayaru leꞌcatsia liꞌiru. Liꞌihua
nediyaꞌhua nú la quiꞌña nú lubeꞌru
tucu ichiꞌ luhua para nú riꞌihua beyaꞌ
tiru, urre nacuꞌru tucu ichiꞌ luhua
nú riꞌi elietsa nú riꞌi bee bene beyaꞌ
nú tiru, tucu nú rriꞌi beelá bee bene.
2 Xne mismo liꞌihua necahua tucu
carta para liꞌiru, carta nú nequie
liñi arquiꞌru nú rlañiꞌ bee bene nu
rriꞌi beella beyaꞌe. 3Neca xi neca nú
liꞌihua necahua tucu cartaꞌ Jesucristo
nú uquieꞌeru, pero lá quieꞌerune
cuna tinda, sino que cuna Espíritu
Santoꞌ Diose enu nehuañi, tucu carta
nú la nequie lu tucu quiee xata sino
que nequiene liñi arquiꞌ bene.

4 Lunú rluꞌcuru confianza lu Diose
equie cuendaꞌ Jesucristo, 5nu la riꞌiru
elliebacuꞌ nú nuꞌ nú recaru rriꞌiru
equie cuendaꞌ liꞌitsiaru xne ye nú
rriꞌiru, rriꞌirune cuna elietsaꞌ Diose.
6 Nu liꞌinu uliquiꞌnu nú recaꞌahua
para nú rixiuleꞌahua lubee bene
equie cuendaꞌ inziu nú necuqui, nú
riña bee bene lu Diose, tucu inziu
cuqui nú la quiꞌña chenala bee bene
ley nú nequie lu ichiꞌ, sino que equie
cuendaꞌ Espíritu Santo riña bene lu
Diose. Nu ley riñitsiae bee bene, pero
Espíritu Santo rliquiꞌ elunehuañiꞌ bee
bene.

7 Nu tunu ley nú riñi bee bene,
ley nú udeteꞌ Diose lu Moisés lu tucu
quiee xata, nu uyuꞌu nú rulu siquiꞌ
lu Moisés chenu uyucu cuendalla ley
cuaꞌ, hasta nú lá acaꞌ alañiꞌ bee bene
Israel lulla lunú chiquiꞌ rulu siquiꞌ
lulla nu lleꞌna lleꞌnaa uniti nú rulu
lulla. 8 Xne tunu chenu uriña ley
cuaꞌ scua unga, nu nee. ¡Mase ñia
neca nú yeneꞌ bee bene equie inziu
cuqui nú rlubeꞌ Espíritu Santo lubee

bene, nu rluꞌcula bee bene nú xa
modo riña bee bene lu Diose! 9 Xne
chenuuyuꞌu ley núudeteꞌ castiya bee
bene, chiquiꞌ ñia uriñae nu rulu siquiꞌ
uriñae, nu nee masescaꞌlá chiquiꞌ ñia
neca nú yeneꞌ bee bene nú la luꞌcuaꞌ
bee bene dula ante Diose. 10 Xne
masenú chiquiꞌñiaunga chenuuriña
leyꞌ Diose lu iliulabe quieꞌ, nu lia xi
nucuaꞌ luquelá nú chiquiꞌ ñia neca
inziuꞌ Diose nú rluꞌcula bee bene
nú xneca modo riña bee bene lu
Diose. 11 Nu tunu ley nú la zibiꞌ
diqui tiembuchiquiꞌñiaubeꞌtae, pero
nee masescaꞌlá chiquiꞌ ñia neca lu
cuendaꞌ bedichiaꞌ nzeꞌcaꞌ Jesucristo
núrixiuleꞌenúxneca tsilaꞌabeebene,
bedichiaꞌ nzeꞌcaꞌnu nú lecaꞌ xunga
laxu.

12Nu liaꞌahua nediyaꞌahua nú leca
xunga laxu bee bedichiaꞌ nzeca cua,
enzeꞌe sin nú lliquiru rixiuleꞌeru bee
bedichiaꞌ cuaꞌ lubee bene. 13 Nu
la riꞌiru tucu nú uriꞌi Moisés nú
utsacuꞌlla tucu laquie lulla para nú
la lañiꞌ bee bene Israel nú rulu siquiꞌ
lulla, nu che lleꞌnaa lleꞌnaa uniti nú
rulu lulla. 14 Nu la neca nú lutsia
Moisés uyacuꞌ xi uyacuꞌ, sino que
leꞌca uyacuꞌ lunú rriꞌi bee bene zeꞌe
beyaꞌ. Xne hasta bee bichia quieꞌ
chenu rula beella Stichiaꞌ Diose nú
uquieꞌe Moisés la riꞌi beella beyaꞌ
xi rnii, xne tunu chili arquiꞌbeella
Jesucristo che yaꞌla elliebacuꞌ beella
nu riꞌi beella beyaꞌ xi rnii. 15Nuhasta
bee bichia quieꞌ chenu rula beella nú
uquieꞌeMoisés, la riꞌili beella beyaꞌ xi
rnii nunacuꞌelliebacuꞌbeella. 16Pero
chenu sanaꞌ arquiꞌ bene stula bene
nu nzeli arquiꞌ bene Jesucristo liꞌinu
xaꞌlanu elliebacuꞌ beella para nú riꞌi
beella beyaꞌ xi rni stichiaꞌnu. 17 Xne
tucutsia neca Jesucristo cuna Espíritu
Santo, nu elu nehuañi bee bene cuna
Espíritu Santo lecaꞌ xi nibiyaꞌ lubee
bene. 18Enzeꞌe yeꞌahua lecaꞌ xi nacuꞌ
luaꞌahua tucu nú ulleꞌca Moisés,
xne liaꞌahua necaꞌahua xi neca
tucu huana elu achee nú ñia neca
equie cuendaꞌ Jesucristo. Nu chabea
chabea recaꞌahua rriaꞌahua tucu nú
niarquiꞌ Jesucristo nú acaꞌahua, nu
bichiaporbichiaacheenúxneca rduꞌ

llieꞌenu arquiaꞌahua equie cuendaꞌ
Espíritu Santoꞌnu.

4
1 Enzeꞌe tucu nú uhuaꞌa arquiꞌ

Diose liꞌiru nú ucañinu liꞌiru para
nú dixiuleꞌeru stichiaꞌnu lubee bene,
enzeꞌe la llacaꞌru nú rriꞌiru scua.
2 Liꞌiru la riaꞌaru lunú netu neca nú
aꞌchi rriꞌi bee bene. Nu la zequienuru
bee bene, nu la cheꞌeru lunú neca
Stichiaꞌ Diose. Liꞌiru rnitsiaru
Stichiaꞌ Diose tucu nú necane. Nu
leꞌca rriꞌi bee bene beyaꞌ nú neli
neca nú rriꞌiru ante Diose. 3 Pero
nuꞌ bee bene enu para liꞌibeei lecaxi
seca bedichiaꞌ nzeꞌcaꞌ Jesucristo nú
rixiuleꞌeru lubeebene, nu leꞌca lecaxi
zibiꞌi para liꞌibeei xne la chenala
beei inziuꞌ Diose. 4 Nu bezeꞌlu enu
rnibiyaꞌ lu iliulabe quieꞌ utsacuꞌla
elliebacuꞌ beei, liꞌibeei enu la niar-
quiꞌ chili arquiꞌ Jesucristo, para
nú la duꞌllieꞌe bedichiaꞌ nzeꞌcaꞌnu
arquiꞌbeei nu laca lañiꞌbeei lunú
recanu rriꞌinu, liꞌinu enu iguale neca
cuna Diose. 5 La dixiuleꞌeru lunú
necatsia stichiaꞌru, liꞌiru rixiuleꞌeru
lunú neca bedichiaꞌ nzeꞌcaꞌ Jesu-
cristo lubee bene, liꞌinu enu rnibiyaꞌ
luaꞌahua. Liꞌiru nediyaꞌtsiaru nú
sibiꞌru luhua equie cuendaꞌ nú
seꞌcaru Jesucristo. 6 Xne leꞌca liꞌi
Diose enu unibiyaꞌ nú chuꞌu ellieꞌe
lu iliulabe chenu urecheꞌnue, leꞌca
liꞌinu uxaꞌlanu elliebacuaꞌahua para
nú riaꞌahua beyaꞌ xneca neca elu
rnibiyaꞌnu, elurnibiyaꞌ nú rriaꞌahua
beyaꞌ equie cuendaꞌ Jesucristo.

Xneca nehuañi bee bene enu nzeli
arquiꞌDiose

7 Pero luye nú recaru cuna
elurnibiyaꞌ nú rluꞌcuru, rluꞌcurune
añinzuca nú necatsiaru xineca et-
suyuu para nú aca achee nú ye
elurnibiyaꞌ nzeꞌtae lu Diose nu la
yeꞌta elu rnibiyaꞌcuaꞌ lu cuendaꞌ
liꞌitsiaru. 8 Nu añinzuca nú ye clasiaꞌ
dixi seꞌcaru pero la tsu nehuana ar-
quiꞌru, añinzuca nú seꞌcaru nú la llela
arquiꞌru xa riꞌiru, pero chu xelaꞌru
xneca riꞌiru. 9 Añinzuca nú xitse
rriꞌinu bee bene liꞌiru, pero la tsanaꞌ
arquiꞌ Diose liꞌiru. Mase nú richiu

bee bene liꞌiru lu yuu, pero lá atiru.
10Catse elu nzaꞌaru nehuana rriꞌinuu
bee bene liꞌiru, tucu nú nehuana
uriꞌinuu bee bene Jesucristo. Pero
scua rlubeꞌru nú nehuañi Jesucristo
xne lá tsanaꞌ arquiꞌnu liꞌiru. 11Diqui
núnehuañiru,yebeebichianzucutsia
luru nú uti bee bene liꞌiru equie
nú necaru beneꞌ Jesucristo nu scua
rlubeꞌru lubee bene poder nú rluꞌcu
Jesucristo nú leꞌca rluꞌcuru, mase nú
necatsiaru bene enu ati. 12 Liꞌiru
nzucutsia luru nú atiru equie nú
rixiuleꞌeru stichiaꞌ Jesucristo, pero
liꞌihua rluꞌcuhua elunehuañi ante
Diose lunú ubeneꞌlaꞌhua stichiaꞌnu.

13Lu ichiꞌ Stichiaꞌ Diose rni: “Lunú
nzeli arquia, enzeꞌe unia lunú unia”,
nu nee equie nú leꞌca nzeli arquiꞌru
Stichiaꞌ Diose enzeꞌe rixiuleꞌerune.
14Xne liaꞌahua nediyaꞌahua nú Diose
uriꞌi nú uhuañi zeca Jesucristo lu
eluti, leꞌca liꞌinu riꞌinu nú huañi
zecaꞌahua lu eluti tucu nú uriꞌinu
cuna Jesucristo. Che riꞌi Jesucristo
nú junto riñaꞌahua elu nzucu Diose.
15 Xne ye lunú rriꞌiru nu seꞌcaru,
seꞌcarune para nú riꞌiru elietsa luhua
para nú dalalá bee bene enu chili
arquiꞌ Jesucristo. Che scua huaxila
bee bene enu deteꞌ cheꞌtsa lu Diose,
nu huaxila bee bene enu zucuꞌ aya
liꞌinu.

16 Enzeꞌe la llacaꞌru xne mase
nú ulaxu juersaꞌru equie nú rriꞌiru
lunú rriꞌiru, pero espírituꞌru yeyeꞌe
rduꞌ Diose juersaꞌe. 17 Nu liaxi
nú nehuana seꞌcaꞌahua lu iliulabe
quieꞌ xne chu rlaxue nu equie nú
nehuana secahua scua che atiaꞌahua
eluxene nú liquiꞌ Diose luaꞌahua
liñibe, eluxene nú máse seca nu
lecaꞌ bichia nú laxu. 18 Xne liaꞌahua
la laꞌnaꞌahua bee eluxene nú nuꞌ
lu iliulabe quieꞌ sino que liaꞌahua
rcuaꞌnaꞌahua beenú la lañiꞌ bee bene,
xne beenú rlañiꞌ bee bene lu iliulabe
quieꞌ enta bichia nú laxu bee nucuaꞌ,
pero beenú la lañiaꞌahua nee, lecaꞌ
bichia nú laxue.

5
1 Liaꞌahua nediyaꞌahua nú cuerpo

nú rluꞌcuaꞌahua lu iliulabe quieꞌ
neca xi neca tucu niꞌi nú enta

bichia nú laxu lu iliulabe quieꞌ, pero
nediyaꞌahua nú liñibe Diose liquiꞌ
luaꞌahua stucu cuerpo, cuerpo nú
lá arecheꞌ bene xi recacheꞌ xitse
tucu niꞌi nu cuerpo zeꞌe luꞌcuaꞌahua
diqui tiembu. 2 Enzeꞌe diquila nú
rluꞌcuaꞌahua cuerpoꞌahua lu iliula-
bequieꞌ xana bitsiꞌahua, nu niar-
quiaꞌahua nú alaꞌ nú uriñala bichia
nú luꞌcuaꞌahua stucu cuerpo nú
luꞌcuaꞌahua liñibe. 3 Xne la acaꞌahua
Espíritutsia liñibe leꞌca luꞌcuaꞌahua
stucu cuerpo nú liquiꞌ Diose
luaꞌahua. 4 Diquila nú rluꞌcuaꞌahua
cuerpoꞌahua nú rluꞌcuaꞌahua lu
iliulabe quieꞌ nehuana seꞌcaꞌahua nu
nzenu arquiaꞌahua lunú seꞌcaꞌahua.
Nu la niru nú niarquiꞌru nú yaꞌnaru
sin cuerpo lunú niarquiaꞌahua nú
luꞌcuaꞌahua stucu cuerpo núnecuqui
neca nú leca xunga laxu, nú tucu
bichia nitilu, cuerpo nú rluꞌcuaꞌahua
nú rquiꞌña nú nitilu. 5 Nu Diose
urecheꞌ liaꞌahua nú necaꞌahua scua
lu cuendaꞌ nú uliquiꞌnu Espíritu
Santoꞌnu luaꞌahua, xi neca tucu seña
luaꞌahua nú aca tucu nú unilanu
luaꞌahua nú aca.

6Enzeꞌe siemprenzuculuaꞌahuanú
aca tucu nú uninu luaꞌahua nú aca,
nu liaꞌahua nediyalaꞌahua nú diquila
nú rluꞌcuaꞌahua cuerpo quieꞌ leca
modo riñaꞌahua elu nzucu Jesucristo
liñibe. 7 Pero liꞌiru nzenalaru liꞌinu
xne nzeli arquiꞌru liꞌinu nu la necane
equie cuendaꞌ nú rlañiꞌru liꞌinu.
8 Enzeꞌe nzucu luaꞌahua nú acane
scua, nu niarquiaꞌahua nú alaꞌ chu
zaꞌnaꞌahua cuerpo nú rluꞌcuaꞌahua
lu iliulabe quieꞌ para nú nzaꞌahua
huañiaꞌahua cuna Jesucristo. 9Enzeꞌe
lecaxi riꞌi tunu nehuañiru lu iliulabe
quieꞌ urre liñibe, pero lunú niar-
quiꞌru neca nú riꞌiru lunú niarquiꞌ
Jesucristo. 10 Xne yeꞌahua rquiꞌña
nú riñaꞌahua lu Jesucristo liñibe elu
hualunue lu cuendaꞌahua para nú
cada tucuaꞌahua atiaꞌahua lunú riala
atiaꞌahua, equie nú uriꞌi nzeꞌcaꞌahua
urre equie nú necha uriaꞌahua lu
iliulabequieꞌ.

Bedichiaꞌ nú rriꞌi nú nzuxe arquiꞌ
Diose lubee bene

11 Enzeꞌe lunú rluꞌcuru ulaꞌna
lu Jesucristo, rquiꞌña nú rcuaꞌnaru
nú xneca chili arquiꞌ bee bene
stichiaꞌnu. Nu nuꞌlu Diose nú ti
necanu, nu alaꞌ nú leꞌca nuuhua chu-
luhua nú ti necanu. 12 La cuaꞌnaru
nú sucuꞌ ayaru leꞌcatsia liꞌiru tucu nú
rriꞌi bee bene elliebacuꞌ nú rriꞌiru,
sino que lunú niarquiꞌru nú ñiatsu
arquiꞌhua nu riꞌihua beyaꞌ lunú neli
neca lunú rriꞌiru, para nú acahua
cuaquihua lubee bene enu máse
rriꞌi caso nú xneca yaꞌna nzeꞌca beei
lubeelá bee bene luhuare nú riꞌi beei
elliebacuꞌ nú xneca nehuañi beei
ante Diose. 13Nu nee tunu para bee
bene ichia lucu seꞌcaru lunú rriꞌiru
pero rriꞌirune lu cuendaꞌ Diose. Nu
tunu rriꞌinzeꞌcaru elliebacuꞌ necane
para nú riꞌiru elietsa luhua. 14 Equie
nú seꞌcaru Jesucristo enzeꞌe rriꞌiru
lunú rriꞌiru, xne liꞌiru nediyaꞌru nú
unguti Jesucristo equie cuendaꞌ ye
bee bene, nu ye bee bene la quiꞌñaꞌ
nú huañi lu dula. 15 Nu Jesucristo
unguti equie cuendaꞌ stula ye bee
bene, para nú ye bee bene enu
nehuañi nee la huañi beella tucu nú
necatsia elliebacuꞌ beella, sino que
nehuañitsia beella tucu nú niarquiꞌ
Jesucristo nú huañi beella, liꞌinu enu
unguti equie cuendaꞌ bee bene nu
uhuañi zecanu stucu bese. 16 Enzeꞌe
tunu huaꞌtu uriaꞌahua elliebacuꞌ
nú Jesucristo necatsianu tucu bene
lu iliulabe, pero nee la riaꞌahua
elliebacuꞌ scua lucuendaꞌnu. Nu leꞌca
la riaꞌahua caso nú xneca neca bee
bene nu ti neca bee bene, 17 xne titse
bee bene enu neca tucu necatsela
cuna Jesucristo, liꞌilla necalla xi neca
tucubenecuqui, yenúungallahuaꞌtu
udetelane nu nee necalalla xi neca
tucu bene cuqui.

18 Pero ye nucuaꞌ necane lu
cuendaꞌ elietsaꞌ Diose, nu Diose
uriꞌi nú equie cuendaꞌ Jesucristo
nelluaꞌa nzeꞌcaꞌahua cuna Diose,
nu liꞌinu ucañinu liaꞌahua para nú
dixiuleꞌahua lubee bene nú xneca
modo cuaꞌa nzeꞌca bee bene cuna
liꞌinu. 19 Nu ye nú uriꞌi Jesucristo
nucuaꞌ uriꞌi nú nzu nzeꞌca arquiꞌ
Diose lubee bene nu lá duꞌ cuendanu
stula beella nu Diose ucañi liaꞌahua

para nú dixiuleꞌahua lubee bene nú
xneca cuaꞌa nzeꞌca bee bene cuna
liꞌinu. 20 Enzeꞌe liꞌiru necaru bee
beneenurniequiecuendaꞌ Jesucristo
luhua, nu neca xi neca nú liꞌi eꞌcunu
necanu enu rni luhua. Nu equie
cuendaꞌ Jesucristo rnacuꞌru luhua nú
cuaꞌa nzeꞌcahua cuna Diose. 21 Xne
Jesucristo lá riꞌilinu dula, pero equie
cuendaꞌ stulaꞌahua uzela Diose nú
unguti Jesucristo xi neca tucu bene
enu rluꞌcu dula nu equie cuendaꞌ
nucuaꞌ rluꞌcu cuenda Diose liaꞌahua
xi neca tucu bene enu la luꞌcu dula.

6
1 Enzeꞌe scua tucu nú rriꞌiru riñaꞌ

Diose, nacuꞌru luhua nú la tsanaꞌ ar-
quiꞌhua lunú neca nzeꞌca uriꞌi Diose
luhua, xne tunu sanaꞌ arquiꞌhuane
lecaxi zibiꞌi para liꞌihua che. 2Xne lu
ichiꞌ Stichiaꞌ Diose nequie:
Chenu uriña bichia nú uriꞌi casua

liꞌilu, uriꞌi casua liꞌilu;
nu chenu uriña bichia nú tsilaꞌalu ut-

silaꞌalu.
Nu liꞌiru rniru luhua nú nee uriñala
bichia zeꞌe para liꞌihua, uriñalabichia
nú tsilaꞌa Diose liꞌihua.

3 Liꞌiru la riꞌiru nú necha neca nú
caa nú la chili arquiꞌ bee bene Je-
sucristo, nu lecaxi nú necha neca
rriꞌiru para nú la nibee bene nú
liꞌiru la riꞌiru tucu nú seteꞌru bee
bene. 4 Sino que ye lunú rriꞌiru,
rriꞌirune para nú lubeꞌru lubee bene
nú sibiꞌru lu Diose nu rriquiꞌru lunú
seꞌcaru sia nú nehuana seꞌcaru, lunú
xi seꞌcalaꞌchaꞌru, nu nehuana nzu
arquiꞌru, 5 nu riñi bee bene liꞌiru.
Nu uduꞌ bee bene liꞌiru niꞌcuꞌ, nu
uricuyaa bee bene equieru, nu ul-
lacaꞌru equie riñaꞌ nú rriꞌiru nu un-
gucha xcalaꞌru, nu uliaꞌnaꞌru. 6 Nu
leꞌca ulubeꞌru lubee bene nú sibiꞌru
lu Diose equie nú nehuañiru tucu
nú necane, equie nú nediyaꞌru tanú
neli neca, nu equie nú rluꞌcu ar-
quiꞌru nu rriꞌi nzeꞌcaru lubee bene,
equie nú nzu Espíritu Santo cuna
liꞌiru, nu equie nú seꞌcaru bee bene,
7 equie nú rniru nú neli neca, equie
nú rriꞌi Diose elietsa luru, equie nú
rnirubezeteꞌ lubee bene, nu equie nú
recanuꞌru liꞌiru cuna Stichiaꞌ Diose.

8 Nuꞌ chenu rluꞌcu bee bene ulaꞌna
luru nu leꞌca nuꞌ chenu riqui chiꞌquiꞌ
beebene liꞌiru. Nu leꞌcanuꞌ chenu rni
beella bedichiaꞌ nzeꞌca lu cuendaꞌru,
nu leꞌca nuꞌ chenu seꞌta beella liꞌiru.
Nu nuꞌ chenu la chili arquiꞌ beella
nú rniru, añinzuca nú rniru nú neli
neca. 9 Nuꞌ chenu rriꞌibeei luru xi
neca nú la chulu beei liꞌiru, añinzuca
nú nuꞌlubeei liꞌiru. Nu leꞌca seca
beei nú nze atilaru, pero lascaꞌ atiru,
pero añinzuca nú uzeteꞌcheꞌbeei liꞌiru
pero lá utibeei liꞌiru. 10 Añinzuca nú
nehuana seꞌcaru, pero rlubeꞌru nú
ñia nzu arquiꞌru, añinzuca nú seꞌcaru
elitsi pero por liꞌiru huaxi bee bene
neca xene ante Diose, nu mase nú
lecali xi rluꞌcuru lu iliulabe quieꞌ,
pero lecaxi riꞌi falta liꞌiru.

11 Bee saꞌa enu nzeli arquiaꞌahua
Jesucristo eyeche corintios, unilaru
ye nú uniru luhua nu lecaxi utsacuꞌ
arquiꞌru luhua equie nú chiquiꞌ
seꞌcaru liꞌihua. 12 Liꞌiru seꞌcaru
liꞌihua, pero liꞌihua lleꞌnatsia secahua
liꞌiru. 13Pero liꞌá nia luhua xi rni tucu
uzana lubee lliꞌñilla: Uzecahua liꞌiru
tucu nú seꞌcaru liꞌihua.

Liaꞌahua necaꞌahua InduꞌDiose
14La aca tucunecatsehua cuna bee

bene enu la chili arquiꞌ Diose, xne la
neca elliebacuꞌ bee bene enunzenala
inziuꞌ Diose tucu nú neca elliebacuꞌ
bee bene enu la chenala inziuꞌ Diose.
Xne leca modo yeteꞌ ellieꞌe cuna nú
necabe. 15 Liꞌihua nediyaꞌhua nu
la neca tucunecatse Jesucristo cuna
bezeꞌlu, nu leꞌca scua leca modo
aca tucu necatse bee bene enu nzeli
arquiꞌ Jesucristo cuna bee bene enu
la chili arquiꞌ Jesucristo. 16 Urene
neca bee bene enu nzeli arquiꞌ
Diose Pa liñibe luquela bee bene enu
nzeli arquiꞌ bee enu laca diose, xne
liaꞌahua enu nzeli arquiꞌ Diose enu
nehuañi, liaꞌahuanecaꞌahua induꞌnu,
scua tucu nú nequie tucu parte lu
ichiꞌ stichiaꞌnu elu rni:
Liꞌá huañia cuna liꞌibeella nu tsua

cuna liꞌibeella catse elu nu-
cuaꞌa beella.

Liꞌá aca Dioseꞌ beella,
nu liꞌibeella aca beella bee benea.
17Nu leꞌca rni lu ichiꞌ Stichiaꞌ Diose:

La riꞌihua beenú necha neca rriꞌi bee
bene,

uchiuꞌu chuhua lubee nucuaꞌ.
La riꞌihua beenú necha neca.
Para nú yucuaꞌa liꞌihua,
18Nu che acaa Paꞌhua,
nu liꞌihua acahua bee llianaꞌa nu

xinchiuꞌcua,
scua rni Paꞌahua Diose, liꞌinu enu

rluꞌcu ye poder.

7
1Bee saꞌa enu nzeli arquiaꞌahua Je-

sucristo bee nucuaꞌ neca nú ucuaqui
uꞌnalaDiose luaꞌahua, enzeꞌe rialanú
huañiaꞌahua sin nú riaꞌahua dula nu
la riaꞌahua elliebacuꞌ nú necha neca
cuna beela beenu la zibiꞌ nu yebichia
laꞌnaꞌahua nú huañiaꞌahua tucu nú
niarquiꞌ Diose equie nú rluꞌcuaꞌahua
ulaꞌna lunu.

Ñia nzu arquiꞌ Pablo equie cuendaꞌ
bee bene Corinto

2 ¡Uzecahua liꞌiru! Liꞌiru lecaxi nú
necha neca uriꞌinuru niꞌtucuhua nu
lecaxi uzequienuru liꞌihua. 3 La
riꞌihua elliebacuꞌ nú rquiexuru
liꞌihua, xne scua tucu nú unila luhua
hasta huaꞌtu nú seꞌcaru liꞌihua, mase
nú ungutiru urre nehuañiru tucutse
necaꞌahua. 4 La nzu chiucu arquia
luhua chiquiꞌ ñia nzu arquia luhua.
Añinzuca nú nehuana seꞌcaru, pero
scua tucu nú rduꞌhua ana arquiꞌru
chiquiꞌ ñia nzu arquiꞌru luhua lecaxi
riꞌi tunu nuꞌ xi seꞌcaru.

5 Xne desde chenu uriñaru enza lu
iliu Macedonia lá tselachiliru equie
núnehuana seꞌcaru catse elu nzaꞌaru
lunú rlee bee bene luru nu xiquiru.
6 Pero Diose enu rduꞌ ana arquiꞌ
bene enu nehuana nzu arquiꞌ, liꞌinu
uduꞌnu ana arquiꞌru chenu uriña
Tito luru caꞌa, 7 nu la necane equie
cuendaꞌ nú uriñatsialla caꞌa sino que
necane nú ñia nzu arquiꞌlla equie
cuendaꞌ liꞌihua. Liꞌilla unilla luru nú
chiquiꞌ nuꞌ ana arquiꞌlla lañiꞌlla liꞌá,
nu leꞌca nzenu arquiꞌhua equie cuen-
daa nu nehuana secahua lu cuendaa,
nunucuaꞌ rriꞌi númáseñianzuarquia
nú rriꞌihua elliebacuꞌ scua lu cuen-
daa.

8 Liꞌá nediyaa nú nehuana utsu
arquiꞌhua equie cuendaꞌ carta nú

uxeꞌla luhua, pero liꞌá la nehuana
nzu arquia equie cuendaꞌ carta cuaꞌ.
Añinzuca nú chiquiꞌ nehuana utsu ar-
quia chenu uxeꞌla carta zeꞌe luhua
xne nediyaa nú nehuana utsu ar-
quiꞌhuachiucuchunabichia, 9nunee
ñia nzu arquia, pero la necane equie
cuendaꞌ nú nehuana nzu arquiꞌhua
uriꞌá sino que necane equie cuendaꞌ
núnehuana nzu arquiꞌhua ucheꞌe ar-
quiꞌhua lunú nehuañihua. Liꞌihua ne-
huana utsu arquiꞌhua tucu nú niar-
quiꞌ Diose, nu lecaxi nú necha neca
uriꞌiru luhua. 10Xne chenu nehuana
seca bee bene tucu nú niarquiꞌDiose,
nu equie nú nehuana secalla scua,
nucuaꞌ rriꞌi elietsa lulla para nú cheꞌe
arquiꞌlla lu stulalla nu scua tsilaꞌalla,
nu lecaꞌ bichia nú nilla xiquie nú ut-
silaꞌa, pero equie nú nehuana seca
bee bene nu la cheꞌe arquiꞌlla lu
Diose, nucuaꞌ riꞌi nú nitilulla.

11Ubiꞌyacuruhua lunú uriꞌi elliana
nú ulleꞌcahua tucu nú niarquiꞌ Diose
nú zecahua, equie cuendaꞌ elliana
cuaꞌ chu utsuxcuaꞌahua diixi nú
unia luhua nu unganuꞌhua liꞌá nu
ulehua lulla nu ulliquihua lunú
rriꞌilla. Nu liꞌihua niarquiꞌhua nú
alaꞌ nzulá cuna liꞌihua, nu leꞌca
udeteꞌhua castiya liꞌilla tucu nú
rialane, luye nú uriꞌihua, scua rlubeꞌ
nú la luꞌcuhua culpa equie cuendaꞌ
nú uriꞌilla. 12 Carta nú uquieꞌa
luhua, lá quieꞌene equie nú rriꞌitsia
elliebacuꞌ lu cuendaꞌ bene enu uriꞌi
dula, urre equie cuendaꞌ bene enu
nehuana seca, urre equie cuendaꞌ
stula bene zeꞌe. Liꞌá uquieꞌa carta
zeꞌe luhuaparanú leꞌca liꞌihuariꞌihua
beyaꞌ nú rlubeꞌhua lu Diose nú
nchiucuꞌ arquiꞌhua liꞌiru. 13 Nucuaꞌ
rriꞌi nú ñia nzu arquiꞌru, nu máse
ñia utsu arquiꞌru chenu ulañiꞌru nú
ñia nzu arquiꞌ Tito uriña, equie nú
uriꞌihua nú ñia nzu arquiꞌlla. 14 Liꞌá
unila lu Tito nú ñia nzu arquia,
equie cuendaꞌhua, nu né uyaꞌna
netua equie cuendaꞌhua lu Tito. Xne
ye nú unia equie cuendaꞌhua neli
necane. Nu liꞌihua nediyaꞌhua nú
siempre rniru nú neli neca, nu neli

neca nú uniru equie cuendaꞌhua
lu Tito. 15 Nu máse secalla liꞌihua
chenu relluꞌcuꞌ arquiꞌlla nú xneca
uzucuꞌhua nú rnilla nu lu cuendaꞌ nú
chiquiꞌ uluꞌcuhua ulaꞌna lulla chenu
nzulla cuna liꞌihua. 16Liꞌá chiquiꞌ ñia
nzu arquia xne nediya nzeꞌcaa nú ye
nú rnia luhua rriꞌihuane.

8
Uꞌna para bee beneꞌDiose

1 Nee bee saꞌa enu nzeli ar-
quiaꞌahua Jesucristo niarquiꞌru nú
riꞌihua beyaꞌ nú xneca uriꞌi Diose
elietsa lubee bene enu nzeli ar-
quiꞌ Jesucristo lu iliu Macedonia,
2 mase nú huaxi nú seca beella,
pero chiquiꞌ ñia nzu arquiꞌbeella.
Nu añinzuca nú chiquiꞌ seca beella
elitsi, pero diquinuꞌ arquiꞌ beella
udeteꞌ beella melu para nú riꞌi beella
elietsa lubee bene. 3 Liꞌá nediya
nzeꞌcaa nú neli uriꞌi beella elietsa
hasta elu uriquiꞌtsiae. Liꞌibeella
máse uriꞌi beella elietsa lunú uzaꞌ
arquiaꞌahua, nu lecati uriꞌi fuerza
liꞌibeella. 4 Chiquiꞌ uzequiee beella
luru nú zelaru nu leꞌca deteꞌbeella
uꞌna para bee saꞌahua enu nzeli
arquiꞌ Jesucristo 5 Nu másela uriꞌi
beella elietsa lunú uriꞌiru elliebacuꞌ,
scua necane xne neli udeteꞌ cuenda
beella liꞌibeella lu Diose, nucuaꞌ
neca nú rluti uriꞌibeella. Nu nee
nucuaꞌalabeella para nú riꞌibeella
lunú niru lubeella nú riꞌibeella, tucu
núniarquiꞌDiose. 6Enzeꞌe uzequieru
lu Tito nú laꞌxulla riñaꞌnzeꞌca nú
rriꞌilla nú rquieteꞌsaꞌlla elietsa, eli-
etsa nú rquieteꞌsaꞌlla hasta huaꞌtu
letahua. 7 Liꞌiru nediyaꞌru nú ye
lunú rriꞌihua rriꞌi nzeꞌcahuane nu
neli nzeli arquiꞌhua Jesucristo, nu
nediyaꞌhua equie cuendaꞌnu, lecaxi
rriꞌi falta liꞌihua para nú ixiuleꞌehua
stichiaꞌnu, nucuaꞌa tsiñialahua para
nú riꞌihua lunú riala riꞌihua, nu
secahua liꞌiru. Nu nee laꞌnahua
nú lubeꞌhua nú nzeꞌcahua para nú
riꞌihua elietsa tucu nú rniru luhua.

8 La nibiyaꞌa luhua nú alafuerza
deteꞌhua xi deteꞌhua sino que, rnitsia
luhua nú xneca ñia nzu arquiꞌ beela

bee bene enú rriꞌi elietsa. Tunu niar-
quiꞌhua nú leꞌca lubeꞌhua nú neli sec-
ahua bee saꞌhua. Rquiꞌña nú riꞌihua
scua. 9 Xne liꞌihua nediyaꞌhua nú
chiquiꞌñianzeꞌca Jesucristo luaꞌahua.
Liꞌinu utsaꞌnanu ye eluxeneꞌnu liñibe
nu ubeꞌtanu lu iliulabe xi neca tucu
beneenu lecali xi luꞌcu, paranúequie
cuendaꞌnu leꞌca atiꞌhua eluxene nú
rluꞌcu Diose liñibe.

10 Enzeꞌe nia luhua nú neca nzeꞌca
nú laꞌxuhua nú rquieteꞌsaꞌhua eli-
etsa cuaꞌ nú uquixiehua rriꞌihua
desde teliana. Rlutihua uquixiehua
rriꞌihua elliebacuꞌ nú riꞌihua scua,
nu che chu uquixiehua nú uriꞌihua
scua. 11Nu tucu nú ñia nzu arquiꞌhua
chenu uquixiehua, rdeteꞌhua elietsa
cuaꞌ leꞌca scua ñia tsu arquiꞌhua nú
riꞌihua scua hasta elu riquiꞌtsiae.
12 Xne chenu neli niarquiꞌ tucu bene
nú riꞌilla elietsa, lecaxi riꞌi tunu calu
rdeteꞌlla, nu la yala nú deteꞌlla elietsa
hasta lunú la luꞌculla.

13 Lania luhua nú tiꞌquihua ar-
quiꞌhua nú riꞌihua elietsa hasta lunú
la luꞌcuhua para nú riꞌihua elietsa
lubee bene enu nuꞌ xi secalaꞌchaꞌ.
Para nú lecaxi riꞌi falta liꞌibeella,
sinoque lunú niarquiꞌru necane nú
yeꞌahua riaꞌahua elietsa lu saꞌahua.
14Nee liꞌihua nuꞌ beyaꞌ riꞌihua elietsa
lubee bene enu nuꞌ xi secalaꞌchaꞌ, nu
che enta bichia nú leꞌca riꞌi beella eli-
etsa luhua lunú xi secalaꞌchaꞌhua, nu
scua riaꞌahua elietsa lu saꞌahua. 15Lu
ichiꞌ Stichiaꞌ Diose rni: “Bene enu
uquieteꞌsaꞌ huaxilá nú uquieteꞌsaꞌ la
zucu sobrae, nu bene enu uquieteꞌsaꞌ
lleꞌnatsia nú uquieteꞌsaꞌ la riꞌi faltae.”

Cha Tito Corinto
16 Cheꞌtsalá Diose nú udeteꞌnu el-

liebacuꞌ lu Tito nú nzenu arquiꞌlla
lu cuendaꞌhua tucu nú leꞌca nzenu
arquia equie cuendaꞌhua. 17 Nu
chenu uniru lulla nú nzeꞌtabiꞌyalla
liꞌihua, chu uzelalla xne nuꞌ ana ar-
quiꞌlla nú nzeꞌtabiꞌyalla liꞌihua, nu
lá quiꞌña nú aniru lulla nú ayeꞌta
biꞌyalla liꞌihua. 18 Nu cuna Tito
xeꞌlaru stucu saꞌahua enu leꞌca nzeli
arquiꞌ Jesucristo, enu nuꞌlula bee
saꞌahua ye bee luhuare, equie nú
chiquiꞌ ñia seteꞌlla bedichiaꞌ nzeꞌcaꞌ

Jesucristo. 19 Nu bee saꞌahua enu
nzeli arquiꞌ Jesucristo leꞌca ulaꞌna
liꞌilla para nú chenurulla che zaꞌnaru
elietsa nú rquieteꞌsaꞌru. Nu eli-
etsa nú rquieteꞌsaꞌru nucuaꞌ rlubeꞌ
nú nuꞌ ana arquiaꞌahua riaꞌahua eli-
etsa lu beela bee saꞌahua. Nu equie
cuendaꞌ elietsa cuaꞌ ni nzeꞌca beella
lu cuendaꞌ Jesucristo. 20 Enzeꞌe ul-
lela benequieꞌ nú chenurulla para
nú lecati niquiya equie cuendaꞌ ye
elietsa quieꞌ nú nuꞌcheꞌru para nú
chezaꞌnaru. 21 Xne liꞌiru niarquiꞌru
riꞌiru yee tucu nú necane, nu la neca
nú lubee benetsia rriꞌiru tucu nú
necane sino que leꞌca nuu ante Jesu-
cristo.

22 Nu nee cuna Tito nu benequieꞌ
xeꞌlaru stucu bene enu ulubeꞌlaru
luhua. 23 Tunu nuꞌ bene enu
nedichiaꞌ equie cuendaꞌ Tito luhua
uniꞌhua lu nzeꞌe nú neca Tito bene
enu rriꞌi elietsa lua, para nú riꞌá
elietsa luhua, nú chenalahua inziuꞌ
Diose. Nu xiucu saꞌahua enu nzeli
arquiaꞌahua Jesucristo enu nza
cuna Tito, bee saꞌahua enu nzeli
arquiꞌ Jesucristo uxeꞌla liꞌibeella, nu
liꞌibeella sí nza nzeꞌca beella inziuꞌ
Jesucristo. 24 Nee lubeꞌhua lubeella
nú neli secahua bee saꞌahua, para
nú lu cuendaꞌ beella riꞌi beelá bee
bene enunzeli arquiꞌ Jesucristo beyaꞌ
nú xa necahua nu para nú leꞌca lañiꞌ
beella nú neli nú unia lubeella equie
cuendaꞌhua.

9
Uꞌna para bee beneꞌDiose

1 Nu nee equie cuendaꞌ uꞌna nú
rquiꞌña nú deteꞌhua para nú riꞌihua
elietsa lubee saꞌahua enu nzeli arquiꞌ
Jesucristo, la quiꞌña nú nila nucuaꞌ
luhua stucu bese. 2 Xne liꞌá nediyaa
nú chiquiꞌ riuꞌ arquiꞌhua riꞌihua
elietsa. Nu hasta nú chiquiꞌ ñia nzu
arquia unia lubee bene Macedonia
nú liꞌihua bee bene acaya desde
teliananiarquiꞌhuariꞌihuaelietsa, nu
casi ye bee bene lu iliu Macedonia
uniarquiꞌ beella nú leꞌca riꞌibeella
elietsa chenu ubeneꞌ beella nucuaꞌ.
3 Enzeꞌe uxeꞌlaa Tito cuna xiucu
bee saꞌahua para nú aca achee nú

neli nú unia equie cuendaꞌhua lu
cuendaꞌ elietsa zeꞌe, para nú nucuaꞌa
tsiñiahua nú riꞌihua elietsa, tucu nú
unila lubeella nú rriꞌihua. 4Xne tunu
nzelayua chiucu chuna bee bene
Macedonia nu canú llunaꞌru liꞌihua
nú lascaꞌ quieteꞌsaꞌhua uꞌna cuaꞌ nu
che acane diatu para liꞌá nu para
liꞌihua, equie confianza nú rluꞌcua
cuna liꞌihua. 5 Enzeꞌe uriꞌá elliebacuꞌ
nú unia lu Tito cuna lu xiucu bee
saꞌahua nú máse neca nzeꞌca nú
riculu beella yeꞌtabiꞌya beella liꞌihua,
para nú riꞌibeella elietsa luhua nú
laꞌxuhua quieteꞌsaꞌhua elietsa nú
unilá luhua para nú neca listulane
chenu riñaa. Nu scua aca achee nú
neli niarquiꞌhua riꞌihua elietsa, nu la
necane nú sucuꞌ quiyaru liꞌihua nú
riꞌihua scua.

6 Liꞌá nia luhua nú bene enu rduꞌ
lleꞌnatsia nii leꞌca esquie lleꞌnatsia
ulaꞌcu riuculla nu bene enu rduꞌ
huaxi nii leꞌca esquie huaxi ulaꞌcu
riuculla. 7 Cada tucuhua udeꞌtehua
elietsa nú rriꞌihua elliebacuꞌ nú
deteꞌhua, la deteꞌhuane ala fuerza
tunu la niarquiꞌhua nú deteꞌhuane,
xne Diose riuꞌ arquiꞌ bene enu ñia
nzu arquiꞌ rdeteꞌ xi rdeteꞌ. 8 Nu
Diose rluꞌcu yee poder para nú riꞌinu
elietsa luhua para nú luꞌcuhua yee
lunú seca laꞌchaꞌhua para nú lecaxi
zeca laꞌchaꞌhua nu para nú nuꞌmodo
riꞌihua elietsa lu yeene chenu riala
riꞌihuane. 9Lu ichiꞌ StichiaꞌDiose rni:
Bene nzeꞌca, rriꞌi elietsa lubee bene

enu nuꞌ xi seca laꞌchaꞌ,
nu leca xunga zañiꞌ beella lunú rriꞌi

nzeꞌca bene zeꞌe.
10 Nu Diose enu rliquiꞌ ebichi nú
rduꞌnii bee bene, liꞌinu riꞌinu elietsa
luhua nú xneca riꞌihua para nú
luꞌcuhua ye lunú seca laꞌchaꞌhua,
para nú nuꞌ beyaꞌ riꞌiláhua elietsa
lubee bene enu nuꞌ xi secalaꞌchaꞌ.
11 Che scua luꞌculáhua ye clasiaꞌ
eluxene nú liquiꞌ Diose luhua para
nú nzeriꞌiláhua elietsa lubee bene.
Nu equie cuendaꞌ elietsa nú liquiꞌhua
nú uyaꞌru lubee saꞌahua enu nzeli
arquiꞌ Jesucristo, liꞌibeella deteꞌ
beella cheꞌtsa lu Diose equie cuendaꞌ
nucuaꞌ. 12 Elietsa cuaꞌ la zibiꞌtsiae
lubeella lunú xi rquiꞌña beella

sino que zibiꞌi lubeella para nú
máse deteꞌlá beella cheꞌtsa lu Diose.
13 Equie cuendaꞌ elietsa cuaꞌ riꞌi
beella beyaꞌ nú neli sucuꞌhua nú rni
stichiaꞌ Jesucristo tucu nú nzeli ar-
quiꞌhuanu nu nihua bedichiaꞌ nzeꞌca
lu Diose equie cuendaꞌ nucuaꞌ, nu
lunú chiquiꞌnzeꞌcahua riꞌihua elietsa
lubeella cuna lubeelá bee bene enu
seca elitsi. 14 Nu leꞌca nacuꞌbeella
lu Diose equie cuendaꞌhua, nu zeca
beella liꞌihua equie elliebacuꞌ nzeꞌca
nú uliquiꞌ Diose luhua nú rriꞌihua
elietsa. 15 ¡CheꞌtsalaDiose equienú lia
uliquiꞌnu luaꞌahuahasta la llelaꞌahua
xi niaꞌahua equie cuendaꞌ nucuaꞌ!

10
Elurnibiyaꞌ nú rluꞌcu Pablo

1 Liꞌá Pablo, nia luhua nú nuꞌ
bee bene enu rni nú necaa tucu
bene enu chiquiꞌ nzeꞌca chenu nzua
cuna liꞌihua nu chenu nzucuaꞌa istu
la lliquia rquiꞌyaꞌhua rriꞌa. Pero
leꞌca scua tucu nú uni Jesucristo
luhua bedichiaꞌ nú ñiá neca cuna be-
dichiaꞌ nzeꞌca nacua luhua nú chenu,
2 nzelabiꞌya liꞌihua alaꞌ nú la quiꞌña
nú quiꞌyaꞌ chiucu chunahua riꞌá,
bee enu rni nú rriꞌiru lunú xelatsia
arquiꞌru xne la lliquia nia lubeella.
3 Neli nú necaꞌahua bene iliulabe
pero la laꞌnaru nú riꞌiru ana equie
cuendaꞌ nú xelatsia arquiꞌru tucu nú
rriꞌi bee bene enu la chulu Stichiaꞌ
Diose. 4Nu liaꞌahua la laꞌnaꞌahua nú
riaꞌahua ana bee bene lunú necatsia
elliebacuaꞌahua, liaꞌahua rriaꞌahua
ana bee bene lunú reca poderꞌ Diose
rriꞌi, poder nú reca rnitilu ye beenú
necha neca. 5 Nu cuna poder cuaꞌ
riaꞌahua ana luye nú xi rricuꞌ quiya
bee bene liaꞌahua nu rriaꞌahua ana
lu elulliñia nú rluꞌcu bee bene nú
rca nú chulu beella Diose. Che scua
rnitiluaꞌahua ye clasiaꞌ bee elliebacuꞌ
bee bene nú necha neca para nú
scua zucuꞌ beella stichiaꞌ Jesucristo.
6 Nu nelluaꞌaru para nú niru lubee
bene enu rriꞌi falta nú zucuꞌ stichiaꞌ
Jesucristo, chenu yelahua uzucuꞌhua
stichiaꞌnu. 7 Liꞌihua máse rriꞌihua
caso nú xneca rriꞌi bee bene. Tunu
nuꞌ bee bene enu rriꞌi elliebacuꞌ

nú neli necalla beneꞌ Jesucristo,
rquiꞌña nú luꞌcu cuendalla nú iguale
necaꞌahua beneꞌ Jesucristo. 8 Nu
mase nú rnilaa luhua equie cuendaꞌ
elurnibiyaꞌnúuliquiꞌDiose lua, la tua
xne liꞌinu uliquiꞌnu elurnibiyaꞌcuaꞌ
lua para nú riꞌá elietsa luhua, nú
chenalaláhua stichiaꞌnu nu lacane
para nú riꞌa nú nitiluhua.

9 La riꞌihua elliebacuꞌ nú niarquit-
sia chiquia arquiꞌhua cuna bee car-
taa. 10 Xne nuꞌ bee enu rni nú
chiquiꞌ fuerte nu sin nú lliquia rnia
luhua lubee cartanúuxeꞌla luhua, nu
chenu nzua cuna liꞌihua niꞌ la tsua xi
su enu neca equie luhua, nu niꞌ nú
niaa lacaa. 11 Pero liꞌá nia luhua nú
bee enu rni scua rquiꞌña nú riꞌi bee
nzeꞌe beyaꞌ, nú tucu nú rniru luhua
lubee cartaꞌru chenu nelluaꞌaru istu,
leꞌca scua nuꞌ beyaꞌ nú niru luhua
chenu nelluaꞌaru cuna liꞌihua.

12 Xne liꞌiru la riꞌiru tucu nú rriꞌi
bee enu sucuꞌ aya leꞌcatsia liꞌi. Nu
niꞌtemeꞌ la riꞌiru elliebacuꞌ nú riꞌiru
scua. Xne lecaꞌ elliebacuꞌ bee enu
sucuꞌ aya leꞌcatsia liꞌi, nu riꞌyatsia
beei nú xa necabeei ante lu beelá bee
saꞌbeei.

13 Pero liꞌiru la zucuꞌ ayaru liꞌiru
másela lunú riala acane, xne liꞌiru
rnitsiaru lunú neli neca tucu nú
unibiyaꞌla Diose nú riꞌiru, nu liꞌinu
uzelanu nú uriñaru corinto elu
uyuluru liꞌihua. 14 Enzeꞌe la riꞌihua
elliebacuꞌ nu rdeteꞌ xeꞌtaru lunú
rnibiyaꞌru luhua, xi neca tucu bene
enu lascaꞌli cha lachihuaxnerlutiláru
uriñaru lachihua para nú zeteꞌru
liꞌihua bedichiaꞌ nzeꞌcaꞌ Jesucristo.
15Nu liꞌiru la zucuꞌ ayaru liꞌiru equie
cuendaꞌ riñaꞌ nú uriꞌi stucu bene.
Pero liꞌiru nzuculuru nú másela nze
chili arquiꞌhua, para nú nze riꞌiláru
elietsaꞌhua nú nze chululáhua lunú
riala riꞌihua beyaꞌ, tucu nú riala
riꞌiru. 16 Che scua nuꞌ modo nú
nzaꞌaláru lubee lá bee bene enza lulá
lachihua para nú leꞌca dixiuleꞌeru
bedichiaꞌ nzeꞌcaꞌ Jesucristo lubeella.
Pero bee luhuare elu lecascaꞌ ti
quixie ixiuleꞌe Stichiaꞌ Diose para
nú la aca nelliñiaru equie riñaꞌ nú
uriꞌi stucu bene. 17 Tunu nuꞌ bene
enu niarquiꞌ zucuꞌ aya leꞌcatsia liꞌi,

nzalá nú zucuꞌ ayalla Diose Pa liñibe.
18 Xne la neca nzeꞌca nú zucuꞌ aya
bene leꞌcatsia liꞌilla, sinoque máse
neca nzeꞌca nú Diose zucuꞌ aya bene.

11
Pablo neli neca tucu apóstol

1 Alaꞌ nú riquiꞌhua chiucu chuna
bee bedichiaꞌ tundu nú nia luhua,
pero liꞌá nia nú uriquiꞌhua. 2 Xne
seꞌca liꞌihua tucu nú seca Diose
liꞌihua. Tucu nú rriꞌi tucu pa enu
rriucu xinchiuꞌcu enu nzula nú
chiaa enu lascaꞌli naꞌtse niyu para
nú deteꞌcuendalla liꞌinchu lu niyu
enu chianchu. Scua niarquia nú
detecuendaa liꞌihua lu Jesucristo
nú la luꞌcuhua dula. 3 Pero xiquia
nú canu ti zequienu liꞌihua tucu
nú uzequienu beꞌla Eva cuna nú
netsiñiaí, nu chequie la elluꞌcuaꞌ
arquiꞌhua Jesucristo diquinuꞌ ar-
quiꞌhua. 4Xne chenu nzeꞌta niꞌ stucu
bene stichiaꞌ Jesucristo luhua, pero
urene seteꞌbeei lunú seteꞌru liꞌihua,
urre chenu leꞌca nzeꞌta niꞌ stucu bene
equie cuendaꞌ stucu espíritu luhua,
pero lacane tucu nú neca Espíritu
Santo nú nzu cuna liꞌihua, urre
chenu nzeꞌta niꞌ stucu bene nú xneca
tsilaꞌahua, pero urene rnibeei tucu
nú unilaru luhua, nu liꞌihua chu rriꞌi
casuhua liꞌibeei. 5Liꞌá seꞌca nú lecaxi
rriꞌi falta elliebacua ante lubee bene
bee enu nzenala stichiaꞌ bee enu rni
nú liꞌibeei neca beei mero apóstol.
6Xne mase nú la zibiaꞌa para nú nia,
pero la riꞌi falta nú reca elliebacua
para nú zetea Stichiaꞌ Diose, nu
liꞌihua nediyaꞌhuanúneli nucuaꞌ xne
ulañiꞌlaꞌhua ye lunú uriꞌiru.

7 Pero ¿leca resuna tunu la neca
nzeꞌca nú uriꞌá chenu udixiuleꞌa
Stichiaꞌ Diose luhua nu lecaxi uriꞌá
cubre luhua?, nu unga lleꞌna arquia
para nú uriꞌá ana nú ungahua beneꞌ
Jesucristo. 8 Nu texcuaꞌa bee bene
enu nzeli arquiꞌ Jesucristo uliquiꞌ
melu quiꞌña para nú huañia, diquila
nú seteahua Stichiaꞌ Diose. 9 Nu
chenu utsua cuna liꞌihua, chenu
nuꞌ xi uzeꞌca laꞌchaꞌa, lá nacua
luhua nú ariꞌihua elietsa lua, bee

bene enu nzeli arquiꞌ Jesucristo
enu nzeꞌta enza Macedonia liꞌibeella
ubeꞌtayuu beella lunú xi rquiꞌña
bichia zeꞌe. Leca xunga unacua
luhua nú xi rquiꞌña nú liquiꞌhua
lleꞌna nú liquiꞌhua lua, nu leca
xunga nacua luhua nú rquiꞌña nú
riꞌihua elietsa lua. 10Nu como beneꞌ
Jesucristo nú necaa rnia nú neli neca
luhua, nu niꞌtucu bee bene enza lu
iliu Acaya leca modo caá nú ñia utsu
arquia unia lunú uriꞌá por liꞌihua.
11Nu ¿xiquie nú uriꞌá scua luhua che?
¿Xieꞌ necane nu la zecaa liꞌihua la?
Pero Diose nediyaꞌ nú chiquiꞌ seꞌcaa
liꞌihua.

12 Nu nze riꞌilá lunú rriꞌá hasta
nee, nu la nacua luhua nú riꞌihua
elietsa lua, para nú bee enu nel-
liñia rni nú neca apóstol la nibeei
nú rriꞌibeei iguale tucu nú rriꞌiru.
13Xne liꞌibeei lia rnibeei nú neca beei
apóstol, sequienutsia beei bee bene
nú rnibeei nú neca beei apóstolꞌ Jesu-
cristo. 14Pero la zeca lullieaꞌbeebene
nucuaꞌ, xnehastamismobezeꞌlu reca
rlubeꞌ lubee bene xi neca tucu ángel
Diose. 15Enzeꞌe niꞌ la zeca lullieaꞌ bee
bene nú bee beneꞌ bezeꞌlu rriꞌi beei xi
rriꞌi bee bene enu sucuꞌ nú niarquiꞌ
Diose. Pero liꞌibeei riala zeca beei
castiya nú riala zeca beei equie nú
rriꞌibeei scua.

Nehuana seca Pablo equie nú
necalla apóstol

16 Nee ni zeca luhua stucu bese:
La riꞌihua elliebacuꞌ nú chiquiꞌ ne-
tundua pero tunu scua rriꞌihua el-
liebacuꞌ uzelahua nú nia luhua xi
neca tucu bene enu netundu para nú
leꞌca zucu ayaa liꞌámasia lleꞌna. 17La
ni Diose nú zucu ayaa liꞌá, pero sucu
ayaa liꞌá xi neca tucu bene enu ne-
tundu. 18Scua tucu nú nucuaꞌa huaxi
bee bene enu sucuꞌ aya leꞌcatsia liꞌi
lunú rriꞌilla lu iliulabe quieꞌ, leꞌca
scua zucu ayaa liꞌá. 19 Nu como
bene enu chiquiꞌ reca nú necahua
laca neriñaꞌ nú riquiꞌhua bee enu
netundu, 20 nu lunú chiquiꞌ recahua
enzeꞌe rriquiꞌhua bene enu rnibiyaꞌ
luhua nu rriꞌihua tucu nú niarquiꞌ
beei nú riꞌihua, enzeꞌe rriquiꞌhua

bee bene enu raxi steneꞌhua, bee
enu sequienu liꞌihua, bee enu ru-
achu liꞌihua nu hasta nú selahua
nú rduꞌbeei penete luhua. 21 Mase
nú necane diatu para liꞌá, pero liꞌá
nia luhua nú lá aluꞌcuru valuro nú
ariꞌinuru liꞌihua scua.
Pero tunu liꞌibeei sucuꞌ aya beei

leꞌcatsia liꞌibeei lu stucunúrene, leꞌca
scua liꞌá nuꞌ beyaꞌ nú zucu ayaa liꞌá,
nu liꞌárnia luhuaxi rni tucubeneenu
netundu, xne lacane tucu nú riala
acane. 22Pero tunu liꞌibeei rnibeei nú
neca beei bene hebreo leꞌca liꞌá neca
bene hebreo. Nu tunu liꞌibeei rnibeei
nú necabeei bene Israel, leꞌca bene
Israel necaa, nu tunu rnibeei nú leta
familiaꞌ Abraham nzeꞌta beei, leꞌca
leta bee familiaꞌ Abraham nzelaa.
23Nu tunu rnibeei nú riñaꞌ Jesucristo
rriꞌibeei. Liꞌámáse rriꞌáriñaꞌnu,mase
nú lixiu seenú rnia scua, peroneli nú
liꞌámáse rriꞌá riñaꞌ Jesucristo luquela
liꞌibeei. Nu enzeꞌe liꞌá máse uduꞌ bee
bene niꞌcuꞌ luquela liꞌibeei, nu máse
udiñibeebene liꞌá luquela liꞌibeei, nu
huaxi bese yamero auti bee bene liꞌá.
24Ayuꞌ bese uzetecheꞌ bee bene Israel
liꞌá, nu cada tucu bese chenu udiñi
beei liꞌá ala llichiꞌi nuꞌquieꞌ chicute
uduꞌbeei tetsuꞌa. 25 Nu chuna bese
udiñi bee bene liꞌá cuna ixiꞌ ziti, nu
tucu bese udiñi bee bene liꞌá cuna
quiee. Leꞌca chuna bese uguatseꞌ
barco nú nzaꞌa liñi lu inzatuꞌ, nu tucu
bichia nu tucu rulaꞌ uyaꞌnaa lu in-
zatuꞌ, 26 ye bee luhuare elu uyaꞌa,
unga nelliquine lu cuendaa xi neca
chenu udeteꞌa reꞌcu lubee huanaꞌ,
lubee bene saꞌa enu neca bee bene
Israel cuna lubee bene enu laca bee
bene Israel. Leꞌca unga nelliquine lu
cuendaa lubee eyeche, cuna lu dañi,
nu lu inzatuꞌ cuna lubee bene enu
lia rnitsia nú neca bee beneꞌ Jesu-
cristo. 27 Chiquiꞌ udetea trabajo nu
nehuana ulleꞌca, nu huaxi bese un-
gucha xcalaꞌa, nu uliaꞌna nu ubichia
nu nuꞌ bee bichia nú la acua, leꞌca
huaxi bese ungulaa, nu lá luꞌcua xu-
cua.

28 Nu la necane nú nucuaꞌtsia
ulleꞌca, huaxilá beenú ulleꞌca. Nu
yeyeꞌe huaxi bese rriꞌá elliebacuꞌ
equie cuendaꞌ bee beneꞌ Jesucristo

bee enu nucuaꞌa enza bee eyeche
elu uyaꞌa. 29 Tunu nuꞌxi seca tucu
saꞌahua enu nzeli arquiꞌ Jesucristo,
che nehuana seꞌca equie cuendaꞌlla.
Nu tunu uzequienu bee bene tucu
saꞌahua enu nzeli arquiꞌ Jesucristo
para nú riꞌilla dula, che chiquiꞌ lea
nu chenuarquia equie cuendaꞌlla.

30 Tunu rquiꞌña nú zucu ayaa
leꞌcatsia liꞌá, rquiꞌña nú nia equie
cuendaa equie nú nehuana ulleꞌcaa.
31 Nu Diose enu neca paꞌ Jesucristo,
liꞌinu enu riala luꞌcu bee bene ulaꞌna
lu diqui tiembu, liꞌinu nediyaꞌnu
nú neli ye beenú rnia. 32 Tiembu
nú unibiyaꞌ arre Areta, chee uyaꞌa
eyeche Damasco nu gobernador enu
rnibiyaꞌ eyeche zeꞌe unibiyaꞌlla nú
yacuꞌ ruꞌu bee puerta eyeche zeꞌe
para nú naꞌtse bee bene zeꞌe liꞌá.
33 Pero uduꞌ bee bene liꞌá liñi tucu
llume, nu scua ulaca beella liꞌá enza
ruꞌu tucu ventana nú nzucu tetsuꞌ
pared nu nuꞌ eluꞌ abenchilaꞌ eyeche
zeꞌe, che scua ulaꞌa lu gobernador
zeꞌe.

12
Lunú ulubeꞌlu lu Pablo

1 Lecaxi riꞌi bene ana nú sucuꞌ
ayalla leꞌcatsia liꞌilla, pero rquiꞌña
nú nia luhua equie cuendaꞌ beenú
ulubeꞌlu lua, nu equie cuendaꞌ nú
ulubeꞌ Jesucristo lua. 2 Liꞌá nuꞌlua
tucu niyu enu nzeli arquiꞌ Jesucristo,
nu ungala rtaa lana nú uyalla liñibe
elu nzucu Diose. Nu leca resuna
tunu uyalla cuna cuerpoꞌlla urre
uyalla cuna espírituꞌlla la riꞌá beyaꞌ
nucuaꞌ tucutsia Diose nediyaꞌ, 3 tunu
uyalla cuna cuerpoꞌlla urre uyalla
cuna espírituꞌlla, la riꞌá beyaꞌ xa
uyalla, tucutsia Diose nediyaꞌ. Pero
liꞌá nediyaa nú, 4 uyalla elu nzucu
Diose, elu ubeneꞌlla bee bedichiaꞌ nu
la llelaꞌlla xneca nillae lubee bene,
xne la yala nú acabiyaꞌ bee benene.
5 Benecuaꞌ nuꞌ beyaꞌ nú zucu ayaa,
pero lecaꞌ modo zucu ayaa leꞌcatsia
liꞌá, tucutsia nú nia equie cuendaa
neca beenú nehuana ulleꞌca. 6 Nu
mase nú zucu ayaa leꞌcatsia liꞌá laca
nucuaꞌnúnetundua, xne puro beenú

neli rnia, pero la riaꞌa scua para nú
la dete bee bene lunú sucuꞌ aya bee
bene liꞌá lunú riꞌya beei xi rriꞌá urre
lunú rieneꞌbeei xi rnia. 7 Nu para
nú la zucu ayaa liꞌá equie cuendaꞌ
ye lunú ulubeꞌ Diose lua, che chiquiꞌ
nehuana tsiꞌa xi neca chenu nchiñi
tucu eche cuerpoꞌ bene. Nucuaꞌ neca
riñaꞌ bezeꞌlu para nú riꞌi equiya lua,
para nú la zucu ayaa liꞌá.

8Chuna bese unacua lu Diose para
nú luachunu nú nehuana seꞌcaa,
9 pero liꞌinu uninu lua: “Scua tucu
nú seꞌcalu lecali xi zecalu, xne máse
rlubea nú rnibiyaꞌa lubee bene
chenu nehuana seca bee bene.”
Enzeꞌe ñia nzu arquia equie nú
nehuana seꞌca para nú scua aca
achee nú nzu poderꞌ Jesucristo cuna
liꞌá. 10 Ñia nzu arquia equie xitse
lunú nehuana seꞌca, chenu rquiexu
bee bene liꞌá, urre chenu nuꞌ xi
secalaꞌchaꞌa, urre chenunuꞌxi rriꞌinu
bee bene liꞌá, nu cuna ye beelá beenú
seꞌca equie nú seꞌca Jesucristo. Xne
chenu nehuana seꞌca che máse siꞌa
nú rriꞌi Jesucristo elietsa lua.

Nzenu arquiꞌ Pablo equie cuendaꞌ
bee beneꞌ Jesucristo

11Unila luhua equie cuendaꞌ liꞌá xi
neca tucu bene enu netundu, pero
liꞌihua nuꞌ culpaꞌhua nú uriꞌá scua.
Xne liꞌihua riala azucuꞌ ayahua liꞌá
ante lubee bene enu rni nú liꞌibeei
neca beei mero apóstol. Xnemase nú
lecaxi sibiꞌa pero lecaxi rriꞌi falta el-
liebacua. 12 Chenu nzua cuna liꞌihua
lá llaca nú uriꞌá bee milagro cuna
ye beelá beenú ulleꞌca lullieꞌhua nú
uriꞌá cuna ye beelá beenú uriꞌá nú
uzibiꞌ xi neca tucu seña nú neli necaa
apóstolꞌ Jesucristo. 13 Ye lunú uriꞌá
cuna bee saꞌahua enu nzeli arquiꞌ
Jesucristo elu uyaꞌa, leꞌca scua uriꞌá
cuna liꞌihua. Tucutsia nú uriꞌá neca
núnénacua luhuanú ariꞌihua elietsa
lua diquila nú uzucuaꞌa cuna liꞌihua,
pero tunu lixiu uriꞌá nú né nacua eli-
etsacuaꞌ luhua uriꞌihua perdona liꞌá.

14 Nu ne rriaꞌlá elliebacuꞌ nú nze-
labiꞌyaꞌlá liꞌihua stucu bese, cuna nu-
cuaꞌ aca chuna bese nú nzelabiꞌya
liꞌihua. Nu niꞌ ne la niarquia nú

riꞌixiꞌa luhua nú riꞌihua elietsa lua nu
la necane nú niarquia nú rluꞌcuhua,
sino que liꞌihua niarquia; xne la
neca nú bee enduꞌ rlaꞌna nú xneca
bacu beei uzanaꞌbeei, sino que bee
uzana neca bee enu rebacu bee lliꞌñi.
15 Nu mase nú laꞌxua ye nú rluꞌcua
nu tiꞌquia arquia equie nú riꞌá eli-
etsa luhua; pero lecaxi riꞌi nucuaꞌ.
Mase nú seꞌca nú la zeca xeꞌtahua liꞌá
chenu rlubea luhua nú chiquiꞌ seꞌca
liꞌihua.

16 Neli nú lá nacua nú ariꞌihua
elietsa lua pero nuꞌ bee bene enu
rni nú uriꞌá scua equie nú chiquiꞌ
netsiñia para nú azequienua liꞌihua.
17 Pero chenu uxeꞌla bee bene enu
ubeꞌtabiꞌya liꞌihua, ¿xieꞌ uxeꞌla beella
luhua para nú ayeꞌta naꞌcuꞌ beella
luhua nú nuꞌ xi riꞌihua elietsa lua
la? 18 Leꞌca chenu unia lu saꞌahua
Tito nú yeꞌtabiꞌyalla liꞌihua uxeꞌlalla
cuna stucu saꞌahua enu nzeli arquiꞌ
Jesucristo, ¿nu xieꞌ unacuꞌ Tito xi un-
acuꞌlla luhua la? Nu tanto liꞌilla
cuna liꞌá iguale neca tucu necatse el-
liebacuꞌru nu tucu nú rriꞌá rriꞌilla.

19Equie núunilaru luhua la riꞌihua
elliebacuꞌ nú recanuꞌtsiaru liꞌiru,
xne lecali xi uriꞌinuru liꞌihua. Diose
nediyaꞌ nú como beneꞌ Jesucristo nú
necaru rniru luhua, nu ye nú rniru
necane para nú riꞌiru elietsa luhua
nú chenalaláhua inziuꞌ Diose equie
nú seꞌcaru liꞌihua. 20 Xne xiquia
nú chenu nzelabiꞌya liꞌihua canu
la llelaa liꞌihua tucu nú niarquia,
nu liꞌihua la lañiꞌhua liꞌá tucu nú
niarquiꞌhua nú lañiꞌhua liꞌá. Xiquia
nú llela liꞌihua nú rliuhua, nú ria
arquiꞌhua lu saꞌhua, nú rlehua lu
saꞌhua, nú nechiquiꞌhua lu saꞌhua,
nú rnihua diꞌchi saꞌhua, nú seꞌtahua
bee bene, nú nelliñiahua nu la neca
tucu necatsehua lu saꞌhua. 21 Leꞌca
xiquia equie cuendaꞌhua nú canu
chenu nzelabiꞌya liꞌihua stucu bese
zela Diose nú yaꞌna netua equie
cuendaꞌhua, nu che unaa nu ne-
huana zecaa equie cuendaꞌhuaxihua
nú la chiecuꞌ arquiꞌhua nú rriꞌihua
dula, bee enu la cheꞌe arquiꞌ xneca
nehuañi, nu la tsanaꞌ arquiꞌbeei
nú rriꞌi beei eluhuexe, nu la tsanaꞌ

arquiꞌbeei nú rluꞌcu beei stucu unaꞌa,
urre rluꞌcu unaꞌa stucu niyu enu laca
niyuꞌnchu, leꞌca la chiecuꞌ arquiꞌbeei
nú rluꞌcu beei stucu vicio urre stucu
beenúnechanecanú la zibiꞌ rriꞌibeei.

13
Consejo nú uni Pablo

1Nee aca chuna vese nú nzelabiꞌya
liꞌihua. Chenu nzelabiꞌya liꞌihua,
ye lunú rni stucu bee saꞌhua lu
cuendaꞌhua, nú la nehuañihua tucu
nú necane, rquiꞌña nú ni chiucu
chuna bee bene enu ni tunu neli
lunú rnihua. 2 Tucu nú unila luhua
cuna lubee bene enu rriꞌi dula chenu
ubela luhua, leꞌca scua rnia luhua
nee nú nzua istu luhua, nu chenu
nzelabiꞌya liꞌihua stucu bese nu tunu
nuꞌ xi rriꞌihua la riꞌá perdona liꞌihua.

3 Che scua riꞌihua beyaꞌ lunú niar-
quiꞌhua riꞌihua beyaꞌ nú Jesucristo
neca enu rliquiꞌbedichiaꞌnúrialania
luhua. Nu Jesucristo lecaxi rriꞌi falta
liꞌinu para nú riꞌinu lunú riala riꞌinu
cuna liꞌihua nu equie cuendaꞌhua
rlubeꞌnu poderꞌnu. 4 Neli nú unguti
Jesuse lu cruse xi neca tucu bene
enu la nibiyaꞌ, pero nee nehuañinu
equie cuendaꞌ poderꞌ Diose. Nu
scua tucu nú ungutinu xi unguti tucu
bene enu la nibiyaꞌ leꞌca scua necane
lu cuendaꞌru neca xi neca nú la
luꞌculíruelurnibiyaꞌ, perocomobeneꞌ
Jesucristo nú necaru rluꞌcuru poderꞌ
Diose para nú riꞌiru elietsa luhua.

5 Liꞌi eꞌcuhua uriꞌihua elliebacuꞌ
tunu neli nzeli arquiꞌhua Jesucristo,
liꞌi eꞌcuhua uriꞌihua elliebacuꞌ xneca
nehuañihua, uriꞌihua beyaꞌ nú ne-
huañila Jesucristo cuna liꞌihua, tunu
lacatsiae nú lia rnihua nú nzeli ar-
quiꞌhua liꞌinu. 6Alaꞌ nú riꞌihua beyaꞌ
nú liꞌisiꞌru neli nzeli arquiꞌru liꞌinu.

7 Nu nacuꞌru lu Diose equie
cuendaꞌhua para nú la riꞌihua nú
necha neca, nu la necane nú yaꞌna
nzeꞌcaru ante lubee bene sino
que rnacuꞌru lu Diose para nú riꞌi
nzeꞌcahua, mase nú seca bee bene
nú la riꞌiru tucu nú necane. 8 Pero
liꞌiru leca modo cheꞌeru lunú neli
neca, liꞌiru rnitsiaru lunú neli neca.
9Enzeꞌe lecaxi riꞌi tunu nuꞌ xi seꞌcaru

para nú scua tsutaꞌ arquiꞌhua lunú
nzeli arquiꞌhua, nu equie cuendaꞌ
nucuaꞌ ñia nzu arquiꞌru, nu nacuꞌru
lu Diose para nú huañihua tucu nú
necane.

10 Nu nee rquieꞌexua carta quieꞌ
luhua ante nú nzelabiꞌya liꞌihua, xne
chenu nzelabiꞌya liꞌihua la quiꞌña
nú quiꞌyaꞌhua riꞌá equie elurnibiyaꞌ
nú uliquiꞌ Jesucristo lua elurnibiyaꞌ
nú uliquiꞌnu lua para nú riꞌá elietsa
luhua nú riꞌiláhua beyaꞌ nú xneca
huañihua tucu nú necane, nu lacane
para nú nitiluhua. 11 Bee saꞌa enu
nzeli arquiaꞌahua Jesucristo nee nú
laꞌxua quieꞌa carta quieꞌ luhua, liꞌá
nia luhua: Nú ñia tsu arquiꞌhua,
ucuaꞌnahua nú huañinzeꞌcahua tucu
nú riala nú huañihua, uduꞌhua ana
arquiꞌ saꞌhua nu uhuañi nzeꞌcahua
cuna bee saꞌhua nu la liuhua, nu
Diose enu seca liꞌihua nu rriꞌi nú
nzuxe arquiꞌhua liꞌinu riꞌinu elietsa
luhua. 12 Xitse hora nú llaꞌcahua
saꞌhua, uniꞌhua Diose lu saꞌhua tucu
nú rialane. 13 Ye bee saꞌahua enu
nzeli arquiaꞌahua Jesucristo xeꞌla
beella saludo luhua. 14 Jesucristo
enu rnibiyaꞌ luaꞌahua riꞌinu nú cha
nzeꞌca lu cuendaꞌhua nu Diose enu
seca liaꞌahua nu cuna Espíritu Santo
nzu cuna liꞌihua ye bichia. Amén.

Carta nú uquieꞌe San
Pablo lubee bene enu
nzeli arquiꞌ Jesucristo
enu nucuaꞌa lu iliu

Galacia
1Liꞌá, Pablo neca apóstol Jesucristo,

pero lá cañi bee bene liꞌá, nu lá xeꞌla
beella liꞌá sino que Jesucristo uxeꞌla
liꞌá nu cuna Paꞌahua Diose enu uriꞌi
nú uhuañi zeca Jesucristo lu eluti.
2 Ye bee saꞌahua enu nzeli arquiꞌ Je-
sucristo enu nzucuꞌnua caꞌa xeꞌlaru
carta quieꞌ lu yehua enu nzeli arquiꞌ
Jesucristo lu iliu Galacia. 3 Paꞌahua
Diose cuna Jesucristo riꞌi nú cha
nzeꞌca lu cuendaꞌhua nu cuna nú
nzuxe arquiꞌhua. 4 Jesucristo unguti
equie stulaꞌahua para nú tsilaꞌahua
lu ye beenú necha neca nuꞌ lu iliula-
bequieꞌ tucu nú uriꞌi Paꞌahua Diose
elliebacuꞌ. 5 ¡Enzeꞌerialanú luꞌcuahua
ulaꞌna lu Diose diqui tiembu!

Leca stucu bedichiaꞌ nú tsilaꞌa bee
bene

6Chiquiꞌ nzenu arquia nú terratut-
sia sanaꞌ arquiꞌhua Stichiaꞌ Diose,
liꞌinu enuucañi liꞌihua equie elu secaꞌ
Jesucristo. Pero liꞌihua aꞌla stucu be-
dichiaꞌ rene rriꞌi casohua, 7 nú niꞌ
laca sitichiaꞌ Diose. Sino que neli
nú nuꞌ bee bene enu rlaꞌna nú ze-
quienu liꞌihua nu niarquiꞌ nú cheꞌe
xa neca bedichiaꞌ nzeꞌcaꞌ Jesucristo.
8 Pero tunu nuꞌ bee bene enu seteꞌ
liꞌihua stucu bedichiaꞌ rene luquelá
bee bedichiaꞌ nzeꞌcaꞌ Jesucristo nú
uzeteꞌlaru liꞌihua. Nzeꞌe riala castiyaꞌ
Diose, lecaxiriꞌi tunu neca nzeꞌe titse
bene urre neca nzeꞌe liꞌá urre neca
nzeꞌe tucu ángele enu nzeꞌta enza
liñibe. 9 Tucu nú unilaa luhua, nu
nee rni zeca luhua stucu bese: Tunu
nuꞌti seteꞌ liꞌihua stucu bee bedichiaꞌ
rene nú laca xi neca stichiaꞌ Jesu-
cristo nú uchilila arquiꞌhua, nzeꞌe ri-
alala castiyaꞌ Diose.

10 La laꞌnaa nú xa modo yaꞌna
nzeꞌca lubee bene sino que rlaꞌnaa
nú yaꞌna nzeꞌca lu Diose. Xne tunu

laꞌnaa nú yaꞌna nzeꞌcaa lubee bene
chequie la zucuaꞌa stichiaꞌ Jesucristo.

Xneca unga Pablo apóstol
11 Bee saꞌa enu nzeli arquiaꞌahua

Jesucristo niarquia nú riꞌihua beyaꞌ
nú stichiaꞌ Jesucristo nú uzeteláhua
lacane nú ullelatsia arquiꞌ bee bene
iliulabe. 12 Né ni bee benene lua nu
lecati uzeteꞌe liꞌá sino que Jesucristo
neca enu uzeteꞌe liꞌá.

13 Liꞌihua ubeneꞌlaꞌhua lu cuendaa
chenu uyalí arquia tucu nú nzeli
arquiꞌ bee bene Israel Diose, nu
siempre necha uriꞌinua bee bene
enu nzeli arquiꞌ stichiaꞌ Jesucristo
nu ulaꞌnaa xneca modo tsanaꞌ
arquiꞌbeella nú nzeli arquiꞌbeella
Jesucristo. 14 Nu liꞌá máse utsutaꞌ
arquia lunú xa nzeli arquiꞌ bee bene
Israel luquela beelá bee bene enu
tucutse lana nzenua xne uzucua
yebee costumbrenúuriꞌi beebeneꞌru
enuudetela. 15Pero lunú chiquiꞌ seca
Diose liꞌá, enzeꞌe desde ante nú alaa
ucañilanu liꞌá. Nu chenu niarquiꞌnu,
16che ulubeꞌlu lliꞌñinu lua, para nú ix-
iuleꞌa bedichiaꞌ nzeꞌcaꞌnu lubee bene
enu laca bee bene Israel. Nu chenu
ungae scua lecatilu unacudichiaꞌa,
17 nu leꞌca né chaꞌa Jesucristo lubee
bene enu necala apóstol ante nú acaa
apóstolꞌnu, sino que chu uyaꞌa lu iliu
Arabia nu cheelá ubenchilaꞌ zeca
eyeche Damasco.

18 Chenu udete chuna lana che
uyaꞌa JerusalénparanúchuluaPedro
nu uzucuaꞌa lulla chiñuꞌ bichia.
19 Pero né lañia beelá bee apóstol
ulañitsia Jacobo bichi Jesucristo. 20Ye
beenú rnia luhua neli nu Diose
nediyaꞌ nzeꞌcaꞌ nú la nequichiaꞌa.
21 Luzeꞌelá uyaꞌa lu iliu Siria cuna
lu iliu Cilicia. 22 Pero bee bene enu
nzeli arquiꞌ Jesucristo enu nucuaꞌa lu
iliu Judea lá chulubeella liꞌá tiembu
zeꞌe. 23 Ubeneꞌtsia beella lunú rni
bee bene equie cuendaa: “Bene
enu necha uriꞌinu liaꞌahua huaꞌtu
nee rixiuleꞌelalla stichiaꞌ Jesucristo
añinzucanúhuaꞌtu ulaꞌnalla núxneca
modo tsanaꞌ arquiaꞌahua nú nzeli
arquiaꞌahua Jesucristo.” 24Nu rdeteꞌ

beella cheꞌtsa lu Diose equie cuendaa
xne nzelila arquia Jesucristo.

2
Uyeteꞌ Pablo cuna beelá bee Apóstol

1 Chenu udete rta lana, che uyaꞌa
Jerusalén stucu bese uyaꞌnua Bern-
abé cuna Tito. 2 Xne Diose uni lua
nú uyaꞌa zeꞌe. Nu Jerusalén, zeꞌe
uyetesaꞌru stucu luhuare puro bee
bene enu rnibiyaꞌ leta bee bene enu
nzeli arquiꞌ Jesucristo para nú be-
dichiaꞌru equie cuendaꞌ stichiaꞌ Jesu-
cristo nú setea bee bene enu laca bee
bene Israel scua uriꞌá para nú laca
xleꞌe uriꞌá yebeenú uriꞌá nu cuna nú
rriꞌá. 3Pero niꞌ Tito enu nzu cuna liꞌá
zeꞌe añinzuca nú necalla bene griego
lá nibiyaꞌ bee beneꞌ Diose nú aquie
seña nú rquie bee bene Israel liꞌilla.
4Xne nuꞌ bee bene Israel enu lia rriꞌi
nu neca beei saꞌahua para nú scua
aca chuꞌu beei letaꞌahua nu tsiꞌñia
beei ta beenú la zucuaꞌahua, para nú
scua nibiyaꞌ zeca beei luaꞌahua nú
zucuaꞌahua nú rnibiyaꞌ ley. 5Pero niꞌ
temeꞌ lá azelarunúariꞌibeei ana luru,
xne la niarquiꞌru nú tsanaꞌ arquiꞌhua
bedichiaꞌ nzeꞌcaꞌ Jesucristo nú neli
neca nú nzenalalahua

6Nu bee bene enu rnibiyaꞌ leta bee
beneꞌ Jesucristo lá niaꞌbeella lua xilá
riala riꞌá, añinzucanúxi riꞌánú ti neca
beella xne ante Diose iguale yebee
bene. 7 Luhuare nú anibeella lua nú
xilá rquiꞌña riꞌá, luego chu uriꞌibeella
beyaꞌ nú ucañila Diose liꞌá para nú
ixiuleꞌa bedichiaꞌ nzeꞌcaꞌ Jesucristo
lubee bene enu laca bee bene Israel,
tucu nú ucañi Diose Pedro para nú
ixiuleꞌellabedichiaꞌnzeꞌcaꞌ Jesucristo
lubee bene Israel. 8 Nu leꞌca Diose
enu ucañi Pedro nú necalla apóstol
lubee bene Israel leꞌca liꞌinu ucañinu
liꞌá para nú necaa apóstol lubee bene
enu laca bee bene Israel.

9 Enzeꞌe, Jacobo, Pedro nu Juan
liꞌibeella enu máse rnibiyaꞌ leta bee
beneenunzeli arquiꞌ Jesucristo luego
uriꞌibeella beyaꞌ nú Diose neca enu
uliquiꞌ elurnibiyaꞌcuaꞌ lua. Nu che
unaꞌtse beella yaru xi neca tucu
seña nú neca tucunecatselaru, nu

uyaꞌnaru nú liꞌá nu Bernabé nzetixi-
uleꞌeru stichiaꞌ Jesucristo lubee bene
enu laca bee bene Israel. Nu liꞌibeella
ixiuleꞌebeella stichiaꞌ Jesucristo
lubee bene Israel. 10 Tucutsia nú
unibeella luru nú la zañiꞌru riꞌiru
elietsa lubee bene enu seca elitsi nu
nucuaꞌ riuꞌ arquia nú riꞌá.

Uquiꞌyaꞌ Pedro uriꞌi Pablo
11 Pero chenu uya Pedro eyeche

Antioquía, che uquiꞌyaꞌlla uriꞌá xne la
riꞌilla tucu nú riala riꞌilla, 12 xne rluti
udacunuuxulla bee bene enu laca
bee bene Israel. Pero chenu uriña
bee bene enu uxeꞌla Jacobo eyeche
Antioquía che né quieteaꞌ Pedro bee
bene enu laca bee bene Israel xne
ulliquilla nú xi ni bee bene enu neli
sucuꞌ nú rni ley. 13 Ye beelá bee bene
Israel enu nzeli arquiꞌ Jesucristo enu
nucuꞌa zeꞌe leꞌca uriꞌibeella tucu nú
uriꞌi Pedro, nu leꞌca hasta Bernabé
uriꞌi scua. 14 Enzeꞌe, chenu ulañia
nú la riꞌi beella tucu nú rni stichiaꞌ
Jesucristo che unia lu Pedro ante lu
yebeella: “Liꞌilu nú necalu bene Is-
rael la nehuañilu tucu nú nehuañi
beella. ¿Nu xneca niarquiꞌlu nú riꞌilu
juerza bee bene enu laca bee bene Is-
rael nú huañi beella tucu nú nehuañi
bee bene Israel?”

Equie nú nzeli arquiꞌ bene Jesu-
cristo tsilaꞌa bene

15 Liꞌiru necaru bene Israel desde
núungularu nu siempre uzucuꞌru nú
rni leyꞌ Diose nu la nehuañiru xi ne-
huañi bee bene enu laca bee bene
Israel. 16 Pero liꞌiru nediyaꞌru nú
lecati enu la luꞌcu dula ante Diose
equie nú sucuꞌlla ley cuaꞌ sino que
lunú nzeli arquiꞌ bene Jesucristo,
enzeꞌe leꞌca nuuru nzelila arquiꞌru
Jesucristo para nú la luꞌcuru dula
lunu, nu la necane equie nú rriꞌiru
nú rnibiyaꞌ ley, xne lecati enu la
luꞌcudula luDiose equienúnzenalat-
sia nzeꞌe ley cuaꞌ. 17 Neequie tunu
liꞌiru rlaꞌnaru nú la luꞌcuru dula lu
Diose equie cuendaꞌ Jesucristo, nu
tunu leꞌca nuuru necaru bene enu
rluꞌcu dula, ¿xieꞌ nú másela rriꞌi Jesu-
cristo nú rluꞌcuru dula che la? Liꞌiru
nediyaꞌ nzeꞌcaꞌru nú lacane esquie,

18 xne tunu utsana arquilá leyꞌ Moi-
ses, nu chequie zucu zeca nú rni
ley cuaꞌ stucu bese, che leꞌcatsia liꞌá
rriꞌá nú necaa bene enu rluꞌcu dula.
19 Enzeꞌe neca xi neca nú ungutilá
equie cuendaꞌ ley para nú huañia
para Diose. 20 Nu nee neca xi neca
nú leꞌca ungutia chenu unguti Jesu-
cristo lu cruse nu nee la nehuañiaꞌa
lu cuendaꞌ liꞌitsia sino que Jesucristo
neca enu nehuañi cuna liꞌá nee. Nu
nee nehuañia lunú nzeli arquia lliꞌñi
Diose enu chiquiꞌ seca liꞌá nu unguti
equie cuendaꞌ liꞌá. 21 Nu la luachua
elusecaꞌ Diose xne tunu nuꞌmodo nú
la luꞌcubenedulaanteDioseequienú
sucuꞌ bene leyꞌMoisés, lecaxi sibiꞌ nú
unguti Jesucristo lu cruse che.

3
La tsilaꞌa ley bee bene

1 ¡Bee bene Galacia! ¿Xiquie nú
chiquiꞌ netunduhua? ¿Ti uzequienuu
arquiꞌhua? Xne chenu uzeteꞌru
liꞌihua, claro udixiuleꞌeru luhua
xiquie nú unguti Jesucristo lu cruse.
2 Neequie tucutsia nú niarquia
riꞌá beyaꞌ: ¿Xieꞌ nzu Espíritu Santo
cuna liꞌihua xne rriꞌihua tucu nú
rnibiyaꞌ leyꞌ Moisés la, urre necane
núuchili arquiꞌhua stichiaꞌ Jesucristo
nú ubeneꞌlaꞌhua la? 3 ¿Xiquie nú
nzitiscaꞌhua, nu nzula Espíritu Santo
cuna liꞌihua nu nee secahua nú para
nú yalu tucu nú niarquiꞌ Diose nú
riꞌihua rquiꞌña nú riꞌihua tucu nú
rni leyꞌ Moisés? 4 ¿Xieꞌ lecaxi uzibiꞌ
nú chiquiꞌ nehuana ulleꞌcahua la, o
xieꞌ lia xleꞌe nehuana ulleꞌcahua la?
5 Chenu xeꞌla Diose Espíritu Santo
luhua nu rriꞌinu milagro luhua,
¿rriꞌinu scua equie nú sucuꞌhua nú
rni leyꞌMoisés la? o ¿necane equie nú
nzeli arquiꞌhua stichiaꞌ Jesucristo nú
ubeneꞌlaꞌhua la?

6 Ulluꞌcu arquiꞌhua nú equie nú
uchili arquiꞌ Abraham Diose enzeꞌe
uduꞌ cuenda Diose liꞌilla xi neca tucu
bene enu la luꞌcu dula. 7 Enzeꞌe,
uriꞌihua beyaꞌ nú ye bee bene enu
nzeli arquiꞌ Diose, bee nzeꞌe neca
xi neca lliꞌñi Abraham. 8 Hasta
huaꞌtu nediyaꞌlaꞌ Diose nú leta bee

bene enu laca bee bene Israel nuꞌ
bee bene enu luꞌcu cuenda Diose xi
neca enu la luꞌcu dula xne nzeli ar-
quiꞌlla Diose. Xne tucu luhuare lu
ichiꞌ Stichiaꞌ Diose rni nú uninu lu
Abraham: “Liꞌá riꞌá nú cha nzeꞌcae
lu cuendaꞌ yebee bene iliulabe equie
cuendaꞌlu.” 9 Enzeꞌe, rriꞌi Diose nú
nza nzeꞌcae lu cuendaꞌ bee bene enu
nzeli arquiꞌ liꞌinu tucu nú uriꞌinu lu
Abraham xne uyali arquiꞌ Abraham
liꞌinu.

10Yebeebeneenu sucuꞌnúrnibiyaꞌ
leyꞌMoisés zeca bee nzeꞌe castiya xne
leꞌca lu ichiꞌ leycuaꞌ rni: “Bee bene
enu la riꞌi ye beenú rnibiyaꞌ leycuaꞌ,
zeca bee nzeꞌe castiya.” 11 Enzeꞌe,
¿lecati enu la luꞌcu dula ante Diose
equie nú sucuꞌtsialla nú rnibiyaꞌ ley?
Xne lu ichiꞌ Stichiaꞌ Diose rni: “Bene
enu ubacuꞌlanu nú la luꞌcu dula xne
nzeli arquiꞌlla liꞌinu luꞌculla elune-
huañi ante lunu.” 12 Pero equie
cuendaꞌ ley, la nacuꞌ ley nú chili ar-
quiꞌ bene ley sino que lu ichiꞌ ley rni:
“Bene enu sucuꞌ nú rni ley nzeꞌe si
luꞌcu elunehuañi.”

13 Jesucristo neca enu utsilaꞌa
liaꞌahua lu castiyaꞌ ley nu liꞌinu
uyucunu castiya nú riala zecaꞌahua,
chenu uquienu lu cruse, xne lu ley
rni: “Bene enu necha rriꞌi siꞌquinala
bee bene liꞌilla lu aca ratilla.”
14 Ulleꞌca Jesucristo scua para nú
nuꞌ beyaꞌ riꞌi Diose nú cha nzeꞌca lu
cuendaꞌ bee bene enu laca bee bene
Israel, tucu nú uriꞌinu nú uya nzeꞌca
lu cuendaꞌ Abraham. Nu lunú nzeli
arquiaꞌahua Jesucristo enzeꞌe nzula
Espíritu Santo cuna liꞌihua tucu nú
unila Diose hasta huaꞌtu.

Leyꞌ Moisés cuna nú ucuaqui uꞌna
Diose lu Abraham

15 Nee nia luhua nú xa rriꞌi bee
bene, chenu rrecheꞌ chiucu bene
tucu ichiꞌ nu rduꞌlla firmaꞌlla lu ichiꞌ
zeꞌe, che lecaꞌ ti nitilu nú nequie lu
ichiꞌ zeꞌe urre quieꞌella huaxiscaꞌlá
lunú nequie lue. 16 Leꞌca scua
uriꞌihua beyaꞌ nú chenu uriꞌinu nú
nza nzeꞌca lu cuendaꞌ Abraham nu
cuna lucuendaꞌ bene enu nzeꞌta lu
familiaꞌlla, lu ichiꞌ Stichiaꞌ Diose la ni
nú riꞌileꞌyanu “bee bene enunzeꞌta lu
familiaꞌlla”, nu la nine equie cuendaꞌ

huaxi bee bene sino que rnitsiae
equie cuendaꞌ “tucutsia bene”; xne
liꞌinu rninu equie cuendaꞌ bene enu
nzeꞌta lu familiaꞌlla. Nubene zeꞌe enu
nzeꞌta lu familiaꞌlla neca Jesucristo.
17Nu lunú rnia luhua nú leyꞌ Moisés
uyuꞌu cuatrocientos treinta lana
luquielá chenu ucuaqui uꞌna Diose
nú deteꞌnu xi deteꞌnu lu Abraham.
Enzeꞌe leca modo nú nitilu ley cuaꞌ
lunú ucuaqui uꞌna Diose lu Abraham
hasta huaꞌtu. 18 Xne tunu equie
cuendaꞌ ley atiaꞌahua lunú ucuaqui
uꞌna Diose lu Abraham. La necaꞌe
lunú ucuaqui uꞌna Diose che. Pero
Diose lia udeteꞌ luAbrahamnúuninu
lulla nú deteꞌnu lulla lunú ucuaqui
uꞌnanu lulla hasta huaꞌtu.

19 Tala bese nedichaꞌhua lua: ¿Xi
sibiꞌ ley che? Diose uduꞌ ley para nú
riꞌi bee bene beyaꞌ nú la zucuꞌ bene
nú rninu nu uzibiꞌ leyꞌ Moisés hasta
bichia nú uriña bene enu nzeꞌta lu
familiaꞌ Abraham tucu nú ucuaqui
uꞌna Diose lulla hasta huaꞌtu. Bee
ángeleꞌDioseudeteꞌ ley cuaꞌ luMoisés,
nu che Moisés udixiuleꞌe lubee bene.
20 Pero chenu ucuaqui uꞌna Diose lu
Abraham nú xi deteꞌnu lulla lecati
udixiuleꞌe stichiaꞌnu lulla sinoque liꞌi
eꞌcuDioseubedichiaꞌnu liꞌi Abraham.

Xi sibiꞌ ley
21 La riꞌihua elliebacuꞌ nú rnia

luhua nú rriꞌi cundra leycuaꞌ lunú
ucuaqui uꞌna Diose. Sino que tunu
equie cuendaꞌ leycuaꞌ nuꞌmodo luꞌcu
bene elunehuañi ante Diose che
nediyaꞌlaꞌ bene nú la luꞌcu bene dula
ante lunu equie nú nzenala bene
ley. Pero lacane esquie. 22 Xne
lu ichiꞌ Stichiaꞌ Diose rni nú yebee
bene rnibiyaꞌ dula lu nu ungae
scua para nú yebee bene enu nzeli
arquiꞌ Jesucristo yucu bee nzeꞌe lunú
ucuaqui uꞌnala Diose.

23 Ante nú riña Jesucristo,
unibiyaꞌ ley luaꞌahua xi neca chenu
nucheꞌnacuꞌ tucu bene, nu nellu-
aquieꞌtsiaꞌahua chenu riña Jesu-
cristo. 24 Enzeꞌe, ley cuaꞌ neca
luaꞌahua xi neca tucu bene enu
rni luaꞌahua nú xneca huañiaꞌahua
nu hasta bichia nú uyuluaꞌahua
Jesucristo che ulaxu nú unibiyaꞌ ley

luaꞌahua para nú luꞌcu cuenda Diose
liaꞌahua xi neca tucu bene enu la
luꞌculi dula equie nú nzeli arquiꞌlla
Jesucristo. 25 Pero nee nú uchilila
arquiaꞌahua Jesucristo la quiꞌñanúni
ley luaꞌahua nú xneca huañiaꞌahua.
26 Xne yeꞌahua bee enu nzelila
arquiꞌ Jesucristo necaꞌlaꞌahua lliꞌñi
Diose. 27Nu equie nú urinzalaꞌahua
necatucu necatselaꞌahua cuna Jesu-
cristo xne nzulanu cuna liaꞌahua.
28 Nu lecaxiriꞌi tunu necaꞌahua bee
bene Israel urre lacaꞌahua bee bene
Israel, tunu necaꞌahua esclavo lubee
bene, o lacaꞌahua esclavo, nu tunu
neca bene niyu urre neca bene
unaꞌa xne para Jesucristo iguale
necaꞌahua xne neca tucu necat-
selaꞌahua cuna liꞌinu. 29 Enzeꞌe,
tunu necaꞌlaꞌahua beneꞌ Jesucristo
leꞌca esquie necaꞌlaꞌahua xi neca
lliꞌñi Abraham, nu rialaꞌahua lunú
ucuaqui uꞌnala Diose lu Abraham
hasta huaꞌtu.

4
1 Xi neca tucu enduꞌ llaꞌna enu

atiꞌ herencia, nú chenu lleꞌnanu
la luꞌcunu elurnibiya xi neca tucu
mosoꞌ, añinzuca nú necala steneꞌnu,
bee steneꞌ paꞌnu. 2 Pero nuꞌ bee
bene enu rriucu liꞌinu nu rnibiyaꞌ
lunu cuna lubee steneꞌnu hasta nú
riña bichia nú uni paꞌnu nú yucunu
herencia cuaꞌ. 3 Leꞌca scua necane lu
cuendaꞌahua, xi uriꞌi enduꞌuriaꞌahua
huaꞌtu xne uyanalaꞌahua ye bee
costumbreꞌ bee bene. 4 Nu chenu
uriña bichia nú uni Diose nú xeꞌlanu
lliꞌñinu lu iliulabe, ungulanu equie
cuendaꞌ tucu unaꞌa. Nu uhuañinu
tucu nú unibiyaꞌ leyꞌMoisésnúhuañi
bee bene. 5 Para nú uhuanu liaꞌahua
lu ley cuaꞌ, nu scua yucu Diose
liaꞌahua xi neca bee lliꞌñinu. 6 Nu
lunú necaꞌlaꞌahua lliꞌñi Diose, liꞌinu
uxeꞌlanu Espíritu Santoꞌ lliꞌñinu Jesu-
cristo luaꞌahua para nú huañiaꞌahua
cuna liꞌinu, nu equie cuendaꞌ Espíritu
cuaꞌ rniaꞌahua: “¡Pa Diose!” 7 Enzeꞌe
la necaꞌahua xi neca esclavo lu ley
sino que lunú necaꞌlaꞌahua lliꞌñi
Diose, enzeꞌe rialaꞌahua herencia
nú liquiꞌnu luaꞌahua equie cuendaꞌ
Jesucristo.

Nzenu arquiꞌ Pablo equie cuendaꞌ
bee beneꞌ Jesucristo enu nucuaꞌa eye-
che Galacia

8 Huaꞌtu chenu la chuluhua liꞌinu
enunecameroDiose, uzibiꞌhua lubee
enu secahua nú neca diose, nu niꞌ
laca bee nzeꞌe Diose. 9 Pero nee nú
nuꞌlulahua Diose nu leꞌca nuꞌlula
Diose liꞌihua, ¿xiquie nú niarquiꞌ
zecahua riꞌihua yelu beenú uriꞌihua
huaꞌtu? ¿Nu xiquie nú niarquiꞌ
zecahua nú aca zecahua esclavo
lubee nucuaꞌ stucu bese? 10 Nee nú
rluꞌcu cuenda zecahua nú xi bichia
nu xi uu nu xi lana nu xi tiembu nú
riꞌihua tucu nú riꞌihua tucu nú neca
costumbreꞌhua nú rriꞌihua huaꞌtu.
11 ¡Chiquiꞌxiquinuahuaxne canúxleꞌe
uzetea Stichiaꞌ Diose liꞌihua!

12 Enzeꞌe bee saꞌa enu nzeli ar-
quiaꞌahua Jesucristo zequiaa luhua:
Núuhuañihua tucunúnehuañia, tucu
nú ulaꞌna nú uhuañia xi nehuañihua,
la nia luhua nú nuꞌ xi tucu nú necha
neca uriꞌinuhua liꞌá. 13 Xne liꞌihua
nediyaꞌhua nú bese rluti nú uzetea
liꞌihua bedichiaꞌ nzeꞌcaꞌ Jesucristo,
ritia bichia zeꞌe. 14 Pero añinzuca nú
scua ulleꞌca pero uriquiꞌhua liꞌá nu
lá huachuhua liꞌá nu leꞌca né tsanaꞌ
arquiꞌhua liꞌá, sino que uriꞌi casohua
liꞌá xi neca tucu ángeleꞌ Diose urre
xi neca liꞌi eꞌcu Jesucristo. 15 Liꞌá
nediyaa nú tunu nuꞌ modo hasta
iꞌculuhua luahua liquiꞌhua lua. Nu
nee, ¿cá uriꞌihua nú uzecahua liꞌá?
16U, ¿xieꞌaꞌla ranaarquiꞌhua liꞌá, lunú
unitsia luhua lunúneli neca la? 17Nia
luhua nú bee bene enu rlaꞌna nú xa
zucuꞌhua nú rnibeei lacane nú rriꞌi
nzeꞌcabeei elliebacuꞌ urre secabeei
liꞌihua sino que elliebacuꞌbeei neca
nú tsanaꞌ arquiꞌhua lunú uzetea
liꞌihua nu niarquiꞌbeei nú máse riꞌi
casohua stichiaꞌbeei. 18 La necha
neca nú seca bene saꞌbene pero
rquiꞌña nú riꞌillae cuna elliebacuꞌ
nzeꞌca diqui tiembu, nu la riꞌihua
scua chenu nzutsia cuna liꞌihua.
19 Xne liꞌá seꞌca nú necahua xi neca
bee endua. Nu stucuaꞌla nehuana
seꞌcaa equie cuendaꞌhua xi nehuana
seca tucu unaꞌa chenu ala enduꞌlla.
Nu la tsuxe nú nehuana seꞌcaa hasta
chenu neli nzenalahua Jesucristo
tucu nú rialane. 20 ¡Alaꞌ nú nee nzu

liꞌi eꞌcua luhua para nú nia luhua bee
bedichiaꞌnúriꞌi nzeꞌcahuabeyaꞌpero
nee niꞌ la riꞌá beyaꞌ xa riꞌinuahua!

EjempluꞌAgar cuna Sara
21 Liꞌihua enu niarquiꞌ nú huañi

tucu nú rnibiyaꞌ leyꞌ Moisés. ¿Xieꞌ
lascaꞌ riꞌihua beyaꞌ nú rni leycuaꞌla?
22 Lu leyꞌ Moisés rni nú uluꞌcu
Abraham chiucu enduꞌ. Uluꞌculla
tucu enduꞌ cuna unaꞌa enu utsilla
lee Agar nu leꞌca uluꞌculla stucu
enduꞌ cuna mero unaꞌalla Sara.
23 Enduꞌ Abraham enu unganu Agar,
unganu Agar enduꞌ Abraham xne
uzucunulla Abraham. Pero enduꞌlla
enu unganu mero unaꞌlla, ungulanu
pero la necane equie cuendaꞌ nú
uzucunutsialla unaꞌlla, sino que
ungulanu para nú yalu lunú ucuaqui
uꞌna Diose lu Abraham. 24 Nu nee
Sara cuna Agar, neca tucu ejemplu
luaꞌahua equie chiucu inziu nú nuꞌ
chenala bee bene, tucu inziu cuaꞌ
neca nú chenala bee bene ley nú
udeteꞌ Diose lu Moisés equie dañi
nú lee Sinaí, nu bee enu nzenala ley
cuaꞌneca xi neca esclavo lu leycuaꞌ xi
unga Agar esclavo lu Abraham. 25Nu
liꞌihua nediyaꞌhua nú enza Arabia
nzucu dañi nú lee Sinaí nu bee bene
enza zeꞌe rriꞌchiabeei dañi zeꞌe Agar.
Pero nee Jerusalén neca xi neca dañi
zeꞌe xne yebee bene enu nucuaꞌa
Jerusalén, bee enu nzenala ley, neca
beella xi neca esclavo lu ley. 26 Pero
liaꞌahua lachiaꞌahua neca Jerusalén
liñibenú laca esclavo lu ley, tucunú lá
acaSaraesclavo. 27Nu lu ichiꞌStichiaꞌ
Diose rni:
Ñia utsu arquiꞌ liꞌilu unaꞌa enu leca

modo nú luꞌcu enduꞌ;
nu chiquiꞌ ullilaꞌ liꞌilu enu la chulu xa

nehuana seca tucu unaꞌa enu
rala enduꞌ.

Xne huaxilá enduꞌ luꞌcu unaꞌa enu
leca modo luꞌcu enduꞌ luquela
unaꞌa enu rluꞌcu niyuꞌ.

28 Bee saꞌa enu nzeli arquiaꞌahua
Jesucristo liꞌá rnia luhua nú tucu nú
ungula Isaac equie nú uchili arquiꞌ
Abraham Stichiaꞌ Diose nú acane
scua leꞌca scua liaꞌahua necaꞌlaꞌahua
beneꞌ Diose xne nzeli arquiaꞌahua

stichiaꞌnu. 29 Nu tiembu zeꞌe enduꞌ
Agar, la yuꞌ arquiꞌi enduꞌ Sara unaꞌa
Abraham. Leꞌca scua bee bene
enu nzenala nú rni leyꞌ Moisés
sequichiaꞌ beei liaꞌahua nú nzu
Espíritu Santo cuna liaꞌahua, nu lunú
necaꞌlaꞌahua beneꞌ Diose. 30 Pero
liꞌihua nediyaꞌhua nú lu ichiꞌ Stichiaꞌ
Diose rni: “Uteliacaꞌ unaꞌa enu utsilu
cuna enduꞌnchu, xne la yala nú atiꞌ
enduꞌ cuaꞌ herencia nú riala enduꞌ
Sara unaꞌalu.” 31 Enzeꞌe bee saꞌa enu
nzeli arquiaꞌahua Jesucristo liaꞌahua
la necaꞌahua xi neca enduꞌ unaꞌa
enu utsi Abraham sino que liaꞌahua
necaꞌahua xi neca enduꞌ Abraham
enu uluꞌcu unaꞌlla xne la nibiyaꞌ ley
luaꞌahua.

5
Utsutaꞌ arquiꞌhua lu StichiaꞌDiose

1 Jesucristo utsilaꞌa liaꞌahua para
nú la nibiyaꞌ ley luaꞌahua enzeꞌe ut-
sutaꞌarquiꞌhuanu la zelaꞌhuaacahua
stucu bese xi neca esclavo equie nú
rriꞌihua nú rnibiyaꞌ ley.

2 Liꞌá Pablo nia luhua: Tunu
liꞌihua aquie seña nú rnibiyaꞌ ley
nú quiehua lecaxi zibiꞌ nú nzeli
arquiꞌhua Jesucristo che. 3 Nu liꞌá
rni zeca luhua: Titse bene enu quie
señacuaꞌ cuerpoꞌ rquiꞌña nú riꞌilla
ye nú rnibiyaꞌ ley. 4 Liꞌihua enu
rriꞌi elliebacuꞌ nú lunú sucuꞌhua nú
rnibiyaꞌ ley che la luꞌcuhua dula lu
Diose. Nucuaꞌ rriꞌi nú lacaꞌhua beneꞌ
Jesucristo nu niꞌ la luꞌcu cuendaꞌhua
elusecaꞌ Diose. 5 Pero liaꞌahua equie
cuendaꞌ Espíritu Santo, nu lunú
nzeli arquiaꞌahua Jesucristo nzucu
luaꞌahuanú riñaꞌahua luDiose sin nú
luꞌcuaꞌahua dula. 6 Xne chenu neca
tucunecatsela bene cuna Jesucristo
lecaxi sibiꞌ nú nequie seña bene urre
la nequie seña bene. Lunú mase sibiꞌ
neca nú nzeli arquiꞌ bene Jesucristo
nu lunú nzeli arquiꞌ bene rlucu
bene eluseca, che nuꞌ modo nehuañi
nzeꞌca bene.

7 Liꞌihua nzeli nzeꞌca arquiꞌhua.
¿Nu ti uni luhua nú lá riꞌi casoaꞌhua
lunú neli neca? 8 Xne elliebacuꞌcuaꞌ
la yeꞌta lu Diose xne liꞌinu ucañilanu
liꞌihua para liꞌinu. 9Enzeꞌe ubiꞌyahua

liꞌihua xne canu terratutsia nuꞌmodo
zequienu bee bene yehua. 10 Pero
liꞌá nzutaꞌ arquia lu Jesucristo, nú la
chiecuꞌ arquiꞌhua Stichiaꞌ Diose nú
uzetelahua. Nu Diose deteꞌ castiya
bene enu sequienu liꞌihua lecaxi riꞌi
nú ti neca nzeꞌe.

11 Tunu liꞌá rniscaꞌlá luhua nú
rquiꞌña nú quie seña bee bene, ¿xieꞌ
tiliacaꞌ bee bene Israel liꞌá nu útibeei
liꞌá chela? Nu tunu nia nú quie
señacuaꞌ bee bene neca nucuaꞌ nú
lecaxi zibiꞌ nú unguti Jesucristo lu
cruse che. 12 ¡Alaꞌ nú bee bene enu
rriꞌilliꞌbi arquiꞌhua rni nú rquiꞌña nú
quiee, señahua alaꞌ nú liꞌi eꞌcubeei
chiecuꞌlí beei elunecachiꞌbeei!

13 Xne la nibiyaꞌ ley luhua, nu la
neca equie cuendaꞌ nú la nibiyaꞌ
ley luhua nú riꞌitsiahua lunú niar-
quiꞌhua, sino que uzecahua bee
saꞌhua nu uriꞌihua elietsa lubeella.
14 Xne tunu sucuꞌla bene tucu man-
damiento nú rni: “Uzeca saꞌlu tucu
nú secalu liꞌilu”, che sucuꞌla bene
yenú rnibiyaꞌ leyꞌ Diose. 15 Pero
tunu liꞌihua rana arquiꞌhua saꞌhua
nu rliunuhua saꞌhua xi rriꞌi bee nañi
ubiꞌyahua liꞌihua xne canu riꞌi nucuaꞌ
nú leꞌesaꞌhua.
Uhuañihua tucu nú niarquiꞌ

Espíritu Santo nú huañihua.
16Enzeꞌenia luhua, uhuañihua tucu

nú rnibiyaꞌ Espíritu Santo luhua nú
huañihua. Nu scua la huañiaꞌhua
lunú necha neca nuꞌ elliebacuꞌhua.
17Xne lunúnehuañi bene lunúnechá
neca nuꞌ elliebacuꞌ bene, lacane
tucu nú rnibiyaꞌ Espíritu Santo nú
huañi bee bene. Nu tucu nú rnibiyaꞌ
Espíritu Santo nú huañi bee bene,
lacane tucu nú niarquiꞌ bee bene
nú huañilla. Niꞌ tucue nu niꞌ stucue
la uyaꞌ saꞌe nu laca igualee, enzeꞌe
liaꞌahua leca modo huañiaꞌahua tucu
nú niarquiꞌtsiaꞌahua. 18 Pero tunu
Espíritu Santo neca enu rnibiyaꞌ
luhua che la nibiyaꞌ ley luhua.

19 Neequie achee neca nú necat-
sia elliebacuꞌ bee bene: Necane
eluhuexe nu beenú lecaxi zibiꞌ, nu
yelu clasiaꞌ bee biciu. 20 Nu rluꞌcu
beeiulaꞌna lubeenúsecabeeinúneca
diose nu rduꞌ ixiu beei saꞌbeei, nu
rliubeei, nu neyiꞌ rcuaꞌa beei. Nu

terratutsia rlebeei, nu rriꞌibeei nú
rleꞌe saꞌ bee bene, nu leꞌca rluꞌcubeei
bee beneꞌbeei, 21 ria arquiꞌbeei, nu
ruuti beei bene nu necabeei uniqui,
nuracuxetaꞌbeei, nunuꞌbeelábeenú
iguale saꞌbee nucuaꞌ rriꞌibeei, ni zeca
luhua stucu bese tucu nú unila luhua
ante, bee bene enu rriꞌi scua leca
modo chuꞌu liñibe elurnibiyaꞌ Diose.

22 Pero lunú rliquiꞌ Espíritu Santo
neca nú zeca bene saꞌbene, nú ñia
tsu arquiꞌ bene, nu la huañi bene
cuna xuu, nú luꞌcu bene paciencia,
nú ñia riꞌi bene lusaꞌ bene nu riꞌi
nzeꞌca bene lusaꞌ bene nu tsaꞌalu
bene stichiaꞌbene, 23nu aca lleꞌna ar-
quiꞌ bene, nu riꞌilla ana lu elliebacuꞌ
núnecha neca, nu leca niꞌ tucu ley nú
cá nú riꞌi bee bene bee nucuaꞌ. 24Nu
bee bene enu necala bee beneꞌ Jesu-
cristo para liꞌibeella neca xi neca nú
ungutila yebee nucuaꞌ, cuna yebeelá
beenú nechá neca xne ungutila Jesu-
cristo lu cruse equie cuendaꞌ ye dula.
25Nu nee nú nzu Espíritu Santo cuna
liaꞌahua rquiꞌña nú huañiaꞌahua tucu
nú rnibiyaꞌnu nú huañiaꞌahua.

26 La aca nelliñaꞌahua nu la
riaꞌahua nú le bene lu saꞌ bene, nu
la yea arquiaꞌahua lubee saꞌahua.

6
Uriꞌihua elietsa lubee saꞌhua

1 Bee saꞌa enu nzeli arquiaꞌahua
Jesucristo, nia luhua nú tunu tucu
bee saꞌahua rriꞌi dula ana lu, liꞌihua
enu másela nzutaꞌ arquiꞌ lu Stichiaꞌ
Diose rquiꞌña nú nihua lulla pero niꞌ
nzeꞌcahua lulla. Nu uriꞌihua beyaꞌ nú
leꞌca nuꞌmodo nú riꞌi dula ana luhua.
2Uriꞌihua elietsa lubee saꞌhua lu xitse
beenú nehuana seca beella che scua
sucuꞌhua lunú rnibiyaꞌ Jesucristo nú
riꞌihua.

3 Tunu nuꞌ enu seca nú reca ye
nú reca nu lecaxi reca, che leꞌcatsia
liꞌilla sequienulla liꞌilla. 4 Cada
tucuhua riꞌihua beyaꞌ tunu neli
nú nehuañihua tucu nú niarquiꞌ
Diose nú huañihua. Nu tunu ne-
huañi nzeꞌcahua liꞌitsiahua llilaꞌhua
luhuare nú riꞌihua elliebacuꞌ nú
nehuañi nzeꞌcalahua luquela beelá
bee bene. 5 Xne cada tucuaꞌahua

rquiꞌña nú biꞌyaꞌahua lunú xneca
nehuañiaꞌahua.

6Titse bene enu seteꞌ Stichiaꞌ Diose
rquiꞌña nú riꞌilla elietsa lu bene enu
seteꞌ liꞌilla lu xitse nú rquiꞌñalla.

7 La zequienuhua leꞌcatsia liꞌihua,
xne leca modo nú itanu bene Diose
xne ye beenú rduꞌ ni bene enzeꞌe
riꞌi bene ulaꞌcu. 8 Tunu nehuañitsia
bene lunú necha neca rriꞌi bene
elliebacuꞌ. Riña bichia nú zecalla
castiya, pero bene enu nehuañi tucu
nú rnibiyaꞌ Espíritu Santo, equie
cuendaꞌ Espíritu Santo luꞌculla elu
nehuañi nú leca xunga laxu ante
Diose. 9 La llacaꞌahua riaꞌahua nú
neca nzeꞌca. Xne tunu la llacaꞌahua,
che riña bichia nú atiaꞌahua nú
riala atiaꞌahua. 10 Enzeꞌe chenu
nuꞌ modo nú riaꞌahua elietsa lubee
bene rquiꞌña nú riaꞌahuane, nu máse
rquiꞌña nú riaꞌahua elietsa lubee
saꞌahua enu nzeli arquiꞌ Jesucristo.

Bezeteꞌ nú uni Pablo lubee bene
Galacia

11 Biꞌyacuruhua xi llene bee le-
traquieꞌ rquieꞌá luhua nu liꞌi eꞌcua
rquieꞌene. 12Beebeneenurriꞌi juerza
liꞌihua nú quie seña nú rquie bee
bene Israel liꞌihua rriꞌi beei scua para
núyaꞌnanzeꞌcabeei antebeebenenu
la niarquiꞌbeei nú nehuana zeca beei
equie nú nzeli arquiꞌbeei Jesucristo.
13 Pero niꞌ bee bene enu nequie seña
cuaꞌ la riꞌibeei tucu nú rni ley. Niar-
quiꞌtsiabeei nú quie señacuaꞌ liꞌihua
para nú aca nelliñabeei nú uriꞌilabeei
ana luhua nú quie señacuaꞌ liꞌihua.
14 Pero liꞌá leca xi stucu nú aca nel-
liñaa, necatsiae equie cuendaꞌ nú
unguti Jesucristo. Nu equie cuendaꞌ
nú ungutinu lu cruse utsaꞌnalá ye
nú nechá neca nuꞌ lu iliulabe quieꞌ,
nu para bee nucuaꞌ neca xi neca
nú ungutilá. 15 Xne chenu neca
tucu necatsela bene cuna Jesucristo
lecaxi zibiꞌ tunu nequie seña bene
urre la nequie seña bene. Lunú
mase neca equie neca nú ucheꞌela nú
xneca nehuañi bene. 16Nu bee bene
enunzenalala inziuꞌ Jesucristo, Diose
huaꞌa arquiꞌ bee nzeꞌe nu riꞌinu nú

nzuxe arquiꞌ beella cuna yebeelá bee
bene enu neli neca bee beneꞌ Diose.

17Desde nee la niaꞌ arquia nú zucuꞌ
llianaláhua arquia. Xne bee beyaꞌ
nú nuyaa cuerpoa rlubeꞌ nú necaa
apóstolꞌ Jesucristo.

18 Bee saꞌa enu nzeli arquiaꞌahua
Jesucristo, liꞌinu riꞌinu nú cha nzeꞌca
lu cuendaꞌ yehua. Amén.

Carta nú uquieꞌe San
Pablo lubee bene

eyeche Efeso enu nzeli
arquiꞌ Jesucristo

Uxeꞌla Pablo saludo
1 Liꞌá Pablo, necaa tucu apóstol

Jesucristo equie nú rnibiyaꞌ Diose.
Rquieꞌa carta quieꞌ luhua liꞌihua enu
neli nzeli arquiꞌ stichiaꞌ Jesucristo,
liꞌihua enu necala bee beneꞌ Diose
eyeche Efeso. 2 Diose Paꞌahua cuna
Jesucristo enu rnibiyaꞌ luaꞌahua
riꞌinu nú cha nzeꞌcahua cuna nú
nzuxe arquiꞌhua.

Rriꞌi Diose nú nza nzeꞌca lu cuendaꞌ
bee bene enu nzeli arquiꞌ Jesucristo

3 Cheꞌtsa Diose paꞌ Jesucristo enu
rnibiyaꞌ luaꞌahua nú chiquiꞌ ñia
necanu, xne nee equie nú neca
tucunecatseꞌahua cuna Jesucristo,
uriꞌileꞌyalanu liaꞌahua desde liñibe
nu chiquiꞌ rriꞌinu elietsa luaꞌahua
para nú chequieꞌahua stichiaꞌnu.
4 Liꞌinu ucañinu liaꞌahua equie
cuendaꞌ Jesucristo hasta chenu lascaꞌ
acacheꞌ iliulabe para nú huañiaꞌahua
nu lecaxi naꞌahua lunu sin dula,
5 xne equie nú seca Diose liaꞌahua,
uriꞌinu nú riala nú acaꞌahua bee
lliꞌñinu equie cuendaꞌ Jesucristo,
tucu nú uriꞌinu elliebacuꞌ nú acane.
6 Enzeꞌe, la tsanaꞌahua nú sucuꞌ
ayaꞌahua Diose equie nú chiquiꞌ ñia
necanu, xne uriꞌi leꞌyalanu liaꞌahua
equie cuendaꞌ Lliꞌñinu Jesucristo enu
secanu. 7 Xne udixiulanu equie
cuendaꞌ stulaꞌahua chenu uriꞌchia
reneꞌnu lu cruse nu scua uriꞌila Diose
perdona stulaꞌahua enzeꞌe rlubeꞌ nú
chiquiꞌ secanu liaꞌahua. 8 Enzeꞌe
chiquiꞌ lia uliquiꞌnu lunú reca el-
liebacuꞌahua cuna nú rriaꞌahua
beyaꞌ, 9 nu ulubeꞌlanu luaꞌahua xa
neca elliebacuꞌnu hasta huaꞌtu tucu
nú uriꞌinu elliebacuꞌ nú acane. 10Nu
elliebacuꞌcuaꞌ tsalunu chenu riña
bichia zeꞌe, Diose tsaꞌna ye nú nuꞌ
liñibe cuna beenú nuꞌ lu iliulabe ya
Jesucristo.

11 Leꞌca equie nú neca tucu
necaꞌtseꞌahua cuna Jesucristo,
ucañila Diose liaꞌahua para nú
acaꞌahua bee beneꞌnu tucu nú uduꞌ
arquiꞌnu nú riꞌinu hasta chenu lasca
acacheꞌ iliulabe, xne liꞌinu rrinu
yeene tucu nú niarquiꞌnu nú acane.
12 Nu liꞌinu uriꞌilanu scua para
nú liaꞌahua enu rluti uyalí arquiꞌ
Jesucristo, acaꞌahua enu zucuꞌ ayaa
Diose equie nú rnibiyaꞌnu. 13 Leꞌca
liꞌihua chenu ubeneꞌhua stichiaꞌnu
nú neli neca nú xa tsilaꞌahua, che
uyalí arquiꞌhua Jesucristo nu unga
tucu necatsehua cuna liꞌinu. Nu tucu
nú uni Diose nú liquiꞌnu Espíritu
Santo luhua, nu nee núnzula Espíritu
Santo cuna liꞌihua, liꞌinu necanu
xi neca tucu sello nú rlubeꞌ nú
necalahua para Diose. 14 Equie nú
nzula Espíritu Santo cuna liaꞌahua
enzeꞌe yucuaꞌahua erencia nú uni
Diose nú liquiꞌnu luaꞌahua, chenu
ye bee beneꞌnu nucuaꞌala liñibe para
nú la tsuxeꞌahua nú sucuꞌ ayaꞌahua
Diose equie nú rnibiyaꞌnu.

Rnacuꞌ Pablo lu Diose nú deteꞌnu
lunú aca elliebacuꞌ bee beneꞌnu

15 Nu lunú nediyala nú nzeli
arquiꞌhua Jesucristo enu rnibiyaꞌ,
nu leꞌca secahua beelá bee beneꞌ
Diose, 16 la tsuxea nú rdetea cheꞌtsa
lu Diose equie cuendaꞌhua cada
chenu rnacua lunu. 17 Nu liꞌinu
enu neca Diose enu rnibiyaꞌ desde
liñibe, nu liꞌinu necanu paꞌ Jesucristo
enu rnibiyaꞌ luaꞌahua. Leꞌca nacua
lunu nú riꞌinu nú aca elliebacuꞌhua
para nú riꞌihua beyaꞌ lunú lubeꞌnu
luhua para nú nze chululáhua liꞌinu.
18 Leꞌca nacua lu Diose nú xaꞌlanu
elliebacuꞌhua para nú riꞌihua beyaꞌ
xa neca equie nú nzuculuhua hasta
chenu ucañinu liꞌihua nu riꞌihua
beyaꞌ nú leꞌca chiquiꞌ llene nu ñia
neca erencia nú nuꞌcheꞌ Diose para
bee beneꞌnu. 19Leꞌca rnacua lunu nú
riꞌihua beyaꞌ nú chiquiꞌ llene neca
poder, nú rriꞌi elietsa luaꞌahua nú
nzeli arquiaꞌahua liꞌinu. Leꞌca liꞌi
poder llenecuaꞌ nú chiquiꞌ ulubeꞌ
Diose luaꞌahua, 20 chenu uriꞌinu nú
uhuañi zeca Jesucristo, nu uzucuꞌ



Efesios 1:21 287 Efesios 2:18

Diose liꞌinu cueꞌtse Diose chubee
liñibe, 21 elu udeteꞌnu nú rnibiyaꞌnu
lunu nú máse seca lu ye elu rnibiyaꞌ,
cuna ye elu usticia cuna ye bee
gobierno. Leꞌca másela seca elu
rnibiyaꞌcuaꞌ lu ye bee elurnibiyaꞌ nú
nuꞌ cuna nú nze chuꞌulá lu iliulabe
quieꞌ. 22 Chequie utsaꞌna Diose ye
bee elurnibiyaꞌ cuaꞌ ya Jesucristo enu
ucañinu para nú nibiyaꞌnu lu ye bee
bene enu nzeli arquiꞌ liꞌinu. 23 Nu
bee bene enu nzeli arquiꞌ Jesucristo,
liꞌinu neli nehuañinu cuna liꞌibeella
nu catsenzunuxne liꞌinunecanuenu
rnibiyaꞌli.

2
Utsilaꞌa Diose liaꞌahua equie nú se-

canu liaꞌahua
1 Liꞌihua ungahua xi neca bene

enu unguti lu Diose equie cuendaꞌ
bee dula cuna beenú necha neca
2 uriꞌihua, uyanalahua inziu nú
necha neca nu uriꞌihua tucu nú
niarquiꞌ bezeꞌlu nú riꞌihua, nu
espíritu nú necha neca cuaꞌ neca
enu nehuañi cuna bee bene enu la
zucuꞌ Stichiaꞌ Diose. 3 Yeꞌahua leꞌca
scua uhuañiaꞌahua tucu nú niar-
quiꞌtsiaꞌahua, nu tucu nú necatsia
elliebacuaꞌahua. Nu leꞌca scua tucu
núrialabeebeneenu la zucuꞌStichiaꞌ
Diose castiya, leꞌca scua ayalaꞌahua
castiyaꞌnu. 4 Pero lunú chiquiꞌ ñia
ruaꞌa arquiꞌ Diose liaꞌahua, nu lunú
chiquiꞌ secanu liaꞌahua, 5 añinzuca nú
ungaꞌahuaxinecabeneenuunguti lu
Diose, equie cuendaꞌ stulaꞌahua, pero
nee rluꞌculaꞌahua elunehuañi cuna
Jesucristo lu Diose. Equie nú chiquiꞌ
ñia necanu utsilaꞌahua. 6 Chenu
uriꞌinu nú uhuañi zeca Jesucristo lu
eluti neca xi neca nú leꞌca nuaꞌahua
uhuañi zecaꞌahua, nu leꞌca neca xi
neca nú nellunuꞌlaꞌahuanu liñibe.
7 Uriꞌi Diose scua para nú lubeꞌnu
luaꞌahua bee bichia nú nzeꞌtalá
nu chiquiꞌ secanu liaꞌahua nu ñia
nzeꞌcanu luaꞌahua equie cuendaꞌ
Jesucristo. 8 Lunú nzeꞌca Diose
enzeꞌe utsilaꞌanu liaꞌahua, la necane
nu necaꞌahua bene nzeꞌca lunu,
sino que lunú nzeli arquiaꞌahua
Jesucristo enzeꞌe utsilaꞌahua. 9 Leꞌca

la necane equie nu uriaꞌahua nú
neca nzeꞌca utsilaꞌanu liaꞌahua para
nú lecati aca nelliña. 10 Xne Diose
urecheꞌ liaꞌahua, nu equie cuendaꞌ
Jesucristo ucheꞌenu arquiaꞌahua
lunú necha uhuañiaꞌahua huaꞌtu
paranú riaꞌahuanúnecanzeꞌca, tucu
nú uriꞌinu elliebacuꞌ nú riaꞌahua.

Equie cuendaꞌ Jesucristo neca tu-
cunecatseꞌahua

11 Enzeꞌe liꞌihua enu la neca bee
bene Israel ulluꞌcu arquiꞌhua xa
ulleꞌcahua hasta huaꞌtu. Bee bene
Israel uhualee liꞌihua bee bene enu la
uyaꞌ seña, xne liꞌibeella nuyaꞌbeella
seña tucu nú rnibiyaꞌ ley, 12 leꞌca
tiembu zeꞌe la chuluhua Jesucristo,
nu lanebacuꞌhua letabeebene Israel,
nu leꞌca la nebacuꞌhua lunú ucuaqui
uꞌna Diose. Uhuañihua lu iliulabe
quieꞌ nu lecaxi nzuquie arquiꞌhua nu
sin nú chuluhua Diose. 13 Pero nee
nú nzelila arquiaꞌahua Jesucristo,
liꞌihua enu istu utsu arquiꞌ lu Diose,
nu nee ubeꞌta bicalahua lunu equie
cuendaꞌ reneꞌ Jesucristo nú uriꞌchia
lu cruse. 14 Xne Jesucristo neca enu
rriꞌi nú nzuxe arquiaꞌahua. Liꞌinu
unitilunu elu rlee lunú rriꞌi nú la
zela nú aca tucunecatse bee bene
Israel cuna bee bene enu la neca bee
bene Israel. 15 Nu equie nú unguti
Jesucristo ulaxu yebee custumbre
nú rnibiyaꞌ ley lubee bene Israel nú
rriꞌi beella, liꞌinu uriꞌinu nú unga
tucunecatse bee bene Israel cuna bee
bene enu la neca bee bene Israel xi
neca tucu eyeche cuqui, xne neca
tucunecatseꞌahua cuna liꞌinu. Scua
uriꞌinu nú uyuꞌu nú nzuxe arquiꞌ
bee bene. 16 Xne equie nú unguti
Jesucristo lu cruse, ulaxu nú rlee bee
bene Israel lubee bene enu la neca
bee bene Israel, nu scua iguale uyala
arquiꞌ Diose luaꞌahua lunú neca tucu
necatseꞌahua cuna Jesucristo.

17Nu liꞌinu ubeꞌta tixiuleꞌenu lubee
bene Israel cuna lubee bene enu la
neca bee bene Israel nú xa chuꞌu nú
nzuxe arquiaꞌahua lu Diose. 18 Nu
equie cuendaꞌ Jesucristo sia bee
bene Israel nu sia bee bene enu la
neca bee bene Israel, rluꞌculaꞌahua
tucu inziu nú riñaꞌahua lu Diose
xne nzula Espíritu Santoꞌnu cuna

liaꞌahua. 19Enzeꞌe lanecaꞌhuaxineca
bene istu nu la necaꞌhua bene rene lu
Diose sino que nebacuꞌlahua leta bee
beneꞌnu, neca tucunecatselaꞌahua
cunabee beneꞌnu. 20Liꞌihuanecahua
xi neca tucu niꞌi nú recacheꞌe, nu
bee apóstol cuna bee profeta neca
beella xi neca cimienduꞌ niꞌi quieꞌ,
nu Jesucristo neca xi neca quiee
nú neca equie uzibiꞌ nú recacheꞌ
niꞌi quieꞌ. 21 Nu zeꞌe uquixie riatsa
niꞌi quie nú rniru nú neca liꞌihua,
nu scua nze liqui nzeꞌcae para nú
aca tucu necatseꞌahua induꞌ Diose
cuna Jesucristo. 22 Nu nee nú neca
tucu necatselahua cuna Jesucristo,
leꞌca neca tucu necatselahua cuna
beela bee saꞌahua enu nzeli arquiꞌ
liꞌinu para nú acaꞌahua tucu indu elu
nehuañiDiose equie cuendaꞌ Espíritu
Santo.

3
Ucañi Diose Pablo para nú ixi-

uleꞌella stichiaꞌ Jesucristo lubee bene
enu laca bee bene Israel

1 Enzeꞌe liꞌá Pablo, nchiñia niꞌcuꞌ
equie nú sibiꞌa lu Jesucristo para nú
rriꞌá elietsa luhua enu laca bee bene
Israel. 2Liꞌihua nediyaꞌhuanú la yala
riꞌá riñaꞌ nú rriꞌá, pero lunú nzeꞌca
Diose uliquiꞌnu riñaꞌ quieꞌ rriꞌá para
nú riꞌá elietsa luhua nú riꞌihua beyaꞌ
stichiaꞌnu. 3Nu liꞌinu ulubeꞌlanu lua
xa neca elliebacuꞌnu hasta huaꞌtu,
tucu nú unilá luhua lu tucu carta.
4Chenu ulahua carta cuaꞌ che riꞌihua
beyaꞌ nú nediyala xa neca equie
cuendaꞌ Jesucristo nú la riꞌi bee bene
beyaꞌ hasta huaꞌtu. 5 Bee tiembu nú
udetela lecali ti uriꞌi beyaꞌ xa neca
equie cuendaꞌ Jesucristo, xne ungae
xi neca tucu nú aꞌchiꞌ neca lubee
bene, pero nee equie cuendaꞌEspíritu
Santo ulubeꞌla Diose nucuaꞌ lubee
apóstol cuna lubee profeta. 6 Nu
lunú unga xi neca nú aꞌchiꞌ neca
lubeebene, necane equie cuendaꞌbe-
dichiaꞌnzeꞌcaꞌ Jesucristo, nú leꞌca bee
bene enu laca bee bene Israel riala
beella erencia nú riala bee bene Is-
rael lunú neca tucunecatsela beella,
nu nebacuꞌla beella lunú ucuaqui
uꞌna Diose equie cuendaꞌ Jesucristo.

7 Liꞌá rixiuleꞌa bedichiaꞌ nzeꞌcaꞌ
Jesucristo lubee bene, la necane
equie cuendaꞌ nú riala nú riꞌá scua
sino que necane nú ñia nzeꞌca Diose
enzeꞌe lia uliquiꞌnu elurnibiyaꞌcuaꞌ
lua para nú zibiꞌa lunu. 8 Liꞌá neca
enu máse leca tineca lu ye bee beneꞌ
Diose, pero lunú ñia nzeꞌca Diose lia
uliquiꞌnu lua nú ixiuleꞌa lubee bene
enu la neca bee bene Israel equie
cuendaꞌ eluxeneꞌ Jesucristo nú llene
neca. 9 Nu para nú ixiuleꞌe nzeꞌcaa
lu yebeella xa neca elliebacuꞌ Diose
enu urecheꞌ ye nú nuꞌ, elliebacuꞌ nú
né chu alubeꞌnu lubee bene. 10 Para
nú equie cuendaꞌ bee bene enu nzeli
arquiꞌ Jesucristo riꞌi ye bee enu rluꞌcu
nú rnibiyaꞌ liñibe beyaꞌ nú Diose
rluꞌcu ye poder. 11 Nu hasta chenu
lascaꞌ quixie iliulabe uriꞌila Diose
elliebacuꞌ nú acane scua nu nee
uyalulane equie cuendaꞌ Jesucristo
enu rnibiyaꞌ luaꞌahua. 12 Nu equie
nú nzelila arquiaꞌahua Jesucristo
nuꞌla modo xa riñaꞌahua lu Diose sin
nú lliquiaꞌahua chebicaꞌahua lunu.
13Enzeꞌe nia luhua nú la tsunehuana
arquiꞌhua lunúnehuana seꞌcaa equie
cuendaꞌhua, xne neca nzeꞌca nucuaꞌ
para liꞌihua.

Chiquiꞌ seca Jesucristo liaꞌahua
14 Enzeꞌe súlliquia lu Diose paꞌ Jesu-

cristo enu rnibiyaꞌ luaꞌahua, 15 liꞌinu
enu rnibiyaꞌ lu ye nú nuꞌ liñibe cuna
lu iliulabe. 16 Rnacua lunu, nú lunú
chiquiꞌ rluꞌcunu poder nú liquiꞌnu
juerzaꞌahua cuna elurnibiyaꞌ luhua
equie cuendaꞌ Espíritu Santo para nú
tsutaꞌ arquiꞌhua lunu, 17nu huañihua
cuna Jesucristo equie nú nzeli ar-
quiꞌhua liꞌinu para nú scua tucu nú
neli nzenalahua elusecaꞌnu. 18 Scua
acahua riꞌihua beyaꞌ cuna beelá bee
saꞌhua enu nzeli arquiaꞌahua liꞌinu
nú eluseca Diose chiquiꞌ llene neca,
nu niꞌ la riaꞌahua beyaꞌ xa niaꞌahua
lunú chiquiꞌ llene necane. 19 Enzeꞌe
rnacua lu Diose nú chuluhua eluseca
cuaꞌ nú chiquiꞌ llene neca, nu másela
llene necane luquelá nú rriꞌi bee
bene elliebacuꞌ, nu scua nezaꞌli nú
huañihua cuna Diose.

20 Nu liꞌinu enu rluꞌcu nú rnibiyaꞌ
para nú riꞌinu másela lunú rriꞌi
bee bene elliebacuꞌ, urre másela
lunú rnacuꞌ bee bene lunu equie
cuendaꞌ Espíritu Santoꞌnu nú nzu
cuna liaꞌahua. 21 Nu riala nú zucuꞌ
uyaꞌahua Diose ye bichia nu ye
tiembu equie cuendaꞌ Jesucristo,
liaꞌahua enu nzeli arquiaꞌahua Jesu-
cristo. Amén.

4
Equie cuendaꞌ Espíritu Santo neca

tucu necatseꞌahua
1 Liꞌá enu nchiñia niꞌcuꞌ lunú sibiꞌa

lu Jesucristo, zequiea luhua nú scua
tucu nú necalahua bee beneꞌ Diose,
uhuañihua tucunú riala núhuañibee
bene enu necala bee beneꞌnu. 2 Aca
lleꞌna arquiꞌhua nu aca nzeꞌcahua,
nu tsuquie arquiꞌhua, nu uriquiꞌhua
bee saꞌhua lunú xi rriꞌinu beella
liꞌihua, equie nú secahua beella.
3 Uzuꞌcuꞌ luhua nú chenalaláhua nú
neca tucu necatsehua cuna elietsaꞌ
Espíritu Santo, enu rliquiꞌ nú nzuxe
arquiꞌhua, nu rriꞌi nú neca tucu
necatsehua. 4 Liaꞌahua necaꞌahua xi
neca tucutsia bene, nu yeꞌahua nzu
Espíritu Santo cuna liaꞌahua, nu scua
tucu nú necalaꞌahua bee beneꞌ Diose
leꞌca scua tucutse nelluaꞌaquieꞌahua
nú liquiꞌnu luaꞌahua. 5 Tucutsia
enu rnibiyaꞌ, tucutsia nú nzutenelí
arquiaꞌahua, nu tucutsia elu rrinza
nuꞌ, 6 xne nuꞌ tucutsia Diose enu
neca Paꞌahua nu liꞌinu rnibiyaꞌnu lu
yeꞌahua. Nu liꞌinu rnibiyaꞌnu lu ye
beenú nuꞌ, nu nzunu cuna yeꞌahua
nu rriaꞌahua lunú niarquiꞌnu.

7 Pero cada tucuaꞌahua utsula Je-
sucristo nú riaꞌahua tucu nú uniar-
quiꞌnu nú riaꞌahua. 8 Tucu nú rni lu
ichiꞌ Stichiaꞌ Diose:
Chenu uquienu liñibe,
uriꞌinu ana lu ye bee elurnibiyaꞌ,
nu udeteꞌnu lubee bene lunú riala riꞌi

beella.
9 Nu, ¿xi rni elu rni nú “uquienu

liñibe”? Rni nucuaꞌ nú ubeꞌtanu lu
iliulabe. 10 Nu Jesucristo enu ubeꞌta
lu iliulabe, leꞌca liꞌinu uquienu liñibe
nu rnibiyaꞌnu diquineca iliulabe.
11 Nu udeteꞌlanu lubee bene lunú

riala riꞌibeella, nuꞌbeella enu uyala
núacabeeapóstol, leꞌcanuꞌbeellaenu
uyala aca bee profeta, nu nuꞌ beella
enuuyalanú ixiuleꞌe stichiaꞌnu lubee
bene, nu leꞌca nuꞌ beella enu uyala
nú ni bezeteꞌ nu zeteꞌ bee bene enu
nzeli arquiꞌ liꞌinu. 12 Scua ucañi
Jesucristo bee beneꞌnu para nú zeteꞌ
beellabeelábeebeneenunzeli arquiꞌ
liꞌinu para nú scua aca beella zibiꞌ
beella lunu, nu nzechululá beella
liꞌinu, 13 hasta nú nezaꞌli nú nzeli
arquiaꞌahua nú chuluaꞌahua lliꞌñi
Diose para nú riꞌiliaꞌahua beyaꞌ xa
riala chenalaꞌahua Jesucristo tucu
nú rialane. 14 Chequie la aca neriñaꞌ
nú zequienu bee bene liaꞌahua xi
sequienu bee bene bee enduꞌ, la
acaꞌahua xi neca tucu nú ruyaꞌ
bii enzichiuꞌ enzerquie equie yelu
beenú rdichiaꞌ bee enu rlaꞌna nú xa
modo zequienu bee bene. 15 Sino
que rquiꞌña nú niaꞌahua nú nelíneca
nu chenalaꞌahuane cuna eluseca
nú rluꞌcuaꞌahua, nu lunú neca
tucunecatseꞌahua cuna Jesucristo
enu rnibiyaꞌ luaꞌahua chenalaꞌahua
tucu nú niarquiꞌnu nú riaꞌahua.
16 Xne equie cuendaꞌ Jesucristo
iguale necaꞌahua nu necaꞌahua xi
neca tucutsia bene, yeꞌahua enu
nzeli arquiꞌ Jesucristo, xne equie
cuendaꞌnu neca tucu necatseꞌahua,
nu cada tucuaꞌahua riaꞌahua lunú ri-
ala riaꞌahua para nú riaꞌahua elietsa
lubee saꞌahua, nu zecaꞌlaꞌahua bee
saꞌahua.

Elunehuañi nú necuqui rliquiꞌ Jesu-
cristo

17Nu nee equie cuendaꞌ Jesucristo
nialuhua: La huañihua xi nehuañi
bee bene enu la chulu Diose, xne
liꞌibeei nehuañitsiabeei lunú necat-
sia elliebacuꞌbeei 18 nu necabe neca
elliebacuꞌbeei. Nu la zucuꞌlubeei
nú huañibeei tucu nú niarquiꞌ Diose
nú huañibeei, equie nú la riꞌibeei
beyaꞌ nu nziti arquiꞌbeei. 19 Lecaꞌ
xi zeca beei nu utsanaꞌ arquiꞌlabeei
leꞌcatsia liꞌibeei nu rriꞌibeei seidu nú
nzeriꞌibeei yelu clasiaꞌ beenú necha
neca. 20Pero liꞌihua lá chuluhua Jesu-
cristo para nú huañihua scua, 21 tunu

neli nú ubeneꞌlaꞌhua lu cuendaꞌnu,
nu neli nú ungalahua beenú neli
neca nzeꞌta lunu. 22Utsana arquiꞌhua
lunú uhuañihua chenu lascaꞌ chu-
luhua liꞌinu nucuaꞌ rnitilutsia liꞌihua,
xnebeeelliebacuꞌnúnechanecauze-
quienu liꞌihua nu uriꞌitsiahua tucu
nú uniarquiꞌtsiahua. 23 Ucheꞌelihua
xa necahua, 24 para nú acahua xi
neca tucu bene cuqui enu urecheꞌ
Diose tucu nú niarquiꞌnu cuna tucu
elunehuañinú lecanú lixiuneca tucu
nú rialane, equie cuendaꞌ stichiaꞌnu
nú neli neca.

25 Enzeꞌe la niaꞌhua eluquichiaꞌ,
uniꞌtsiahuanúneli neca lubee saꞌhua
xne neca tucu necatsela yeꞌahua.

26 Tunu rlehua, la riꞌihua dula. La
ducheꞌhua elu rlecuaꞌ arquiꞌhua de-
bichia. 27Paranú ladeteꞌhua luhuare
nu riꞌi bezeꞌlu ana luhua.

28 Bene enu rcachiꞌ rquiꞌña nú
tsanaꞌlla nú rcachiꞌlla, nu riꞌilla riñaꞌ
para nú equie riñaꞌ nzeꞌca nú rriꞌilla
nuꞌ modo riꞌilla elietsa lubee bene
enu nuꞌ xi secalaꞌchaꞌ.

29 Leꞌca la nihua bee bedichiaꞌ
nú necha neca, uniꞌtsiahua puro
bedichiaꞌ nzeꞌca nú riꞌi elietsa nu
zibiꞌ lu beelá bee bene enu yeneꞌe.
30 La riꞌihua nú tsúnehuana arquiꞌ
Espíritu Santoꞌ Diose nú nzula cuna
liꞌihua xi neca tucu seña nú rlubeꞌ nú
necalahua bee beneꞌnu para bichia
nú riñahua lunu.

31 Utsaꞌnahua tucu chu ye nú rlee
nzu arquiꞌhua, nu elu rlee, nu elu
rana arquiꞌ, cuna nú rixialihua lu
saꞌhua, cuna bee bedichiaꞌ chiꞌquiꞌ,
cuna ye beenú necha neca. 32 Aca
nzeꞌcahua, nu uhuaꞌa arquiꞌhua
bee saꞌhua nu uriꞌihua perdona bee
saꞌhua tucu nú uriꞌi Diose perdona
liꞌihua equie cuendaꞌ Jesucristo.

5
Xa riala huañi bee beneꞌDiose

1 Scua tucu nú necalahua lliꞌñi
Diose enu secanu, ulaꞌnahua nú
riꞌihua tucu nú rriꞌinu. 2 Huañi
nzeꞌcahua, uzecahua bee saꞌhua tucu
nú seca Jesucristo liaꞌahua nú udeteꞌ
cuendanu liꞌinu nú ungutinu equie

cuendaꞌahua, nuunganuxineca tucu
uꞌna nú ñia rlia para Diose.

3 Liꞌihua enu necala bee beneꞌ
Diose, la tsu neyiꞌhua nu niꞌ la yala
nihua bee bedichiaꞌ nú necha see,
cuna yelu beenú lecaxi zibiꞌ. 4 La
nihua bee bedichiaꞌ nú necha see,
niꞌ bee bedichiaꞌ nú lecaxi zibiꞌ nu
bee bedichiaꞌ nú la yala nihua, xne
la neca nzeꞌca bee nucuaꞌ. Mejora
udeꞌtehua cheꞌtsa lu Diose. 5 Xne
nediyaꞌlaꞌhua nú bee bene enu
nehuañi lu eluhuexe, nu bee enu
rriꞌi nú necha neca, nu bee enu neyiꞌ
rcuaꞌa nu niarquiꞌ luꞌcu huaxi beenú
luꞌcu, máse seca beei bee nucuaꞌ
luquelá Diose, leca modo chuꞌu bee
nzeꞌe elurnibiyaꞌ Jesucristo nu Diose.
6 La zelahua nú ti zequienu liꞌihua
cuna bee bedichiaꞌ nú lecaxi zibiꞌ,
xne equie beenú lecaxi zibiꞌ cuaꞌ
nzeꞌta castiyaꞌ Diose lubee bene enu
la zucuꞌ stichiaꞌnu. 7Enzeꞌe la riꞌihua
tucu nú rriꞌibeei.

8 Ante uhuañihua xi neca bene
enu necabe elliebacuꞌ, pero nee
lunú neca tucu necatselahua cuna
Jesucristo enu neca ellieꞌe luhua.
Enzeꞌe uhuañihua xi nehuañi bee
bene enu nzenala ellieꞌe cuaꞌ, 9 xne
lunú nzenala bee bene ellieꞌe cuaꞌ,
che rriꞌilla nú neca nzeꞌca, tucu
nú rialane nu tucu nú neli neca.
10Ucuaꞌnahua nú riꞌihua tucu nú riuꞌ
arquiꞌ Diose. 11 La riꞌihua beenú la
zibiꞌnú rriꞌi bee bene enunecabenzu
elliebacuꞌ, sino que uniꞌhua lubeei
para nú riꞌibeei beyaꞌ lunú rriꞌibeei.
12 Xne hasta rtuꞌbene ni lunú rriꞌi
aꞌchiꞌbeei. 13 Pero equie cuendaꞌ
stichiaꞌ Jesucristo chu riꞌibeei beyaꞌ
lunú rriꞌibeei. 14 Xne equie cuendaꞌ
stichiaꞌnu rriꞌi bee bene beyaꞌ yeene.
Enzeꞌe rni lu ichiꞌ Stichiaꞌ Diose:
Udeꞌteꞌ ellieꞌe liꞌilu enu nza inziu nú

necha neca,
utsanaꞌ arquiꞌ stulalu che xaꞌla Jesu-

cristo elliebacuꞌlu.
15Enzeꞌe ubiꞌyahua xa nehuañihua,

xne la neca nú lia nehuañihua
sino que ubiꞌyahua xa nehuañihua.
16 Diquila nú nehuañihua la zelahua
nú lia xleꞌe dete bee bichiaꞌhua,
uhuañihua tucu nú riala huañihua,
xne tiembu quieꞌ necha nehuañi

bee bene. 17 Enzeꞌe la huañihua
lunú necatsia elliebacuꞌhua, sino
que ucuaꞌnahua nú riꞌihua beyaꞌ xa
niarquiꞌ Diose nú huañihua. 18 La
lluchiꞌhua, xne elu xuchiꞌ cuaꞌ rnitilu
bene, mejora uzelahua nú nibiyaꞌli
EspírituSanto luhua. 19Uniꞌhua lubee
saꞌhua bee Salmo, cuna bee himno,
cuna bee canto nú neca para Diose,
nu diquinuꞌ arquiꞌhua ulaꞌhua nu
uzuꞌcuꞌ ayahua Diose. 20 Nu equie
cuendaꞌ Jesucristo udeꞌtehua cheꞌtsa
lu Paꞌahua Diose ye bichia equie ye
beenú rriꞌinu luaꞌahua.

Xarialanúhuañibeebeneenunzeli
arquiꞌ Jesucristo

21 Uzuꞌcuꞌhua nú rni bee saꞌhua
equie nú rluꞌcuhua ulaꞌna lu Jesu-
cristo.

22Nu liꞌihua bee unaꞌa enu nechia
uzuꞌcuꞌhua nú rni bee niyuꞌhua,
tucu nú sucuꞌhua nú rni Jesucristo.
23Xne niyu rnibiyaꞌ lu unaꞌi, tucu nú
rnibiyaꞌ Jesucristo lubee bene enu
nzeli arquiꞌ liꞌinu, liꞌinu enu utsilaꞌa
liꞌibeei. 24Nu leꞌca scua tucu nú sucuꞌ
bee bene enu nzeli arquiꞌ Jesucristo
stichiaꞌnu, leꞌca scua bee unaꞌa enu
nechia rquiꞌña nú zucuꞌhua nú rni
bee niyuꞌhua tucu nú rialane.

25Leꞌca liꞌihua bee niyu enu nechia
uzecahua bee unaꞌhua, tucu nú
seca Jesucristo bee bene enu nzeli
arquiꞌ liꞌinu, nuhasta ungutinu equie
cuendaꞌbeella. 26 Para nú uquieenu
liꞌibeella lu cuendaꞌ stula beella.
Uquieenu liꞌibeella equie cuendaꞌ
stichiaꞌnu nu cuna equie cuendaꞌ elu
rrinza, 27 para nú ñia naa beella riña
beella lunu nu lecaxi na beella, sin
niꞌ tucu equiya nu niꞌ xitse stucu bee
dula, sino que lecalí xi naa beella
sin dula. 28 Leꞌca scua bee niyu
enu nechia rquiꞌña nú zeca beella
unaꞌa beella, tucu nú seca beella
liꞌibeella. Nu enu seca unaꞌa seca
leꞌca liꞌi. 29 Xne niꞌ tucu bene la
chana arquiꞌ leꞌcatsia liꞌi, sino que
rebaculla liꞌilla nu riꞌyalla liꞌilla,
tucu nú rriꞌi Jesucristo cuna liaꞌahua
enu nzeli arquiꞌ liꞌinu, 30 equie nú
neca tucu necatseꞌahua cuna liꞌinu.
31 Enzeꞌe tucu nú rni lu ichiꞌ Stichiaꞌ

Diose: “Tsaꞌna niyu paꞌlla cuna
naꞌlla para nú aca tucutsialla cuna
unaꞌlla, nu rucu beella aca beella
xi neca tucutsia bene.” 32 Chiquiꞌ
neriñaꞌ nú riꞌi nzeꞌca bee bene beyaꞌ
bee bedichiaꞌ quieꞌ, pero rniine xne
leꞌca scua neca Jesucristo cuna bee
beneꞌnu. 33 Nee bee niyu uzecahua
bee unaꞌhua tucu nú secahua liꞌihua,
nu liꞌihua bee unaꞌa uluꞌcuhua ulaꞌna
lubee niyuꞌhua.

6
1 Leꞌca esquie liꞌihua bee enduꞌ,

uzuꞌcuꞌhua nú rni bee uzanaꞌhua
xne scua rialane, equie nú nzeli
arquiꞌhua Jesucristo. 2 Nu man-
damiento rluti nú rni nú yucu
cuendaꞌahua lunú ucuaqui uꞌna
Diose luaꞌahua tunu zucuaꞌahua
mandamiento nú rni: “Uluꞌcu ulaꞌna
lu paꞌlu cuna lu naꞌlu, 3para núhuañi
nzeꞌcalu nu huañixeelu lu iliulabe
quieꞌ.”

4 Nu leꞌca esquie liꞌihua bee paa
cuna bee naa, la detehua lunú
rriꞌinuhua bee enduꞌhua para nú la
leebeei equie cuendaꞌnucuaꞌ, mejora
ubiꞌya nzeꞌcahua liꞌibeei, uniꞌhua
bezeteꞌ lubeei nu uzeꞌtehua liꞌibeei
tucu nú niarquiꞌ Diose.

5 Nu liꞌihua bee enu rriꞌi riñaꞌ bee
bene, uzuꞌcuꞌhua nú rni bene enu
rriꞌihua riñaꞌlu lu iliulabe quieꞌ, nu
diquinuꞌ arquiꞌhua uluꞌcuhua ulaꞌna
lubeella, nu uzuꞌcuꞌhuanú rni beella,
uriꞌihua xineca nú rriꞌihua riñaꞌ Jesu-
cristo.

6 Uriꞌihua riñaꞌ beella, nu la
riꞌihuane chenu riꞌyatsia beella
luhua para nú yaꞌna nzeꞌcahua
lubeella, sino que uriꞌihua riñaꞌ
beella xi neca nú sibiꞌhua lu Jesu-
cristo, equie nú neli rriꞌihua tucu nú
niarquiꞌ Diose nú riꞌihua. 7 Uriꞌihua
riñaꞌ beella diquinuꞌ arquiꞌhua,
uriꞌihuane xi neca nú rriꞌihua riñaꞌ
Jesucristo xne la necatsiae riñaꞌ bee
bene. 8 Nu liꞌihua nediyaꞌlaꞌhua
nú cada bee bene, mase nú necalla
mosoꞌ urre lacalla mosoꞌ, pero deteꞌ
Jesucristo lulla nú riala nú atiꞌlla
equie nú neca nzeꞌca uriꞌilla.



Efesios 6:9 292 Efesios 6:24

9 Leꞌca esquie liꞌihua bee patrón,
aca nzeꞌcahua lubee mosoꞌhua, la
riꞌihua nú nehuana zeca beella. Xne
liꞌihua nediyaꞌhua nu liꞌinu enu
rnibiyaꞌ lubeella nu luhua nzucunu
liñibenu ante lunu iguale neca ye bee
bene.

Utsutaꞌ arquiꞌhua lunú nzeli ar-
quiꞌhua Jesucristo

10Leꞌcania luhuabee saꞌaenunzeli
arquiaꞌahua Jesucristo nú utsutaꞌ
arquiꞌhua lunú neca tucu necat-
selaꞌahua cuna liꞌinu, lunú chiquiꞌ
rnibiyaꞌnu. 11 Ubiꞌyahua liꞌihua
cuna elietsaꞌ Diose para nú tsutaꞌ
arquiꞌhua, nu para nú la riꞌi bezeꞌlu
ana luhua nú zequienui liꞌihua.
12 Xne la liunuaꞌahua bee bene lu
iliulabe quieꞌ, sino que rliunuaꞌahua
cuna yelu clasiaꞌ bee benechiquiꞌ, sia
bee enu rluꞌcu nú rnibiyaꞌ, cuna enu
rluꞌcu elu usticia, cuna ye beelá bee
espírituꞌ bezeꞌlu nú nuꞌ, nu rnibiyaꞌ
lu iliulabe quieꞌ. 13 Enzeꞌe ubiꞌyahua
liꞌihua cuna poder nú rliquiꞌ Diose
luhua para nú riquiꞌhua lu xitse
beenú nehuana nzeꞌta zecahua, nu
utsutaꞌ arquiꞌhua mase secahua
lunú secahua. 14 Utsutaꞌ arquiꞌhua
lunú neli neca nú nediyaꞌlaꞌhua,
nu uyanalahua tucu nú riala nú
huañihua. 15Ucuaꞌa tsiñahua para nú
ixiuleꞌehua lubee bene bee bedichiaꞌ
nzeꞌcaꞌ Jesucristo nú rriꞌi nú nzuxe
arquiꞌ bee bene lu Diose. 16 Nu lu
yeene la zañiꞌhua lunú nzu tenelí
arquiꞌhua, nú neca nú rriꞌi elietsa
luhua luye beenú necha neca nú
nzeꞌta lu bezeꞌlu. 17 Nu lunú ut-
silaꞌa Diose liꞌihua nucuaꞌ neca nú
recanuꞌ liꞌihua, nu stichiaꞌnu neca xi
neca tucu espada nú rliquiꞌ Espíritu
Santo luhua. 18 La tsanaꞌhua nú
rnacuꞌhua luDiose. Uzequiehua lunu
nu unaꞌcuhua lunu yebichia cuna
elietsaꞌ Espíritu Santo. Utsutsiñahua
unaꞌcuhua lunu nu la llacaꞌhua, nu
unaꞌcuhua lunu equie cuendaꞌ ye
bee beneꞌnu. 19 Leꞌca unaꞌcuhua lu
Diose lu cuendaa para nú liquiꞌnu
bee bedichiaꞌ nú riala nia para nú
aca ixiuleꞌene lubee bene sin nú
lliquia, nu nia bee bedichiaꞌ nzeꞌcaꞌ

Jesucristo nú rni nú xneca tsilaꞌa bee
bene. 20 Uxeꞌla Diose liꞌá para nú
ixiuleꞌa bee bedichiaꞌ nzeꞌca quieꞌ,
enzeꞌe nchiñia niꞌcuꞌ nee. Pero
unaꞌcuhua lu Diose para nú la lliquia
nia equie cuendaꞌnu tucu nú riala nú
nia.

Último bedichiaꞌ nú nequie lu ichiꞌ
quieꞌ

21 Tíquico, enu neca tucu bee
saꞌahua enu chiquiꞌ seꞌcaꞌahua
enu neli rriꞌi elietsa luaꞌahua lunú
sibiaꞌahua lu Jesucristo, liꞌilla ixi-
uleꞌella luhua lu ye nú xa nzucuaꞌa
caꞌa nu xi rriꞌá. 22 Xne para enzeꞌe
xeꞌlalla luhua para nú ixiuleꞌella
luhua nú xa nelluaꞌaru caꞌa, nu scua
duꞌlla ana arquiꞌhua.

23Nacua luDiose nú ye bee saꞌahua
enu nzeli arquiaꞌahua Jesucristo
liquiꞌnu nú nzuxe arquiꞌhua, cuna
eluseca, cuna nú chililá arquiꞌhua
Paꞌahua Diose nu Jesucristo enu
rnibiyaꞌ. 24 Diose riꞌi nú cha nzeꞌca
lu cuendaꞌ ye bee bene enu neli seca
Jesucristo enu rnibiyaꞌ. Amén.

Carta nú uxeꞌla San
Pablo lubee bene enu
nzeli arquiꞌ Jesucristo

eyeche Filipo
Uxeꞌla Pablo saludo

1 Liꞌá, Pablo cuna Timoteo, liꞌiru
enu sibiꞌ lu Jesucristo xeꞌlaru car-
taquieꞌ lu yehua bee enu nzeli arquiꞌ
Jesucristo enu nucuaꞌa eyeche llene
Filipo. Liꞌihua bee enu rnibiyaꞌ
nu seteꞌ Stichiaꞌ Diose lubee bene,
cuna bee enu rriꞌi elietsa lubee
bene enu nzeli arquiꞌ stichiaꞌnu.
2 Diose Paꞌahua cuna Jesucristo
enu rnibiyaꞌ luaꞌahua riꞌinu nú cha
nzeꞌca lu cuendaꞌhua cuna nú nzuxe
arquiꞌhua.

Unacuꞌ Pablo lu Diose
3 Cada chenu relluꞌcuꞌ arquia

liꞌihua rdetea cheꞌtsa lu Diose, 4 nu
chiquiꞌ ñia nzu arquia rnacua lunu
equie cuendaꞌ yehua, 5 xne desde
bichiaꞌ nú uquixie uchili arquiꞌhua
Jesucristo nu hasta nee rriꞌihua
elietsa nú rixiuleꞌahua stichiaꞌ Jesu-
cristo lubee bene. 6 Liꞌá nediyaa nú
hasta chenu uquixie uchili arquiꞌhua
Stichiaꞌ Diose rriꞌinu elietsa luhua
para nú nze acahua tucu nú riala
acahua hasta bichia chenu riña
zeca Jesucristo. 7 Scua riala nú riꞌa
elliebacuꞌ equie cuendaꞌhua, xne
siempre nchiucuꞌ arquia liꞌihua, sia
chenu nchiñia niꞌcuꞌ urre chenu
rixiuleꞌa lubee bene ta nú neli neca
equie cuendaꞌ Diose xne iguale rriꞌi
nzeꞌca Diose luaꞌahua. 8 Nediyaꞌ
Diose nú chiquiꞌ nchiucuꞌ arquia
liꞌihua xne chiquiꞌ seꞌca liꞌihua tucu
nú seca Jesucristo liꞌihua. 9 Nu
rnacua lunu equie cuendaꞌhua,
nú másela zecahua bee saꞌhua ye
bichia nu liquiꞌlánu elliebacuꞌhua
nú riꞌiláhua beyaꞌ xa riꞌihua, 10 para
nú scua acahua cañihua ta nú neca
nzeꞌca nu scua huañi nzeꞌcahua nu
la luꞌcuhua dula lu Diose para nú
lecaxi equiya luꞌcuhua chenu riña
zeca Jesucristo. 11 Nu equie cuendaꞌ

liꞌinuhuañihua tucunúniarquiꞌDiose
para nú luꞌculá bee bene ulaꞌna lu
Diose nu zucuꞌ aya bee bene liꞌinu.

Para Jesucristo nehuañia
12 Bee saꞌa enu nzeli arquiaꞌahua

Jesucristo niarquia nú riꞌihua beyaꞌ
númaseulleꞌca lunúulleꞌcaperouriꞌi
nucuaꞌ elietsa nú uriꞌchia letselá be-
dichiaꞌ nzeꞌcaꞌ Jesucristo. 13 Xne nee
yebee bene enu nucuaꞌa liñi palacio
cuna beelá bee bene nediyaꞌbeei nú
nchiñia niꞌcuꞌ equie nú necaa beneꞌ
Jesucristo. 14Nuchenuungabiyaꞌbee
saꞌahua enu nzeli arquiꞌ Jesucristo
nú nchiñia niꞌcuꞌ másela utsutaꞌ ar-
quiꞌbeella nu casi yebeella uyuꞌu ana
arquiꞌbeella udixiuleꞌe beella stichiaꞌ
Jesucristo, sin nú lliqui beella.

15 Pero neli nú nuꞌbee bene enu
rixiuleꞌe stichiaꞌ Jesucristo ria ar-
quiꞌbeei, nu niarquiꞌbeei nú másela
aca equiebeei lua, pero nuꞌ beelá
bee bene enu rixiuleꞌe stichiaꞌnu
diquinuꞌarquiꞌbeella. 16Nuꞌbeebene
rixiuleꞌe stichiaꞌ Jesucristo equie nú
secabeella liꞌinu, nu nediyaꞌbeella nú
nchiñia niꞌcuꞌ equie nú nzutaꞌ arquia
lu stichiaꞌ Jesucristo.

17 Pero nuꞌ bee bene enu la ixi-
uleꞌe stichiaꞌ Jesucristo diquinuꞌ ar-
quiꞌ, rriꞌitsia beella scua para nú
zucuꞌ aya bee bene liꞌibeela para
nú nehuana zecaa diqui nú netsea
niꞌcuꞌ. 18Pero para liꞌá lecaxi riꞌi tunu
diquinuꞌ arquiꞌbeella rixiuleꞌe beella
stichiaꞌ Jesucristo nu tunu la riꞌi beel-
lae diqui nuꞌ arquiꞌbeella lecaxi riꞌi
nucuaꞌ, pero lunú rixiuleꞌe beella
stichiaꞌ Jesucristo nucuaꞌ mase neca
nzeꞌca, nu nucuaꞌ chiquiꞌ ñia nzu
arquia, nu ñiascaꞌla nzetsu arquia.
19Xne nediyaa nú laꞌacaa lu yebeenú
seꞌcaa, xne rnacuꞌhua lu Diose equie
cuendaa nu rriꞌi Espírituꞌ Jesucristo
elietsa lua. 20Nediya nzeꞌcaa nú leca
bichia nú tua, nu la lliquia lubea
lubee bene xneca rluꞌcua ulaꞌna lu
Jesucristo, mase nú nehuañia urre
ungutiaa. 21 Xne para liꞌá diqui nú
nehuañia sibiꞌa lu Jesucristo, nu tunu
atia máse neca nzeꞌcae xne nzula
cuna liꞌinu. 22Pero tununehuañiscaꞌa

lu iliulabequieꞌ, rquiꞌña nú zibiaꞌa
lunu tucu nú rialane. Pero la riꞌá
beyaꞌ ta nú máse neca nzeꞌca. 23 Xne
chiquiꞌ neriñaꞌ nú riꞌá beyaꞌ ta lu
rucu bee nucuaꞌ cañia. Tucue nú
niarquia atia para nú nziaꞌa lu Je-
sucristo liñibe, nu nucuaꞌ máse neca
nzeꞌca para liꞌá, 24 pero para nú nuꞌ
modo riꞌá elietsa luhua, máse neca
nzeꞌcae tunu nehuañiscaꞌlá. 25 Nu
nediya nzeꞌcaa nú nehuañiscaꞌlá lu il-
iulabequieꞌ para nú riꞌa elietsa luhua
nú chenalahua inziuꞌ Diose nu chuꞌu
ana arquiꞌhua lunú nzeli arquiꞌhua
Jesucristo. 26 Nu chenu nzelabiꞌya
zecaa liꞌihua stucu bese ñia tsu ar-
quiꞌhua cuna Jesucristo equie cuen-
daa.

27 Pero lunú niarquia neca nú
huañi nzeꞌcahua tucu nú rni be-
dichiaꞌ nzeꞌcaꞌ Jesucristo. Xne tunu
nzelabiꞌyahua, urre la yelabiꞌyahua,
pero niarquia yenea nú junto
nzutaꞌ arquiꞌhua lu Jesucristo nu
neca tucunecatsehua rixiuleꞌehua
stichiaꞌnu, 28nu la lliquihua bee bene
enu rle luhua. Nu scua aca achee nú
nenitilula beei lu Diose, pero para
liꞌihua scua acachee nú utsilaꞌala
Diose liꞌihua lu stulahua. 29 Ñia
neca lu cuendaꞌhua nu la nzelitsia
arquiꞌhua Jesucristo sino que leꞌca
nehuana secahua equie cuendaꞌ
liꞌinu. 30 Liꞌihua cuna liꞌá iguale
seꞌcaꞌahua equie nú rixiuleꞌahua
stichiaꞌ Jesucristo, ulañiꞌlaꞌhua xneca
uriꞌáequie cuendaꞌ stichiaꞌnu, nunee
rieneꞌhua xneca rriꞌá.

2
Unga lleꞌna arquiꞌ Jesucristo

1 Nequie tunu ñia nzu arquiꞌhua
equie cuendaꞌ Jesucristo, nu tunu
secahua bee saꞌhua, nu tunu nzu
Espíritu Santo cuna liꞌihua tunu
rriꞌi nzeꞌcahua lubee saꞌahua, tunu
ruaꞌa arquiꞌhua bee saꞌhua, 2 scua
uhuañihua para nú ñiala tsu arquia,
uhuañi nzeꞌcahua cuna bee saꞌhua,
nu uzecahua bee saꞌhua nu tucutsia
elliebacuꞌ uriꞌihua. 3 Lunú riꞌihua,
la riꞌihuane para nú riꞌitsiahua ana
lubeelá bee bene, urre para nú zucuꞌ
ayahua liꞌihua nzalá nú aca lleꞌna

arquiꞌhua lubeelá bee bene uriꞌhua
elliebacuꞌ nú neca equielá bee bene
luquela liꞌihua. 4 La laꞌnahua nú
huañi nzeꞌca liꞌitsiahua, sino que
ulaꞌnahua nú riꞌihua elietsa lu beelá
bee bene.

5Aca lleꞌna arquiꞌhua tucu nú unga
lleꞌnaarquiꞌ Jesucristo, 6Xne añinzuca
nú necanu Diose pero né tsutaꞌnu
nú aninu nú igualenu Diose. 7 Sino
que uhuachunu nú rnibiyaꞌnu, nu
ubeꞌtanu lu iliulabequieꞌ xi neca tucu
mosoꞌ nu ungulanu xi rala bee bene.
8 Nu chenu unganu bene iliulabe
unga lleꞌna arquiꞌnu, nu uzucuꞌnunú
uni Diose, hasta ungutinu lu cruse.
9 Enzeꞌe chiquiꞌ udeteꞌ Diose nú
rnibiyaꞌnu nu uriꞌi Diose nú chiquiꞌ
neca equie nú leenu luyebee nú lee
bee bene. 10 Para nú chenu yeneꞌ
bee bene nombreꞌ Jesucristo, che ye
bee bene enu nucuaꞌa liñibe, cuna ye
bee enu nucuaꞌa lu iliulabe, cuna ye
bee enu nucuaꞌa liñi yuu, yebeella
tsulliqui beella lunu. 11 Nu ye bee
beneniinú liꞌinunecanuenurnibiyaꞌ
lu yeene para nú zucuꞌ ayabeella Pa
Diose.

Bee beneꞌ Jesucristo neca xi neca
ellieꞌe lu iliulabe

12 Bee saꞌa enu nzeli arquiꞌ Jesu-
cristo chiquiꞌ seꞌca liꞌihua, xne siem-
pre uzucuꞌhua nú rnia chenu nzua
letahua, leꞌca scua uzuꞌcuꞌhua nú
rnia nee nú lecaa luhua. Ulliqui-
hua Diose nu uluꞌcuhua ulaꞌna lunu,
xne scua riala riꞌi bee bene enu ut-
silaꞌla Diose. 13Xne lu Diose nzeꞌta el-
liebacuꞌ nzeꞌca nú rriꞌihua, nu rriꞌinu
elietsa luhuaparanúriꞌihua lunúriuꞌ
arquiꞌnu.

14 Uriꞌihua ye lunú riala riꞌihua
sin nú lehua, nu sin nú liuhua.
15Para nú lecaxi niquiya bee bene lu
cuendaꞌhua nu la zeꞌta beei liꞌihua.
Liꞌihua enu neca lliꞌñi Diose uriꞌi
nzeꞌcahua lubee bene enu la chenala
inziuꞌ Diose, lubee enu nzenalat-
sia inziu nú necha neca para nú
acahua letabeei xi neca bee belá
enu rduꞌllieꞌe liñibe. 16 Lunú nzutaꞌ
arquiꞌhua lu Stichiaꞌ Diose nú rliquiꞌ
elu nehuañi. Scua ñia tsu arquia

equie cuendaꞌhua xne nediyaa nú
uzibiꞌ nú uriꞌá nu né chenze xleꞌa.
17 Xne lunú nzeli arquiaꞌahua Diose
neca xi neca uꞌna lunu, nu ñia nzu
arquia. Lecaxi riꞌi mase nú atia para
nú zaꞌ uꞌna cuaꞌ, lunú ñia nzu arquia
lu cuendaꞌhua. 18 Leꞌca scua ñiañia
tsu arquiꞌhua tucu nú ñia nzu arquia.

Timoteo nu Epafrodito
19 Tucutse Jesucristo laleaꞌ xeꞌla

Timoteo luhua para nú ñia tsu arquia
chenuyeꞌtayulla resuna luanúxneca
nucuaꞌahua. 20 Xne lecati stucu enu
nzenu arquiꞌ tucu nú nzenu arquiꞌ
Timoteo nú xneca nucuaꞌahua tucu
nú nzenu arquia equie cuendaꞌhua;
21 ye beelá bee bene nzenutsia arquiꞌ
lunú xneca nehuañi nzeꞌca, pero la
chenu arquiꞌbeella nú riꞌibeella lunú
niarquiꞌ Jesucristo. 22 Pero liꞌihua
nediyaꞌlaꞌhua xneca rriꞌi Timoteo, nu
leꞌca nediyaꞌhua xneca rriꞌilla eli-
etsa lua nú rixiuleꞌeru stichiaꞌ Je-
sucristo, tucu nú rriꞌi tucu enduꞌ
elietsa lu paꞌlla scua rriꞌilla elietsa
lua. 23 Enzeꞌe niarquia xeꞌla Timo-
teo luhua, chenu riꞌá beyaꞌ nú xneca
chiulue lu cuendaa. 24 Tucutse Je-
sucristo nzuculua nú chu nzelabiꞌya
liꞌihua.

25 Seꞌca nú rquiꞌña xeꞌla zeca
saꞌahua Epafrodito luhua, liꞌihua
uxeꞌlahualla lua nú riꞌilla elietsaa
lunú xi rquiꞌña. Nu scua rriꞌilla eli-
etsa lua nu junto nehuana ulleꞌcaru.
26Nu chiquiꞌ niarquiꞌlla lañiꞌ zecaꞌlla
liꞌihua, nu nzenu arquiꞌlla equie
cuendaꞌhua equie nú unga biyaꞌhua
nú unga ritilla. 27 Neli nú unga
ritilla hasta nú yamerotsia atilla.
Pero uhuaꞌa arquiꞌ Diose liꞌilla, nu
la neca lu cuendaꞌ liꞌitsialla sino que
leꞌca uhuaꞌa arquiꞌnu liꞌá, para nú
la nehuanalá nzu arquia tucu nú
nehuanala utsu arquia, 28 enzeꞌe
chu xeꞌla zecalla luhua para nú
ñia tsu arquiꞌhua, lunú lañiꞌhua
liꞌilla, nu para nú la tsunehuanalá
arquia. 29 Chenu riñalla luhua ñia
utsu arquiꞌhua uyucu nzeꞌcahualla,
lunú necalla saꞌahua enu nzeli ar-
quiaꞌahua Jesucristo, nu uzecahua

beelá bee bene enu neca xi neca
liꞌilla. 30 Xne yamero atilla equie nú
sibiꞌlla lu Jesucristo, nu yamero atilla
equie nú uriꞌilla elietsa lua, luhuare
nú lecamodo ariꞌihua elietsa lua.

3
Máse neca equie nú chulu bee bene

Jesucristo
1 Bee saꞌa enu nzeli arquiaꞌahua

Jesucristo ñia tsu arquiꞌhua cuna
Jesucristo, la llaca nú nii zecaa bee
bedichiaꞌ nú unilá luhua, xne neca
nzeꞌca nú ni zecane luhua para nú
lecati zequienu liꞌihua. 2 Ubiꞌyahua
liꞌihua lubee bene enu necha neca,
nu lubee bene enu necha rriꞌi, lubee
bene enu rriꞌi juerza bee bene nú
quie seña elunecahiꞌ bee bene xi
rquie seña elunecachiꞌ bee bene
Israel. 3 Xne bee bene enu neli
nequie señaꞌ Diose neca liaꞌahua bee
enu rluꞌcu ulaꞌna lu Diose, xne nzu
Espíritu Santo cuna liaꞌahua, nu ñia
nzu arquiaꞌahua lunú necaꞌlaꞌahua
beneꞌ Jesucristo, pero la necane nú
nzenalaꞌahua bee custumbre nú
rriꞌi bee bene Israel. 4 Añinzuca nú
rluꞌcua resuna nú nelliñiaa, equie
ye beenú uriꞌá, pero tunu nuꞌ bee
bene enu nelliñia equie cuendaꞌ nú
xi rriꞌilla, pero liꞌá máse rluꞌcua
resuna nú nelliñiaa. 5Xne chenu uzaꞌ
xunu bichia nú ungulaa uquie seña
elunecachia nú necaa bene Israel nu
necaa lliꞌñi aca tuxie Benjamín, rnia
dialu Israel xne neca bene hebreo,
nu uriꞌá ye nú rnibiyaꞌ ley nú riꞌá,
xne unga fariseo. 6Uriꞌá tucu nú rni
ley, nu hasta necha uriꞌinua bee bene
enu nzeli arquiꞌ Jesucristo, hasta nú
lecati né uxanabitsi nú lá riꞌá tucu nú
riala riꞌá xne nzieꞌ nú rni ley uzucua.
7 Ye beenú uriꞌá tiembu zeꞌe chiquiꞌ
unga neca equiee ulleꞌca, pero nee
la neca equieꞌae para liꞌá, xne nee
Jesucristo neca enu máse neca equie
para liꞌá. 8 Nu para liꞌá lecaxi stucu
númase seca luquela nú nzeli arquia
Jesucristo, nu equie cuendaꞌnu ye nú
uriꞌá huaꞌtu uhuachulane, nu necane
xi neca ixi para liꞌá para nú nibiyaꞌli
Jesucristo lua, 9nu aca tucutsia cuna

liꞌinu. Nu la luꞌcu cuendaa nú equie
nú rriꞌá tucu nú rnibiyaꞌ ley nú la
luꞌcuaꞌa dula lu Diose sino que rluꞌcu
cuendaa nú equie nú nzeli arquia
Jesucristo la luꞌcuaꞌa dula lu Diose.
10 Niarquia chululá equie cuendaꞌ
Jesucristo, nu niarquia nú luꞌcua
poder nú uluꞌcunu, nú uluꞌcunu
chenu uhuañi zecanu lu eluti, nu
riquia xitse nú nehuana zeca tucu
nú uriquiꞌnu, nu zela nú atia tucu
nú uzelanu. 11 Lunú nzutaꞌ arquia
nú huañi zecaa lu eluti tucu nú
uhuañizecanu.

Rquiꞌña nú riaꞌahua lunú riala
riaꞌahua

12 La nia luhua nú uriꞌilá ana uriꞌá
yeene, urre neca bene nzeꞌca, pero
rlaꞌna nú nzeriꞌilá tucu nú niarquiꞌ
Jesucristo nú riꞌá desde bichia nú
uyuꞌuluanu. 13 Bee saꞌa enu nzeli
arquiaꞌahua Jesucristo, nia luhua nú
lascaꞌ riꞌa ana nú zucua yeene, pero
ye nú uriꞌá huaꞌtu uzañiláne, nu nee
rriꞌitsia elliebacuꞌ nú nzeꞌtala, 14para
núriꞌáyeene tucunúrialane, paranú
atia premio nú liquiꞌ Diose lua liñibe
equie nú nzeli arquia Jesucristo.
15 Yeꞌahua enu rriꞌi nzeꞌcala beyaꞌ
Stichiaꞌ Diose, rquiꞌña nú riaꞌahua
elliebacuꞌ scuanu tununuꞌta enu rriꞌi
elliebacuꞌ nú lacane scua, Diose deteꞌ
elliebacuꞌlla para nú úriꞌilla beyaꞌ xa
necane. 16 Pero rquiꞌña nú huañi
nzeꞌcaꞌahua tucu nú rriꞌilaꞌahua
beyaꞌ nú riala huañiaꞌahua.

17 Bee saꞌa enu nzeli arquiaꞌahua
Jesucristo, uhuañihua tucu nú ne-
huañiaa nu leꞌca ubiꞌyahua xneca ne-
huañi bee bene enu nehuañi tucu
nú nehuañiaa. 18 Xne huaxi bese
unila luhua, nu nee hasta runa rnia
luhua nú nuꞌ huaxiaꞌahua bee enu
nehuañi xi nehuañi bee bene enu
lachili arquiꞌ para nú xi nú unguti
Jesucristo lu cruse. 19 Nuꞌ bee bene
cuaꞌ nzuquietsia castiya liꞌibeei xne
rriꞌibeei puro beenú necha neca nú
nuꞌ ana arquiꞌbeei riꞌibeei, luhuare
nú tuꞌbeei aꞌla mase reca nelliñiabeei
equie nú mase rriꞌibeei elliebacuꞌ
lubee nú nuꞌ lu iliulabe quieꞌ. 20Pero
liaꞌahua liñibe neca elu chuaꞌahua,

nu enza liñibe nelluaꞌa quieꞌahua nú
nzeꞌta zeca Jesucristo liꞌinu enu ut-
silaꞌala liaꞌahua. 21Nu liꞌinu cheꞌenu
cuerpo nú rluꞌcuaꞌahua nee para nú
aca cuerpoꞌahua xi neca cuerpoꞌnu
nú ñia naa rluꞌcunu liñibe, nu scua
riꞌinu equie nú rnibiyaꞌnu lu yeene.

4
Ñiatsu arquiꞌhua equie nú necahua

beneꞌ Jesucristo
1Bee saꞌa enu nzeli arquiaꞌahua Je-

sucristo, chiquiꞌ seꞌca liꞌihua, nuniar-
quia nzelabiꞌya liꞌihua, xne liꞌihua
rriꞌihua nú ñia nzu arquia nu nec-
ahua xi neca tucu premio para liꞌá,
utsutaꞌ arquiꞌhua nú nzeli arquiꞌhua
Jesucristo. 2 Zequiea lu Evodia, cuna
lu Síntique nú aca tucunecatse el-
liebacuꞌ beella equie nú tucutse nzeli
arquiꞌbeella Jesucristo. 3 Leꞌca ze-
quiea lulu saꞌa enu junto rixiuleꞌa
StichiaꞌDiose, nú riꞌilu faura riꞌilu eli-
etsa lubee unaꞌa quie, xne uriꞌibeella
elietsa lua nú udixiuleꞌeru stichiaꞌ
Jesucristo, cuna Clemente nu beelá
bee saꞌahua enu uriꞌi elietsa lua. Nu
nzucu ichila nombreꞌ beella lu libroꞌ
Diose liñibe elu huañilí bee bene.

4Nia luhua nú siempre ñia utsu ar-
quiꞌhua equie nú necahua bee beneꞌ
Jesucristo. Nia luhua stucu bese nú
ñia utsu arquiꞌhua. 5Ulaꞌnahua nú ye
bee bene riꞌi beyaꞌ nú ñia nzeꞌcahua,
lu yebeebene, xne la leaꞌnúriña zeca
Jesucristo lu iliulabe.

6 La chenu arquiꞌhua lu niꞌtucu nú
secahua. Sino que unaꞌcuꞌtsaiahua lu
Diose luye nú secahua nu la zañiꞌhua
nihua cheꞌtsa lunu chenu rnacuꞌhua
lunu. 7 Nu liquiꞌ Diose nú nzuxe
arquiaꞌahua nú lecati riꞌi beyaꞌ nu
chiquiꞌ llene necane. Nu lunú nzuxe
cuaꞌ riꞌi elietsa luhua para nú nzuxe
elliebacuꞌhua lunú necahua beneꞌ Je-
sucristo.

Uriꞌihua elliebacuꞌ nú neca nzeꞌca
8Antenú laxuquieꞌa cartaquieꞌnia

luhua bee saꞌa enu nzeli arquiꞌ Jesu-
cristo, nú riꞌihua elliebacuꞌ lunú neli
neca, nu uriꞌihua elliebacuꞌ lunú ri-
ala ulaꞌna, nuuriꞌihua elliebacuꞌ tucu
nú necane, nu uriꞌihua elliebacuꞌ

lunú sibiꞌ riuꞌ arquiꞌ Diose, nu lunú
riꞌi elietsa luhua nú riꞌi nzeꞌcahua, nu
lunú riala riꞌi tucu bene enu nehuañi
nzeꞌca, uriꞌihua elliebacuꞌ nú riuꞌ ar-
quiꞌ Diose bee bene.

9 Uriꞌihua tucu nú uzetela liꞌihua,
tucu nú ulubela luhua nú riꞌihua,
uriꞌihua tucu nú unila luhua nu
uriꞌihua tucunúulañiꞌlaꞌhuaxauriꞌá,
nu scua riꞌi Diose elietsa luhua liꞌinu
enu rliquiꞌ nú nzuxe arquiꞌ bee bene.

Elietsa nú uriꞌi bee bene eyeche Fil-
ipo lu Pablo

10 Chiquiꞌ ñia nzu arquia lu Jesu-
cristo nú ulluꞌcuꞌ zeca arquiꞌhua liꞌá.
La nia luhua nú uzañiꞌhua liꞌá sino
que necane nú lá luꞌcuhua xneca
modo axeꞌlahua elietsacuaꞌ lua. 11La
nia luhua nú xi seꞌcalaꞌchaꞌa xne
nuꞌbeyalá tunu rluꞌcua nú rluꞌcua
urre la luꞌcune. 12 Nuꞌlua nú ne-
huañia lu elitsi nu nuꞌlua eluxene.
Pero nuꞌbeyalá nú rriquia xnecatse
sianú neela urre rliaꞌnaa sia nú sucu
sobra nú rluꞌcua urre rriꞌi faltae.
13 Pero recaa nehuañia xnecatse
equie nú rriꞌi Jesucristo elietsa lua.
14 Pero uriꞌinzeꞌcahua nú uxeꞌlahua
elietsa cuaꞌ lua nee nú rquiꞌñiane.

15 Liꞌihua bee bene Filipo
nediyaꞌhua chenu uchiuꞌa lu iliu
Macedonia, para nú uquixia udix-
iuleꞌa stichiaꞌ Jesucristo liꞌitsiahua
uriꞌihua elietsa lua, nu lecati beelá
bee bene enuuriꞌi elietsa lua, nu tucu
nú uriꞌá elietsa luhua nú uyuꞌuluhua
Jesucristo leꞌca scua uriꞌihua elietsa
lua. 16 Leꞌca chenu nzucuꞌscaꞌa
eyeche Tesalónica, uxeꞌlahua elietsa
lua chiucu chuna bese para nú
riꞌihua elietsa lua lunú xi rquiꞌña.
17 La laꞌnaa nú xneca modo riꞌiláhua
elietsa lua sino que lunú niarquia
necane nú cha nzeꞌcaláhua lu Diose.
18 Uyucuꞌ cuendalá ye elietsa nú
uxeꞌlahua lua ya Epafrodito. Nu
nee hasta sucu sobrae. Para liꞌá nú
uxeꞌlahua lua necane xi neca tucu
nú ñia rlia urre xi neca tucu uꞌna nú
riuꞌ arquiꞌ Diose. 19 Nu Diose liquiꞌ
ye nú xi rquiꞌñahua equie eluxene nú
rluꞌcunu liñibe cuna Jesucristo. 20Nu
riala nú yebee bene luꞌcu ulaꞌna lu
Paꞌahua Diose diqui tiembu. Amén.

Xeꞌla Pablo saludo
21 Uriꞌihua saludar yebee beneꞌ

Jesucristo lu cuendaa. Nu leꞌca yebee
beneꞌ Jesucristo enu nzunua caꞌa
xeꞌlabeella saludo luhua. 22 Leꞌca
yebee beneꞌ Jesucristo enu rriꞌi riñaꞌ
lu arre Roma nu cuna yebeelá bee
beneꞌ Jesucristo xeꞌla beella saludo
luhua.

23 Nu Jesucristo enu rnibiyaꞌ
luaꞌahua liꞌinu riꞌinu nú cha nzeꞌcae
lu cuendaꞌhua.
Amén.

Carta nú uquieꞌe San
Pablo lubee bene
eyeche Colosas enu

nzeli arquiꞌ Jesucristo
Uxeꞌla Pablo saludo

1 Liꞌá Pablo, necaa tucu apóstolꞌ Je-
sucristo xne scua niarquiꞌ Diose. Liꞌá
cuna Timoteo enu neca saꞌahua enu
nzeli arquiꞌ Jesucristo, 2 rquieꞌeru
carta quieꞌ luhua, liꞌihua enu neli
nzeli arquiꞌ Jesucristo, liꞌihua enu
neca bee beneꞌ Diose enu nucuaꞌa
eyeche Colosas. Diose Paꞌahua cuna
Jesucristo enu rnibiyaꞌ luaꞌahua,
riꞌinu nú cha nzeꞌca lu cuendaꞌhua
cuna nú nzuxe arquiꞌhua.

Rnacuꞌ Pablo lu Diose lu cuendaꞌ
bee bene enu nzeli arquiꞌ Jesucristo

3 Cada chenu rnacuꞌru lu Diose
lu cuendaꞌhua, liꞌinu enu neca paꞌ
Jesucristo enu rnibiyaꞌ luaꞌahua,
rniru cheꞌtsa lunu lu cuendaꞌhua.
4 Xne ubeneꞌlaꞌru xa nzeli arquiꞌhua
Jesucristo cuna lunú xa secahua bee
bene enu neca bee beneꞌnu, 5 equie
nú nzuculuhua nú riña bichia nú
yucuhua eluxene nú nuꞌcheꞌe liñibe.
Liꞌihua ungabiyaꞌlaꞌhua nucuaꞌ
chenu ubeneꞌhua bedichaꞌ nzeꞌcaꞌ Je-
sucristo nú neli neca. 6Nu bedichiaꞌ
nú neli neca cuaꞌ nú ubeneꞌlaꞌhua
diqui lu iliulabe nze riꞌchia letse
bee bedichiaꞌ cuaꞌ nu diqui bee
luhuare leꞌca nzelila arquiꞌ bee bene
bedichiaꞌ cuaꞌ. Liꞌibeella nzelila
arquiꞌbeella bedichiaꞌ cuaꞌ tucu nú
ungae luhua chenu ubeneꞌhua lunú
xa uhuaꞌa arquiꞌ Diose liꞌihua cuna
nú neli secanu liꞌihua. 7 Liꞌihua
uriꞌihua beyaꞌ nú neli neca nucuaꞌ
chenu uzeteꞌ Epafras nucuaꞌ liꞌihua.
Liꞌilla rriꞌilla elietsa luru nu chiquiꞌ
seꞌcaru liꞌilla xne liꞌilla neli sibiꞌlla
lu Jesucristo. 8Nu leꞌca liꞌilla necalla
enu udixiuleꞌe luru lunú xa secahua
bee saꞌahua equie nú nzu Espíritu
Santo cuna liꞌihua.

9 Enzeꞌe hasta bichia chenu
ubeneꞌru nú xa nehuañihua, la tsanaꞌ
arquiꞌru nú rnacuꞌru lu Diose equie

cuendaꞌhua para nú equie cuendaꞌ
Espíritu Santo riꞌi nzeꞌcahua beyaꞌ nú
xa niarquiꞌnu, nu liquiꞌnu lu ye nú
acahua nu xaꞌlanu elliebacuꞌhua nú
riꞌihua beyaꞌ nú ti necanu. 10Nu scua
huañihua tucu nú riala nú huañi bee
bene enu neca bee beneꞌ Jesucristo,
nu riꞌihua tucu nú riuꞌ arquiꞌnu, nu
che riꞌiláhua puro nú neca nzeꞌca
para nú riꞌiláhua beyaꞌ Stichiaꞌ Diose.
11 Nu liꞌiru leꞌca rnacuꞌru lunu para
nú equie nú chiquiꞌ rnibiyaꞌnu riꞌinu
elietsa luhua nú tsutaꞌ arquiꞌhua
lunu, nu riquiꞌhua lubee xitse nú
nehuana zecahua nu uluꞌcuhua
paciencia. 12 Nu hasta ñia tsu ar-
quiꞌhua deteꞌhua cheꞌtsa lu Paꞌahua
Diose equie núuquieelanuarquiꞌhua
para nú atiꞌhua lunú riala bee bene
enu neca bee beneꞌnu enu nzequie
inziuꞌnu. 13 Diose utsilaꞌa liaꞌahua
lunú rnibiyaꞌ bezeꞌlu para nú uduꞌnu
liaꞌahua lunú rnibiyaꞌ Lliꞌñinu Jesu-
cristo enu secanu. 14 Liꞌinu udix-
iunu equie cuendaꞌ stulaꞌahua nú
rluꞌcuꞌlaꞌahua perdona lu Diose.

Equie nú unguti Jesucristo nehuañi
nzeꞌcahua cuna Diose

15 Lecati aca lañiꞌ Diose. Pero
Jesucristo neca tucu nú neca Diose,
nu nzula Jesucristo cuna Diose
hasta chenu lascaꞌ acacheꞌ iliulabe.
16 Equie cuendaꞌ Jesucristo ungacheꞌ
ye nú nuꞌ liñibe cuna nú nuꞌ lu
iliulabe, sianu rlañiꞌ bee bene urre
nu la lañiꞌ bee bene, nu leꞌca equie
cuendaꞌ liꞌinu nuꞌ yee bee elurnibiyaꞌ
cuna yee bee elu usticia nú rluꞌcu
bee enu leca modo nú lañiꞌ bee bene.
Yeene ungacheꞌe lu cuendaꞌ liꞌinu nu
para liꞌinue. 17Nzula Jesucristo ante
nú acacheꞌ iliulabe nu liꞌinu nuyaꞌ
cuendanu yeene nu rnibiyaꞌnu lu
yeene. 18 Nu leꞌca liꞌinu rnibiyaꞌnu
lu ye bee bene enu nzeli arquiꞌ
liꞌinu, enu neca bee beneꞌnu. Liꞌinu
necanu enu rluti nzula, nu liꞌinu
necanu enu rluti uhuañi zeca leta
bee benenguti para nú riꞌi bee bene
beyaꞌ nú tucutsia liꞌinu rluꞌcunu nú
rnibiyaꞌnu lu yeene. 19 Xne uyuꞌ
arquiꞌ Diose nú neca Jesucristo tucu
nú neca Diose. 20 Nu equie cuendaꞌ

Jesucristo uyuꞌu nú uyaala arquiꞌ
Diose lubee nú nuꞌ lu iliulabe urre
sia beenú nuꞌ liñibe, uyuꞌu nú uyaala
arquiꞌnu scua lubee nucuaꞌ equie
cuendaꞌ reneꞌ Jesucristo nú uriꞌchia
chenu ungutinu lu cruse.

21 Huaꞌtu istu nzu arquiꞌhua lu
Diose cuna nú necahua xi neca enu
rlee lunu, xne uriꞌitsiahua puro
nú necha neca. 22 Pero nee uriꞌi
Diose nú uyuꞌu nú uyaala arquiꞌnu
luhua equie nú nehuana ulleꞌca
Jesucristo chenu ungutinu lu cruse
para nú riñahua lunu nu lecaxi natsa
arquiꞌhua, cuna nú lecaxi equiya
luꞌcuhua nú nacuꞌ quiyanu luhua.
23Pero para nucuaꞌ rquiꞌñanu chiuca
tsutaꞌ arquiꞌhua chequiehua lunú
nzu teneli arquiꞌhua, sin nú tsanaꞌ
arquiꞌhua nú nzequiehua bedichiaꞌ
nzeꞌcaꞌ Jesucristo nú ubeneꞌlaꞌhua.
Nu leꞌca liꞌi bedichiaꞌ nzeꞌca quieꞌ
nze riꞌchia letse diqui lu iliulabe, nu
liꞌá Pablo, necaa tucu enu rixiuleꞌe
bedichiaꞌ nzeꞌca cuaꞌ lubee bene.

Ucañi Diose Pablo para nú zibiꞌlla
lubee beneꞌnu

24 Nu nee, chiquiꞌ ñia nzu ar-
quia equie nú nehuana seꞌca equie
cuendaꞌ liꞌihua. Xi neca nú ulleꞌca
Jesucristo para nú riꞌá elietsa lubee
bene enu nzeli arquiꞌ liꞌinu enu neca
bee beneꞌnu. 25 Xne Diose uduꞌu
liꞌá para nú zibiꞌa lubee beneꞌnu.
Nu liꞌinu uliquiꞌnu riñaꞌ cuaꞌ lua
para nú zetea liꞌihua Stichiaꞌ Diose
tucu nú necane. 26 Hasta huaꞌtu lá
riꞌi bee bene beyaꞌ xa neca Stichiaꞌ
Diose. Pero nee ulubeꞌlanu xa neca
stichiaꞌnu lubee bene enu neca bee
beneꞌnu 27 para nú ixiuleꞌe beella
lubee bene enu la neca bee bene
Israel xa neca eluxeneꞌnu. Nu lunú
né lubeꞌ Diose lubee bene tiembu
nú udetela necane nú nzu Jesucristo
cuna liꞌihua, nu equie cuendaꞌ liꞌinu
nediyaꞌ nzeꞌcaꞌhua nú nzeꞌta bichia
nú riñahua liñibe.

28Nu liꞌiru rixiuleꞌeru stichiaꞌ Jesu-
cristo, nu rniru bezeteꞌ lubee bene,
cunanúseteꞌru liꞌibeella luyenúreca
elliebacuꞌru para nú equie cuendaꞌ
Jesucristo riña beella lu Diose tucu
nú riala nú riña beella lunu. 29 Nu

chiquiꞌ rtiꞌquia arquia nú riꞌá riñaꞌ
quieꞌ cuna poder nú uliquiꞌnu lua.

2
1 Niarquia nú riꞌihua beyaꞌ nú

chiquiꞌ rtiꞌquia arquia para nú riꞌá
elietsa luhua, cuna lubee bene enu
nucuaꞌa eyeche Laodicea nu cuna
lu ye beelá bee bene enu lascaꞌ
chulu liꞌá. 2 Rtiꞌquia arquia para nú
duaꞌa ana arquiꞌbeella nú aca tucu
necatsebeella nu zeca beella bee saꞌ
beella nu luꞌcubeella nú chiquiꞌ aca
elliebacuꞌ beella para nú aca beella
chulu beella lunú nélubeꞌDiose lubee
bene tiembu nú udete, nú nucuaꞌ
neca Cristo. 3Nu equie cuendaꞌ liꞌinu
nzeꞌtayenúrecaelliiebacuꞌbeebene,
cuna nú rriꞌi bee bene beyaꞌ. 4 Liꞌá
rnia bee bedichiaꞌ quieꞌ luhua para
nú lecati zequienu liꞌihua cuna bee
bedichiaꞌ nú nuꞌchi neca. 5 Añinzuca
nú la nzua cuna liꞌihua, pero siempre
nchiucuꞌ arquia liꞌihua, nu ñia nzu
arquia xne rriꞌihua tucu nú rialane,
cuna nú chiuca nzutaꞌ arquiꞌhua
lunú nzeli arquiꞌhua Jesucristo.

6 Enzeꞌe tucu nú nzelila arquiꞌhua
Jesucristo enu rnibiyaꞌ leꞌca scua
uzuꞌcuꞌhua lunú rninu, 7ucuaꞌnahua
nú chequiehua liꞌinu tucu nú neli
neca, nu chiuca utsutaꞌ arquiꞌhua
lunú nzeli arquiꞌhua liꞌinu tucu nú
ungalahua, nu siempre deꞌteꞌhua
cheꞌtsa lu Diose.

Elunehuañinúnecuqui neca rliquiꞌ
Jesucristo

8 Ubiꞌyahua liꞌihua. La tsanaꞌhua
nú zequienu bee bene liꞌihua cuna
elliebacuꞌbeei nú lixiuneca, urre bee
bedichiaꞌ nú la zibiꞌ nú nzeꞌta lubee
costumbretsia, urre elurnibiyaꞌ nú
nuꞌ lu iliulabe quieꞌ, xne la yeꞌta nu-
cuaꞌ lu cuendaꞌ Jesucristo.

9 Xne tucu nú neca Diose scua
neca Jesucristo, 10 nu lecaꞌ xi quiꞌña
riꞌihua para nú acahua beneꞌ Diose
xne neca tucu necatselahua cuna
Jesucristo, liꞌinu enu rnibiyaꞌ lu
ye bee enu rnibiyaꞌ cuna ye bee
elu usticia nú la lañiaꞌahua. 11 Nu
leꞌca equie nú neca tucu necatsehua
cuna Jesucristo, nuyaꞌlahua señaꞌnu,

pero la neca seña quieꞌ xi neca
seña nú rquiee bee bene Israel,
señaꞌnu neca nú la huañiaꞌhua tucu
nú necatsia elliebacuꞌhua. 12 Chenu
urinzahua, neca nucuaꞌ xi neca
nú ungutihua cuna Jesucristo nu
uhuañi zecahua cuna liꞌinu, equie
nú nzeli arquiꞌhua nú rluꞌcu Diose
poder nu uriꞌinu nú uhuañi zeca
Jesucristo lu eluti. 13 Huaꞌtu, liꞌihua
necahua xi neca bene enu unguti
lu Diose equie cuendaꞌ stulahua nu
equie nú la uyaꞌhua seña nú nuyaꞌ
bee bene Israel. Pero nee equie
cuendaꞌ Jesucristo uriꞌila Diose per-
dona liaꞌahua lu cuendaꞌ stulaꞌahua,
nu nee rluꞌculaꞌahua elunehuañi
cuna Jesucristo. 14 Diose uchilala
stulaꞌahua lunú nzu dixiuꞌahua
tucu nú rnibiyaꞌ leyꞌnu. Uchilanu
dula cuaꞌ chenu unguti Jesucristo
lu cruse. Nu liꞌinu udixiunu equie
cuendaꞌahua. 15Nu scua uriꞌinu ana
lu ye bee elu usticia, cuna lu ye nú
rnibiyaꞌ nú nzeꞌta lu benechiquiꞌ. Nu
utsaꞌnanetúnubeei lu ye bee bene nu
uriꞌinu ana lubeei equie nú ungutinu
lu cruse.

Uriꞌihua elliebacuꞌ beenú nuꞌ liñibe
16 Enzeꞌe la riꞌihua caso bee enu

seꞌta liꞌihua equie nú racuhua urre
equie nú rueꞌehua, urre equie nú
la riꞌi casohua bee bichia liñi, urre
bichia nú rquiee guu urre bee bichia
nú sulachi bee bene, 17 xne ye
bee nucuaꞌ necatsia xi neca xcaꞌlaꞌ
Jesucristo, nu nee liꞌinu ubeꞌtalanu.
18 La tsanaꞌhua nú zequienu bee
enu rluꞌcu ulaꞌna lubee ángele liꞌihua
para nú tsanaꞌ arquiꞌhua inziuꞌ
Diose, xne liꞌibeei rlubeꞌbeei nú
lleꞌna arquiꞌbeei pero lia rriꞌitsiabeei
nucuaꞌ. Leꞌca rnibeei nú nuꞌ xi
rlubeꞌlu lubeei, che rutiꞌbeei cuna
elliebacuꞌ tsiaꞌbeei. 19 Pero liꞌibeei
la nzu Jesucristo cuna liꞌibeei, liꞌinu
enu rnibiyaꞌ luaꞌahua. Nu equie
cuendaꞌ liꞌinunze riꞌilaꞌahuabeyaꞌ xa
chequieꞌahua stichiaꞌnu para nú aca
tucu necatseꞌahua cuna bee saꞌahua,
cuna nú aca tucu necatsehua cuna
Jesucristo tucu nú niarquiꞌ Diose.

20 Nee tunu neli nú rluꞌcuhua
elunehuañi nú necuqui neca cuna

Jesucristo, cuna nú la quiꞌña nú
riꞌihua caso stichiaꞌ bee bene enu
nzequiee lunú la yeꞌta lu Diose. ¿Xinu
sucuꞌhua stichiaꞌ bee bene enu rni:
21 “La tiꞌyalu nucuaꞌ. Nu la aculu
nucuaꞌ, nu la naꞌtselu nucuaꞌ”? 22 Ye
bee elu rnibiyaꞌcua laxu bee nucuaꞌ,
xne bee benetsia ullela arquiꞌ bee
nucuaꞌ. 23 Neli nú bee elurnibiyaꞌ
cuaꞌ neca xi neca nú chiquiꞌ secae
equie nú chiquiꞌ rlaꞌna bee bene nú
tsaꞌalubeei nu sucuꞌbeei nu rriꞌibeei
nú nehuana seca leꞌcatsia liꞌibeei,
pero lecaxi zibiꞌ elurnibiyaꞌ cuaꞌ
para nú cá nucuaꞌ lunú necha neca
rleꞌbeei.

3
1 Enzeꞌe nee lunú rluꞌculahua

elunehuañi nú necuqui neca cuna
Jesucristo, ucuaꞌnahua nú riꞌihua
elliebacuꞌ lu cuendaꞌ beenú nuꞌ liñibe
elu nzucu Jesucrito cueꞌtse Diose
chube. 2 La riꞌihua elliebacuꞌ beenú
nuꞌtsia lu iliulabe, máse uriꞌihua
elliebacuꞌ beenú nuꞌ liñibe, 3xne neca
xi neca nú ungutilahua lu cuendaꞌ
nú nuꞌ lu iliulabe nu rluꞌculahua
elu nehuañi nú necuqui neca equie
cuendaꞌ Jesucristo, lu Diose. 4 Nu
chenu riña Jesucristo, liꞌinu enu
rliquiꞌ elunehuañi luaꞌahua, leꞌca
nuhua yalahua nú huañihua cuna
liꞌinu elurnibiyaꞌnu.

Xarialanúhuañibeebeneenunzeli
arquiꞌ Jesucristo

5 Nee, utsanaꞌhua ye beenú necha
neca nuꞌ lu iliulabe quieꞌ. La riꞌihua
bee eluhuexe niꞌ beenú lecaxi zibiꞌ,
niꞌ bee elliebacuꞌ nú necha neca, niꞌ
beenú necha neca nú riuꞌu ana ar-
quiꞌhua rriꞌihua, leꞌca la cuaꞌnahua
núriꞌihuaeluneyiꞌnú luꞌcuhuahuaxi
beenú luꞌcuhua xne nucuaꞌ neca xi
necanúrluꞌcuhuaulaꞌna lunú laneca
Diose. 6 Nu equie cuendaꞌ bee nu-
cuaꞌ nzeꞌta castiyaꞌ Diose nú zeca bee
bene enu la zucuꞌ nú rninu, 7 nu
saꞌ beenú necha neca cuaꞌ uriꞌihua
ante nú chuluhua Jesucristo. 8 Pero
nee utsanaꞌhua ye beenúnechaneca.
La aca nelachi nzu arquiꞌhua, la
leehua lubee saꞌhua, nu la riꞌihua
beenú necha neca lubee saꞌhua, la

zeꞌtahua bee saꞌhua, nu la nihua
bee bedichiaꞌ chiꞌquiꞌ. 9 La nihua
eluquichiaꞌ lubee saꞌhua, xne la ne-
huañiaꞌhua tucunúuhuañihuahuaꞌtu
chenu uriꞌihua beenú necha neca.
10Xne ucheꞌela Diose xa nehuañihua,
necalahua xi neca tucu bene cuqui
equie nú lleꞌnaa lleꞌnaa nze acahua
tucu nú niarquiꞌ Diose nú acahua
para nú chulu nzeꞌcahuaDiose, liꞌinu
enu urecheꞌ liaꞌahua. 11 Nu chenu
uyalila arquiꞌ bee bene Jesucristo
lecaxi riꞌi lunú ti neca beella, tunu
neca beella bee bene Israel urre la
neca beella bee bene Israel nu tunu
nequiee seña nú rquiee bee bene Is-
rael liꞌibeella, urre la nequiee seña
cuaꞌ liꞌibeella, tunu necabeella bee
bene rene nu tunu necabeella bene
ixi nu tunu necabeella enu neiqui lu
stucu bene urre la necabeella enu
neiqui. Pero lunú máse seca nú chili
arquiꞌ bee bene Jesucristo, liꞌinu enu
rnibiyaꞌ nu nzu cuna yeꞌahua.

12Diose seca liꞌihua, enzeꞌe ucañinu
liꞌihua para nú acahua bee beneꞌnu.
Enzeꞌe uhuaꞌa arquiꞌhua bee bene,
aca nzeꞌcahua nu la aca nelachihua.
Laacanelliñahua,utsuquie arquiꞌhua
bee saꞌahua. 13 Uriquiꞌhua bee
saꞌhua, nu uriꞌihua perdona liꞌibeella
tunu nuꞌ xi rriꞌibeella luhua. Tucu
nú uriꞌi Jesucristo perdona liꞌihua
leꞌca esquie uriꞌihua perdona bee
bene. 14 Lu cuendaꞌ yeene máse
rquiꞌña nú seca bee bene saꞌlla. Nu
eluseca cuaꞌ neca nú rriꞌi elietsa
para nú huañi bee bene nú neca
tucu necatse beella. 15 Utsanaꞌhua
nú nibiyaꞌ Jesucristo luhua para
nú luꞌcuhua nú nzuxe arquiꞌhua
xne para nucuaꞌ ucañi Diose liꞌihua
para nú aca tucu necatsehua lubee
saꞌhua equie cuendaꞌ Jesucristo, nu
udeꞌtehua cheꞌtsa lunu equie cuendaꞌ
nucuaꞌ.

16 Chiquiꞌ uduꞌequiehua bee
stichiaꞌ Jesucristo. Uzeꞌteꞌhua bee
saꞌhua nu uniꞌhua bezeteꞌ lubeella
tucu nú rialane. Diquinuꞌ arquiꞌhua
udeꞌteꞌhua cheꞌtsa lu Diose, cuna bee
canto cuna bee salmos nú cuna bee
canto nú neca para liꞌinu. 17Ye beenú
rriꞌihua urre rnihua, rluti ulluꞌcu

arquiꞌhua Jesucristo enu rnibiyaꞌ
luaꞌahua nu equie cuendaꞌ liꞌinu
deteꞌahua cheꞌtsa lu Paꞌahua Diose.

Xa riala nú huañi bene enu nzeli
arquiꞌ Jesucristo

18 Liꞌihua bee unaꞌa enu nechiala,
uzuꞌcuꞌhua nú rni bee niyuꞌhua
xne scua riala nú riꞌi bee bene
enu nzeli arquiꞌ Jesucristo. 19 Nu
leꞌca esquie liꞌihua bee niyu enu
nechiala, uzecahua bee unaꞌahua nu
la xitse riꞌinuhua liꞌibeella. 20 Leꞌca
esquie liꞌihua bee enduꞌ, lu yeene
uzuꞌcuꞌhua nú rni bee paꞌahua cuna
nú rni bee naꞌhua, xne scua riuꞌ
arquiꞌ Diose nú riꞌihua. 21 Nu leꞌca
esquie liꞌihua bee paa cuna bee
naa, la detehua lunú rriꞌinuhua bee
enduꞌhua para nú la laca quieebeei
lunú rriꞌinuhua beei.

22 Liꞌihua bee enu rriꞌi riñaꞌ bee
bene, uzuꞌcuꞌhua ye nú rni bee
bene enu rriꞌihua riñaꞌlu lu iliu-
labequieꞌ. La riꞌitsiahua nucuaꞌ
chenu riꞌyatsia beella luhua para nú
yaꞌna nzeꞌcahua lubeella, uriꞌihua
riñaꞌbeella diquinuꞌ arquiꞌhua equie
nú rlucuhua ulaꞌna lu Jesucristo.
23 Tatse beenú riꞌihua, uriꞌihuane
diquinuꞌ arquiꞌhua. Uriꞌihua nucuaꞌ
xi neca nú sibiꞌhua lu Jesucristo,
nu la zibiꞌhua lubee bene. 24 Xne
liꞌihua nediyaꞌhua nú scua yucuhua
lunú liquiꞌ Jesucristo enu rnibiyaꞌ,
equie nú sibiꞌhua lunu. 25 Pero bee
bene enu rriꞌi nú necha neca, liꞌibeei
yalabeei castiya lunú necha neca
uriꞌibeei, xne tucutse rriꞌi Diose elu
usticiaꞌnu lubee bene.

4
1 Leꞌca esquie liꞌihua bee pa-

trón, uriꞌihua tucu nú rialane
lubee bene enu rriꞌi riñaꞌ luhua nu
uriꞌi nzeꞌcahua lubeei xne liꞌihua
nediyaꞌhua nú liñibe nzucu liꞌinu enu
rnibiyaꞌ luhua.

2 Utsutsiñahua naꞌcuꞌhua lu Diose
sin nú llacaꞌhua, nu udeꞌteꞌhua
cheꞌtsa lunu. 3 Leꞌca unaꞌcuhua
lu Diose equie cuendaꞌru para nú
xaꞌlanu inziu nú nzetixiuleꞌeru
stichiaꞌ Jesucristo nú lascaꞌ chulu bee
bene hasta huaꞌtu. Nu equie cuendaꞌ

bedichiaꞌ cuaꞌ nchiñia niꞌcuꞌ. 4 Leꞌca
unaꞌcuhua lu Diose para nú ixiuleꞌe
nzeꞌcaabeebedichiaꞌ cuaꞌ lubeebene
tucu nú riala nú ixiuleꞌene.

5 Uhuañihua tucu nú riala nú
huañihua lubee bene enu lascaꞌ chili
arquiꞌ Jesucristo, nu uniꞌhua lubeei
stichiaꞌnu chenu nuꞌmodoe. 6Chenu
rdichiaꞌhua, uniꞌhua lubee bene bee
bedichiaꞌ nú nuyaꞌ resuna para nú
yuꞌ arquiꞌbeei lunú rnihua para nú
chenu nedichiaꞌ bee bene luhua
acahua cuaquihua lubeei.

Uxeꞌla beella saludo
7Tíquico, enuneca tucubee saꞌahua

enu chiquiꞌ seꞌcaꞌahua, liꞌilla enu neli
rriꞌi elietsa lua lunú sibiꞌru lu Jesu-
cristo, liꞌilla ixiuleꞌella luhua lu ye
nú xa nzucuꞌa caꞌa. 8 Xne para
enzeꞌe xeꞌlaalla luhua para nú ixi-
uleꞌella luhua nú xa nelluaꞌaru caꞌa,
nu para nú duꞌlla ana arquiꞌhua. 9Nu
cuna liꞌilla xeꞌla Onésimo, tucu saꞌhua
enu seꞌcaꞌahua nu nehuañilla tucu
nú rialane nu necalla bene lachihua.
Liꞌibeella ixiuleꞌebeella luhua lu ye
beenú reca caꞌa.

10 Aristarco, enu nchiñinua niꞌcuꞌ
xeꞌla saludo luhua. Leꞌca esquie
Marco bichi eꞌne Bernabé xeꞌla
saludo luhua, nu udixiuleꞌelá luhua
nú ti neca Marco tunu nzeꞌtabiꞌyalla
liꞌihua, uyucuhua liꞌilla tucu nú
rialane. 11 Nu leꞌca esquie Jesús
enu leꞌca lee Justo, xeꞌla saludo
luhua. Leta ye bee bene Israel
enu nzeli arquiꞌ Jesucristo, liꞌitsia
beella neca beella enu rriꞌi elietsa
lua para nú rixiuleꞌeru xa neca nú
rnibiyaꞌ Diose, nu liꞌibeella neca
beella enu rduꞌ ana arquia. 12 Leꞌca
Epafras bene lachihua xeꞌla saludo
luhua. Liꞌilla sibiꞌlla lu Jesucristo,
yee bichia rnacuꞌlla lu Diose equie
cuendaꞌhua para nú tsutaꞌ arquiꞌhua
lunú nzequiehua inziuꞌ Diose nu
riꞌihua beyaꞌ yeene tucu nú niarquiꞌ
Diose. 13Liꞌánediyanzeꞌcanú chiquiꞌ
nzenu arquiꞌ Epafras lu cuendaꞌhua,
cuna lu cuendaꞌ bee bene Laodicea,
cuna lu cuendaꞌ bee bene Hierápolis.
14 Lucas enu neca doctor enu chiquiꞌ
seꞌcaꞌahua cuna Demas, xeꞌla beella
saludo luhua.

15 Uriꞌihua saludar bee saꞌahua
enu nzeli arquiꞌ Jesucristo enu
nucuaꞌa eyeche Laodicea, nu leꞌca
uriꞌihua saludar Ninfas cuna ye bee
beneꞌ Jesucristo enu rieteꞌ saꞌ niꞌlla.
16 Chenu laxu nú ulahua carta quieꞌ,
che xeꞌlahuane lubee bene eyeche
Laodicea enu nzeli arquiꞌ Jesucristo
para nú leꞌca ula beella lue. Nu leꞌca
carta nú uxeꞌla lubeella rquiꞌña nú
xeꞌla beellae luhua para nú leꞌca
ulahuane. 17 Nu uniꞌhua lu Arquipo
nú tsalulla lunú ucañi Jesucristo
liꞌilla nú riꞌilla.

18 Liꞌá Pablo, nu leꞌca liꞌá rquieꞌa
letraquieꞌparanúxeꞌla saludo luhua.
Ulluꞌcuꞌ arquiꞌhua nú nchiñia niꞌcuꞌ.
Diose riꞌi nú cha nzeꞌca lu cuendaꞌ
yeehua. Amén.

Carta tucu nú uquieꞌe
San Pablo lu bee bene
eyeche Tesalónica enu
nzeli arquiꞌ Jesucristo

Uxeꞌla Pablo saludo
1 Liꞌá Pablo, cuna Silvano nu Tim-

oteo, rquieꞌeru carta quieꞌ luhua,
liꞌihua bee enu nzeli arquiꞌ Jesucristo
eyeche Tesalónica, liꞌihua bee enu
neca bee beneꞌ Diose Pa liñibe cuna
Jesucristo enu rnibiyaꞌ. Riꞌi Diose nú
cha nzeꞌca lu cuendaꞌhua cuna nú
nzuxe arquiꞌhua.

Rdeteꞌ Pablo cheꞌtsa lu Diose equie
cuendaꞌ bee bene Tesalónica

2 Ye bichia rdeteꞌru cheꞌtsa lu
Diose lu cuendaꞌ yehua nu la zañiꞌru
rnacuꞌru lunu equie cuendaꞌhua
ye chenu rnacuꞌru lunu. 3 Cada
chenu rnacuꞌru lu Diose Paꞌahua
liꞌiru rluꞌcu cuendaru ye beenú
rriꞌihua xnenzeli arquiꞌhua liꞌinu, nu
liꞌiru rluꞌcu cuendaru lunú rriꞌihua
xne secahua bee saꞌhua nu leꞌca
rluꞌcu cuendaru nu liꞌihua neli
nucuaꞌaquiehua nú benchilaꞌ zeca
Jesucristo enu rnibiyaꞌ. 4Bee saꞌa enu
nzeli arquiaꞌahua Jesucristo, liꞌiru
nediyaꞌru nu seca Diose liꞌihua nu
liꞌinu ucañinu liꞌihua. 5 Xne chenu
udixiuleꞌeru bedichiaꞌ nzeꞌcaꞌ Jesu-
cristo luhua, la neca nú uzeteꞌtsiaru
liꞌihua cuna bee bedichiaꞌtsia sino
que uzeteꞌru liꞌihua cuna poderꞌ
Espíritu Santo nu nediyaꞌru nú neli
neca lunú rniru luhua. Liꞌihua
nediyaꞌhua xneca uriꞌiru chenu
ulluaꞌaru cuna liꞌihua, uhuañiru scua
para nú lubeꞌru luhua nú xneca riala
nú huañihua. 6Nu liꞌihua nehuañihua
tucu nú uhuañiru nu tucu nú uzeteꞌ
Jesucristo liꞌiru, nu equie cuedaꞌ
Espíritu Santo ñia utsu arquiꞌhua
uyalí arquiꞌhua bee bedichiaꞌ nú
udixiuleꞌeru luhua añinzuca nú
chiquiꞌ nehuana ulleꞌcahua. 7 Scua
necahua tucu ejemplu lu ye bee
bene lu iliu Macedonia cuna lu iliu
Acaya ante lu bee enu nzeli arquiꞌ
Jesucristo. 8Nu equie cuendaꞌ liꞌihua

uriꞌchialetse stichiaꞌ Jesucristo nu
la neca nucuaꞌ nú unga lu iliu
Macedonia cuna lu iliu Acaya tsia,
sino que ye bee luhuare rni bee bene
xneca nzeli arquiꞌhua Diose hasta
nú lecaꞌ xi rquiꞌña nú niláru lubee
bene equie cuendaꞌ liꞌihua. 9 Xne
liꞌi eꞌcu beei rnibeei lubee bene lunú
xneca uyucuhua liꞌiru bese rlu chenu
ubelabiꞌyaru liꞌihua, nuxnecautsana
arquiꞌhua bee enu secahua nú neca
diose para nú chili arquiꞌhua Diose
enu nehuañi nu zibiꞌhua lunu, liꞌinu
enu neli neca Diose. 10 Nu leꞌca
rnibeei nú xneca nucuaꞌaquiehua
bichia chenu nzeꞌta zeca Jesucristo
LliꞌñiDiose enza liñibe, liꞌinu enuuriꞌi
Diose nú uhuañi leta bee benenguti.
Jesucristo enu silaꞌa liaꞌahua lu
castiya llene nú nzu nú nzeꞌta.

2
Lunú uriꞌi Pablo eyeche Tesalónica

1 Bee saꞌa enu tucutse nzeli
arquiaꞌahua Jesucristo, liꞌihua
nediyaꞌhua nú né yela xleꞌeru chenu
ubela biꞌyaru liꞌihua, 2 añinzuca
nú nediyaꞌ nzeꞌcaꞌhua lunú xneca
udiquichiꞌquiꞌ bee bene liꞌiru nu
xitse uriꞌinubeei liꞌiru eyeche Filipos.
Pero uriꞌi Diose elietsa luru nú
utsu naaqui arquiꞌru udixiuleꞌeru
bedichiaꞌ nzeꞌcaꞌnu luhua añinzuca
nú nehuana ulleꞌcaru equie cuendaꞌ
nú ulee bee bene luru. 3 Xne liꞌiru
uniru luhua puro nú neli neca nu lá
riꞌiru luhua tucu nú niarquiꞌtsiaru
urre para nú zequienuru liꞌihua.
4 Sino que scua tucu nú ucañila
Diose liꞌiru para nú dixiuleꞌeru bee
bedichiaꞌ nzeꞌcaꞌnu lubee bene nu
ulañiꞌnu nú acaru riꞌiru lunú riala
nú riꞌiru, nu scua necane tucu nú
udixiuleꞌeru lubee bene. La necane
para nú yaꞌna nzeꞌcaru lubee bene
sino ante lu Diose. Liꞌinu enu nuꞌlu
xa nchiñi arquiꞌ bee bene. 5 Liꞌihua
nediyaꞌhua nú leca xunga uzucuꞌ
ayaru liꞌihua para nú zecahua liꞌiru,
nu leꞌca lá laꞌnaru nú xneca modo
riꞌiru ana dimiꞌhua, Diose nediyaꞌ nú
neli necane scua. 6 Leꞌca la laꞌnaru
nú zucuꞌ aya bee bene liꞌiru, nu
la laꞌnaru nú zucuꞌ ayahua liꞌiru

urre nú zucuꞌ aya stucu bee bene
liꞌiru, añinzuca nú nuꞌ modo nú
nibiyaꞌru luhua nú riꞌihua luru lunú
niarquiꞌru, né riꞌiru scua luhua.
7Liꞌihua nediyaꞌhua xa uriꞌi nzeꞌcaru
luhua chenu ulluaꞌaru cuna liꞌihua,
tucu nú rriꞌi tucu naa enu chiquiꞌ
rriucu bee lliꞌñi. 8 Nu lunú chiquiꞌ
seꞌcaru liꞌihua laneca nú Stichiaꞌ
Diose tsia rixiuleꞌeru luhua sino que
lecaxi riꞌi máse nú úti bee bene liꞌiru
lunú chiquiꞌ seꞌcaru liꞌihua. 9 Nu
liꞌihua bee saꞌru enu nzeli arquiꞌhua
Jesucristo nediyaꞌhua nú chiquiꞌ
ulaꞌnaru nú uriꞌiru riñaꞌ. Bichia si
rulaꞌuriꞌiru riñaꞌparanú laquiꞌñianú
ariꞌihuaelietsa lurudiquinúuzeteꞌru
liꞌihua bee bedichiaꞌ nzeꞌcaꞌ Diose.

10 Nediyaꞌ nzeꞌcaꞌ Diose nú
leꞌca liꞌihua nediyaꞌhua nú xneca
uhuañiru ante luhua, nu lecali xi dula
luꞌcuru, nu sin nú lecaxi taꞌquiyahua
liꞌiru, liꞌihua bee enu nzeli arquiꞌ
Jesucristo. 11 Leꞌca nediyaꞌhua
xneca uniru bezeteꞌ luhua nu xneca
uduꞌuru ana arquiꞌhua tucu nú rriꞌi
paꞌ enduꞌ lu enduꞌ. 12 Nu unilaru
luhua nú huañihua tucu nú riala
huañi bee beneꞌ Diose, liꞌinu enu
rixia liꞌihua para nú huañihua cuna
liꞌinu liñibe elu rnibiyaꞌnu. 13 Enzeꞌe
leꞌca liꞌiru la tsuxeru nú rdeteꞌru
cheꞌtsa lu Diose nú chenu ubeneꞌhua
stichiaꞌnu nú udixiuleꞌeru luhua uriꞌi
casohuane lunú neli necane Stichiaꞌ
Diose, nu lanecatsiae stichiaꞌ bee
bene iliulabe. Nu bee bedichiaꞌ
cuaꞌ neca nú rriꞌi riñaꞌ arquiꞌhua,
liꞌihuabeeenunzeli arquiꞌ Jesucristo.
14 Nu liꞌihua bee saꞌru enu nzeli
arquiaꞌahua Jesucristo. Tucutse
ulleꞌcaꞌlaꞌahua tucu nú ulleꞌca bee
beneꞌ Diose enu neca bee bene Judea
enu nzeli arquiꞌ Jesucristo. Xne
scua tucu nú nehuana uriꞌinu bee
saꞌbeella bee bene Israel liꞌibeella
leꞌca scua nehuana uriꞌinu bee bene
lachihua liꞌihua. 15 Nu leꞌca bee
bene Israel unguuti beei Jesuse enu
rnibiyaꞌ luaꞌahua nu leꞌca unguuti
beei bee profeta, nu leꞌca utiliacaꞌ
beei liꞌiru nu la riꞌibeei tucu nú
niarquiꞌ Diose, nu rlebeei lu ye bee
bene. 16Nu uca beei nú udixiuleꞌeru
bedichiaꞌ nzeꞌcaꞌ Diose lubee bene

enu la neca bee bene Israel nú
xneca tsilaꞌa beella, scua leꞌca liꞌibeei
rriꞌibeei nú rdalalá stula beei, nu nee
chiquiꞌla nehuana seca beei.

Niarquiꞌ Pablo nú chazecalla eye-
che Tesalónica

17 Bee saꞌru enu nzeli arquiaꞌahua
Jesucristo, liꞌiru utsaꞌnaru liꞌihua
chiucu chuna bichia, añinzuca nú la
lañiꞌru liꞌihua pero nchiucuꞌ arquiꞌru
liꞌihua nu chiquiꞌ niarquiꞌru nú lañiꞌ
zecaꞌru liꞌihua stucu bese. 18 Nu
chiquiꞌ uniarquiꞌru nú nzelabiꞌyaru
liꞌihua, liꞌá Pablo huaxi bese uniar-
quia nú nzelabiꞌya liꞌihua. Pero uca
bezeꞌlu nú acae scua. 19 Pero niar-
quiꞌscaꞌru nzelabiꞌyaru liꞌihua xne
nzucu luru nú liꞌihua necahua enu
rriꞌi nú ñia nzu arquiꞌru, liꞌihua nec-
ahua riñaꞌnúnelliñianurunú riñayuru
lu Jesucristo enu rnibiyaꞌ bichia
chenu nzeꞌta zecanu. 20 Liꞌihua
necahua enu rriꞌi nú ñia nzu arquiꞌru
nu equie cuendaꞌhua nelliñiaru.

3
1 Enzeꞌe chenu ulluaꞌaru eyeche

Atenas chiquiꞌ niarquiꞌru riꞌiru beyaꞌ
xa nucuaꞌahua, chequie uriꞌiru el-
liebacuꞌ nú yaꞌna liꞌitsiaru zeꞌe. 2Nu
uxeꞌlaru saꞌahua Timoteo enu neca
tucu saꞌahuaenurriꞌinururiñaꞌDiose
nú rixiuleꞌeru bedichiaꞌ nzeꞌcaꞌ Jesu-
cristo lubee bene para nú duꞌlla ana
arquiꞌhua nú tsutaꞌ arquiꞌhua lunú
nzelila arquiꞌhua Jesucristo. 3 Para
nú niꞌtucuhua la lacaquiehua lunú
nehuana secahua, liꞌihua nediyaꞌhua
nú scua riala nú zecaꞌahua. 4 Chenu
ulluaꞌanuru liꞌihua udixiuleꞌeru
luhua nú nzeꞌta nú chiquiꞌ huaxi
nú nehuana zecaꞌahua, nu liꞌihua
nediyaꞌhua nú scua ungae. 5 Nu
lunú chiquiꞌ niarquia lañiahua che
uxeꞌla Timoteo luhua para nú riꞌá
beyaꞌ xa nzenalahua lunú nzeli
arquiꞌhua Jesucristo. Xne xiquia nú
cá zequienu bezeꞌlu liꞌihua, nu che
xleꞌe uriꞌiru lunú uriꞌiru.

6 Pero nee nú ubenchilaꞌ Timo-
teo nú ubeꞌtabiꞌyalla liꞌihua, udixi-
uleꞌella luru nú nza nzeꞌcahua lunú
nzeli arquiꞌhua Jesucristo nu xneca
secahua bee saꞌhua. Liꞌilla rnilla nú



1 Tesalonicenses 3:7 305 1 Tesalonicenses 4:15

yeyeꞌe ñia nzu arquiꞌhua relluꞌcuꞌ ar-
quiꞌhua liꞌiru nu chiquiꞌ niarquiꞌhua
nú alaꞌ nú ulañiꞌlaꞌhua liꞌiru nú
secahua, scua tucu nú leꞌca chiquiꞌ
niarquiꞌru lañiꞌru liꞌihua. 7 Enzeꞌe,
bee saꞌa enu nzeli arquiaꞌahua
Jesucristo añinzucanúyelunú seꞌcaru
nu chiquiꞌ nehuana seꞌcaru, pero
chiquiꞌ ñia nzu arquiꞌru ubeneꞌru nú
nza nzeꞌcahua lunú nzeli arquiꞌhua.
8 Nu nee másela xilaꞌ arquiꞌru equie
nú ungabiyaꞌlaꞌru nú neli nzutaꞌ
arquiꞌhua nzenalahua inziuꞌ Jesu-
cristo. 9 Enzeꞌe hasta niꞌ la llelaꞌ
arquiꞌru xa deteꞌru cheꞌtsa lu Diose
equie cuendaꞌhua equie nú chiquiꞌ
ñia nzu arquiꞌru equie cuendaꞌhua
lu Paꞌahua Diose. 10 Bichia si rulaꞌ
rnacuꞌru nu sequieru lu Diose para
nú zelanu nú nzelabiꞌyaru liꞌihua,
nu laꞌxuru niru luhua lunú rriꞌilá nú
riꞌihua beyaꞌ lunú nzeli arquiꞌhua
Jesucristo.

11 Diose Paꞌahua cuna Jesucristo
enu rnibiyaꞌ riꞌinu elietsa luru nú
aca nzelabiꞌyaru liꞌihua. 12 Nu Je-
sucristo riꞌinu elietsa luhua para nú
másescaꞌlá nze zecahuabee saꞌhuanu
zecahua ye beelá bee bene tucu nú
seꞌcaru liꞌihua. 13 Jesucristo neca enu
riꞌi elietsa luhua nú tsutaꞌ arquiꞌhua
riñahua lu Diose sin dula nu lecaxi
nahua, bichia chenunzeꞌta zeca Jesu-
cristo cuna ye bee beneꞌnu.

4
Xa niarquiꞌ Diose nú huañi bee

beneꞌnu
1 Nee bee saꞌa enu nzeli ar-

quiaꞌahua Jesucristo nacuꞌru nu
zequieru luhua equie cuendaꞌ Jesu-
cristo enu rnibiyaꞌ, nu scua tucu nú
nehuañihua nee tucu nú uzeteꞌlaru
liꞌihua nú huañihua para nú riꞌihua
tucu nú niarquiꞌ Diose, másela
uyanalahua nú huañihua tucu nú
niarquiꞌ Diose nú huañihua.

2 Xne liꞌihua nediyaꞌlaꞌhua ye nú
unibiyaꞌ Jesucristo luru nú niru
luhua nú riꞌihua. 3 Lunú niarquiꞌ
Diose necane nú huañihua sin dula
nu la riꞌihua eluhuexe. 4 Nu cada
tucuhua uriꞌihua beyaꞌ xa huañi

nzeꞌcahua cuna unaꞌahua urre
niyuꞌhua tucu nú rnibiyaꞌ Diose
cuna ulaꞌna. 5 La luꞌcuhua unaꞌhua
para nú riꞌihua bee elliebacuꞌ nú
nechá neca, nu niꞌ beenú necha
neca riuꞌu ana arquiꞌhua rriꞌihua,
xi rriꞌi bee bene enu la chulu Diose.
6Leꞌca niꞌ tucuhua la yala nú detehua
lunú xitse riꞌinuhua bee saꞌhua nu
la zequienuhua saꞌhua xne Diose
Paꞌahua deteꞌ castiya ye bee bene
enu rriꞌi scua tucu nú unilaru nu
udixiuleꞌelaru luhua. 7 Xne né bixia
Diose liaꞌahua nu necaꞌahua bee
beneꞌnu para nú nechá huañiaꞌahua,
sino queparanúhuañiaꞌahuanú leca
xi naꞌahua lunu. 8 Enzeꞌe bee enu
la riꞌi caso lunú unilaru luhua, la
necane nu lu bee bene iliulabe la riꞌi
casolla, sino que Diose neca enu la
riꞌi casolla. Liꞌinu enu rliquiꞌ Espíritu
Santo luaꞌahua.

9 Nu nee lunú xa riala zecahua
bee saꞌhua la quiꞌñia nú nilá luhua
lu cuendaꞌ nucuaꞌ xne leꞌca liꞌihua
ungalahua equie cuendaꞌ Diose nú
xneca riala nú zecahua beelá bee
bene. 10Nunucuaꞌneca lunú rriꞌihua
cuna ye bee saꞌhua enu nzeli arquiꞌ
Jesucristo enza Macedonia. Pero
nacua nu zequiaa luhua nú másela
zecaláhua bee saꞌahua. 11 Leꞌca
ulaꞌnahua nú huañihua nú nzuxe
arquiꞌhua, uzuꞌcuꞌluhua riñaꞌhua,
tucu nú unilaru luhua nú riꞌihua
riñaꞌ, 12 Para nú huañi nzeꞌcahua lu
bee bene enu la chili arquiꞌ Jesucristo
nu para nú leca xi zecalaꞌchaꞌhua.

Chenu nzeꞌta zeca Jesucristo
13 Nee bee saꞌa enu nzeli ar-

quiaꞌahua Jesucristo, la niarquiꞌru
nú huañihua sin nú riꞌihua beyaꞌ
equie cuendaꞌ bee bene enu unguti
para nú la nehuana nzu arquiꞌhua
xi rriꞌi bee bene enu la chili ar-
quiꞌ Jesucristo. 14 Tucu nú nzeli
arquiaꞌahua nú unguti Jesucristo nu
uhuañi zecanu stucu bese, leꞌca nzeli
arquiaꞌahua nu bee enu ungutila nu
nzeli arquiꞌ Jesucristo, leꞌca riꞌi Diose
nú huañi zeca beella equie cuendaꞌ
Jesucristo.

15 Enzeꞌe tucu nú nediyaꞌlaꞌahua
stichiaꞌ Jesucristo, liꞌiru niru luhua

nú ye bee beneꞌ Jesucristo enu ne-
huañiscaꞌ chenu nzeꞌta zecanu stucu
bese, la zuculu beella lu bee beneꞌnu
enu ungutila. 16Nu bichia zeꞌe yene
chi enu rnibiyaꞌ nú xneca aca, nu
yene chi ángele enu rnibiyaꞌ lu ye
bee ángele, yene chi trompetaꞌ Diose.
Nu enta Jesucristo enza liñibe nu
rluti bee beneꞌnu enu ungutila huañi
zeca beella stucu bese. 17 Chequie
bee saꞌahua enu nehuañiscaꞌ bichia
zeꞌe yeteꞌ saꞌahua cuna bee bene enu
huañi zeca, nu chu nziaꞌahua enza
liñibe leta xcabe elu llaꞌcaꞌahua Jesu-
cristo scua nziaꞌahua huañiliaꞌahua
cuna liꞌinu. 18 Enzeꞌe uduꞌhua ana
arquiꞌ bee saꞌhua cuna bee bedichiaꞌ
cuaꞌ.

5
1 Nee bee saꞌa enu nzeli ar-

quiaꞌahua Jesucristo la quiꞌñia nú nia
luhua equie cuendaꞌ nú xi bichia nu
xunga aca bee nucuaꞌ. 2 Xne liꞌihua
nediyaꞌ nzeꞌcaꞌhua nú xi neca chenu
tuꞌnatsia rriña tucuhuanaꞌ rulaꞌ, scua
aca bichia chenu riña zeca Jesucristo
stucu bese. 3 Chenu ni bee bene:
“Nú yene nza nzeꞌcae, lecaxi aca”,
che tuꞌnatsia riña nú nehuana zeca
beella nu la tsilaꞌa beella lu nucuaꞌ,
scua tucu nú tuꞌnatsia rriña nú rlachi
xlaꞌcu unaꞌa enu ala enduꞌ. 4 Pero
liꞌihuabee saꞌa enunzeli arquiaꞌahua
Jesucristo, la chahua inziu núnecabe
nzu para nú la naꞌtse bichia chenu
riña zeca Jesucristo liꞌihua, xi neca
chenu rriña tucu huanaꞌ. 5 Xne
yehua nzequielahua ellieꞌ Diose,
yehua nzenalahua inziuꞌnu. La
chenalaꞌahua inziu nú necabe nzu,
nu leꞌca la chenalaꞌahua inziu nú
nechá neca. 6 Enzeꞌe la yala nú
huañiaꞌahua xi neca tucu bene
enu raꞌtse, tucu nú rriꞌi beelá bee
bene, sino que rquiꞌña nú huaꞌahua
calaꞌ luaꞌahua nu riaꞌahua lunú
sibiꞌ. 7 Bee bene enu nzenala
inziu nú nechá neca, neca beella
xi neca tucu bene enu raꞌtse, xi
neca tucu bene enu xuchiꞌ, scua
nzenala beella inziu nu necha neca.
8 Pero liaꞌahua enu nzenalalaꞌahua
ellieꞌ Diose, ye bichia rquiꞌña nú
huañiaꞌahua nu riaꞌahua lunú sibiꞌ.
Biꞌyaꞌahua liaꞌahua lunú nzu teneli

arquiaꞌahua lu elu secaꞌ Diose,
nu tsutaꞌ arquiaꞌahua lunú nzucu-
luaꞌahua nú utsilaꞌala Diose liaꞌahua.
9 Xne né bixia Diose liaꞌahua para
nú liquiꞌnu castiya luaꞌahua, sino
que ubixianu liaꞌahua para nú
tsilaꞌahua equie cuendaꞌ Jesucristo
enu rnibiyaꞌ luaꞌahua. 10 Liꞌinu
enu unguti equie cuendaꞌahua
para nú mase nú nehuañiaꞌahua
urre mase nú ungutilaꞌahua chenu
nzeꞌta zecanu stucu bese, pero
nziaꞌahua huañiaꞌahua cuna liꞌinu.
11 Enzeꞌe uduꞌhua ana arquiꞌ saꞌhua
nu uriꞌihua elietsa lu saꞌhua para
nú másela nzeriꞌiláhua beyaꞌ lunú
rriꞌilahua.

Uni Pablo lunú riꞌi bee bene enu
nzeli arquiꞌ Jesucristo

12 Bee saꞌa enu nzeli arquiaꞌahua
Jesucristo, nacuꞌru nu ziquieru
luhua, nú luꞌcuhua ulaꞌna lu bee
bene enu seteꞌ liꞌihua Stichiaꞌ Diose.
Liꞌibeella enu seteꞌ liꞌihua nu rni
bezeteꞌ luhua nú xneca chenalahua
Jesucristo. 13Uriꞌi nzeꞌcahua lubeella
nu chiquiꞌ uzecahua liꞌibeella equie
cuendaꞌ riñaꞌ nú rriꞌi beella. Nu
uhuañi nzeꞌcahua cuna saꞌhua.

14 Leꞌca nacuꞌru luhua bee saꞌa
enu nzeli arquiaꞌahua Jesucristo nú
quiꞌyaꞌhua bee bene enu nebichiu nu
uduꞌhua ana arquiꞌ bee bene enu rla-
caquié lu Stichiaꞌ Diose nu uriꞌihua
elietsa lu bee bene enu lascaꞌ tsutaꞌ
arquiꞌ lu Stichiaꞌ Diose, nu utsuquie
arquiꞌhua ye beella.

15Ubiꞌyahua nú la riꞌihua nú nechá
neca lu bee bene enu rriꞌi nú nechá
neca luhua, mejora aca nzeꞌcahua lu
bee saꞌhua cuna lu ye bee bene.

16 Ñia tsu arquiꞌhua diqui nú ne-
huañihua. 17Nu yee yeꞌe naꞌcuhua lu
Diose. 18 Deꞌtehua cheꞌtsa lu Diose
equie cuendaꞌ yeene, xne scua riuꞌ
arquiꞌ Diose nú riꞌihua, liꞌihua enu
neca bee beneꞌ Jesucristo.

19 Uzelahua nú nibiyaꞌ Espíritu
Santo luhua. 20 La huachuhua nu
rni bee bene enu rdeteꞌ StichiaꞌDiose
lubee bene. 21Rluti uriꞌi nzeꞌcaxuhua
beyaꞌ tunu neli ye lunú rni beella, nu
riꞌihua lunú neca nzeꞌca. 22 Uchiuꞌu
chuhua lu ye beenú nechá neca.

23 Nu Paꞌahua Diose enu rriꞌi nú
nzuxe arquiaꞌahua riꞌinu elietsa
luhua para nú lecali xi na arquiꞌhua
ante lunu. Nu liꞌinu acanuꞌnu liꞌihua,
cuna espírituꞌhua, cuna diqui lunú
necahua para nú lecali xi nahua
bichia chenu riña zeca Jesucristo enu
rnibiyaꞌ luaꞌahua. 24 Nu Diose riꞌi
scua, xne liꞌinu enu rixia liaꞌahua
para nú necaꞌahua beneꞌnu, neli
saꞌalunu stichiaꞌnu.

Último bee bedichiaꞌ nú nequie lu
carta quieꞌ

25 Bee saꞌa enu nzeli arquiaꞌahua
Jesucristo, unaꞌcuꞌhua lu Diose equie
cuendaꞌru. 26Uriꞌihua saludar ye bee
saꞌahua enu nzeli arquiꞌ Jesucristo
nu uchiꞌchihua liꞌibeella. 27Nu equie
cuendaꞌ Jesucristo nibiyaꞌa luhua
nu nia luhua, nú ulahua carta quieꞌ
lu ye bee saꞌahua enu nzeli arquiꞌ
Jesucristo. 28 Nu Jesucristo enu
rnibiyaꞌ luaꞌahua riꞌinunú chanzeꞌca
lu cuendaꞌhua.

Carta rrucu nú
uquieꞌe San Pablo lu
bee bene eyeche

Tesalónica enu nzeli
arquiꞌ Jesucristo

Lunú niarquiꞌ Pablo nú cha nzeꞌca
lu cuendaꞌ bee bene

1 Liꞌá Pablo, cuna Silvano nu
Timoteo, rquieꞌeru carta quieꞌ luhua,
liꞌihua bee bene Tesalónica enu nzeli
arquiꞌ Jesucristo, liꞌihua enu neca
tucunecatse cuna Diose Pa liñibe
nu cuna Jesucristo enu rnibiyaꞌ.
2 Nu Diose Paꞌahua cuna Jesucristo
enu rnibiyaꞌ riꞌi nú cha nzeꞌca lu
cuendaꞌhua cuna nú nzuxe ar-
quiꞌhua.

Rdeteꞌ Pablo cheꞌtsa lu Diose
3 Bee saꞌa enu nzeli arquiaꞌahua

Jesucristo ye yeꞌe rdeteꞌru cheꞌtsa lu
Diose equie cuendaꞌhua, xne scua
riala nú riꞌiru, xne ye yeꞌe másela
nze chililá arquiꞌhua Jesucristo, nu
leꞌca cada tucuhua maselá secahua
bee saꞌhua. 4 Nu chiquiꞌ ñia nzu
arquiꞌru rniru lu cuendaꞌhua ante
lu beelá bee beneꞌ Diose, nu rniru
lubeella equie nú xa nzelí arquiꞌhua
nu xa nzuquie arquiꞌhua añinzuca nú
rriꞌinu bee bene liꞌihua lunú rriꞌinu
bee bene liꞌihua, nu lunú nehuana
secahua. 5 Nucuaꞌ rlubeꞌ nú rlualu
Diose tucunúnecane. Xne liꞌihuabee
enunehuana seca rialanúatiꞌhuaelu
rnibiyaꞌnu.

6 Nu lunú rlualu Diose tucu nú
necane, enzeꞌe riꞌinu nú nehuana
zeca bee bene enu rriꞌi nú ne-
huana secahua. 7 Nu liꞌihua bee
enu nehuana seca nee, liquiꞌnu
nú tselachiaꞌahua bichia chenu
riña zeca Jesucristo enu rnibiyaꞌ,
nzeꞌtanu enza liñibe leta ellieꞌnu nú
xi neca quii neca cuna bee ángeleꞌnu
enu chiquiꞌ rluꞌcu poder. 8 Che
deteꞌnu castiya bee bene enu la
niarquiꞌ chulu Diose nu cuna lubee
bene enu lá niarquiꞌ chili arquiꞌ
bedichiaꞌ nzeꞌcaꞌ Jesucristo enu

rnibiyaꞌ luaꞌahua. 9 Bee benequieꞌ
zeca castiya nú leca xunga laxu, nu
la yala cuaꞌa beei elu nzucu Diose
xne chiquiꞌ rnibiyaꞌnu. 10 Scua aca
bichia chenu riña zeca Jesucristo enu
rnibiyaꞌ para nú luꞌcu bee beneꞌnu
ulaꞌna lunu, nu zecalullieꞌ ye beella
lunu, nu leꞌca liꞌihua enu uyali arquiꞌ
stichiaꞌnu nú uniru luhua.

11 Enzeꞌe ye yeꞌe rnacuꞌru lu Diose
equie cuendaꞌhua, nú riꞌinu elietsa
luhua nú huañihua tucu nú rialane
tucunúubixianu liꞌihuanúhuañihua.
Nu leꞌca rnacuꞌru lunu nú riꞌinu
elietsa luhua cuna poder nú rluꞌcunu
nú yalu ye elliebacuꞌ nzeꞌca nú
rriꞌihua, nu cuna ye beelá beenú
rriꞌihua, equie nú nzeli arquiꞌhua
liꞌinu. 12 Nu scua zucuꞌ ayahua
Jesucristo enu rnibiyaꞌ luaꞌahua nu
liꞌinu zucuꞌ ayanu liꞌihua equie nú
secanu liꞌihua nu seca Diose liꞌihua.

2
Lubeꞌlu tucu bene enu rluꞌcu nú

rnibiyaꞌ bezeꞌlu
1 Nee bee saꞌa enu nzeli ar-

quiaꞌahua Jesucristo, equie cuendaꞌ
núnzeꞌta zeca Jesucristo enu rnibiyaꞌ
luaꞌahua nu equie nú yeteꞌ saꞌahua
cuna liꞌinu, nacua nu zequiaa luhua,
2 nú la zelahua nu chu zequienu
bee bene liꞌihua, liꞌibeei enu rni
nu uriñala bichia nu riña Jesucristo
enu rnibiyaꞌ. La lliquihua chenu
yeneꞌhua nú rni bee bene scua,
urre bee enu rni nú tucu espíritu
uni lubeei scua, urre nibeei nú liꞌi
eꞌcuru uquieꞌeru tucu carta nú rni
scua lubeei. 3 La zelahua nú ti
zequienu liꞌihua, xne ante nú riña
bichia zeꞌe rluti riñaxu bee bichia
nú la zucuaꞌ bee bene Stichiaꞌ Diose.
Che lubeꞌlu tucu bene enu riꞌi puro
nú rriꞌi bezeꞌlu bene quieꞌ necala nú
cha ebila. 4 Bene quieꞌ neca enu riꞌi
cundra ye lunú neca cuendaꞌ Diose
nu luꞌcu bee bene ulaꞌna lui, nu zucuꞌ
ayai liꞌi hasta nú zucui liñi induꞌ
Diose, nu ni nú necai Diose.

5 Ulluꞌcu arquiꞌhua nú scua unia
luhua chenu uzucuaꞌa cuna liꞌihua.
6 Nu nee liꞌihua nediyaꞌlaꞌhua ti

la zela nú chu lubeꞌlu nucuaꞌ sino
que lubeꞌlu nucuaꞌ hasta chenu riña
bichia nu riala nú lubeꞌlui. 7 Bee el-
liebacuꞌ nú nechá neca cuaꞌ necalane
lu iliulabe, rriꞌitsia nú zela enu la
zela nú acane scua. Chenu uzelala
enu la zela nú acane scua, 8 che
lubeꞌlu bene enu nechá rriꞌi cuaꞌ,
nu Jesucristo cuna bii nú laatsianu
utinu liꞌi nu cunaellieꞌnunúnzeꞌtanu
nitilu liꞌi. 9 Bene enu necha rriꞌi
cuaꞌ, lu cuendaꞌ bezeꞌlu entai, nu
chiquiꞌ luꞌcui nú nibiyaꞌi. Nu riꞌi
huaxi bee nú zecalullieꞌ bee bene, nu
riꞌi bee milagro para nú zequienui
bee bene. 10 Cuna ye clasiaꞌ beenú
necha neca zequienui bee bene enu
unitilula ante Diose equie nú lá zela
beei nu lá niarquiꞌ beei chili arquiꞌ
beei nú neli neca nú atsilaꞌa liꞌibeei.
11 Enzeꞌe tsanaꞌ Diose nu ye bee
nucuaꞌ zequienu liꞌibeei, nú chili
arquiꞌ beei lunú la neli neca. 12 Para
nú ye beei zeca beei castiya, liꞌibeei
enu lá chili arquiꞌ lunú neli neca,
equie nú máse uyuꞌ arquiꞌ beei uriꞌi
beei lunú nechá neca.

Bee bene enu netsilaꞌala
13Pero liꞌiru ye yeꞌe rialanúdeteꞌru

cheꞌtsa lu Diose equie cuendaꞌhua,
bee saꞌa enu chiquiꞌ seca Jesucristo.
Xnehasta huaꞌtu ucañilaDiose liꞌihua
para nú tsilaꞌahua lu castiya lunú
leca xi nahua equie cuendaꞌ Espíritu
Santo nu lunú uchili arquiꞌhua lunú
neli neca. 14Para nucuaꞌubixia Diose
liꞌihuanúacahuabeebeneꞌnu, chenu
uniru luhua bedichiaꞌ nzeꞌcaꞌ Jesu-
cristo enu rnibiyaꞌ para nú huañihua
liñibe elu nzucunu.

15 Enzeꞌe bee saꞌa enu nzeli ar-
quiaꞌahua Jesucristo utsutaꞌ ar-
quiꞌhua uyanalahua lunú uzeteꞌru
liꞌihua chenu ulluaꞌaru cuna liꞌihua,
nú lunú unilaru luhua lu carta. 16Nu
Jesucristo enurnibiyaꞌ luaꞌahuacuna
Paꞌahua Diose enu seca liaꞌahua
nu rduꞌnu ana arquiaꞌahua diqui
tiembu enu uliquiꞌ luaꞌahua tucu nú
neca nzeꞌca nzuculuaꞌahua, equie
nú ñia nzeꞌcanu. 17 Liꞌinu duꞌnu ana
arquiꞌhua nu riꞌinu elietsa luhua nú
tsutaꞌ arquiꞌhua nihua nu riꞌihua
puro nú neca nzeꞌca.

3
Naꞌcuhua lu Diose equie cuendaꞌru

1 Nee bee saꞌa enu nzeli ar-
quiaꞌahua Jesucristo, unaꞌcuhua lu
Diose equie cuendaꞌru para nú la leꞌe
riꞌchia letse stichiaꞌ Jesucristo diqui
bee luhuare nu zucuꞌ aya bee bene
stichiaꞌnu, tucu nú ungae letahua,
2 leꞌca naꞌcuhua lu Diose para nú
tsilaꞌanu liꞌiru lu bee bene enu necha
rriꞌi, nu lu bee bene enu necuchi
nehuañi xne laca ye bee bene nzeli
arquiꞌ stichiaꞌ Jesucristo. 3 Pero
Paꞌahua Diose siempre saꞌalunu
stichiaꞌnu, liꞌinu riꞌinu elietsa luhua
nú tsutaꞌ arquiꞌhua, nu acanuꞌnu
liꞌihua lu ye nú nechá neca. 4 Nu
liꞌiru nediyaꞌ nzeꞌcaꞌru nú Paꞌahua
Diose rriꞌinu elietsa luhuanú rriꞌihua
nu nzeriꞌiláhua lunú unilaru luhua.
5 Jesucristo riꞌi elietsa luhua para
nú chenalahua elu secaꞌ Diose, nu
riꞌinu elietsa luhua nú riquiꞌhua lu
ye beenú xi nzeꞌta zecahua tucu nú
uriquiꞌ Jesucristo.

Rquiꞌña nú riꞌi bee bene riñaꞌ
6 Nee bee saꞌa enu nzeli ar-

quiaꞌahua Jesucristo, enu rnibiyaꞌ
luaꞌahua equie cuendaꞌ liꞌinu
rnibiyaꞌru luhua nú chiuꞌuchuhua
lu titse bee saꞌahua enu nebichiu
la niarquiꞌ riꞌi riñaꞌ nu la nehuañi
tucu nú uzeteꞌru liꞌihua. 7Xne liꞌihua
nediyaꞌlaꞌhua xa riala nú huañihua
para nú huañihua tucu nú nehuañiru.
Liꞌiru né alluaꞌaru letahua sin nú
riꞌiru riñaꞌ. 8 Nu leꞌca lecati etaꞌ nú
lia udaꞌcuru sino que bichia si rulaꞌ
utiꞌqui arquiꞌru nu uriꞌiru riñaꞌ para
nú la duꞌuru riñaꞌ luhua nú ariꞌihua
elietsa luru para nú huañiru, 9 la
necane nú la yala nacuꞌru nú riꞌihua
elietsa luru sino que necane para
nú ulubeꞌru luhua nú huañihua tucu
nú nehuañiru. 10 Chenu ulluaꞌaru
cuna liꞌihua uniru luhua: bene enu
la niarquiꞌ riꞌi riñaꞌ, leꞌca la acu
nzeꞌe. 11 Pero nee ubeneꞌru nu nuꞌ
bee saꞌhua enu nebichiu letahua nu
la niarquiꞌ riꞌi riñaꞌ nu rdeteꞌ ruꞌu
beella elu la yala deteꞌ ruꞌu beella.
12 Equie cuendaꞌ Jesucristo enu
rnibiyaꞌ luaꞌahua rniru nu rnibiyaꞌru

lu bee bene cuaꞌ nú cuaꞌaxe beella nu
zucuꞌlu beella nú riꞌi beella riñaꞌ para
nú huañi beella.

13 Bee saꞌa enu nzeli arquiaꞌahua
Jesucristo, la llacaꞌhua nú rriꞌihua
nú neca nzeꞌca. 14 Tunu nuꞌ tá tu-
cuhua enu la zucuꞌ lunú rniru lu
carta quieꞌ, ubiꞌyahua ta nucuaꞌ nu
la quieteꞌhualla para nú che tuꞌlla.
15 Pero la riꞌihua lulla xi rriꞌihua lu
bene enu rlehua lu sino que xi neca
tucu bichihua uniꞌhua lulla nú riꞌi
nzeꞌcalla.

Último bedichiaꞌ nú nequie lu carta
quieꞌ

16 Nu Paꞌahua Diose enu rliquiꞌ
nú nzuxe arquiaꞌahua, liꞌinu riꞌinu
nú nzuxe arquiꞌhua ye bichia nu lu
yeene. Nu Jesucristo nzu cuna yee-
hua.

17 Liꞌá Pablo leꞌca liꞌi eꞌcua rquieꞌa
letra quieꞌ para nú riꞌá saludar
liꞌihua, scua rriꞌá lu ye bee cartaa,
scua rquieꞌa. 18 Nu Jesucristo enu
rnibiyaꞌ riꞌinu nú cha nzeꞌca lu
cuendaꞌ yehua.
Amén

Carta tucu nú uquieꞌe
San Pablo lu Timoteo
Uxeꞌla Pablo saludo lu Timoteo

1 Liꞌá Pablo, neca tucu apóstolꞌ Je-
sucristo equie nú unibiyaꞌ Diose enu
silaꞌa liaꞌahua cuna equie núunibiyaꞌ
Jesucristo enu nzuculuaꞌahua nú
nzeꞌta stucu bese. 2 Quieꞌa carta
quieꞌ lulu Timoteo, liꞌilu enu neca
xi neca endua equie nú nzeli arquiꞌ
rucuaꞌa Jesucristo, Diose Pa liñibe
cuna Jesucristo enurnibiyaꞌ luaꞌahua
riꞌinu nú cha nzeꞌca lu cuendaꞌlu,
cuna nú huaꞌa arquiꞌnu liꞌilu cuna nú
riꞌinu nú nzuxe arquiꞌlu.

Uni Pablo equie cuendaꞌ bee bene
enu la zeteꞌ tucu nú neli neca

3Tucu nú unilá lulu chenu nzaꞌa lu
iliu Macedonia, nú yaꞌnalu lu eyeche
Efeso, para nú nilu lu chiucu chuna
bee bene zeꞌe para nú la zeteaꞌ beei
bee bene lunú la neli neca, 4 cuna nú
la riaꞌ beei caso lunú xela arquiꞌ bee
bene cuna lunú ti ungabeebeneꞌbeei
huaꞌtu. Xne rriꞌi nucuaꞌ nú liutsia
beei nu la riꞌi nucuaꞌ elietsa lubeei
para nú chililá arquiꞌbeei Stichiaꞌ
Diose. 5 Lunú niarquia nú zeca beei
bee saꞌbeei diquinuꞌarquiꞌbeei sinnú
zaꞌ arquiꞌbeei nú necha neca, scua
aca ache nú diquinuꞌ arquiꞌbeei nzeli
arquiꞌbeei Stichiaꞌ Diose. 6 Xne nuꞌ
beei enu la riaꞌ scua, equie nú máse
rdichiaꞌ beei bee bedichiaꞌ nú la zibiꞌ.
7Niarquiꞌ beei nú zeteꞌ beei bee bene
xa neca leyꞌ Diose, pero niꞌ liꞌibeei
la riꞌibeei beyaꞌ xi rni bedichiaꞌ nú
rnibeei, nu la riꞌibeei beyaꞌ xi rni ye
nú seteꞌbeei bee bene.

8 Nediyaꞌahua nú neca nzeꞌca leyꞌ
Diose, para bene enu rriꞌi beyaꞌ xi
sibiꞌi. 9 Leꞌca nediyaꞌahua nú né
liquiꞌ Diose ley cuaꞌ para bee bene
enu nehuañi tucu nú rialane lunu.
Neca ley cuaꞌ para nú aca castiya
bee bene enu nziti arquiꞌ cuna bee
bene enu la zucuꞌlu nú huañi nzeꞌca,
cuna bee bene enu necha rriꞌi cuna
bee bene enu rriꞌi dula, cuna bee

bene enu la deteꞌnúneca equieDiose
nu la luꞌcu ulaꞌna lunu, cuna bee
bene enu ruuti paꞌ urre naꞌ, cuna
ye bee bene enu rriꞌi eluti. 10 Leꞌca
sibiꞌ ley cuaꞌ para nú aca castiya
bee bene enu rriꞌi eluhuexe, cuna
lubee niyu enu rnaꞌtse leꞌca saꞌ niyu,
cuna lubee unaꞌa enu leꞌca rnaꞌtse saꞌ
unaꞌa, cuna lubee bene enu rcachiꞌ
bee bene para nu ruti beei bee bene
lu stucu bene xi neca mosoꞌ. Leꞌca
sibiꞌ ley cuaꞌ para nu aca castiya bee
bene enuniquichiaꞌ, cuna lubeebene
enu hasta nú rquieꞌe Diose chenu rni
eluquichiaꞌ, cuna lubeebeneenu rriꞌi
condra bedichiaꞌ nú neli neca. 11Bee
bedichiaꞌ nú neli neca quieꞌ, neca
beenú nzeꞌta lubee bedichiaꞌ nzeꞌcaꞌ
Jesucristo nú ñianeca. Diose Pa liñibe
enu riala ulaꞌna utsaꞌnanu bedichiaꞌ
quieꞌ lua para nú ixiuleꞌene lubee
bene.

Udeteꞌ Pablo cheꞌtsa lu Diose equie
nú uhuaꞌa arquiꞌnu liꞌilla

12 Rdetea cheꞌtsa lu Jesucristo
enu rnibiyaꞌ luaꞌahua, xne rriꞌinu
elietsa lua, nu nediyaꞌnu nú tsalua
stichiaꞌnu enzeꞌe ucañinu liꞌá para
nú ixiuleꞌa stichiaꞌnu, 13 añinzuca nú
ante unia bedichiaꞌ nú necha neca
lu cuendaꞌnu, nu uriꞌi condra bee
bene enu nzeli arquiꞌ liꞌinu, cuna nú
chiquiꞌ necha uriꞌá lubeella. Pero
uhuaꞌa arquiꞌ Diose liꞌá, xne lá riꞌá
beyaꞌ lunú uriꞌá equie nú lascaꞌ chili
arquia Jesucristo. 14 Nu chiquiꞌ
ñia uriꞌi Diose lua, uriꞌinu elietsa
lua nú xa chili arquia Jesucristo,
nu xneca zeca liꞌinu xne neca tucu
necatseꞌahua cuna liꞌinu.

15 Nee bee bedichiaꞌ nú neli nia
luhua, rquiꞌña nú ye bee bene chili
arquiꞌ nú ubeꞌta Jesucristo lu iliulabe
para nú tsilaꞌanu liꞌibeei lu stula
beei, nu lu ye bee bene liꞌá neca
tucu enu máse uriꞌi dula. 16 Pero
añinzuca nú necaa bene enu máse
rluꞌcu dula, uhuaꞌa arquiꞌ Diose
liꞌá nu né llacaꞌ Jesucristo liꞌá para
nu scua riꞌi bee bene enu chili
arquiꞌ liꞌinu beyaꞌ xa nzuquie arquiꞌ
Jesucristo bee bene para nú scua
chili arquiꞌ bee bene stichiaꞌnu, nu
scua luꞌcu beella nú huañili beella

liñibe. 17 ¡Enzeꞌe rquiꞌña nú diqui
tiembu luꞌcuaꞌahua ulaꞌna lu Diose,
nu niaꞌahua bedichiaꞌ nzeꞌca para
liꞌinu enu neca Arre nu leca xunga
atinu, nu leꞌca rluꞌcunu elurnibiyaꞌ
diqui tiembu, xne liꞌitsianu necanu
Diose nu lecati lañiꞌ liꞌinu! Amén.

18 Timoteo liꞌilu enu neca xi neca
endua, nia lulu nú riꞌilu tucu nú
uni bee bene enu nzeli arquiꞌ Diose
lu cuendaꞌlu hasta huaꞌtu, xi neca
tucu sundado enu nza lu xuu la
lliquilu bee bene enu rriꞌi condra
Stichiaꞌ Diose. 19 Utsutaꞌ arquiꞌ lunú
nzeli arquiꞌlu Jesucristo, nu uriꞌi bee
elliebacuꞌ nú neca nzeꞌca para nú
acalu riꞌilu tucu nú necane. Xne
nuꞌ bee bene equie nú lá zucuꞌ beei
nú riꞌi beei scua utsanaꞌ arquiꞌbeei
lunú uchili arquiꞌbeei Stichiaꞌ Diose.
20 Scua ulleꞌca Himeneo cuna Alejan-
dro, enzeꞌe utsaꞌna liꞌibeei ya bezeꞌlu
paranúzeteꞌbeeinú layalanúnibeei
bedichiaꞌ nú necha neca lu cuendaꞌ
Diose.

2
Xa rquiꞌña nú nacuꞌ bee bene lu

Diose
1Neerluti nia luhuanúnacuꞌhua lu

Diose, cuna nú ziquieehua lu Diose,
cunanúdiquinuꞌarquiꞌhuanacuꞌhua
lunu lu cuendaꞌ ye bee bene, nu
deteꞌhua cheꞌtsa lunu lu cuendaꞌ
beella. 2 Rquiꞌña nú nacuꞌahua
lu Diose lu cuendaꞌ bee gobierno
cuna lu cuendaꞌ ye bee usticia, para
nú huañi nzeꞌcaꞌahua nu nzuxe
arquiaꞌahua, cuna nú nze riꞌilaꞌahua
seidu inziuꞌ Diose nu luꞌcuaꞌahua
ulaꞌna tucu nú rialane. 3 Xne nucuaꞌ
neca nzeꞌca nú riuꞌ arquiꞌ Diose Pa
liñibe liꞌinu enu utsilaꞌa liꞌahua lu
dula. 4 Nu niarquiꞌnu nú tsilaꞌa ye
bee bene nu riña bichia nú chuꞌlu
bee bene lunú neli neca. 5 Xne nuꞌ
tucutsia Diose, nu equie cuendaꞌ
tucutsia Jesucristo nuꞌmodo riña bee
bene lu Diose liꞌinu enu ubeꞌta lu
iliulabe xi neca tucu bene. 6 Unguti
Jesucristo lu cruse para nú udixiunu
equie cuendaꞌ stula ye bee bene
iliulabe, nucuaꞌ neca nú ulubeꞌ Diose
lubee bene chenu uriña bichia nú
unga bee nucuaꞌ. 7 Enzeꞌe ucañinu

liꞌá para nú aca tucu apóstolꞌnu nu
ixiuleꞌa stichiaꞌnu lubee bene cuna
nú zetea bee bene enu la neca bee
bene Israel lunúneli neca cunanú xa
chili arquiꞌbeei Jesucristo. Nelia nú
rnia scua, la zequienuahua.

8 Nee niarquia nú ye bee eyeche
nacuꞌ bee niyu lu Diose nu letsa
beella yabeella enza liñibe, pero la
nacuꞌ beella lu Diose cuna elliebacuꞌ
nú lixiu neca nu sin nu rlee bene
nu sin xuu. 9 Leꞌca niarquia nú bee
unaꞌa utu beenchu xucu beenchu
tucu nú riala nú utu beenchu, sin
nú dete xeꞌtaꞌ beenchu lunú sucheꞌe
beenchu cuna oro cuna perla, cuna
laquie fiño nú huaxi seca, cuna nú
la tsucheꞌ xeꞌtaꞌ beenchu ichia equie
beenchu, 10 xne máse neca nzeꞌca
nú riꞌi beenchu lunú neca nzeꞌca,
tucu nú riala nú riꞌi ye bee unaꞌa
enu nzenala inziuꞌ Diose. 11 Leꞌca
esquiebeeunaꞌa rquiꞌñanúchii cuaꞌa
beenchu nu zucuꞌ diacatsia beenchu
nu lani beenchu chenu seteꞌbeeniyu
Stichiaꞌ Diose. 12 La yala nú zeteꞌ
tucu unaꞌa StichiaꞌDiose elu rieteꞌ saꞌ
bee bene para nú rieneꞌbeei Stichiaꞌ
Diose xne la yalanúnibiyaꞌbeeunaꞌa
lubee niyu. Sino que zucuꞌ diacatsia
bee unaꞌa, 13 xne rlutilá urecheꞌe
Diose Adán, cheela urecheꞌnu Eva.
14 Nu lá zequienu bezeꞌlu Adán,
enu uzequienu bezeꞌlu neca Eva,
nu equie nú uzequienu bezeꞌlu
liꞌinchu uriꞌinchu dula. 15 Pero
leꞌca tsilaꞌa Diose bee unaꞌa tunu
riꞌi beenchu tucu nú riala nú riꞌi
beenchu como naa nú neca beenchu,
cunanú chequieelá beenchunúnzeli
arquiꞌ beenchu Diose, cuna nú zeca
beenchu bee bene, nu huañi nzeꞌca
beenchu.

3
Xa Riala nú huañi bee bene enu

rnibiyaꞌ leta bee beneꞌ Jesucristo
1 Neli, neca bedichiaꞌ quieꞌ tunu

nuꞌ tucu bene enu rriꞌi elliebacuꞌ nú
nibiyaꞌ leta bee bene enu nzeli ar-
quiꞌ Jesucristo, neca nzeꞌca nú niar-
quiꞌlla riꞌilla scua. 2 Pero bene enu
nibiyaꞌ rquiꞌña nú acalla tucu bene
enu nehuañi nzeꞌca tucu nú rialane
para nú la zeꞌta bee bene liꞌilla,

cuna nú nechialla tucutsia unaꞌa,
nu acalla tucu bene enu nehuañi
nzeꞌca cuna nú luꞌculla elliebacuꞌ
nzeꞌca para nú luꞌcu bee bene ulaꞌna
lulla, cuna nú acalla enu siempre
nuꞌ arquiꞌ nú deteꞌ elu yaꞌna bee
bene niꞌlla, nu acalla tucu bene enu
chiquiꞌ reca para nú acalla zeteꞌlla
bee bene. 3 Cuna nú la acalla uniqui
nu la acalla bene enu nelachi, nu la
laꞌnalla nú riꞌilla ana dimiꞌ bee bene,
rquiꞌña nú riꞌi nzeꞌcalla lu titse bee
bene, nu aca lleꞌna arquiꞌlla, nu la
acalla bene enu riuꞌtsia arquiꞌ dimi.
4 Leꞌca rquiꞌña nú acalla tucu bene
enunibiyaꞌnzeꞌca niꞌi, nu zeteꞌlla bee
enduꞌlla nú zucuꞌ beei ye nú zucuꞌ
beei cuna nú luꞌcu beei ulaꞌna. 5Xne
tunu tucu bene la acalla nibiyaꞌlla
niꞌlla, ¿xaacallanibiyaꞌlla lubeebeneꞌ
Diose che? 6 Enzeꞌe, bene enu ape-
natsia nzeli arquiꞌ Jesucristo, la yala
nu nibiyaꞌlla lubee bene enu nzeli
arquiꞌ liꞌinu para nú la aca nelliñalla
nu la zecalla castiya nú riala bezeꞌlu.
7 Nu hasta bee bene enu la chili ar-
quiꞌ Jesucristo riala chulu liꞌilla nú
nehuañilla tucu nú riala nú huañilla
para nú la yaꞌna netúlla urre riꞌi
bezeꞌlu ana lulla.

Xa rquiꞌña huañi bee diácono
8Nee leꞌca esquie, bee diácono bee

enu rriꞌi elietsa lu bene enu rnibiyaꞌ
rquiꞌña nú aca beella bene enu rluꞌcu
bee bene ulaꞌna lu, cuna nú tsaꞌalu
beella stichiaꞌ beella, nu la aca beella
bee uniqui, nu leꞌca la laꞌna beella
nú riꞌitsia beella ana dimiꞌ bee bene.
9 Nu tsutaꞌ arquiꞌbeella lunú ulubeꞌ
Diose luaꞌahua nú nzeli arquiaꞌahua,
nu riꞌibeella puro elliebacuꞌ nzeꞌca.
10 Enzeꞌe rluti rquiꞌña nú acaxu preo
beella, para nú biꞌya xa rriꞌi beella,
nu tunu la luꞌcu beella niꞌ tucu falta
che nuꞌ modo nú aca beella diácono.
11 Leꞌca esquie bee unaꞌa enu riꞌi
elietsa liñi indu, rquiꞌña nú riꞌi beella
tucu nú riala riꞌi beella para nú luꞌcu
bee bene ulaꞌna lubeella nu la yala
nú aca niquichiaꞌ beella, rquiꞌña nú
huañi nzeꞌca beella, tucu nú riala nú
huañi beella, cuna nú tsaꞌalu beella
stichiaꞌbeella luyeene. 12Beediácono

rquiꞌña nú nechia beella tucutsia
unaꞌa beella, nu leꞌca nibiyaꞌ beella
niꞌi beella cuna lubee enduꞌ beella
tucu nú rialane. 13 Xne tunu riꞌi
bee diácono tucu nú rialane, luꞌculá
bee bene ulaꞌna lubeella, nu niꞌtemeꞌ
la lliqui beella nibeella nú xa nzeli
arquiꞌbeella Jesucristo.

Chiquiꞌ neca equie Jesucristo enu
nzeli arquiaꞌahua

14 Nzuculua nú la leaꞌ nzelabiꞌya
liꞌilu Timoteo, pero rquieꞌa carta
quieꞌ lulu, 15 xne tunu rleꞌa nú
nzelabiꞌya liꞌilu, nediyaꞌlaꞌlu xa riala
nú huañilu ante beelá bee beneꞌ
Diose, enu nehuañi nu nzutaꞌ arquiꞌ
lunu, nu seteꞌbeella stichiaꞌnunúneli
neca. 16 Liꞌihua nediyaꞌnzeꞌcaꞌahua
nú chiquiꞌ rluꞌcu Jesucristo poder
liꞌinu enu ulubeꞌ Diose luaꞌahua nú
chili arquiaꞌahua:
Ubeꞌtanu lu iliulabe xi neca tucu

bene,
uni Espíritu Santo nú la luꞌcunu dula,
nuulañiꞌbeeángele liꞌinunúubeꞌtanu

lu iliulabe.
Ubeneꞌ bee bene iliulabe stichiaꞌnu,
nu diqui bee luhuare lu iliulabe uyali

arquiꞌ bee bene liꞌinu,
nu uquienu liñibe nzianu.

4
Bee bene enu sanaꞌ arquiꞌ Stichiaꞌ

Diose
1Neli unila Espíritu Santo nú nzeꞌta

bichia nú nuꞌ bee bene enu tsanaꞌ
arquiꞌ lunú nzeli arquiꞌ Jesucristo,
nu máse rriꞌi beei caso lunú rni bee
bene enu sequienu bee bene cuna ye
beelá nú nzeꞌta lu bezeꞌlu. 2 Liꞌibeei
maselá rriꞌi caso beei stichiaꞌ bee
bene enu niquichiaꞌ nu sequienu bee
bene, bee benecuaꞌ neca enu la tsiaꞌ
lunú rriꞌi beei dula xne nuꞌbeyaꞌlaꞌ
beei nú rriꞌibeei scua. 3Bee benecuaꞌ
rnibeei nú la yala chia bee bene,
cuna nú nuꞌ bee elubacu nú leca
modo nú acu bee bene, pero uduꞌ
Diose ye clasiaꞌ bee elubacu para nú
acu bee bene enu nzeli arquiꞌ liꞌinu,
liꞌibeella enu nuꞌlu lunú neli neca nu
deteꞌbeella cheꞌtsa lunu. 4 Xne ye nú
urecheꞌe Diose neca nzeꞌcae, nu la
yala nú niꞌahua nú nuꞌ nú la neca

nzeꞌca, tunu deteꞌahua cheꞌtsa lu
Diose chenu nzetaꞌcuaꞌahuane, 5 xne
chenu rnacuaꞌahua lu Diose, liꞌinu
rriꞌileꞌyanu cuna stichiaꞌnu equie nú
rdaꞌcuaꞌahua.

Tucu bene enu neli sibiꞌ lu Jesu-
cristo

6 Tunu liꞌilu seteꞌlu bee bene enu
nzeli arquiꞌ Jesucristo tucu nú unilá
lulu, che sí necalu enu neli sibiꞌ lu
Jesucristo tucu nú rialane, scua nzea-
calálu maselá lunú recalalu cuna
lunú nzeli arquiꞌlu, cuna bee be-
dichiaꞌ nzeꞌca nú nzequieelu.

7 La riꞌilu caso bee cuento nú xela
arquiꞌ bee bene beenú la neli neca,
mejora uquia quietsia nú acalálu nú
tsutaꞌ arquiꞌlu nú huañilu tucu nú
niarquiꞌ Diose nú huañilu. 8 Neca
nzeꞌca nú rriꞌi bee bene ejercicio
para nú aca naaqui cuerpoꞌlla, pero
lu yeene máse sibiꞌ nú nzutaꞌ ar-
quiaꞌahua lu Diose, xne tucu nú sibiꞌ
nucuaꞌ lu iliulabe quieꞌ leꞌca scua
zibiꞌi liñibe elu huañi liꞌahua. 9 Neli
neca bee bedichiaꞌ cuaꞌ, nu ye bee
bene rialanúchili arquiꞌ liꞌi. 10Enzeꞌe
mase seꞌcaꞌa lunú seꞌcaꞌa, pero nz-
eriꞌilá lunú riꞌá, equie nú nzeli ar-
quiaꞌa Diose enu nehuañi, liꞌinu enu
silaꞌa ye bee bene. Pero máse necane
para bee bene enu nzeli arquiꞌ liꞌinu.

11 Nucuaꞌ neca nú riala zeteꞌlu
bee bene cuna nu nibiyaꞌlu lubeei
nú zucuꞌ beei bee nucuaꞌ. 12 Ubiꞌya
liꞌilu para nú la ni bee bene nu la
zibiꞌlu equie nú nereꞌneꞌlu, rquiꞌña
nú acalu tucu ejemplu lubee bene
enu nzeli arquiꞌ Jesucristo equie
nú xa rdichiaꞌlu nu xa nehuañilu,
cuna nú secalu bee bene cuna nu
xa nzeli arquiꞌlu Jesucristo, cuna nú
xa rriꞌilu elliebacuꞌ nzeꞌca. 13 Diqui
nú nzelabiꞌya liꞌilu ulaꞌ Stichiaꞌ Diose
lubee bene, nu niꞌ bezeteꞌ lubeei nu
zeteꞌlu liꞌibeei lunú rni StichiaꞌDiose.
14UbiꞌyanúuliquiꞌDiose lulu tucunú
uni bee beneꞌ Jesucristo enu rnibiyaꞌ
equie cuendaꞌlu chenu uricuꞌ beella
yabeella equielu, chenu uriꞌi beella
beyaꞌ nú necalu bene enu ucañi
Diose. 15 Uzuꞌcuꞌlutsia nú riꞌilu ye
bee nucuaꞌ nu utsutaꞌ arquiꞌ lue para

nú lañiꞌ ye bee bene nú xa nzequielu
inziuꞌ Diose. 16Ubiꞌya liꞌilu nu ubiꞌya
lunú xa seteꞌlu bee bene, nu uquia
quieelá lunú nzutaꞌ arquiꞌlu lu ye
nu nediyaꞌlaꞌlu, scua tsilaꞌalu liꞌilu
nu tsilaꞌa bee bene enu rieneꞌ lunú
seteꞌlu.

5
Xa rialahuañibene enunzeli arquiꞌ

Jesucristo
1 La riꞌilu nú quiꞌyaꞌ tucu bene enu

unguxu uniꞌ bezeteꞌ nzeꞌca lulla tucu
nú necalla xi neca paꞌlu, nu bee bene
enu nereꞌneꞌ udeꞌteꞌ bezeteꞌ nzeꞌca
lubeei tucu nú neca beei xi neca
bichilu. 2 Leꞌca uniꞌ bezeteꞌ nzeꞌca
lubeeunaꞌaenuunguxu tucunúneca
beella xi neca naꞌlu, nu bee unaꞌa
enu nereꞌneꞌ, uniꞌ bezeteꞌ nzeꞌca lu
beenchu tucu nú neca beenchu xi
neca zanalu, nu la zaꞌ arquiꞌlu nú
necha neca lu beenchu.

3Uriꞌi elietsa lubee unaꞌa zaqui enu
lecaꞌti nuꞌ. 4Pero tunu tucu unaꞌa za-
qui enu rluꞌcu enduꞌ urre lliꞌñi acaa,
liꞌibeei rquiꞌña nú rluti acabeei enu
biꞌya bee beneꞌ beei nu riꞌibeei eli-
etsa lulla para nú ixiu beei nu uriꞌi
ruꞌcu paꞌ beei cuna naꞌ beei liꞌibeei,
xne nucuaꞌ neca nzeꞌca, nu scua riuꞌ
arquiꞌ Diose. 5 Unaꞌa zaqui enu neli
nú lecaꞌ tinuꞌ, nchiucuꞌtsia arquiꞌlla
Diose nu la tsuxella rnacuꞌlla lunu
nu sequieella lunu bichia si rulaꞌ.
6 Pero unaꞌa zaqui enu nehuañitsia
lunú riuꞌtsia arquiꞌ lunú necha neca,
neca xi neca nú ungutilanchu xne la
llucuꞌ arquiꞌnchu Diose. 7 Udixiuleꞌe
bee nucuaꞌ lubee bene enu nzeli ar-
quiꞌ Jesucristo, para nú la zeꞌta bee
bene liꞌibeella. 8 Xne bene enu la
riꞌi elietsa lusaꞌ, nu niꞌ lubee bene
niꞌlla la riꞌilla elietsalu, liꞌilla utsanaꞌ
arquiꞌlalla lunú nzeli arquiꞌlla Jesu-
cristoꞌ nu scua másela necha necalla
lunúneca bee bene enu la chili arquiꞌ
Jesucristo.

9Unaꞌa zaqui enu zucuichi para nú
riꞌihua elietsalu, rquiꞌña nú necalla
enu nza máse de sesenta lana cuna
nú lá luꞌculla stucu niyu diqui nú
nehuañi niyuꞌlla. 10 Leꞌca rquiꞌña
nú nuꞌlu bee bene liꞌilla nú uriꞌilla

ye beenú neca nzeꞌca, cuna nú uriꞌi
ruꞌcu nzeꞌcalla bee enduꞌlla, nu
udeteꞌlla elu aꞌtse bee bene niꞌlla nu
uriꞌi nzeꞌcalla lubee bene enu nzeli
arquiꞌ Jesucristo enu rriña niꞌlla.
Nu uriꞌilla elietsa lubee bene enu
nehuana seca. Cuna nú uzucuꞌlulla
nú uriꞌilla ye nú neca nzeꞌca.

11 Pero bee unaꞌa zaqui enu
nereꞌne'lá la quiꞌña nú zucuꞌ ichilu
beenchu, xne luegoniarquiꞌbeenchu
nú chia zeca beenchu nu la riaꞌ
beenchu tucu nú riala nú sibiꞌ
beenchu lu Jesucristo. 12 Che rriꞌi
beenchu dula, xne la tsaꞌalu beenchu
lunú ucuaqui beenchu lu Jesucristo.
13 Leꞌca bee unaꞌa cuaꞌ enzetsia
beenchu niꞌi por niꞌi bee bene, nu
rnaꞌtse custumbre beenchu nú lecaxi
riꞌi beenchu, nu la riꞌi beenchu
nucuaꞌtsia, leꞌca neca beenchu enu
rni lu cuendaꞌ bee bene. Nu riuꞌu
beenchu lu ye nú la yala chuꞌu
beenchu nu rni beenchu lunú la yala
ni beenchu. 14 Enzeꞌe niarquia nú
mejora chia zeca bee unaꞌa zaqui
enunereꞌneꞌlá cunanú luꞌcubeenchu
enduꞌ, nu nibiyaꞌ nzeꞌca beenchu
niꞌi beenchu tucu nú rialane para
nú la chuꞌu nú zeꞌta bee bene enu
rlee luaꞌahua liaꞌahua. 15 Xne nuꞌ
bee unaꞌa zaqui enu utsanaꞌ arquiꞌla
inziuꞌ Diose nu nzequie beenchu
inziuꞌ bezeꞌlu.

16 Tunu tucu bene enu nzeli arquiꞌ
Jesucristo rluꞌcu beella leta bee
familiaꞌ beella tucu unaꞌa zaqui,
liꞌibeella rquiꞌña nú riꞌi beella elietsa
lu unaꞌa zeꞌe, para nú la aca nucuaꞌ
tucu yuhuaꞌ para bee saꞌahua enu
nzeli arquiꞌ Jesucristo, nu scua nuꞌ
modo riꞌi beella elietsa lubee unaꞌa
zaqui enu neli lecaꞌ tinuꞌ.

17 Bee bene enu rnibiyaꞌ lubee
bene enu nzeli arquiꞌ Jesucristo cuna
bee bene enu seteꞌ Stichiaꞌ Diose nu
rnibeella tucu nú rialane, rquiꞌña nú
chiquiꞌ luꞌcu bee beneꞌ Diose ulaꞌna
lubee benecuaꞌ cuna nú deteꞌ beella
ye lunúquiꞌñabeebenecuaꞌ. 18Xne lu
ichiꞌ Stichiaꞌ Diose rni: “La duꞌlu ixiu
lliꞌi uꞌnaꞌ chenu rriꞌí riñaꞌ.” Leꞌca rni
lu ichiꞌ Stichiaꞌ Diose: “Bene enu rriꞌi
riñaꞌ rquiꞌña nú yaxulla.”

19 La chili arquiꞌlu lunú rni bee
bene enu nuꞌ xi rricuꞌ quiya tucu
bene enu rnibiyaꞌ lubee bene enu
nzeli arquiꞌ Jesucristo, tunu leca chi-
ucu chuna testigo enu ni nú neli neca
nú rni bene lu cuendaꞌlla.

20Pero tunu tucu bene enu rnibiyaꞌ
nzeriꞌilá dula rquiꞌña nú riꞌilu nú
quiꞌyaꞌlla ante lu ye bee bene enu
nzeli arquiꞌ Jesucristo, para nú lliqui
beelá beella.

21 Lu Diose, cuna lu Jesucristo nu
lubee ángele enu ucañinu, nia lulu nu
la zañiꞌlu uriꞌi tucu nú unilá lulu, nu
la cañilu xa rriꞌilu lubee bene uriꞌi
tucunecatse lu ye bee bene. 22 La
lialaꞌlu nú chu cañilu tucu bene enu
nibiyaꞌ, xne la riꞌilu beyaꞌ tunu rriꞌi
benecuaꞌ tucunúnechaneca chequie
ni bee bene nú leꞌca nuulu riuꞌ ar-
quiꞌlu tucu nú rriꞌilla. Ubiꞌya liꞌilu lu
cuendaꞌ ye dula. 23Lu nú siempre riti
xlaꞌculu xne la neca nzeꞌca xlaꞌculu,
la hueꞌlu inza tsia, hueꞌlu lleꞌna biñu.

24 Nuꞌ bee bene enu luego achee
dula nú rriꞌilla ante nú chiuꞌlue lu
cuendaꞌlla lu Diose, pero nuꞌ bee
bene enu la aca achee dula nú
rriꞌi, hasta bichia chenu chiuꞌlue lu
cuendaꞌlla ante Diose. 25 Leꞌca scua
nuꞌ bee bene enu luego achee lunú
neca nzeꞌca rriꞌilla nu nuꞌ bee bene
enu la aca chee nú neca nzeꞌca rriꞌi
pero riñabichia nu acabiyaꞌbee bene
bee nucuaꞌ.

6
1Beebene enuneiqui lu stucubene

rquiꞌña nú luꞌcu beella ulaꞌna lubee
patrónꞌ beella, para nú la ni condra
bee bene Diose cuna stichiaꞌnu nú
seteꞌahua. 2 Nu tunu leꞌca patrón
beella nzeli arquiꞌ Jesucristo, rquiꞌña
nú máse luꞌcu beella ulaꞌna lu bene
zeꞌe, xne tucutse nzeli arquiꞌbeella
Jesucristo, leꞌca rquiꞌña nú riꞌi beella
riñaꞌ tucu nú rialane, xne sibiꞌ beella
lubee saꞌbeella enu leꞌca nzeli arquiꞌ
Jesucristo. Scua zeꞌteꞌ bee bene nu niꞌ
lubeei nú riꞌibeei scua.

Tucu bene enu neli neca xene
3 Tunu nuꞌ tucu bene enu seteꞌ bee

bedichiaꞌ nú la neca tucu nú neca
stichiaꞌ Jesucristo nu niꞌ nú xa nzeli
arquiaꞌahua Jesucristo la zeteꞌlla bee

bene, 4 liꞌilla necalla tucu bene enu
rutiꞌ nu lecaxi reca. Riuꞌtsia arquiꞌlla
nú rliunulla bee saꞌlla, chequie zeꞌe
rquixie nú ria arquiꞌ bee bene lu saꞌ
bee bene, cuna nú rana arquiꞌ bee
bene saꞌ bee bene, cuna nú rquiexu
bee bene bee saꞌ bee bene nu la luꞌcu
bee bene confianza lu saꞌ bee bene,
5 bee bene enu neca scua, la tsuxe
beei nú rliu beei equie ye beenú
la zibiꞌ nchiñi elliebacuꞌbeei, xne la
riꞌi beei beyaꞌ lunú neli neca, che
rriꞌi beei elliebacuꞌ equie nú chili
arquiꞌbeei Jesucristo aca xene beei.
Bee bene enu neca scua uchiuꞌuchu
lubeei nu la quieteꞌlu beei. 6 Neli
nu chiquiꞌ xene bee bene lunú nzeli
arquiꞌlla Jesucristo, pero bee bene
enu neca conforme lunú rluꞌcutsia.
7 Xne lecaxi ubela yuaꞌahua lu
iliulabe quieꞌ, nu lecaxi uyaꞌahua
chenuatiaꞌahua. 8Tunu rluꞌcuaꞌahua
nú daꞌcuaꞌahua, nu rluꞌcuaꞌahua
nú utuaꞌahua cuna nucuaꞌ rquiꞌña
nu aca conformeꞌahua. 9 Pero bee
bene enu niarquiꞌ nú aca xene lu
iliulabe quieꞌ la riquiꞌ beei nú tsutaꞌ
arquiꞌbeei sino que chu rriꞌi bezeꞌlu
ana lubeei cuna nú la riꞌibeei ana lu
elliebacuꞌ nú necha neca rriꞌi beei,
nu rriꞌibeei tucu nú la yala riꞌi beei,
nucuaꞌ rriꞌi núnitilu beei. 10Xne lunú
rleꞌ bee bene nú luꞌculla dimi, zeꞌe
rquixie ye beenú necha neca, nu nuꞌ
bee enu rleꞌ dimi utsanaꞌ arquiꞌbeei
lunú nzeli arquiꞌbeei Jesucristo, che
leꞌcatsia liꞌibeei rriꞌibeei nú nehuana
seca beei.

Lunú riala riꞌi Timoteo
11 Pero liꞌilu Timoteo beneꞌ

Diose, uchiuꞌuchuu lubee nú necha
necacuaꞌ, ucuaꞌna nú huañi nzeꞌcalu
tucu nú niarquiꞌ Diose nú huañilu,
uchili arquiꞌ liꞌinu, nu utsuquie
arquiꞌ, nu uzeca ye bee bene, cuna
nú aca lleꞌna arquiꞌ. 12 Ucuaꞌna nú
tsutaꞌli arquiꞌlu lunú nzeli arquiꞌlu
Jesucristo. La tsanaꞌlu nú nitilu
elunehuañili nú luꞌculu liñibe xne
para enzeꞌe uduꞌ Diose liꞌilu, nu nilu
lu huaxi bee bene xa nzeli arquiꞌlu
Jesucristo. 13 Lu Diose enu rliquiꞌ nú
nehuañi ye beenú nuꞌ lu iliulabe, nu
equie cuendaꞌ Jesucristo liꞌinu enu

né lliqui uni lunú neli neca lu Poncio
Pilato, nibiyaꞌa lulu, 14 nú zucuꞌlu nú
riꞌilu lunú rnia lulu, nu uriꞌi tucu nú
neli neca para nú la ni bee bene nú
la riꞌilu tucu nú neli neca, scua uriꞌi
hasta bichia nú riña zeca Jesucristo.
15 Nu nzeꞌtanu bichia chenu nibiyaꞌ
Diose nú nzeꞌtanu, liꞌi Diose enu riala
ye nú neca ulaꞌna, nu tucutsia liꞌinu
necanu Diose, nu rluꞌcunu ye poder,
liꞌinu necanu Arre lubee arre nu
Rnibiyaꞌnu lu ye bee enu rnibiyaꞌ.
16 Liꞌinu necanu enu leca xunga ati,
nu nzucunu lu ellieꞌe nú rulu siquiꞌ
elu lecati chébica. Niꞌ tucu bee bene
lascaꞌ lañiꞌ liꞌinu, nu laca lañiꞌ bee
bene liꞌinu. ¡Liꞌinu chiquiꞌ rialanu
huaxi ulaꞌna, nu leca xunga laxu
poder nú rluꞌcunu! Amén.

17 Bee bene enu neca bene xene
lu iliulabe quieꞌ, uniꞌ lubeella nú
la utiꞌ lliñia beella, cuna nú la riꞌi
beella elliebacuꞌ nú la laxu nú rluꞌcu
beella, xne bee eluxene nú rluꞌcu bee
bene rlaxue, mejora nú zucuꞌlutsia
beella Diose enu nehuañi, xne liꞌinu
necanu enu chiquiꞌ rliquiꞌ ye nú
seꞌcalaꞌchaꞌahua para nú ñia tsu ar-
quiaꞌahua. 18 Uniꞌ lubeella nú riꞌi
beella lunú neca nzeꞌca, cuna nú
riꞌi beella huaxi beenú neca nzeꞌca,
cuna nú ñia nzu arquiꞌbeella deteꞌ
beella xi secalaꞌchaꞌ bee bene nu riꞌi
beella elietsa lubee bene, 19 xne scua
rquieteꞌ saꞌ beella eluxene nú riꞌi eli-
etsa lubeella lubee bichia nú enta,
para nú luꞌcu beella nú huañili beella
liñibe.

Último bee bedichiaꞌ nú nequie lu
ichiꞌ quieꞌ

20 Timoteo la zañiꞌlu riꞌilu lunú
uyaꞌna cuendaꞌlu nú riꞌilu, la riꞌilu
casobeebedichiaꞌnú la zibiꞌnúnuꞌ lu
iliulabe quieꞌ, niꞌ bee eluquichiaꞌ, nu
niꞌ bee bedichiaꞌ nú rni bee bene enu
rni nú chiquiꞌ reca, pero la neli nú
reca beei. 21 Xne nuꞌ bee bene equie
nú rriꞌi beei caso bee nucuaꞌ, utsanaꞌ
arquiꞌbeei nú nzeli arquiꞌbeei Jesu-
cristo.
Diose riꞌi nú cha nzeꞌca lu cuendaꞌ

yehua nee Timoteo.
Amén.

Carta rrucu nú
uquieꞌe San Pablo lu

Timoteo
Uxeꞌla Pablo saludo lu Timoteo

1 Liꞌá Pablo necaa tucu apóstolꞌ Je-
sucristo, Diose uduꞌ liꞌá para nú ix-
iuleꞌa stichiaꞌnu nú ucuaqui uꞌnanu
nú deteꞌnu nú huañili bee bene liñibe
equie nú chili arquiꞌ bee bene Jesu-
cristo. 2 Xeꞌla carta quieꞌ lulu Timo-
teo enu chiquiꞌ seꞌca xi neca tucu en-
dua. Diose Pa liñibe cuna Jesucristo
enu rnibiyaꞌ luaꞌahua, riꞌinu nú cha
nzeꞌca lu cuendaꞌlu cuna núhuaꞌa ar-
quiꞌnu liꞌilu, cuna nú riꞌinu nú nzuxe
arquiꞌlu.

Rdeteꞌ Pablo cheꞌtsa lu Diose equie
cuendaꞌ Timoteo

3 Cada chenu rnacua lu Diose
bichia si rulaꞌnchiucuꞌarquia rnacua
lunu equie cuendaꞌlu, nu rdetea
cheꞌtsa lu liꞌinu enu sibiꞌa lu cuna
tucu elliebacuꞌ nzeꞌca, tucu nú uzibiꞌ
bee benea huaꞌtu lunu. 4 Chenu
relluꞌcuꞌ arquia nú ungunaꞌlu, alaꞌ
nú ulañilá liꞌilu nú seꞌca para nú
ñia tsu arquia. 5 Nchiucuꞌ arquia
nú neli nzeli arquiꞌlu Jesucristo, nu
rlutilá naulaꞌlu Loida cuna naꞌlu
Eunice uchili arquiꞌbeella liꞌinu scua,
nu nediya itaa nú leꞌca scua nzeli
arquiꞌlu liꞌinu.

6 Enzeꞌe nia lulu nú duꞌlálu
ana arquiꞌlu para nú riꞌilu lunú
uliquiꞌ Diose lulu nú riꞌilu chenu
uricua ya equielu. 7 Xne lá liquiꞌ
Diose tucu espíritu luaꞌahua para
nú lliquiaꞌahua. Liꞌinu uliquiꞌnu
Espírituꞌnu luaꞌahua para nú tsutaꞌ
arquiaꞌahua lunu cuna nú zecaꞌahua
bee saꞌhua cuna nú luꞌcuaꞌahua
elliebacuꞌ nú neca nzeꞌca. 8 Enzeꞌe
la tuꞌlu nilu stichiaꞌ Jesucristo, leꞌca
la tuꞌlu liꞌá nú nchiñia niꞌcuꞌ equie
nú rixiuleꞌa stichiaꞌ Jesucristo, cuna
elietsaꞌ Diose uriquiꞌ lu ye beenú
nehuana nzeꞌta zecalu equie nú rix-
iuleꞌelu bedichiaꞌ nzeꞌcaꞌ Jesucristo.
9 Xne utsilaꞌala Diose liaꞌahua lu
dula, nu ucañinu liaꞌahua para nú

huañiaꞌahua tucu nú niarquiꞌnu,
la neca nucuaꞌ equie nú uriaꞌahua
nú neca nzeꞌca, sino que necane
nú hasta ante nú quixie iliulabe
uriꞌinu elliebacuꞌ nú equie cuendaꞌ
Jesucristo lubeꞌnu luaꞌahua xa
secanu liaꞌahua, 10 pero nee nú
ubeꞌtala Jesucristo, liꞌinu enu unguti
equie stulaꞌahua, uriaꞌahua beyaꞌ
nú chiquiꞌ seca Diose liaꞌahua, nu
Jesucristo neca enu uriꞌi ana lu
eluti, nu scua equie cuendaꞌ liꞌinu
uriaꞌahua beyaꞌ nú nuꞌ elunehuañi
nú lecaxunga laxu liñibe, elunehuañi
nú neca para bee bene enu chili
arquiꞌ Jesucristo.

11 Enzeꞌe ucañi Diose liꞌá para nú
aca tucu apóstolꞌnu nu nia stichiaꞌnu,
cuna nú zetea stichiaꞌnu lu bee bene
enu la neca bee bene Israel. 12 Equie
cuendaꞌ nucuaꞌ nehuana seꞌca lu ye
nú seꞌca, pero la tua nucuaꞌ xne
nediya ti nzeli arquia, nu leꞌcanediya
nú rluꞌcunu poder para nú biꞌyanu
ye lunú utsaꞌna lunu hasta bichia nú
riña zecanu.

13La chiecuꞌ arquiꞌlu bee bedichiaꞌ
nzeꞌca nú uzetea liꞌilu equie nú xa
nzeli arquiꞌlu Jesucristo, cuna nú xa
secalu bee bene, xne tucutsia necaꞌa
cuna Jesucristo. 14 Nu cuna elietsaꞌ
Espíritu Santo enu nzu cuna liaꞌahua,
uriꞌi ucu lunú utsaꞌna Diose lulu nú
riꞌilu.

15 Liꞌilu nediyaꞌlu nú ye bee
bene enu nzeli arquiꞌ Jesucristo lu
iliu Asia utsanaꞌ arquiꞌbeella liꞌá,
nu leta beella nchiñi Figelo cuna
Hermógenes. 16Diose riꞌi elietsa lubee
familiaꞌ Onesíforo, xne huaxi bese
utsalalla arquia, nu né tuꞌlla liꞌá nú
nchiñia niꞌcuꞌ. 17 Uriñatsialla eyeche
Roma, chu ucuaꞌnalla liꞌá hasta
nú ullelaꞌlla liꞌá. 18 Liꞌilu nediyaꞌ
nzeꞌcaꞌlu nú chiquiꞌ uriꞌi Onesíforo
huaxi elietsa luaꞌa chenu ulluaꞌa
eyeche Efeso. Alaꞌ chenu riña bichia
nú riña zeca Jesucristo, chiquiꞌ huaꞌa
arquiꞌnu liꞌilla.

2
Sundadoꞌ Jesucristo

1 Nu liꞌilu Timoteo enu neca xi
necaendua, utsutaꞌarquiꞌlu lu elietsa
nú rliqui Jesucristo luaꞌa. 2 Lunú
ubeneꞌlu nú unia lulu ante huaxi bee
bene, uzeꞌteꞌ nucuaꞌ bee bene enu
neli nzeli arquiꞌ Jesucristo, liꞌibeella
enu aca zeteꞌ nucuaꞌ stucu bee bene.
3 Tucu nú rriquiꞌ tucu sondado lu
riñaꞌ nú rriꞌi, scua uriquiꞌ lunú ne-
huana secalu como beneꞌ Jesucristo
nú necalu. 4 Niꞌ tucu bee sundado
la chuꞌi lubee nú la yala chuꞌi, para
nú yaꞌna nzeꞌcai lu bene enu rnibiyaꞌ
lui. 5 Leꞌca esquie tucu bene enu rita
tucu nú rita, rquiꞌña nú ita nzeꞌcalla
para nú scua nuꞌ modo riꞌilla ana
premioꞌlla. 6 Nu bene enu rriꞌi riñaꞌ
lu yuu, rluti chiquiꞌ riꞌilla riñaꞌ para
nú scua nuꞌ modo yuculla ulaꞌcuꞌlla.
7Uriꞌi elliebacuꞌ lunú rnia lulu, nu Je-
sucristo riꞌi elietsa lulu para nú riꞌilu
beyaꞌ yeene.

8 Ulluꞌcuꞌ arquiꞌ Jesucristo enu
ungula lubee familiaꞌ arre David,
liꞌi Jesucristo enu unguti nu uhuañi
zeca, nucuaꞌnecabedichiaꞌnzeꞌcaꞌnu
nú rixiuleꞌa lubee bene. 9 Enzeꞌe
equie cuendaꞌ nucuaꞌ nehuana seꞌca
nu hasta nacaꞌcua nchiñia liñi niꞌcuꞌ,
xi neca tucu bene enu necha uriꞌi,
pero Stichiaꞌ Diose la nacaꞌcuu.
10 Enzeꞌe rriquia yeene para nú
riꞌá elietsa lubee bene enu ucañila
Diose enu neca bee beneꞌnu, para nú
luꞌcu beella nú tsilaꞌa beella equie
cuendaꞌ Jesucristo, cuna nú luꞌcu
beella elunehuañi nú ñia neca nú la
laxu liñibe.
11 Neli neca bee bedichiaꞌ quieꞌ nú

rni:
Tunu ungutilaꞌahua cuna liꞌinu,
leꞌca huañiaꞌahua cuna liꞌinu.
12 Tunu rriquiꞌahua lunú nehuana

seꞌcaꞌahua,
leꞌca nibiyaꞌahua cuna liꞌinu.
Nu tunu niaꞌahua nú la chuluꞌahua

liꞌinu,
leꞌca ninu nú la chulunu liaꞌahua.
13Nu tunu la tsaluꞌahua stichiaꞌahua,
pero liꞌi sino saꞌalunu stichiaꞌnu.
Xne leca modo nú cheꞌenu lunú

necanu.
Bene enu rriꞌi nzeꞌca riñaꞌDiose

14Elluꞌcuꞌ arquiꞌlu bee bene bee be-
dichiaꞌ cuaꞌ, nu equie cuendaꞌ Diose
nilu lubeei nú la aca equie stichiaꞌ
beei lu saꞌbeei equie beenú lecaxi
sibiꞌ nú la riꞌi elietsa lubee bene, sino
que rriꞌitsia bee nucuaꞌ nú rnitilu
bee bene enu rieneꞌ bee bedichiaꞌ
cuaꞌ. 15 Uriꞌi yeene hasta elu acalu
para nú yaꞌna nzeꞌcalu lu Diose, nu
riñalu lunu como tucu bene enu la tuꞌ
riñaꞌ nú rriꞌi, xne rriꞌilu tucu nú neca
nzeꞌca cuna Stichiaꞌ Diose. 16 La nilu
bee bedichiaꞌ nú lecaxi sibiꞌ, nú la
riꞌi elietsa lubee bene. Xne bee bene
enu rriꞌi scuamáselanzabeei inziunú
necha neca, 17 nu stichiaꞌ beei neca
xi neca elichia nú yexetsia rriꞌchia
letse. SaꞌbeebenecuaꞌnecaHimeneo
cuna Fileto, 18 xne la chequieaꞌ beei
tucu nú neca Stichiaꞌ Diose. Liꞌibeei
rnibeei nú la huañiaꞌ bee bene enu
unguti, nu scua rriꞌibeei nú saꞌ ar-
quiꞌ chiucu chuna bee bene lunú
nzeli arquiꞌbeella. 19 Pero Stichiaꞌ
Diose leca modo nú cheꞌe xi neca
tucu quiee nú chiuca nzucu. Nu
lu ichiꞌ Stichiaꞌ Diose rni: “Diose
nuꞌlunu bee beneꞌnu”, nu leꞌca rni
lu ichiꞌ stichiaꞌnu: “Ye bee bene enu
rni nú nuꞌlu Diose, rquiꞌña nú tsanaꞌ
arquiꞌbeella ye beenu necha neca.”

20 Liñi tucu niꞌi llene la nuꞌtsia
bee exquiꞌñia nú rquiꞌña bee bene
nú necacheꞌ oro urre plata, leꞌca
nuꞌ exquiꞌña nú necacheꞌ aca cuna
exquiꞌña nú necacheꞌ yuu, xne nuꞌ
bee exquiꞌña cuaꞌ nú sibiꞌi ye bichia,
nu nuꞌ beenú sibiꞌtsia chenu reca
tucu eliñi. 21 Leꞌca scua bene enu
duꞌ ana arquiꞌ nú huañi nzeꞌca, neca
benequieꞌ xi neca tucu exquiꞌña nú
máse sibiꞌ chenu reca tucu eliñi.
Liꞌillanecalallabeneenu la luꞌcudula
ante Jesucristo enu leꞌca sibiꞌ para
liꞌinu, xne nzunu para nú riꞌinu ye
nú neca nzeꞌca.

22 Enzeꞌe ubiꞌya liꞌilu nú lá riꞌilu
lunú necha neca rriꞌi bee bene enu
nereꞌneꞌ, nu uhuañi tucu nu riala
nú huañilu. Nu uquia quieelá lunú
nzeli arquiꞌlu Jesucristo, nu uquia
quie nú zecalálu bee bene cuna nú
nzuxe arquiꞌlu cuna beelá bee bene
enu diquinuꞌ arquiꞌ rnacuꞌ lu Jesu-
cristo. 23 La nixuulu bee bedichiaꞌ

nú lixiu rni, bee bedichiaꞌ nú lecaxi
zibiꞌ, xne liꞌilu nediyaꞌlu nú scua
rquixie xuu. 24 Nu tucu bene enu
sibiꞌ lu Jesucristo la yala nú acalla
tucu bene xuu, rquiꞌña nú acalla tucu
bene nzeꞌca cuna ye bee bene, leꞌca
rquiꞌña nú acalla tucu bene enu reca
seteꞌ bee bene, cuna nú luꞌculla pa-
cienciabeebene, 25nucunabedichiaꞌ
nzeꞌca nilla lubee bene enu rriꞌi con-
dra bee bedichiaꞌ nu neli neca, para
nú biꞌya tunu scua riꞌi Diose nú cheꞌe
arquiꞌbeei nu chulu beei lunú neli
neca, 26 nu scua laꞌa beei leta ya
bezeꞌlu enu rnibiyaꞌ lubeei nu rriꞌi
beei lunú niarquiꞌ bezeꞌlu.

3
Xa riꞌi bee bene chenu nzeꞌta laxu

iliulabe
1 Leꞌca rquiꞌña nú riꞌilu beyaꞌ Tim-

oteo, nú chenu nzeꞌta laxu iliulabe
chiquiꞌ neriñaꞌ para nú huañi bee
bene. 2Xne bee bene para liꞌitsia beei
rriꞌi beei elliebacuꞌ, nu sucuꞌlutsia
beei nú luꞌcu beei huaxi dimi, nu aca
nelliña beei, nu nibeei puro bedichiaꞌ
nú rutiꞌ, cuna nú ni condra beei
Diose, nu la zucuꞌ beei nú ni paꞌ beei
urre naꞌbeei, nu la deteaꞌbeei cheꞌtsa
lu Diose, nu la riaꞌ beei caso lunú
neca cuendaꞌ Diose, 3nu la zecaꞌ beei
bee bene nu la huaꞌa arquiꞌbeei bee
bene, cuna nú rtaꞌ beei eluquichiaꞌ
bee bene, nu la aca beei tsuxe beei
lunú necha neca rleꞌ elliebacuꞌ beei,
nu chiquiꞌ aca nelachi beei, cuna nú
le beei lunú neca nzeꞌca. 4Leꞌca deteꞌ
cuenda beei bee bene enu rquieteꞌ
beei, nu la lliqui beei riꞌi beei lunú
niarquiꞌ beei cuna nú chiquiꞌ zucuꞌ
aya beei liꞌibeei nu riꞌi beei xitse nú
niarquiꞌbeei luhuare nú zucuꞌ beei
nú niarquiꞌ Diose. 5 Rlubeꞌ beei
nú neca beei xi neca bene enu neli
nzeli arquiꞌDiose, pero lunú rriꞌi beei
rlubeꞌ nú la chili arquiꞌbeei liꞌinu. La
quieteꞌlu saꞌ bee bene enu rriꞌi scua.

6 Xne leta bee benecuaꞌ nuꞌ bee
bene enu riuꞌu niꞌi bee bene nu se-
quienubeeibeeunaꞌacuna lunúseteꞌ
beei bee unaꞌa enu ratu sequienu
bene, bee unaꞌa enu rriꞌi ye clasiaꞌ

dula cuna ye clasiaꞌ bee elliebacuꞌ nú
la zibiꞌ. 7 Bee unaꞌa quieꞌ siempre
rieneꞌ beenchu lunú seteꞌ bee bene
cuaꞌ, pero la riña nú riꞌi beenchu
beyaꞌ lunú neli neca. 8 Huaꞌtu bee
beneenu lee Janes cuna Jambresuriꞌi
condra beei Moisés. Leꞌca scua neca
bee benecuaꞌ nú rriꞌi condra beei
lunú neli neca, liꞌibeei unitilula el-
liebacuꞌ beei nu niꞌla chili arquiꞌbeei
Diose tucu nú riala chili arquiꞌbeei.
9 Pero la riaꞌbeei scua huaxi tiembu,
xne ye bee bene riꞌi beyaꞌ lunú se-
quienu beei bee bene, tucu nú ulleꞌca
Janes cuna Jambres.

Uni Pablo lu Timoteo lunú riala
riꞌilla

10 Pero liꞌilu Timoteo nediyaꞌ
nzeꞌcaꞌlu xa setea bee bene, cuna
nú xa nehuañia, cuna nú xa neca el-
libacua, cunanuxanzeli arquia Jesu-
cristo, cuna nú xa rluꞌcua paciencia,
cunanuxa seꞌcabeebene, cunanuxa
rriquia lunú nehuana seꞌca. 11 Liꞌilu
nediyaꞌlu lunú uriꞌinu bee bene liꞌá,
nu nediyaꞌlu xa nehuana ulleꞌca nu
leꞌca nediyaꞌlu xa nehuana ulleꞌca
lubee eyeche Antioquía lu eyeche
Iconio cuna lu eyeche Listra. Huaxi
beenú nehuana ulleꞌca lunú uriꞌinu
bee bene liꞌá, pero Diose utsilaꞌa liꞌá
lu ye beenú nehuana ulleꞌca. 12 Nu
leꞌca ye bee bene enu niarquiꞌ nú
huañi tucu nú niarquiꞌ Diose nú
huañi equie nú nzeli arquiꞌbeella
Jesucristo, nu nehuana zeca beella
lunú riꞌinu bee bene liꞌibeella, 13pero
bee bene enu necha rriꞌi nu bee enu
sequienu bee bene bichia por bichia
máse nzeriꞌi beei nú necha neca,
sequienu beei bee bene nu sequienu
beei leꞌcatsia liꞌibeei.

14Pero liꞌilu utsutaꞌla arquiꞌlu lunú
ungalálu, cuna lunú nzeli arquiꞌlu,
xne nediyaꞌlu ta bee enu uzeteꞌ liꞌilu.
15 Xne desde nú lleꞌnalu nuꞌlulu
Stichiaꞌ Diose, bee bedichiaꞌ cuaꞌ
rriꞌi elietsa lulu nú rriꞌilu beyaꞌ xa
utsilaꞌalu equie nú nzeli arquiꞌlu
Jesucristo. 16 Ye bee bedichiaꞌ nú
nequie lu ichiꞌ Stichiaꞌ Diose nzeꞌtae
lu Diose. Nu sibiꞌi para nú zeteꞌe bee
bene, nu para nú deteꞌe bezeteꞌ lubee

bene, nu para nú nine lubee bene nú
xa huañi nzeꞌca bene nu para nú riꞌi
bee bene beyaꞌ xa huañi bene, 17para
nú riꞌi nzeꞌca bee beneꞌ Diose beyaꞌ,
nu che aca beella riꞌi beella ye nú
neca nzeꞌca.

4
1 Lu Diose nu lu Jesucristo, liꞌinu

enu nzeꞌta xi neca tucu arre para
nú hualunue lu cuendaꞌ bee bene
enu nehuañi cuna lu cuendaꞌ bee
bene enu unguti, nia lulu 2udixiuleꞌe
Stichiaꞌ Diose lubee bene, nu chiquiꞌ
ulaꞌna xamodo nilu stichiaꞌnu lubeei
sia chenu nuꞌ beyaꞌe nu sia chenu
leca beyaꞌe, uriꞌi nú chili arquiꞌbeei
lunú rnilu, nu uquiꞌyaꞌ bee bene enu
la zucuꞌ nú rnilu, nu uniꞌ bezeteꞌ
lubee bene nu uzeꞌteꞌ liꞌibeei, nu
uluꞌcu paciencia liꞌibeei. 3 Xne riña
bichia nú la zelaꞌ bee bene yeneꞌ beei
bedichia nú neli neca, riꞌitsia beei
lunú riuꞌtsia arquiꞌbeei, nu cuaꞌna
beei huaxi bee bene enu zeteꞌ liꞌibeei
lunú riuꞌtsia arquiꞌbeei yeneꞌ beei.
4 La riaꞌbeei caso lunú neli neca,
riꞌitsia beei caso lunú xelatsia arquiꞌ
bee bene. 5Pero liꞌilu Timoteo ubiꞌya
liꞌilu nuuhuañinzeꞌca lu yenú rriꞌilu,
uriquiꞌ xitse lunúnehuana secalu, nu
udixiuleꞌe bee bedichiaꞌ nzeꞌcaꞌ Jesu-
cristo, uriꞌi lunú uliquiꞌ Diose lulu
nú riala riꞌilu. 6 Xne yamero uti bee
bene liꞌá, nu yamero tsaꞌna iliulabe
quieꞌ. 7 Utsutaꞌ arquia lu Stichiaꞌ
Diose añinzucanúulleꞌca lunúulleꞌca,
ulaꞌxulá uriꞌá lunú riala riꞌá, nu né
tsana arquia lunú nzeli arquia Jesu-
cristo. 8Nee nzuquiela premio nú ri-
alaa liñibe, neca premio cuaꞌ nú liquiꞌ
Jesucristo lua chenu riña bichia zeꞌe,
liꞌinu enu rriꞌi elu usticia tucu nú neli
neca. Nu la liquiꞌtsianu premio cuaꞌ
lutsia, leꞌca deteꞌnue lu ye bee bene
enu ñia nzuquie arquiꞌ chenu enta
zecanu.

Lunú riala riꞌi Timoteo
9 Uriꞌi juerza nú chu yeꞌta biꞌyalu

liꞌá, 10xne utsanaꞌ arquiꞌla Demas liꞌá
equie nú máse niarquiꞌi beenú nuꞌ
lu iliulabe quieꞌ, nu nzalai lu eye-
che Tesalónica. Nu Crescente nzala

lu iliu Galacia, nu Tito nza lu iliu
Dalmacia. 11 Stucutsia Lucas nzu
cuna liꞌá. Chenu nzeꞌtalu yeꞌta yuulu
Marcos xne liꞌilla recalla riꞌilla eli-
etsa lua nú ixiuleꞌeru Stichiaꞌ Diose.
12 Nu Tíquico uxeꞌla lu eyeche Efeso.
13Chenunzeꞌtalu yeꞌta yuulu capa nu
utsaꞌna eyeche Troas niꞌi Carpo, leꞌca
yeꞌtayulu bee libroa, nu la zañiꞌlu
yeꞌta yuulu bee ichia.

14 Alejandro enu neca bichicuꞌ
huaxi nú necha neca uriꞌinui liꞌá,
pero lu Diose ixiui ye nú uriꞌinui liꞌá
scua. 15Ubiꞌya liꞌilu lunú xa rriꞌi, xne
chiquiꞌ rriꞌi condrai bee bedichiaꞌ nú
rixiuleꞌa.

16 Bese rlu nú uhualu bee usticiae
lu cuendaa, lecati uriꞌi elietsa lua,
yebeella utsanaꞌ arquiꞌbeella liꞌá alaꞌ
lá duꞌ cuenda Diose lunú uriꞌinu
beella liꞌá scua. 17 Pero Jesucristo
uriꞌi elietsa lua, nu uliquiꞌnu nú
utsu naaqui arquia para nú utsalua
nú udixiuleꞌa stichiaꞌnu, nu ubeneꞌ
ye bee bene enu la neca bee bene
Israel nucuaꞌ, scua utsilaꞌa Diose
liꞌá tucu nú silaꞌa bene lu bichee.
18Nu Jesucristo tsilaꞌa liꞌá lu ye lunú
necha neca, nu liꞌinu riꞌi ucunu liꞌá
hasta bichia chenu riñaa liñibe elu
rnibiyaꞌnu. ¡Liꞌinu rialanu huaxi
ulaꞌna diqui tiembu nú leca xunga
laxu! Amén.

Último saludo
19Uriꞌi saludar Prisca cuna Aquila,

nu cuna bee familiaꞌ Onesíforo.
20 Erasto uyaꞌna eyeche Corinto, nu
Trófimo riti utsaꞌna eyeche Mileto.
21Uriꞌi juerza nú chu yeꞌtalu ante nú
riña tiembu nú aca nucuaa. Eubulo,
Pudente, Lino, Claudia, cuna ye
beelá bee saꞌahua enu nzeli arquiꞌ
Jesucristo, xeꞌla beella saludo lulu.

22 Jesucristo riꞌinu elietsa lulu,
nu riꞌinu nú cha nzeꞌca lu cuendaꞌ
yehua. Amén.

Carta nú uquieꞌe San
Pablo lu Tito

Uxeꞌla Pablo saludo lu Tito
1 Liꞌá Pablo enu sibiꞌa lu Diose,

necaa tucu apóstolꞌ Jesucristo para
nú riꞌá elietsa lubee bene enu ucañi
Diose enu aca bee beneꞌnu, nu
para nú riꞌi beella beyaꞌ xa chili
arquiꞌbeella liꞌinu, cunanú riꞌi nzeꞌca
beella beyaꞌ xa riala nú huañi beella
lu Diose. 2 Xne nzuculuꞌahua nú
scua luꞌcuaꞌahuanúhuañi liaꞌahua lu
Diose. Hasta chenu lascaꞌ quixie iliu-
labe ucuaqui uꞌna Diose nú liquiꞌnu
elunehuañi cuaꞌ luaꞌahua, nunediyaꞌ
nzeꞌcaꞌahua nú la ni Diose nú lia
ninu. 3 Nu chenu uriña bichia nú
ulubeꞌ Diose stichiaꞌnu lubee bene,
liꞌinu ulubeꞌnue, nu ucañinu liꞌá para
nú ixiuleꞌa bee bedichiaꞌ nzeꞌcaꞌnu,
nucuaꞌ neca nú unibiyaꞌnu nú riꞌá,
liꞌinu enu utsilaꞌa liaꞌahua. 4 Rquieꞌa
carta quieꞌ lulu Tito, liꞌilu enu neca
xi neca tucu endua, xne tucutse
nzeli arquiaꞌa Jesucristo. Diose cuna
Jesucristo enu utsilaꞌa liaꞌahua, riꞌi
beenu nú cha nzeꞌca lu cuendaꞌlu
cuna nú lia liquiꞌ beenu nú nzuxe
arquiꞌlu.

Riñaꞌ nú rriꞌi Tito lu iliu Creta
5Liꞌá utsaꞌna liꞌilu lu iliu Creta para

nú riꞌilu lunú rriꞌilá riꞌá zeꞌe. Nu
cada eyeche rquiꞌña nú cañilu bee
bene enu nibiyaꞌ lubee beneꞌ Jesu-
cristo, tucu nú unilá lulu nú riꞌilu.
6 Chenu cañilu bee bene cuaꞌ, rquiꞌña
nú necalla tucu bene enu nehuañi
tucu nú rialane para nú lecati zeꞌta
liꞌilla, cuna nú nechialla tucutsia
unaꞌalla, cuna nú nzeli arquiꞌ bee
enduꞌlla Jesucristo, cuna nú nuꞌlu
bee bene bee enduꞌlla nú la nehuañi
beei tucu nú niarquiꞌtsia beei, nu
la nziti beei. 7 Xne bee bene enu
rluꞌcu elurnibiyaꞌ lubee beneꞌ Jesu-
cristo, liꞌilla nuyaꞌ cuendalla lunú
neca cuendaꞌDiose, enzeꞌe rquiꞌñanú
huañilla tucu nú rialane, nu la yala
nú acalla bene enu la yuꞌ resuna,
nu la acalla enu rlee, nu la acalla

uniqui, nu la acalla bene xuu, nu
la acalla enu rlaꞌna nú riꞌitsia ana
dimiꞌ bee bene. 8 Rquiꞌña nú acalla
enu siempre nuꞌ arquiꞌ nú deteꞌ elu
yaꞌna bee bene niꞌlla, nu acalla enu
riuꞌtsia arquiꞌ riꞌi nú neca nzeꞌca, nu
acalla enu rriꞌitsia puro elliebacuꞌ nú
sibiꞌ, nu acalla tucu bene nzeꞌca, nu
huañilla sin dula lu Diose nu ante
bee bene, nu la nehuañilla tucu nú
niarquiꞌtsialla. 9 Rquiꞌña nú la tsanaꞌ
arquiꞌlla bedichiaꞌ nú neli neca nú
ungalla para nú acalla zeteꞌlla bee
bene bedichiaꞌ nzeꞌca quieꞌ, nu para
nú lubeꞌlla lubee bene enu rriꞌi cun-
dra Stichiaꞌ Diose nú neli neca.

10Xnenuꞌhuaxi bee bene enunziti,
puroeluquichiaꞌ rnibeeinu sequienu
beei bee bene, nu leta bee bene Is-
rael nuꞌ bee bene enu rriꞌi juerza
bee bene nú quie seña nú nequie bee
bene Israel bee benemáse nuꞌ saꞌ bee
benecuaꞌ. 11 Bee benecuaꞌ rquiꞌña
nú riꞌi beei beyaꞌ nú la riꞌibeei tucu
nú necane, xne huaxi bee niꞌi ullitiꞌ
beei elliebacuꞌdiqui tucu familiaꞌbee
bene, seteꞌbeei lunú la yala zeteꞌbeei
para nú riꞌitsia beei ana dimi.

12 Leꞌca tucu bene lachibeei, enu
rnibeei nú neca profeta unilla nú bee
bene eyeche Creta puro eluquichiaꞌ
rnibeei, nu chiquiꞌ nelachi beei, xi
nelachi nañi cuna nú racu xetaꞌbeei,
nu nebichiu beei.

13 Neli nucuaꞌ. Enzeꞌe rquiꞌña nú
juerte quiꞌyaꞌ beei riꞌilu para nú
chenala nzeꞌca beei stichiaꞌ Jesu-
cristo tucunúrialane. 14Nu la riꞌibeei
caso lunú xela arquiꞌ bee bene Israel,
nu leꞌca la riꞌi beei caso lunú rnibiyaꞌ
bee bene enu utsanaꞌ arquiꞌla lunú
neli neca.

15Bee bene enu la nchiñi nú necha
neca elliebacuꞌ nchiñitsia nú neca
nzeꞌca elliebacuꞌlla. Pero bee bene
enurriꞌitsia elliebacuꞌnú la zibiꞌ cuna
beebeneenu lachili arquiꞌ Jesucristo,
niꞌ lleꞌna elliebacuꞌ nzeꞌca la riꞌi beei,
xne leca nú neca nzeꞌca lluca equie
beei, puro elliebacuꞌ nú necha neca
nchiñi lluca equie beei. 16 Liꞌibeei
rnibeeinúnuꞌlubeeiDiose, pero scua
tucu nú nehuañi beei rlubeꞌ nú lia
rnibeei nucuaꞌ. Nu chiquiꞌ necha

rriꞌibeei, nu nziti beei, nu la riꞌibeei
niꞌtucu beenú neca nzeꞌca.

2
Lunú zeteꞌ Tito bee bene

1 Pero liꞌilu Tito, uzeꞌteꞌ bee bene
tucu nú neca Stichiaꞌ Diose. 2Uzeꞌteꞌ
beeniyuenuunguxunúhuañinzeꞌca
beella, nú riꞌi beella elliebacuꞌ nú
sibiꞌ para nú luꞌcu bee bene ulaꞌna
lubeella. Nu riala nú chenala beella
Stichiaꞌ Diose tucu nú rialane, nu
zeca beella bee saꞌ beella, cuna nú
riquiꞌ beella lu xitse nú seca beella.

3 Leꞌca scua bee unaꞌa enu unguxu
rquiꞌña nú huañi beella tucu nú
riala nú huañi bee beneꞌ Jesucristo.
Nu la yala nú aca niquichiaꞌ beella,
nula aca beella uniqui. Rquiꞌña nú
zeteꞌ beella lubee bene nú xa huañi
nzeꞌca bee bene, 4 cuna nú nibeella
bezeteꞌ lubee unaꞌa enu nereꞌneꞌlá,
nú zeca beenchu niyuꞌ beenchu
cuna bee enduꞌ beenchu, 5 nú huañi
nzeꞌca beenchu, cuna nú riꞌi beenchu
elliebacuꞌ nzeꞌca, cuna nú riꞌi ucu
beenchu niꞌi beenchu cuna nú aca
nzeꞌca beenchu, nu zucuꞌ beenchu
stichiaꞌ niyuꞌ beenchu para nú lecati
ni cundra Stichiaꞌ Diose.

6 Leꞌca scua liꞌilu Tito, uniꞌ bezeteꞌ
lubee niyu enu nereꞌneꞌ nú huañi
nzeꞌca beei. 7 Uriꞌi nú acalu tucu
ejemplu lubeei para nu lañiꞌ beei
xa nehuañilu, nu scua riꞌi beei lunú
neca nzeꞌca. Chenu seteꞌlu liꞌibeei,
uzeꞌteꞌ nzeꞌca liꞌibeei tucu nú rialane,
8 cuna puro bee bedichiaꞌ nzeꞌca, che
lecaxi ricuꞌquiya bee bene liꞌilu, nu
scua tuꞌ titse bee bene enu rriꞌi cun-
dra liaꞌahua xne lecaxi llelaꞌ beei nú
ricuꞌquiya beei liaꞌahua.

9 Leꞌca duꞌlu ana arquiꞌ bee bene
enu rriꞌi riñaꞌ stucubeebenenúzucuꞌ
beei ye nú rni patronꞌ beei, cuna
nú aca nzeꞌca beei nu la zucuꞌ ruꞌu
beei lubeella. 10Nu la cachiꞌbeei bee
steneꞌ bee patronꞌbeei, riꞌitsia beei
riñaꞌ tucu nú la nchiñi nú necha neca
elliebacuꞌbeei, para nú lañiꞌ ye bee
bene nú xa nehuañi beei nu chiquiꞌ
ñia neca bedichiaꞌ nzeꞌcaꞌ Paꞌahua
Diose enu utsilaꞌa liaꞌahua.

11 Xne ulubeꞌla Diose nú ñia
necanu, nu equie nú ñia necanu

scua, nuꞌmodo tsilaꞌanu ye bee bene.
12Nu scua rriaꞌahua beyaꞌ nú rquiꞌña
nú tsanaꞌ arquiaꞌahua beenú necha
neca, cuna ye beenú lecaxi zibiꞌ
nú niarquiaꞌahua riaꞌahua lu iliula-
bequieꞌ para nú huañi nzeꞌcaꞌahua
nu riaꞌahua lunú neca nzeꞌca, tucu
nú niarquiꞌ Diose nú huañiaꞌahua,
13 diqui nú nelluaꞌquieꞌahua nú
riña bichia nú ñia neca nú yalu
stichiaꞌnu tucu nú uninu luaꞌahua nú
nzeꞌta zeca Diose Paꞌahua Jesucristo
cuna poderꞌnu, liꞌinu enu utsilaꞌa
liaꞌahua. 14 Liꞌinu ungutinu equie
cuendaꞌ stulaꞌahua nu utsilaꞌanu
liaꞌahua lu ye bee dula, nu uquieenu
arquiaꞌahua para nú acaꞌtsiaꞌahua
bee beneꞌnu, cuna nú nuꞌ ana
arquiaꞌahua riꞌahua puro nú neca
nzeꞌca.

15 Ye nú unilá lulu uzeꞌteꞌ liꞌibeei.
La lliquilu udeꞌteꞌ elliebacuꞌ beei,
nu cuna nú rnibiyaꞌlu uniꞌ lubeei
nú huañi nzeꞌca beei para nú lecati
huachu stichiaꞌlu.

3
Lunú riala riꞌi bee bene enu nzeli

arquiꞌ Jesucristo
1 Elluꞌculu arquiꞌ bee beneꞌ Jesu-

cristo nú riꞌi beella nú rni gobierno
cuna lunú rni bee usticia, cuna nú
zucuꞌ beella nú rni bee bene, cuna
nú nzu arquiꞌbeella riꞌi beella lu ye
nú neca nzeꞌca. 2 Nú la zeꞌta beella
bee bene, nú la cuaꞌna beella xuu, nú
aca lleꞌna arquiꞌbeella, nú aca nzeꞌca
beella lu ye bee bene.

3 Liaꞌahua uyuꞌu bee bichia nú
uriaꞌahua tucu nú niarquiꞌtsiaꞌahua,
nuunganziti arquiaꞌahua, unzeꞌahua
inziu nú necha neca, uriꞌitsiaꞌahua
tucu nú niarquiꞌtsiaꞌahua cuna
tucu nú necatsia elliebacuaꞌahua.
Uriaꞌahua puro nú la neca nzeꞌca,
cuna nú uye arquiaꞌahua cuna nú
uhuana arquiaꞌahua bee bene nu
uhuana arquiꞌ bee bene liaꞌahua.
4 Pero chenu uriña bichia nú ulubeꞌ
Paꞌahua Diose enu utsilaꞌa liaꞌahua
nú ñia nzeꞌcanu, cuna nú secanu bee
bene. 5 Liꞌinu utsilaꞌanu liaꞌahua,
la necane equie nú uriaꞌahua nú
neca nzeꞌca, uriꞌinu scua equie nú

uhuaꞌa arquiꞌnu liaꞌahua. Liꞌinu
uhuanu ye bee dula nú rluꞌcuaꞌahua
nu scua necaꞌahua xi neca bene
cuqui lunu, nu equie cuendaꞌ Espíritu
Santo rluꞌcuaꞌahua elunehuañi nú
necuqui neca cuna liꞌinu. 6 Nu
equie cuendaꞌ Jesucristo enu utsilaꞌa
liaꞌahua, chiquiꞌuliquiꞌDioseEspirítu
Santo luaꞌahua. 7 Nu lunú ñia neca
nzeꞌcanu nebacuꞌlanu liaꞌahua nú
la luꞌcuaꞌahua dula, scua liquiꞌnu
luaꞌahua nú huañi liꞌahua liñibe nú
nelluaꞌa quieꞌahua.

8 Neli neca bedichiaꞌ cuaꞌ. Enzeꞌe
niarquia nú uquia tixiuleꞌelá ye
bee bedichiaꞌ cuaꞌ lubee bene enu
uchilila arquiꞌ Diose para nú cuaꞌna
beella nú riꞌi beella nú neca nzeꞌca.
Nu bee nucuaꞌ chiquiꞌ neca equiee
nu sibiꞌi para lu ye bee bene. 9 Pero
la riꞌilu caso beenú lecaxi zibiꞌ rni
bee bene, nu la riꞌilu caso stichiaꞌ
bee bene enumáse nzenu arquiꞌ nú ti
unga bee beneꞌ beei huaꞌtu. Leꞌca la
riꞌilu casobeebene enu rni xuu lubee
saꞌ equie cuendaꞌ leyꞌ Moisés, xne la
neca equie bee nucuaꞌ, nu lecaxi zibiꞌ
bee nucuaꞌ.

10Tunu nuꞌhua enu rriꞌi nú rleꞌe saꞌ
bee beneꞌ Jesucristo, uniꞌ lulla tucu
bese urre chiucu bese nu tunu la
zucuꞌlla stichiaꞌlu, uhualla letahua.
11 Xne liꞌilu nediyaꞌlu nú saꞌ bee
benecuaꞌ utsanaꞌ arquiꞌla beei lunú
neli neca, nu leꞌca liꞌitsia beei rnitilu
beei liꞌibeei equie cuendaꞌ stulabeei.

Lunú uni Pablo nú riꞌi Tito
12 Chenu xeꞌlaa Artemas, urre

Tíquico elu nzuculu, uriꞌi juerza nú
yeꞌta biꞌyalu liꞌá eyecheNicópolis, xne
zeꞌe uduꞌ arquia nú detea tiembu nú
nucuá. 13 Leꞌca uriꞌi elietsa lu Apolos
cuna lu licenciado Zenas lu ye nú
recalu udeꞌteꞌ lu ye nú secalaꞌchaꞌ
beella para nú cheriꞌibeella seidu
inziuꞌ beella para nú lecaxi ze-
calaꞌchaꞌ beella. 14 Leꞌca bee saꞌahua
enu nzeli arquiꞌ Jesucristo rquiꞌña
nú aca beella riꞌi beella nú neca
nzeꞌca, nu riꞌi beella elietsa lubee
bene chenu nuꞌ nú secalaꞌchaꞌ beei
para nú sibiꞌ lunú nehuañi beella lu
iliulabe quieꞌ.

Pablo cuna bee bene enu nzunulla
xeꞌla beella saludo lu Tito

15 Ye bee bene enu nucuaꞌa cuna
liꞌá xeꞌla beella saludo lulu. Leꞌca
uriꞌi saludar bee saꞌahua enu seca
liaꞌahua equie nú tucutse nzeli ar-
quiaꞌahua Jesucristo. Diose riꞌi nú
cha nzeꞌca lu cuendaꞌ yehua. Amén.

Carta nú uquieꞌe San
Pablo lu Filemón

Uxeꞌla Pablo saludo lu Filemón
1 Liꞌá Pablo, nchiñia niꞌcuꞌ equie

nú rixiuleꞌa stichiaꞌ Jesucristo, liꞌá nu
Timoteo xeꞌlaru saludo lulu Filemón
enu neca saꞌahua lunú rixiuleaꞌahua
stichiaꞌnu, nu chiquiꞌ seꞌcaru liꞌilu,
2 leꞌca xeꞌlaru saludo quieꞌ lu ye
bee beneꞌ Jesucristo enu rieteꞌ saꞌ
niꞌlu, nu leꞌca lu saꞌahua Apia, nu
lu saꞌahua Arquipo enu neca saꞌahua
enu rcuaꞌnaꞌahua nú xa dixiuleꞌahua
stichiaꞌnu. 3 Diose Paꞌahua nu Jesu-
cristo enu rnibiyaꞌ riꞌi nú cha nzeꞌca
lu cuendaꞌhua, nu riꞌinu nú nzuxe
arquiꞌhua.

Udeteꞌ Pablo cheꞌtsa lu Diose equie
cuendaꞌ Filemón

4 Cada chenu rnacua lu Diose
rnia cheꞌtsa lunu equie cuendaꞌlu,
5 xne ubenelá equie cuendaꞌ nú
xneca nzeli arquiꞌlu Jesucristo enu
rnibiyaꞌ nu xneca secalu liꞌinu nu
cuna beelá bee bene enu nzeli arquiꞌ
liꞌinu. 6 Leꞌca rnacua lu Diose nú
liꞌilu enu rriꞌi elietsa luru para nú
rixiuleaꞌahua lunú nzeli arquiaꞌahua
Jesucristo, nu nzeriꞌilálu beyaꞌ lu
ye nú neca nzeꞌca rliquiꞌnu equie
nú neca tucu necatseꞌahua cuna
Jesucristo. 7 Chiquiꞌ xila nu ñia nzu
arquia equie nú secalu bee saꞌahua
enunzeli arquiaꞌahua Jesucristo, xne
equie cuendaꞌ liꞌilu enu rquietea, ñia
nzu arquiꞌbeella.

RnacuꞌPablo lu Filemónnú yuculla
Onésimo niꞌilla

8 Enzeꞌe mase nú rluꞌcua nú
rnibiyaꞌa para nú nia lulu nú xi riala
riꞌilu equie nú necaa tucu apóstolꞌ
Jesucristo, 9 pero equie eluseca nú
rluꞌcuaꞌahua lu saꞌahua, mejora
nacua nu ziquiea lulu, liꞌá Pablo nu
unguxulá, nu nchiñia niꞌcuꞌ equie nú
rixiuleꞌa stichiaꞌ Jesucristo, 10 nacua
lulu equie cuendaꞌ Onésimo, enu
neca xi neca endua equie nú nzelila

arquiꞌlla stichiaꞌ Jesucristo, nu unia
lulla diquila nú nchiñia niꞌcuꞌ.

11 Bee bichia nú udete lecaxi uz-
ibiꞌ Onésimo lulu, pero ne sibiꞌlla lua
nu leꞌca sibiꞌlla lulu. 12 Nee xeꞌla
zecaalla niꞌlu, nu uriꞌi nzeꞌca lulla,
tucu nú rriꞌilu lua. 13 Liꞌá uniar-
quia nú ayaꞌnanualla caꞌa para nú
riꞌilla elietsa lua luhuareꞌlu diquila
nú nchiñia niꞌcuꞌ, equie cuendaꞌ nú
rixiuleꞌa bedichiaꞌ nzeꞌcaꞌ Jesucristo.
14 Pero lá aniarquia nú ariꞌá tucu
nú riꞌá sin stichiaꞌ biyaꞌlu para nú
xitse faura nú riꞌilu lu cuendaa la
riꞌilue ala juerza, sino que acane
tucu nú niarquiꞌlu. 15 Tunu uchiuꞌu
Onésimo niꞌlu chiucu chuna bichia,
pero ungae scua para nú nee yaꞌna
lilla niꞌlu. 16 Pero la riaꞌlu lulla xi
neca tucu mosoꞌ, másela uriꞌi nzeꞌca
lulla luquela tucu mosoꞌ, xi neca
tucu bichilu enu chiquiꞌ secalu. Liꞌá
chiquiꞌ seꞌcalla, pero liꞌilu rquiꞌña nú
másela zecalu liꞌilla, la riꞌitsialu lulla
xi neca lu tucu bene sino que uriꞌi
lulla xi neca tucu bichilu, xne leꞌca
nzelila arquiꞌlla Jesucristo.

17Nune tununeli neca saꞌahuaenu
nzeli arquiaꞌahua Jesucristo, uyucu
Onésimo xi neca liꞌá. 18 Tunu nuꞌ xi
uriꞌilla lulu, nu tununuꞌxi neziꞌquilla
lulu, liꞌá ixiune. 19LiꞌáPablo, liꞌi eꞌcua
rquieꞌa bee bedichiaꞌ quieꞌ lulu, nú
liꞌá ixiua lulu, añinzucanú laquiꞌñanú
nia nu elluꞌcu arquia liꞌilu nú hasta
neziꞌquilu lua equie elu nehuañiꞌlu.
20 Ne uriꞌi faura cuaꞌ lua, lunú neca
saꞌa lunú nzeli arquiaꞌa Jesucristo:
Scua uduꞌ ana arquia tucu nú necaꞌa
beneꞌ Jesucristo.

21 Rquieꞌa carta quieꞌ lulu nu
nediya nzeꞌcaa nú zucuꞌlu nú rnia,
nu nediyaa nú másela riꞌilu luquelá
nú rnia lulu. 22 Leꞌca nacua lulu nú
riꞌixcuaꞌalu elu yaꞌnaa niꞌlu, xne lunú
rnacuꞌhua lu Diose, liꞌá nediyaa nú
zelanu nú nzelaabiꞌya liꞌihua.

Último bedichiaꞌ nú niquie lu ichiꞌ
quieꞌ

23 Epafras enu nchiñinua niꞌcuꞌ
equie cuendaꞌ nú rixiuleꞌeru stichiaꞌ
Jesucristo, xeꞌlalla saludo lulu, 24 nu
leꞌca Marco, Aristarco, Démas nu

Lucas, bee enu leꞌca rriꞌi elietsa lua
nú rixiuleꞌeru stichiaꞌ Jesucristo,
yebeella xeꞌla beella saludo lulu.

25 Jesucristo enu rnibiyaꞌ riꞌinu nú
cha nzeꞌca lu cuendaꞌhua. Amén.

Carta para bee bene
hebreo

Ubeꞌta Lliꞌñi Diose uni stichiaꞌnu
luaꞌahua

1 Tiembu huaꞌtu uni Diose lubee
beneꞌahua enuudetela huaxi besenu
huaxi forma uni Diose lubeella scua,
equie cuendaꞌ bee profeta. 2 Pero
tiembu quieꞌ unila Diose luaꞌahua
equie cuendaꞌ lliꞌñinu. Diose urecheꞌ
yebee nú nuꞌ lu iliulabe cuna liñibe
equie cuendaꞌ lliꞌñinu. Nu udeteꞌnu
yebee nucuaꞌ lu lliꞌñinu. 3 Liꞌinu enu
neca ellieꞌ Diose nú chiquiꞌ ñia rnaa,
nu liꞌinu rnanu tucu nú rna Diose,
liꞌinu rriꞌinu nú la nitilu iliulabe
cuna yebee nú nuꞌlue equie cuendaꞌ
stichiaꞌnu nú chiquiꞌ rluꞌcu poder.
Chenuulaxunúulleꞌcanuyebee lunú
nzu zecanu para nú lecaxi naꞌahua
nu la luꞌcuaꞌahua dula, chequie
uzucunu cueꞌtse Paꞌnu Diose chube
liñibe, liꞌinu enu rluꞌcu ye nú rnibiyaꞌ.

Máse neca equie lliꞌñiDiose luquela
bee ángele

4 Nu scua máse neca equie Jesu-
cristo luquela bee ángele, xne liꞌinu
necanu lliꞌñi eꞌcu Diose. 5 Xne leca
xunga uni Diose lu niꞌtucu bee ángele:
Liꞌilu necalu lliꞌñia,
nu desde nee lubea nú liꞌilu necalu

lliꞌñia.
Nu leꞌca né ni Diose lu niꞌtucu bee
ángele:
Liꞌá neca paꞌlu,
nu liꞌilu necalu lliꞌñia.
6Pero chenuuxeꞌla Diose lliꞌñi eꞌcunu
lu iliulabe, che uninu:
Yebee ángelea, luꞌcu ulaꞌna lu Lliꞌñia.
7 Nu chenu uni Diose equie cuendaꞌ
bee ángele, uninu:
Liꞌáriꞌanúnecabeeángeleaxinecabi,
nu leꞌca riꞌá nú aca beenu xi neca

quii.
8Pero equie cuendaꞌ lliꞌñinu, uninu:
Liꞌilu necalu Diose.
Nu lunú rnibiyaꞌlu leca xunga laxu;
nu ye tiembu rnibiyaꞌlu tucu nú ri-

alane.

9 Riuꞌ arquiꞌlu beenú neca nzeꞌca
nu rana arquiꞌlu beenú necha
neca,

enzeꞌe ucañila Diose liꞌilu, liꞌinu enu
neca Dioseꞌlu,

nu rriꞌinu nú masescaꞌlá ñia nzu ar-
quiꞌlu,

luquela bee ángelea.
10Leꞌca uninu:
Liꞌilu enu rnibiyaꞌ,
nu chenu uquixie yeene liꞌilu ure-

cheꞌlu iliulabe,
cuna liñibe nu yebeenú nuꞌ lue.
11Yebee nucuaꞌ nitilu.
Pero liꞌilu, leca xunga laxu nú ne-

huañilu.
Ye bee nucuaꞌ laxu, xi rlaxu laquie.
12 Nu quichilu bee xi rquichi bene

laquie,
nu cheꞌelu bee xi xeꞌe bene xucu

bene.
Pero liꞌilu leca xunga riña bichia nú

cheꞌe nú xa necalu,
nu leca xunga laxu nú nehuañilu.
13Diose leca xunga uni lu niꞌtucu bee
ángele:
Uzucu cueꞌtsea chube,
hasta nú riꞌá nú nibiyaꞌlu lu ye bee

enu rle lulu.
14 Xne ye bee ángele necatsia beenu
espíritu enu sibiꞌ lu Diose, nu uxeꞌla
Diosebeenuparanúriꞌi beenuelietsa
lubee bene enu luꞌcu elunehuañi nú
leca xunga laxu.

2
La tsanaꞌ arquiaꞌahua bedichiaꞌ nú

tsilaꞌahua
1 Enzeꞌe, rquiꞌña nú riꞌi casoꞌahua

nu zucuaꞌahua Stichiaꞌ Diose
nú ubeneꞌlaꞌahua para nú la
tsanaꞌ arquiaꞌahua stichiaꞌnu nú
nzenalaꞌlaꞌahua. 2 Xne scua tucu
nú uyalu ye Stichiaꞌ Diose nú uni
bee ángele tiembu huaꞌtu enzeꞌe bee
bene enu la zucuꞌ stichiaꞌnu bee enu
rluꞌcu dula, yala bee nzeꞌe castiya
nú riala zeca bee nzeꞌe. 3 Nu, ¿xneca
tsilaꞌahua lu castiya cuaꞌ, tunu leꞌca
nuaꞌahua la zucuꞌahua StichiaꞌDiose,
nú rixiuleꞌe nú xneca tsilaꞌahua? Nu
leꞌca liꞌi Jesucristo udixiuleꞌe equie
nú xneca tsilaꞌahua hasta huaꞌtu nu
bee bene enu ubeneꞌ bee bedichiaꞌ
cuaꞌ, liꞌibeella udixiuleꞌe beellae

luaꞌahua. 4Nuscua tucunúungutiꞌlaꞌ
cada tucubeneEspíritu Santo tucunú
niarquiꞌDiose nu equie cuendaꞌ seña,
nu bee milagro nu cuna ye beenú
nzenu arquiꞌ bee bene scua ulubeꞌ
Diose nú neli bee bedichiaꞌ cuaꞌ.

Equie cuendaꞌ Jesucristo riña bee
bene liñibe

5 Diose la deteꞌ elurnibiyaꞌ lubee
ángele para nú nibiyaꞌ beenu elu
luꞌcuaꞌahua stucu elu nehuañi nú
necuqui neca nú rniru luhua. 6 Xne
tucu luhuare Stichiaꞌ Diose nuꞌ tucu
enu uni:
Diose, ¿ti neca bene iliulabe para nú

elluꞌcuꞌ arquiꞌlu liꞌilla?
¿Nu ti neca lliꞌñi bene iliulabe nú

nzenu arquiꞌlu?
¿equie cuendaꞌlla?
7 Tucu tiembu nú uriꞌilu nú menula

unga neca equienu luquela
bee ángele,

pero cheelá uriꞌilu nú neca equienu,
nu udeteꞌlu elurnibiyaꞌ lunu

para nú nibiyaꞌnu lu ye beenú ure-
cheꞌlu;

8nu uzelalu nú nibiyaꞌnu lu yeene.
Chenu udeteꞌlu elurnibiyaꞌ lunu
para nú nibiyaꞌnu lu yeene, lecaxi
nú la nibiyaꞌnu lu, añinzuca nú lá
lañiaꞌahua nú ye nú rnibiyaꞌnu lu.
9 Pero nediyaꞌahua nú uyuꞌu tucu
tiembunú Jesucristo unganumenola
luquela bee ángele. Pero nee liꞌinu
rluꞌculanu elurnibiyaꞌ, nu rluꞌcu bee
bene ulaꞌna lunu equie nú nehuana
ulleꞌcanuchenuungutinuequie stula
yebee bene, nu ungae scua xne seca
Diose liaꞌahua.

10 Diose urecheꞌ ye beenú nuꞌ nu
liꞌinu rnibiyaꞌnu lu yeene nu liꞌinu
niarquiꞌnu nú huaxi bee bene chuꞌu
liñibe. Enzeꞌe equie nú nehuana
ulleꞌca Jesucristo utsaꞌalunu Stichiaꞌ
Diose, nu equie cuendaꞌ liꞌitsianu nuꞌ
modo tsilaꞌahua. 11 Bee bene enu la
luꞌcu dula ante Diose, equie cuendaꞌ
Jesucristo lecaꞌ xi ná beella. Nu sia
Jesucristo nu bee bene enu la luꞌcuaꞌ
dula equie cuendaꞌnu, nu tucutsia

Diose neca paꞌ beella. Enzeꞌe la tuꞌ Je-
sucristo nú rninu nú necaꞌahua bich-
inu. 12 Tucu nú nequie tucu luguare
lu ichiꞌ Stichiaꞌ Diose elu rni:
Liꞌá ixiuleꞌa lubee bichiaa equie

cuendaꞌlu,
nu chenu yieteꞌsaꞌ beella che ula

beella canto lulu nú rni nú
neca equielu.

13Leꞌca uninu:
Nzutaꞌ arquianúDiose riꞌi elietsa lua.
Caꞌa nzunua bee bene enu uliquiꞌ

Diose lua.
14 Lunú necacheꞌ bee bene rene

nu beꞌla, leꞌca scua unga Jesucristo
chenu ubeꞌtanu lu iliulabe ungutinu,
nu equie cuendaꞌ nú ungutinu
uriꞌinu ana lu elurnibiyaꞌ nú rluꞌcu
bezeꞌlu lu eluti. 15 Scua uriꞌinu para
nú tsilaꞌanu bee bene lunú xiqui
bee bene eluti, bee bene enu diqui
tiembu nehuañi nu xiqui eluti tucu
nú xiqui bene patronꞌlla. 16 Xne lá
yeꞌta Jesucristo lu iliulabe para nú
riꞌinu elietsa lubee ángele sino que
ubeꞌtanu lu iliulabe para nú riꞌinu
elietsa lubee bene enu nzeli arquiꞌ
tucu nú uyalí arquiꞌ Abraham Diose.
17 Enzeꞌe unganu tucu nú neca bene
lu iliulabeparanúunganuuleꞌyaenu
máse neca equie lu Diose, uleꞌya enu
neli ruaꞌa arquiꞌ bee bene nu sucuꞌnu
Stichiaꞌ Diose nu scua udixiunu stula
bee bene. 18 Nu lunú leꞌca nehuana
ulleꞌcanu, nu ulaꞌna bezeꞌlu nú xa
modo la zucuꞌnu Stichiaꞌ Diose, pero
lá riꞌi ana lunu, enzeꞌe recanu rriꞌinu
elietsa lubee bene enu rlaꞌna bezeꞌlu
nú xamodo riꞌi dula.

3
Másela neca equie Jesucristo lu

Moisés
1 Enzeꞌe bee saꞌa liꞌihua bee enu

necala bee beneꞌ Diose liꞌihua bee
enu ucañilanu, para nú acahua bee
lliꞌñinu, la zañiꞌhuanú Jesucristoneca
uleꞌya enumáse neca equie enu nzeli
arquiaꞌahua, liꞌinu enu uxeꞌla Diose
lu iliulabe. 2 Xne Jesucristo neli
uzucuꞌ Stichiaꞌ Diose nu liꞌinu enu
ucañi Diose para nú zibiꞌnu lu Diose,
tucu nú uzucuꞌ Moisés Stichiaꞌ Diose
nu uzibiꞌ Moisés lubee bene Israel.

3 Pero máse riala zucuꞌ aya bene Je-
sucristo luquela Moisés, xi neca lu
cuendaꞌ tucu bene enu rrecheꞌ niꞌi
nú máse sucuꞌ aya bee bene liꞌilla
luquela niꞌi. 4 Ye bee niꞌi nuꞌ tucu
bene enu urecheꞌe, pero Diose ure-
cheꞌ yebee nú nuꞌ lu iliulabe. 5 Nu
uzucuꞌ Moisés Stichiaꞌ Diose, nu uz-
ibiꞌlla luDiose chenuudeteꞌlla stichia
Diose lubee bene Israel para nú ix-
iuleꞌella lubee bene Israel lunú xi
aca. 6 Pero Jesucristo neca lliꞌñi
Diose nu rnibiyaꞌnu lu yebee beneꞌ
Diose. Nu liaꞌahua necaꞌahua beneꞌ
Diose, tunu la tsanaꞌ arquiaꞌahua nú
nzeli arquiaꞌahua liꞌinu, nuñia tsu ar-
quiaꞌahua hasta bichia nú riña zeca
Jesucristo stucu bese.

La aca nzitihua
7Enzeꞌe tucu nú rni Espíritu Santo:

Tunu yeneꞌhua Stichiaꞌ Diose bichia
quieꞌ.

8 La riꞌi nzitihua arquiꞌhua tucu
nú uriꞌi bee beneꞌahua enu
udetela chenu lá zucuꞌ beella
Stichiaꞌ Diose,

nu udeteꞌ beella preu liꞌinu,
chenu udete beella lu yuu achi.
9 Zeꞌe lá zucuꞌ bee beneꞌhua enu ude-

tela Stichiaꞌ Diose,
añinzuca nú ulañiꞌ beella bee milagro

nú uriꞌinu lubeella,
diqui chiuꞌa lana lu yuu achi.

10Enzeꞌe ulee Diose lubee bene zeꞌe,
nuuninu: “Yeluelliebacuꞌ rriꞌi beella,

nuniꞌ la laꞌnabeella nú riꞌi beella
beyaꞌ nú xi niarquia nú riꞌi
beella.”

11 Scua uriꞌi beella nú ule Diose nu
che uninu tucutsia bese,

nú niꞌ tucu beella la riña beella lu
yuu elu ucuaqui uꞌna Diose
lubeella nú tsulachi beella.

12 Enzeꞌe, bee saꞌa enu nzeli
arquiaꞌahua Jesucristo ubiꞌyahua
liꞌihua para nú la chuꞌu elliebacuꞌ
nú necha neca arquiꞌ tá tucuhua nu
che riꞌi nucuaꞌ nú la chiliaꞌ arquiꞌhua
Diose. Nu che tsanaꞌ arquiꞌhua Diose
liꞌinu enu nehuañi. 13 Mejora cada
bichia uduꞌhua ana arquiꞌ saꞌhua,
diqui nú nuꞌ tiempo nihua lu saꞌhua
xne canu enta bichia nú riꞌi dula ana
luhua, nu che la zucuaꞌhua Stichiaꞌ

Diose. 14 Xne tunu necaꞌlaꞌahua
bee beneꞌ Jesucristo, diqui tiempu
rquiꞌña nú tsutaꞌ arquiaꞌahua lunú
nzeli arquiaꞌahua liꞌinu tucu nú
uchili arquiaꞌahua liꞌinu chenuuchili
inza arquiaꞌahua liꞌinu.

15 Tucu nú unila lu ichiꞌ Stichiaꞌ
Diose nú rni:

Tunu rieneꞌhua Stichiaꞌ Diose
bichia quieꞌ,

la riꞌi nzitihua arquiꞌhua tucu nú
unga nziti bee

bene enu lá zucuꞌ stichiaꞌnu
huaꞌtu.

16Neequie, ¿ta bee bene enu lá zucuꞌ
Stichiaꞌ Diose añinzuca nú ubeneꞌ
beella nú uninu? ¿Xieꞌ lanú bee bene
Israel enu ulua Moisés Egipto beella
la? 17 ¿Nu xieꞌ lanu leꞌca liꞌibeella
neca enu ule Diose lu diquiꞌ chiuꞌa
lana, nu liꞌibeella enu uriꞌi dula nu
unguti beella lu yuu achi la? 18 ¿Xieꞌ
lanú leꞌca liꞌibeella enu uni Diose
nú leca xunga riñabeella lu yuu elu
ucuaqui unꞌna Diose nú tsulachi
beella xne né zucuꞌ beella stichiaꞌnu
la? 19 Scua rriaꞌahua beyaꞌ nú né
riñabeella lu yuu elu ucuaqui uꞌna
Diose nú tsulachi beella xne lá chili
arquiꞌbeella nú uni Diose lubeella.

4
1 Enzeꞌe, tucu nú ucuaqui uꞌnala

Diose luaꞌahua nú liquiꞌnu luaꞌahua
yuu elu tsulachiaꞌahua, rquiꞌña nú
biꞌyahua, xne lequie nú mase nú
unilanu scua luaꞌahua canu nuꞌ
ta tucuꞌahua la riꞌi ana riña zeꞌe.
2 Xne liꞌiru ubeneꞌlaꞌru bee bedichiaꞌ
nzeꞌcaꞌ Diose tucu nú ubeneꞌlaꞌ
beella, pero liꞌibeella lia xleꞌe ubeneꞌ
beella bedichiaꞌ nzeꞌcaꞌ Diose, xne
lá chili arquiꞌ beellae. 3 Pero
liaꞌahua enu nzelíla arquiaꞌahua
Stichiaꞌ Diose, rluꞌculaꞌahua elu
tsulachiaꞌahua, pero bee bene enu la
chili arquiꞌ liꞌinu, uninu lubeella:
Equie nú uriꞌi beella nú ulea enzeꞌe

uriꞌilá elliebacuꞌ,
nú la zela riña beella luguare elu tsu-

lachi beella.
Nu hasta chenu urecheꞌ Diose ili-
ulabe che ulaꞌxunu uriꞌinu riñaꞌnu.
4 Tucu nú rni tucu luhuare lu ichiꞌ

Stichiaꞌ Diose, equie cuendaꞌ bichia
nú sulachi bee bene:
Nu chenu ulaxu urecheꞌ Diose iliu-

labe che bichia achi utsulach-
inu.

5Nu leꞌca uninu:
Leca xunga chuꞌu bichia nú riñahua

elu tsulachihua.
6Bee bene enu rlutilá ubeneꞌ Stichiaꞌ
Diose, lá luꞌcu beella elu tsulachi
beella, xne lá zucuꞌ beella Stichiaꞌ
Diose, pero nuꞌscaꞌ bee bene enu
rriꞌi falta nú luꞌcu elu tsulachi.
7 Enzeꞌe chenu udete huaxi lana,
che uliquiaꞌla Diose stucu bichia nu
bichia zeꞌe neca nee. Nu scua tucu
nú uniꞌlaꞌahua. Nú arre David unilla
tucu parte lu ichiꞌ Stichiaꞌ Diose:
Tunu yeneꞌhua Stichiaꞌ Diose nee

bichia quieꞌ,
uriꞌi casuhua stichiaꞌnu.
8Xne tunuequie cuendaꞌ Josuéuluꞌcu
bee bene Israel elu tsulachi beella,
lá aniaꞌ Diose equie cuendaꞌ stucu
bichia che. 9 Enzeꞌe hasta nee bichia
quieꞌ nuꞌscaꞌ luhuare elu tsulachi bee
beneꞌ Diose. 10 Xne bee bene enu
udeteꞌla Diose nú tsulachi, tsulachi
beella equie cuendaꞌ riñaꞌ nú rriꞌi
beella, tucunúutsulachiDiose chenu
ulaxu urecheꞌnu iliulabe.

11 Enzeꞌe rquiꞌña nú duaꞌahua ana
arquiꞌsaꞌahua para nú luꞌcuaꞌahua
elu tsulachiaꞌahua, para nú lecati riꞌi
tucu nú uriꞌi bee bene enu lá chili
arquiꞌ Stichiaꞌ Diose. 12 Xne Stichiaꞌ
Diose nehuañine nu rluꞌcune poder.
Máse ratseꞌe arquiꞌ bee bene luquela
nú ratseꞌ tucu espada nú nechiuꞌu
rucu ruꞌu, nu ratseꞌe hasta arquiꞌ
bee bene cuna Espírituꞌ bene nu
hasta aquié liñi artaꞌ bene, nu equie
cuendaꞌ StichiaꞌDiose rriꞌi benebeyaꞌ
tanú neca nzeꞌca nu tanú la neca
nzeꞌca rriꞌilla. 13 Ye nú urecheꞌ Diose
la aꞌchiꞌ necane ante lunu, xne ye nú
riꞌyanu, nu lu liꞌinudeteꞌahuacuenda
lu ye lunú uriaꞌahua.

Jesucristo neca uleꞌya enu máse
neca equie

14 Enzeꞌe lunú rluꞌculaꞌahua tucu
uleꞌya enu máse rnibiyaꞌ, nu liꞌinu
necanu Jesucristo lliꞌñi Diose enu
nzucu liñibe, rquiꞌña nú nzutaꞌ ar-
quiaꞌahua lunú nzeli arquiaꞌahua

liꞌinu. 15 Xne Jesucristo enu neca
uleꞌya enumáse neca equie luaꞌahua,
liꞌinu recanu rriꞌinu elietsa luaꞌahua
para nú la riꞌi dula ana luaꞌahua.
Xne leꞌca liꞌinu chiquiꞌ huaxi nú
nehuana ulleꞌcanu iguale tucu nú
nehuana seꞌcaꞌahua, pero liꞌinu
leca xunga uriꞌinu dula. 16 Enzeꞌe,
la chenu arquiaꞌahua nuꞌ modo
chebicaꞌahua nacuaꞌahua lu Diose
enu seca liaꞌahua, para nú huaꞌa
arquiꞌnu liaꞌahua. Nu equie nú
secanu liaꞌahua, liꞌinu riꞌinu elietsa
luaꞌahua, hora nú niarquiaꞌahua nú
ti riꞌi elietsa luaꞌahua.

5
1 Yebee bene enu reca uleꞌya enu

máse rnibiyaꞌ lu beelá bee uleꞌya,
Diose rcañi liꞌilla leta bee bene para
nú nacuꞌlla lu Diose equie cuendaꞌ
bee bene, nu yalla rdeteꞌ cuenda
bee bene uꞌna para nú deteꞌllae lu
Diose cuna bee nañi enu rquiꞌña nú
ati equie cuendaꞌ stula bee bene.
2 Nu lunú neca uleꞌya cuaꞌ bene
nediyaꞌlla lunú xa seca bee bene.
Enzeꞌe rluꞌculla paciencia bee bene
enu la riꞌibeyaꞌ lunú rriꞌi, nu cuna
bee bene enu rriꞌi dula ana lu. 3 Nu
lunú leꞌca nuꞌ chenu rriꞌi uleꞌyacuaꞌ
dula enzeꞌe leꞌca riñilla tucu nañi xi
neca uꞌna lu Diose equie cuendaꞌ stu-
lalla, tucu nú rriꞌilla lu cuendaꞌ stula
bee bene. 4 Nu lecati enu aca eꞌcu
uleꞌya enu máse rnibiyaꞌ lubeelá bee
uleꞌya lunú niarquiꞌtsialla sino que
Diose neca enu rcañi liꞌilla tucu nú
ucañinu Aarón. 5 Leꞌca scua unga
lu cuendaꞌ Jesucristo, lá ninu nú a
acanu uleꞌya enu máse neca equie
luaꞌahua, sino que Diose ucañi liꞌinu
chenu uni Diose:
Liꞌilu necalu lliꞌñia,
nu desde nee lubea lubee bene nú

liꞌilu necalu lliꞌñia.
6 Leꞌca rni stucu luguare lu ichiꞌ
Stichiaꞌ Diose equie cuendaꞌnu:
Liꞌilu necalu uleꞌya diqui tiembu,
tucu nú ungaMelquisedec uleꞌya.
7 Chenu ubeꞌta Jesucristo lu iliulabe
quieꞌ, chiquiꞌ ungunaꞌnu nu juerte
unacuꞌnu lu Diose enu reca tsilaꞌa
liꞌinu lu eluti. Che uriꞌi caso Diose

liꞌinunuuriꞌiDioseelietsaꞌnuparanú
tsalunu StichiaꞌDiose. 8Masenú lliꞌñi
Diose necanu pero uzucuꞌnu nú rni
Diose mase nú nehuana ulleꞌcanu.
9Nulunúneliuriꞌinu tucunúniarquiꞌ
Diose nú riꞌinu, enzeꞌe equie cuendaꞌ
liꞌinu leca xunga laxu nú silaꞌa Diose
bee bene enu sucuꞌ nú rninu. 10 Nu
Diose neca enu ucañi liꞌinu para nú
acanu uleꞌya enu máse neca equie
tucunúungaMelquisedec uleꞌya enu
unga neca equie.

Rquiꞌñanú tsutaꞌla arquiꞌbene lunú
nzeli arquiꞌ bene Diose

11Huaxiscaꞌlá nú rquiꞌña nia luhua
equie cuendaꞌ bee nucuaꞌ, pero
chiquiꞌ neriñaꞌ nú ixiuleꞌa luhua xa
niarquia equie nú chabeꞌ rriꞌihua
beyaꞌ. 12Huaꞌtulila nuꞌluhua Stichiaꞌ
Diose, neequie hasta rialala nú
seteꞌlahua bee bene Stichiaꞌ Diose
pero liꞌihua rquiꞌñiascaꞌhua enu
zeteꞌ zeca liꞌihua Stichiaꞌ Diose nú
ungalahua. Liꞌihua secahua xi seca
tucu enduꞌ meꞌ enu rueꞌ puro chiꞌ
enu lacascaꞌ acu ye nú acu. 13 Nu
yebee enu neca xi neca enduꞌmeꞌ enu
rueꞌ chiꞌ la aca bee nzeꞌe riꞌi nzeꞌca
bee nzeꞌe beyaꞌ xi rni Stichiaꞌ Diose.
14Perobeebeneenumásela rriꞌi beyaꞌ
StichiaꞌDiose, liꞌibeella neca beella xi
neca bee enu racula ye nú racu. Xne
rriꞌilabeella beyaꞌ tá nú neca nzeꞌca
nu ta nú necha neca.

6
1 Enzeꞌe rquiꞌña nú laꞌnaꞌlaꞌahua

nú chululaꞌahua stichiaꞌ Jesucristo
nu la yala nú benchilaꞌahua lubeenú
uzeteꞌahua huaꞌtu. Ñialá nú riaꞌahua
scua, luhuare nú zeteꞌtsiahua xneca
modo tsanaꞌ arquiaꞌahua lunú necha
neca uriaꞌahua huaꞌtu, urre nú xneca
chili arquiaꞌahua Diose, 2 urre xneca
rinza bee bene, urre xneca ricuꞌ bene
yalla equie stucu bene, urre xneca
riꞌi Diose nú huañi zeca bee bene enu
unguti, urre xneca hualu Diose lu
cuendaꞌ bee bene chenu riña bichia
nú deteꞌ bee bene cuenda lu Diose.
3 Chiquiꞌ ñiascaꞌlá nú nze acaꞌláꞌahua
stichiaꞌnu tunu scua niarquiꞌ Diose
nú acane.

4 Xne bee bene enu recala Stichiaꞌ
Diosenunediyaꞌlaꞌ lunúnuꞌ liñibe,nu
nediyaꞌlaꞌ beella xneca neca Espíritu
Santo, 5 nu uriꞌilahua beyaꞌ nú ñia
neca Stichiaꞌ Diose nu nediyaꞌlaꞌhua
xneca nibiyaꞌ Diose, 6 nu che la
niaꞌ arquiꞌbeella chili arquiꞌbeella
bedichiaꞌ nzeꞌcaꞌ Jesucristo, liꞌibeella
chiquiꞌneriñaꞌnúchenalazecabeella
inziuꞌ Diose, xne neca xi neca nú
rquieꞌe zeca beella Jesucristo lliꞌñi
Diose lu cruse stucu bese para nú
zeꞌta bee bene liꞌinu. 7Bee bene neca
xi neca yuu nú ratse ye inza quiu
lu, nu tunu chiquiꞌ ñia unguyuꞌ nú
unguyuꞌ lu yuu zeꞌe para bene enu
rriꞌi riñaꞌ lu yuu zeꞌe che rriꞌi Diosenú
nzanzeꞌcae lu cuendaꞌlla. 8Pero tunu
purotsia bee eche cuna bee huañi
rayu lu yuu zeꞌe, che lecaxi sibiꞌi, nu
che nzeꞌta castiya nú zeca yuu zeꞌe,
nu che chiquine.

Lunú rriꞌi nú nzutaꞌ arquiꞌ bene
9 Bee saꞌa enu nzeli arquiaꞌahua

Jesucristo, la nia scua lu cuendaꞌhua
xne liꞌiru nediyaꞌru nú rriꞌi
nzeꞌcahua, nu scua nzeriꞌiláhua lunu
riala riꞌihua para nú tsilaꞌahua lu
castiya. 10 Xne Diose, lacanu tucu
Diose enu la riꞌi tucu nú necane
para nú zañiꞌnu beenú neca nzeꞌca
uriꞌihua cuna ye nú ulubeꞌlahua
lunu, nu secahua liꞌinu nu uriꞌihua
elietsa lubee saꞌahua enu nzeli
arquiꞌ Jesucristo tucu nú rriꞌiscaꞌhua
nee. 11 Pero liꞌiru niarquiꞌru nú nz-
eriꞌiláhua scua diqui nú nehuañihua.
Nu la llacaꞌhua nú riꞌihua scua, para
nú atiꞌhua lunú nzucu luhua nú
atiꞌhua. 12 La riꞌihua nú aca nebichi-
uhua sino que uriꞌihua tucu nú uriꞌi
bee bene enu uchili arquiꞌ Diose sin
nú allacaꞌ beella nucuaꞌa quiebeella
nú atiꞌ beella lunú ucuaquiꞌ uꞌna
Diose lubeella nú atiꞌ beella.

13 Chenu ucuaqui uꞌna Diose lu
Abraham, uninu lu leꞌcatsia liꞌinu
xne lecati stucu enu masela neca
equie luquela liꞌinu, 14 nu uninu lu
Abraham: “Liꞌáneli riꞌánúchanzeꞌca
lu cuendaꞌlu nu riꞌá nú chiquiꞌ huaxi
bee familiaꞌlu luꞌculu.”

15 Chequie lá llacaꞌ Abraham ut-
suquiella nú atiꞌlla lunú uni Diose
nú deteꞌnu lulla. 16 Bee bene, para
nú aca achee nú neli tsaꞌalubeella
lunú rnibeella, liꞌibeella rquiꞌña nú
nibeella nombreꞌ tucu enumáseneca
equie luquela liꞌibeella. 17 Neequie
leꞌca esquie, equie nú niarquiꞌ Diose
lubeꞌnu lubee bene enu atiꞌ lunú
uninu, nu riña tucu bichia nú leca
xunga cheꞌenu elliebacuꞌnu equie
nú ucuaqui uꞌnanu, enzeꞌe uninu lu
leꞌcatsia liꞌinu. 18 Chiucu beenú la
rila urecheꞌ Diose, nu necane lunú
ucuaqui uꞌnanu, nu lunú uninu lu
leꞌcatsia liꞌinu nu nediyaꞌlaꞌahua nú
liꞌinu la nequichiaꞌnu. Chequie scua
chiquiꞌ riuꞌu ana arquiaꞌahua para
nú nzebicaꞌláꞌahua lunu para nú
riꞌinu elietsa luaꞌahua, equie nú nzu-
cula luaꞌahua nú neli riꞌinu tucu nú
unilanu. 19 Nu lunú nediyaꞌahua nú
aca tucunúunilaDiosenúaca, enzeꞌe
nzutaꞌ arquiaꞌahua lu stichiaꞌnu tucu
nú nzenetaꞌ tucu gancho barco. Nu
lunú nzutaꞌ arquiꞌ bene scua nzeꞌtae
enza liñibe. 20 Elu uyuꞌula Jesucristo
para nú xaꞌlanu inziu para liaꞌahua,
liꞌinu enunecala uleꞌya diqui tiembu,
tucu nú ungaMelquisedec.

7
Jesucristonecauleꞌya tucunúunga

Melquisedec
1 Melquisedec unga arre Salem

nu ungalla uleꞌyaꞌ Diose enu nzucu
liñibe. Chenu ubenchilaꞌ Abraham lu
xuunúuriꞌilla ana lubee arre enuuli-
unulla, cheuyachaꞌcaluMelquisedec
liꞌilla, nu uriꞌi leꞌya Melquisedec
Abraham. 2 Che yebeenú uriꞌi
Abraham ana lu xuu, uleꞌellae chiꞌi
parte nu udeteꞌlla tucu parte bee
nucuaꞌ ya Melquisedec. Nú lee
Melquisedec rni “arre enu rriꞌi elu
usticia tucu nú necane”. Nu lunú
ungalla arre eyeche Salem, nu Salem
rni “arre enu rriꞌi nú leca xuu”.
3 Melquisedec cuaꞌ lecati nediyaꞌ nú
ti neca paꞌlla cuna naꞌlla urre ti neca
bee beneꞌlla enu udetela. Lecati
nediyaꞌ xunga ungulalla nu xunga
ungutilla. Liꞌilla ungalla uleꞌya tucu

nú neca Jesucristo lliꞌñi Diose, liꞌinu
enu neca uleꞌya diqui tiembu.

4 Ubiꞌyacuruhua xneca chiquiꞌ
unga neca equie Melquisedec.
Enzeꞌe hasta Abraham beneꞌahua
enu udetela, udeteꞌ tucu lu chiꞌi
parte luyebeenú uriꞌilla ana ya
melquisedec beenú uriꞌilla ana lubee
arre enu uliunulla. 5 Lu ley rni
nú bee uleꞌya enu nzeꞌta lu familiaꞌ
Leví rquiꞌña nú yucu beella tucu
lu chiꞌi parte lu ye beenú rluꞌcu
bee bene Israel añinzuca nú leꞌca
neca beella bene Israel nu nzeꞌta
beella lu familiaꞌ Abraham. 6 Pero
Melquisedec añinzucanú lá yeꞌtalla lu
familiaꞌ Leví, pero uyuculla nú neca
diezmoꞌ Abraham. Nu uriꞌi leꞌyalla
Abraham nu uyuculla lunú ucuaqui
uꞌna Diose. 7 Yeꞌahua nediyaꞌahua
nú bene enu máse neca equie nzeꞌe
neca enu rriꞌileꞌya bene enu la neca
equie xeꞌtaꞌ. 8 Yebee uleꞌya enu
riucu diezmo ratibeella xi rati beelá
bee bene. Pero Melquisedec enu
uyucu tucu lu chiꞌi parte bee steneꞌ
Abraham, lu ichiꞌ Stichiaꞌ Diose rni
nú neca xi neca nú nehuañiscaꞌ
Melquisedec. 9 Nu chenu udeteꞌ
Abraham tucu lu chiꞌi parte bee
steneꞌlla lu Melquisedec neca xi
neca nú nuula lu Leví cuna lubee
uleꞌya enu nzeꞌta lu familiaꞌ Leví
udeteꞌ beella tucu lu chiꞌi parte bee
steneꞌ beella ya Melquisedec chenu
uya chaꞌcalu Melquisedec Abraham
beneꞌahua enu udetela. 10Xne chenu
uya chaꞌcalu Melquisedec Abraham,
lecascaꞌ Leví tiembu zeꞌe, pero lu
familiaꞌ Abraham nzeꞌta Leví.

11 Tunu equie cuendaꞌ bee uleꞌya
Levítas nuꞌ beyaꞌ nú lecaxi na bene
lu Diose equie cuendaꞌ ley nú udeteꞌ
Diose lubee bene Israel che la quiꞌña
nú ayeꞌta stucu uleꞌya tucu nú ubeꞌta
uleꞌya Melquisedec nu lá yeꞌtalla xi
ubeꞌta Aarón. 12 Xne chenu ucheꞌe
uleꞌya leꞌca ucheꞌe ley. 13 Nu Jesu-
cristo neca uleꞌya cuaꞌ nu lá yeꞌtanu
lu familiaꞌ bee uleꞌya. Sino que
nzeꞌtanu stucu lu familia rene, nu niꞌ
tucu familiaꞌnu lá aca uleꞌya. 14 Xne
nediyaꞌahua nú Jesucristo nzeꞌtanu

leta bee familiaꞌ Judá, nu lá ni Moisés
equie cuendaꞌ bee familia cuaꞌ chenu
unilla nú ti aca bee uleꞌya.

15Nuacheenecanú Jesucristoneca
uleꞌya tucu nú unga Melquisedec.
16 Xne lá yeꞌtanu leta familiaꞌ Leví,
tucu nú rnibiyaꞌ ley nú aca bene
uleꞌya sino que liꞌinu necanu uleꞌya
xne leca xunga laxu nú nehuañinu.
17 Xne scua rni lu ichiꞌ Stichiaꞌ Diose
lu cuendaꞌnu:
Liꞌilu necalu uleꞌya nu siempre

necalu uleꞌya tucu nú unga
Mequisedec.

18 Scua ulaxu nú rnibiyaꞌ leyꞌ Moisés
xne leca modo nú azibiꞌi lubee bene.
19Láriꞌi ley cuaꞌ ana nú ahuañi nzeꞌca
bee bene. Pero luhuareꞌ ley cuaꞌ,
nzucu luaꞌahua nú riꞌi Jesucristo eli-
etsa luaꞌahua, xne equie cuendaꞌnu
nuꞌmodo riñaꞌahua lu Diose.

20 Nu scua ucuaqui uꞌna Diose
luaꞌahua nú acane. Huaꞌtu chenu
ulluna beella nú neca beella uleꞌya
lecaxi rcuaqui uꞌna Diose lubeella.
21 Pero chenu ucañi Diose Jesucristo,
para nú acanuuleꞌya, nuDiose uninu
lu leꞌcatsia Liꞌinu, tucu nú rni lu
Stichiaꞌ Diose:
Diose Pa liñibe uninu lu leꞌcatsia

Liꞌinu,
nu la cheꞌenu nú rninu, nu uninu:

“Liꞌilu necalu uleꞌya nu siempre
necalu uleꞌya,

xi unga uleꞌyaMelquisedec.”
22 Scua nediyaꞌahua nú máse neca
nzeꞌca inziu nú uxaꞌla Jesucristo
para nú riña bene lu Diose liñibe.
23 Tiembu zeꞌe uhuañi huaxi bee
uleꞌya nu niꞌtucu beella lá huañi
diqui tiembu. 24 Pero Jesucristo
diqui tiembunehuañinu, enzeꞌe lecati
chuꞌu luhuareꞌnu. 25 Enzeꞌe reca
Jesucristo tsilaꞌa bee bene, bee bene
enu niarquiꞌ riña lu Diose equie
cuendaꞌnu, xne liꞌinu diqui tiembu
nehuañinu para nú nacuꞌnu lu Diose
equie cuendaꞌ bee bene.

26Enzeꞌe Jesucristo neca uleꞌya enu
máse neca equie enu rquiꞌñiaꞌahua
nú riꞌi elietsaꞌahua, xne liꞌinu leca
xunga uriꞌinu dula. Nu lá riꞌinu
nú necha neca nu lecali xi nanu

nu uchiuꞌunu leta bee bene iliulabe.
27 Liꞌinu lá riꞌinu tucu nú rriꞌi bee
uleꞌya enu máse neca equie, nú ye
beebichia riñibeella beenañixi neca
uꞌna lu Diose equie cuendaꞌ stula
beella. Nu chela equie cuendaꞌ stula
bee bene. Pero Jesucristo tucutsia
bese ungutinu xi neca tucu uꞌna lu
Diose, nu la quiꞌña nú atinu stucu
bese. 28 Equie cuendaꞌ ley uyuꞌu bee
uleꞌya enu máse neca equie, añinzuca
nú lá riꞌi beella tucu nú necane. Pero
cheelá uni Diose lu leꞌcatsia liꞌinu.
Nú lliꞌñinu aca uleꞌya enu máse neca
equie, liꞌinu enu lecaxi naa lu Diose
diqui tiembu.

8
Jesucristo neca uleꞌya enu máse

neca equie liñibe
1 Luye nú uniꞌlaꞌahua, lunú máse

neca equie necanenú Jesucristo neca
uleꞌya enu máse neca equie liꞌinu
enunzucula cueꞌtseDiose enuchiquiꞌ
rnibiyaꞌ chube liñibe. 2Zeꞌe necalanu
uleꞌya, liñi indunúneli urecheꞌDiose,
nu la necane indu nú urecheꞌ bee
bene.

3 Ye bee uleꞌya enu máse neca
equie, riñaꞌ nú rriꞌibeella neca
nú rdeteꞌ beella uꞌna lu Diose nu
riñibeella nañi xi neca uꞌna lunu leꞌca
scua Jesucristo, liꞌinu enuneca uleꞌya
enu máse neca equie luaꞌahua nuꞌ
tucu nú udeteꞌnu lu Diose. 4 Tunu
nzuscaꞌ Jesucristo lu iliulabe quieꞌ
niꞌ lá acanu uleꞌya, xne nucuaꞌa
bee uleꞌya enu rdeteꞌ uꞌna lu Diose
tucu nú rnibiyaꞌ leyꞌ Moisés. 5 Pero
bee uleꞌya quieꞌ, rriꞌitsia beella tucu
ejemplu nú reca liñibe. Nediyaꞌahua
nú scua necane xne chenu nze recheꞌ
Moisés indu uni Diose lulla: “Ubiꞌya
nzeꞌcacuru para nú recheꞌlu indu
quieꞌ tucu nú ulubela lulu equie dañi
Sinaí.”

6Peromásenecaequienú rriꞌi Jesu-
cristo enu neca uleꞌya enumáse neca
equie luaꞌahua, nu equie cuendaꞌ
inziu cuqui nú uxaꞌlanu máse neca
nzeꞌca para nú riña bee bene lu Diose
liñibe.

7 Xne tunu equie cuendaꞌ ley ariꞌi
bene ana ahuañinzeꞌca bene luDiose
la quiꞌñiaꞌ nú achuꞌu stucu inziu
cuqui che. 8 Pero ulañiꞌ Diose nú lá
riꞌi nzeꞌca bee bene che uninu:
Liꞌá nia nú riña bee bichia nú chuꞌu

tucu inziu cuqui para bee bene
Israel,

cuna bee bene Judá.
9Pero inziu cuqui cuaꞌ lacane tucunú

neca ley
nú utsaꞌnaa lubee beneꞌhua enu ude-

tela,
chenu uhua beella Egipto;
nu lunú né zucuꞌbeella nú rnia

enzeꞌe utsana arquia beella,
uni Diose.

10Nu leꞌca uni Diose:
Scua utsaꞌnalá nú xi zeca bee
bene chenu riña bichia zeꞌe.

Tsaꞌnaa ley elliebacuꞌ beella nu riꞌá
nú quiene liñi arquiꞌbeella.

Che acaa Dioseꞌbeella,
nu liꞌibeella aca beella bee benea.
11 Che bichia zeꞌe la quiꞌña nú zeteꞌ

bee bene saꞌ bene.
Niꞌ bee bichilla para nú chulubeella

liꞌá enu neca Diose,
xne yebeella chulubeella liꞌá,
desde bee enu meꞌ hasta bee bene

enu unguxu.
12Nu liꞌá riꞌáperdonayebeenunecha

neca uriꞌi beella,
nu lecaꞌ xunga elluꞌcuꞌ arquia ye dula

nú uriꞌi beella.
13 Chenu uni Diose nú xaꞌlanu inziu
cuquicuaꞌ uninu scua xne la zibiaꞌ
inziu uxu nú riña bee bene lunu nu
beenú la zibiaꞌ la leaꞌ nú nitilu bee
enzeꞌe.

9
Indu nú nzucu liñibe nu indu nú

nzucu lu iliulabe quieꞌ
1 Liaꞌahua nediyaꞌahua nú chenu

uzucuꞌ bene ley nú rniaꞌahua nú
neca inziu uxu, lu ley cuaꞌ nzeꞌta nú
xneca riꞌi bene luDiose chenuneyeteꞌ
saꞌbene liñi indu, nu xneca recheꞌ
bene indu lu iliulabequie. 2 Indu
zeꞌe neca singuie tucu parte liñii elu
uchiuꞌulee luhuare elu necachi neca,
liñii zeꞌe nzucu candelero, nu nzu
mexa elu uricu bee pá nú necaleꞌya.
3 Nu stucu liñii diꞌchi cortina nú

nziꞌquinala zeꞌe uchiuꞌulee luhuare
elu máse necachi; 4 luhuare elu lee
máse necachi nzucu tucu ecuꞌcu nú
necacheꞌ oro elu rduꞌbene lleneꞌ quie
ndixi nu cuna tucu iña nú nuꞌcheꞌ
nú ucuaqui uꞌna Diose. Diqui tetsuꞌ
iñia zeꞌe nuꞌ oro cuna liñii. Nu liñii
nchiñicheꞌ bee quiee nú nequie zaꞌ
chiꞌi mandamientoꞌ Diose lu cuna
baraꞌ Aarón nú uyeꞌ lecatetsuꞌ, nu
cuna tucu situ nú necacheꞌ oro nú
nuꞌcheꞌ maná liñi. 5 Equie iñia zeꞌe
nchiucuꞌ chiucu bee ángele enu lee
querubines nu cuna cuaca bee ángele
cuaꞌ sacuꞌ equie iñia elu rtiqui uleꞌya
enu máse neca equie reneꞌ bee nañi
equie cuendaꞌ stula bee bene. Pero
nee la ixiuleꞌescaꞌa equie cuendaꞌbee
nucuaꞌ luhua.

6 Chenu ulaxu nú ungacheꞌ yebee
nucuaꞌ chequie ye bichia riuꞌu bee
uleꞌya liñi indu zeꞌe pero riuꞌutsia
beella luhuare elu necachi zeꞌe
rriꞌibeella lunú rquiꞌña riꞌibeella.
7 Pero stucu luhuare liñi indu zeꞌe
elu uchiuꞌulee luhuare elu máse
necachi zeꞌe riuꞌu tucutsia uleꞌya enu
máse neca equie lubeelá bee uleꞌya
tucutsia bese liñi tucu lana. Nu leca
modo chuꞌulla luhuare zeꞌe tunu la
uyaꞌlla reneꞌ bee nañi para nú riꞌi
Diose perdona stulalla nu cuna dula
nu rriꞌi bee bene sin nú riꞌilla beyaꞌ.
8 Equie cuendaꞌ bee nucuaꞌ rlubeꞌ
Espíritu Santo luaꞌahua nú diquila
nú sibiꞌscaꞌ luhuare elu necachi liñi
indu cuaꞌ, nu leca modo achuꞌu bee
bene stucu luhuare elu lee luhuare
elu máse necachi. 9 Ye beenú unga
cuaꞌ necatsia tucu ejemplu luaꞌahua
bee bichia quieꞌ xne bee uꞌna cuna
bee nañi enu udeteꞌ bee bene uꞌna lu
Diose, lá zibiꞌnucuaꞌacheꞌeelliebacuꞌ
bee bene para nú leca xinaa beella lu
Diose. 10Ye bee costumbre nú uluꞌcu
beella, cuna lunú udacubeella, nu
ungueꞌbeella cuna ye beela beenú
uriꞌibeella para nú leca xinabeella lu
Diose, nucuaꞌ neca nú unibiyaꞌ ley
nú uriꞌi beella, hasta bichia chenu
ucheꞌe Diose yeene.

11 Xne nee ubeꞌtala Jesucristo lu
iliulabe quieꞌ nu liꞌinu necanu uleꞌya
enu máse neca equie luaꞌahua, nu

equie cuendaꞌ liꞌinu rluꞌculaꞌahua
nu ucuaqui uꞌna Diose nú liquiꞌnu
luaꞌahua. Nu liñi indu nú uyuꞌunu
máse neca equie, nu máse neca
nzeꞌcae, xne lecane lu iliulabe quieꞌ
nu lá urecheꞌ bee benene. 12Uyuꞌula
Jesucristo liñi indu nú máse necachi,
pero lá chuꞌununu reneꞌ bee becerro
cuna reneꞌ bee chipa, sino que cuna
reneꞌ eꞌcunu. Nu tucutsia bese
uyuꞌunu nu lá quiꞌña nú riꞌinu scua
stucu bese nu equie cuendaꞌ liꞌinu
utsilaꞌaliꞌlaꞌahua lu dula. 13 Tiembu
nú udetela, reneꞌ bee chipa cuna
bee uꞌna cuna bee tii nú ubiqui
ternera bee nucuaꞌ utiqui uleꞌya
equie bee bene, para nú seca beella
nú lecaxi naabeella luDiose. Nu tunu
seca beella nú scua leca xinabeella
lu Diose. 14 Xaquie núla riꞌi reneꞌ
Jesucristo nú lecaxi naꞌahua luDiose,
para nú riaꞌahua tucu nú niarquiꞌ
Diose enu nehuañi, xne equie nú
reca Espíritu Santo, udeteꞌ cuenda
Jesucristo liꞌinuxinecauꞌnanú lecaxi
na lu Diose para nú ungutinu equie
cuendaꞌahua.

15 Enzeꞌe equie cuendaꞌ Jesu-
cristo rluꞌculaꞌahua tucu inziu cuqui
para nú riñaꞌahua lu Diose. Xne
equie cuendaꞌ nú unguti Jesucristo
uriꞌilanu perdona stulaꞌahua cuna
stula bee bene enu uyanala ley, nu
atiaꞌahua lunú ucuaqui uꞌna Diose
luaꞌahua nú la laxuaꞌ. 16 Xne chenu
recheꞌ tucu bene ichiꞌ nú ti bee
enu yaꞌnanu bee steneꞌlla, la zibiꞌ
ichiꞌ quieꞌ mientra nú nehuañilla,
17 hasta chenu ungutilalla zibiꞌ ichiꞌ
quieꞌ nu la zibii tunu nehuañiscaꞌlla.
18Enzeꞌe, hasta huaꞌtu chenu uquixie
nú uzibiꞌ ley nú utsaꞌna Diose lu
Moisés, liꞌibeella udiñibeella bee nañi
para nú chiuꞌu rene. 19 Xne chenu
ulaxu nú udixiuleꞌe Moisés luye bee
bene yebeenú enta lu leyꞌ Diose, che
unaꞌtsella ichiaꞌ sanchi nú netsuu
tinda nelu uzucuꞌlla lliꞌi tucu ixiꞌ aca
nú lee hisopo. Che utseꞌellae lu inza
nú nucha reneꞌ becerro cuna reneꞌ
chipa, nu ucuatsallae equie libro
ley cuna equie ye bee bene. 20 Nu
unilla: “Rene quieꞌ neca tucu seña nú

uliquiꞌla Diose leyꞌnu luhua para nú
zucuꞌhuane.”

21 Leꞌca ucuatsalla rene cuaꞌ liñi
indu nu equie yebee nú rquiꞌña bee
uleꞌya liñi indu zeꞌe. 22 Ley cuaꞌ
rnibiyaꞌ nú casi yebee nú aca leꞌya
cuna rene para nú lecaꞌ xi nae lu
Diose, xne tunu leca rene leca modo
aca perdona stula bee bene.

Reneꞌ Jesucristo xila stula bee bene
23 Enzeꞌe, para nú aca achee nú

lecaꞌ xina beenú uquiꞌña bee uleꞌya
liñi indu zeꞌe, rquiꞌña nú udiñi beella
bee nañi para nú riꞌileꞌya beella bee
nucuaꞌ. Pero bee nucuaꞌ necatsiae
xi neca tucu seña equie beenú nuꞌ
liñibe, xne equie cuendaꞌ bee nú nuꞌ
liñibe rquiꞌña reneꞌ tucu enu máse
seca luquela bee nañi. 24Nu néchuꞌu
Jesucristo liñi indu nú urecheꞌe bee
bene, nú necatsia tucu seña nú xa
neca liñibe, sino que liꞌinu uyuꞌunu
liñibe elu rnacuꞌnu lu Diose equie
cuendaꞌahua. 25 Jesucristo la quiꞌña
nú atinu huaxi bese equie cuendaꞌ
stulaꞌahua, lá riꞌinu tucu nú uriꞌi
bee uleꞌya enu máse neca equie nú
zaꞌlana riuꞌunu beella reneꞌ bee nañi
liñi indu, luhuare elu máse necachi
neca. 26 Xne tunu scua necane
huaxi bese aquiꞌña nú unguti Jesu-
cristo hasta chenu uquixie iliulabe.
Pero chenu uriña bichia nú uriña
Jesucristo lu iliulabe tucutsia bese
ungutinu equie cuendaꞌ stulaꞌahua.
27 Tucu nú tucutsia bese rati bene,
nu chela chiulue lu cuendaꞌbeebene.
28 Leꞌca scua tucutsia bese unguti Je-
sucristo para nú chilanu stula bee
bene. Nu chenu nzeꞌtanu stucu bese,
la yeꞌtaꞌnu para nú chilanu stula bee
bene, sino que nzeꞌtanu para nú
uyaꞌnu bee bene enu nucuaꞌaquiee
liꞌinu.

10
1Xne ley nú udeteꞌ Diose lu Moisés

necatsiae tucu seña lunú nzu nú aca,
pero la necane núungalane lunúnzu
nú aca xne mase zaꞌlana rati bee
nañi xi neca uꞌna lu Diose tucu nú
rnibiyaꞌ leynú riꞌi beebene, pero leca
xunga uriña bichia nú ulleꞌca beella
nú lecaꞌ xina beella lu Diose. 2 Xne

tunu equie cuendaꞌ ley lecaꞌ xi naa
beella, cuna tucutsia bese nú udiñi
beella nañi xi neca uꞌna lu Diose, che
la quiꞌñaꞌ nú riꞌi beella scua stucu
bese, xne nediyaꞌlaꞌ beella nú urilala
stula beella. 3 Pero la tsiꞌbeella scua
sino que zaꞌlana ulluꞌcu arquiꞌbeella
stula beella chenu udiñi beella nañi
xi neca uꞌna lu Diose. 4Xne reneꞌ bee
uꞌnaꞌ cuna bee chipa la acane chilae
stula bee bene.

5Enzeꞌe, chenu ubeꞌta Jesucristo lu
iliulabe, che uninu lu Diose:
Liꞌilu la niarquiꞌlu reneꞌ bee nañi,
niꞌ ye beela bee uꞌna nú entayu bee

bene lulu,
enzeꞌe lia uliquiꞌlu cuerpo nú
rluꞌcua.

6 La niaꞌ arquiꞌlu nú tsiquiꞌ bee bene
nañi xi neca uꞌna lulu, niꞌ reneꞌ
bee nañi nú entayuu beella
lulu equie cuendaꞌ stulabeella.

7Enzeꞌe unia: “Caꞌa nzua, Pa Diose,
uriña para nú riꞌá tucu nú niarquiꞌlu,
tucu nú nequie lu ichiꞌ stichiaꞌlu

equie cuendaꞌ liꞌá.”
8 Rluti uni Jesucristo nú la niarquiꞌ
Diose reneꞌ bee nañi, niꞌ bee nañi
enu siquiꞌ bee bene xi neca uꞌna
lunu, equie cuendaꞌ bee stula bee
bene, tucu nú rnibiyaꞌ ley nú riꞌi bee
bene. 9Chenuulaxunúuni Jesucristo
scua, che leꞌca uninu: “Caꞌa nzua Pa
Diose uriña para nú riꞌá tucu nú niar-
quiꞌlu.” Scuauriꞌi Jesucristonúulaxu
nú rnibiyaꞌ ley nu uxaꞌlanu stucu
inziu cuqui nú xa riña bene lu Diose.
10 Nu nee lecaꞌ xi naꞌahua lu Diose
equie núuriꞌi Jesucristo tucunúniar-
quiꞌDiose, nu tucutsia bese ungutinu
equie cuendaꞌ stula bee bene nu lecaꞌ
xunga atinu stucu bese.

11 Yebee uleꞌya Israel yeyeꞌe la
tsuxe beella nú sibiꞌ beella liñi indu
tucu nú rnibiyaꞌ ley nú riꞌibeella
nu ye bee bichia riñi beella bee
nañi rdeteꞌ beella uꞌna lu Diose. Nu
mase huaxi bese rriꞌibeella scua
pero la riꞌi nú riñi beella bee nañi
uꞌna lu Diose ana nú laxu stula bee
bene. 12Pero Jesucristo tucutsia bese
ungutinu equie stula bee bene, nu
la quiꞌña nú riꞌinu scua stucu bese.
Nu uzucunu cueꞌtse Diose chúbe.

13Nu zeꞌe nzuquienu hasta chenu riꞌi
Diose nú nibiyaꞌnu luyebee bene enu
rle lunu. 14 Xne equie cuendaꞌ nú
ungutinu tucutsia bese equie stula
bee bene, che lecaꞌ xina bee bene enu
nzeli arquiꞌ liꞌinu diqui tiembu. 15Nu
liaꞌahua nediyaꞌahua nú neli neca
beenucuaꞌxneequie cuendaꞌEspíritu
Santo nzeꞌta bedichiaꞌ nú nequie lu
ichiꞌ Stichiaꞌ Diose nú uni Diose:
16 Scua utsaꞌnalanu bedichiaꞌ nú

xi zeca bee bene chenu riña
bichia zeꞌe,

elliebacuꞌ beella duꞌa ley.
Nu riaꞌá nú quiene liñi arquiꞌbeella.
17Nu leꞌca uni Diose:
Lecaꞌ xunga ellucuꞌ arquia stula-

beella nuyebeelá beenúnecha
neca uriꞌibeella.

18Nu lunú neca perdonala stula bee
bene la quiꞌñaꞌ nú uti bee bene nañi
deteꞌ bee bene uꞌna lu Diose equie
cuendaꞌ stula bee bene

Rquiꞌña nú tsutaꞌ arquiꞌ bee bene
lunú nzeli arquiꞌ bee bene

19 Enzeꞌe, bee saꞌa enu nzeli ar-
quiaꞌahua Jesucristo la lliquiaꞌahua
chuaꞌahua elu máse necachi neca
nzucu Diose equie cuendaꞌ reneꞌ
Jesucristo. 20Xne chenu udeteꞌ cuen-
danu liꞌinu nú ungutinu, uxaꞌlanu
tucu inziu cuqui nú rliquiꞌ nú huañili
bee bene elu nzucu Diose. 21 Nu
tucu nú rnibiyaꞌ Jesucristo luaꞌahua,
liꞌinu enu neca uleꞌya enu máse
rnibiyaꞌ liñibe. 22 Enzeꞌe rquiꞌña nú
diquinuꞌ arquiaꞌahua chebicaꞌahua
lu Diose cuna lunú neli nzeli ar-
quiaꞌahua liꞌinu, cuna lunú lecaxi
necha nchiñi elliebacuaꞌahua nu
cuna cuerpoꞌahua nú lecaꞌ xinaa
nú la luꞌcuaꞌ dula, xi neca chenu
apenatsia ungutsaꞌahua cuna inza
nú leca xina. 23 Enzeꞌe rquiꞌña
nú tsutaꞌla arquiaꞌahua lunú nzeli
arquiaꞌahua Diose, xne liꞌinu itaa
tsaꞌalunu stichiaꞌnu nú ucuaqui
uꞌnanu luaꞌahua. 24 Rquiꞌña nu
cuaꞌnaꞌahuaxamodoriaꞌahuaelietsa
lubee saꞌahua nu zecalaꞌahua bee
saꞌahua nu cuna nú riꞌi nzeꞌcaꞌahua.
25Leꞌca la yala nú tsanaꞌ arquiaꞌahua
nú rieteꞌsaꞌahua para nú yeneꞌahua

StichiaꞌDiose la riaꞌahua tucu nú rriꞌi
texcuaꞌa bee saꞌahua enu sanaꞌ arquiꞌ
nú rieteꞌsaꞌ cuna beelá bee saꞌahua,
sino que rquiꞌña nú duaꞌahua ana
arquiꞌ bee saꞌahua, xne nediyaꞌahua
nú nzeꞌta riñala bichia nú riña zeca
Jesucristo stucu bese.

26 Xne tunu nediyaꞌlaꞌahua lunú
neli neca nu rriꞌiscaꞌlaꞌahua dula
lecaꞌ ti stucu enu ati equie cuendaꞌ
stulaꞌahua. 27 Lunú nzuquietsia
luaꞌahua neca elu usticiaꞌ Diose nú
chiquiꞌ fuerte, lu tucu quii elu riala
chue bee bene enu la zucuꞌ nú rninu.
28 Chenu la zucuꞌ tucu bene nú rni
ley nú udeteꞌ Diose lu Moisés, nu
nuꞌ chiucu chuna bee bene enu neca
testigo nú la zucuꞌlla nú rni ley cuaꞌ,
che lecaꞌ modo nú tsilaꞌalla lu eluti
nú riala zecalla. 29 Nee uriꞌihua
elliebacuꞌ, ¿nú masescaꞌlá castiya
riala bee bene enu rriꞌi elliebacuꞌ
nú lecaxi zibiꞌ lliꞌñi Diose? Nu rni
nú la zibiꞌ reneꞌnu nú rlubeꞌ nú aca
tucu nú utsaꞌnala Diose nú aca, nu
rene nú rriꞌi nú la luꞌcuaꞌ bee bene
dula, nu rnichiꞌquiꞌ beei Espíritu
Santo. 30 Liaꞌahua nediyaꞌahua nú
uni Diose: “Liꞌá detea castiya bee
bene nu detea castiya nú riala beei.”
Nu leꞌca uninu: “Liꞌá hualune lu
cuendaꞌ bee bene enu neca bee
benea.” 31 Chiquiꞌ juerte nú zanaꞌ
bene lu castiyaꞌ Diose. Liꞌinu enu
neca Diose enu nehuañi.

32 Pero ulluꞌcuꞌ arquiꞌhua xneca
ulleꞌcahuachenuapenatsiauduꞌllieꞌe
stichiaꞌ Jesucristo arquiꞌhua. Liꞌihua
uriquiꞌhua lunú chiquiꞌ nehuana
ulleꞌcahua. 33Nuꞌhuaenuudiquichiꞌquiꞌ
bee bene nu chiquiꞌ nehuana ulleꞌca,
nu utsequichiaꞌ beei liꞌihua ante
lubeebene, nunuꞌhua lá tsanaꞌarquiꞌ
bee saꞌhua enu ulleꞌca scua. 34 Leꞌca
lá tsanaꞌ arquiꞌhua bee saꞌhua enu
uyuꞌu niꞌcuꞌ, nu mase nú unguxi
bee bene steneꞌhua lá tsu nehuana
arquiꞌhua xne nediyaꞌhua nú máse
seca nú rluꞌcuhua liñibe nú leca
xunga laxu. 35 La tsanaꞌ arquiꞌhua
lunú nzutaꞌ arquiꞌhua Jesucristo, xne
lunú nzeli arquiꞌhua scua che atiꞌhua
lunú huaxi seca. 36La llacaꞌhua lunú
nehuana secahua para nú riꞌihua
lunú niarquiꞌ Diose nú riꞌihua, che

atiꞌhua lunú ucuaqui uꞌnala Diose
luhua nú atiꞌhua. 37 Xne lu ichiꞌ
Stichiaꞌ Diose rni:
Yamerotsianzeꞌta enunecadichiaꞌnú

nzeꞌta.
Chu nzeꞌtanu la leaꞌnu.
38Pero bene enu rriꞌi tucu nú rialane

lua huañili nzeꞌe,
lunú nzeli arquiꞌ nzeꞌe liꞌá,
pero enu sanaꞌ arquiꞌ nú nzeli ar-

quiꞌ liꞌá la tsu nzeꞌca arquia lu
nzeꞌe.

39 Pero liaꞌahua la necaꞌahua xi neca
bee bene enu sanaꞌ arquiꞌ nú nzeli
arquiꞌ Jesucristo xne bee benecuaꞌ
riala beella castiyaꞌ beella, sino que
liaꞌahua necaꞌahua bee bene enu
neli nzeli arquiꞌ Jesucristo, para
nú luꞌcuaꞌahua elunehuañi nú leca
xunga laxu liñibe.

11
Bee bene enu neli nzeli arquiꞌDiose

1 Nu nee lunú nzeli arquiꞌ
bene Diose, necane nú nediyaꞌ
nzeꞌcaꞌahua nú neli aca tucu nú
nelluaꞌaquieꞌahua nú aca, nu neli
nzeli arquiaꞌahua lunú aca, mase nú
la lañiaꞌahuane. 2Bee beneꞌahua enu
udetela uyaꞌna nzeꞌca beella lu Diose
equie nú uchili arquiꞌbeella liꞌinu.

3Equie nú nzeli arquiaꞌahua Diose
rriaꞌahua beyaꞌ nú cuna stichianu
urecheꞌnu iliulabe cuna liñibe cuna
ye nú nuꞌ lue, nu lecaxi uquiꞌñianu nú
urecheꞌnue.

4 Nu Abel lunú diquinuꞌ arquiꞌlla
uchili arquiꞌlla Diose enzeꞌe máse
neca nzeꞌca uꞌna nú udeteꞌlla lu
Diose, luquela nú udeteꞌ Caín, enzeꞌe
uyaꞌna nzeꞌcalla lu Diose xne uyu-
cunu uꞌna nú udeteꞌlla nu máse nú
ungutila Abel pero rieneꞌscaꞌahua nú
xa uchili arquiꞌlla Diose.

5Equie nú uchili arquiꞌ Enoc Diose
enzeꞌe nzia nehuañilla liñibe nu lá
atilla, nu lá llelaꞌ bee bene liꞌilla xne
unguyaꞌla Diose liꞌilla liñibe. Nu lu
ichiꞌ Stichiaꞌ Diose rni: “Nú ante nú
uyaꞌ Diose Enoc uyuꞌ arquiꞌnu xneca
uhuañilla.” 6 Lecati huañi tucu nú
riuꞌ arquiꞌ Diose tunu la chili ar-
quiꞌlla liꞌinu. Titse bene enu niarquiꞌ
chebica lu Diose, rquiꞌña nú chili ar-
quiꞌlla nú nuꞌ Diose nu leꞌca rquiꞌña

nú chili arquiꞌlla nú deteꞌ Diose nú
uninu nú deteꞌnu lubee bene enu
rlaꞌna liꞌinu.

7 Equie nú uchili arquiꞌ Noe Diose
enzeꞌe chenu uni Diose lulla nú aca
lunú lasca lañiꞌlla aca, che uzucuꞌlla
nú uninu, nu urecheꞌlla tucu barco
nú tsilaꞌalla cuna bee beneꞌlla equie
cuendaꞌ nú uni Diose lulla nú nzeꞌta
aca. Nu lunú uchili arquiꞌ Noe Diose
unga achee nú zeca bee bene enu lá
chili arquiꞌ Diose castiya.

8 Leꞌca scua lunú uchili arquiꞌ
Abraham Diose, enzeꞌe uzucuꞌlla
nú uni Diose chenu uninu lulla
nú uchiuꞌulla lachilla nu challa lu
yuu elu uni Diose nú deteꞌnu lulla,
nu uchiuꞌulla lachilla nzalla sin nú
riꞌilla beyaꞌ cae. 9 Nu lunú uchili
arquiꞌllaDiose, uzuculla lu iliunúuni
Diose nú deteꞌnu lulla xi neca tucu
bene rene, nu uzuculla liñi carpa
leꞌca scua uhuañi Isaac cuna Jacob
liꞌibeella enu leꞌca riala yucu yuu
zeꞌe. 10 Scua uhuañi Abraham xne
nediyaꞌ nzeꞌcaꞌlla nú nzialla huañilla
eyeche nú urecheꞌ Diose, eyeche nú
leca xunga enta bichia nú nitilu.

11 Leꞌca scua Sara, lunú uchili
arquiꞌlla añinzuca nú leca modo
luꞌculla enduꞌ, nu leꞌca unguxulalla
para nú luꞌculla enduꞌ, pero uduꞌ
Diose fuerzaꞌlla para nú acalla naa
lu iliulabe nu uluꞌculla tucu enduꞌ
lunú uchili arquiꞌlla nú Diose neli
saꞌalunu stichiaꞌnu. 12 Scua ungae
añinzuca nú unguxula Abraham nu
uluꞌculla enduꞌ, nu uluꞌculla huaxi
bee familiaꞌlla xi huaxi bee belaa
liñibe, cuna xi huaxi bee eyuxi ruꞌu
inzatuꞌ nú lecamodo bacuꞌ.

13 Ye bee benecuaꞌ uchili ar-
quiꞌbeella Diose hasta nú unguti
beella nu añinzuca nú lá lañiꞌ beella
lunú ucuaqui uꞌna Diose lubeella
pero lunú uchili arquiꞌbeella enzeꞌe
nediyaꞌ beella nú aca tucu nú uni
Diose lubeella nú aca, nu ñia nzu
arquiꞌbeella. Nu nediyaꞌ nzeꞌcaꞌ
beella nú chiucu chuna tsia bichia
nzeꞌta beella lu iliulabe quieꞌ nu la
yeꞌta beella para nú huañili beella.
14 Nu bee enu rni scua. Scua achee
nzeꞌca rlubeꞌ nú rcuaꞌna beella nú
camero aca lachi beella. 15 Xne

tunu rriꞌiscaꞌ beella elliebacuꞌ lachi
beella elu uchiuꞌu beella che nuꞌ
modo nú abenchilaꞌ zeca beella
eyeche zeꞌe. 16 Pero máse rriꞌibeella
elliebacuꞌ tucu luhuareelumáseneca
nzeꞌca nú neca liñibe. Enzeꞌe la tuꞌ
Diose nú necanu Dioseꞌ beella, nu
utsucheꞌlanu elu cuaꞌa beella liñibe.

17 Equie nú uchili arquiꞌ Abraham
Diose enzeꞌe chenu udeteꞌDiose preu
Abraham nú nze utilla enduꞌlla Isaac
xi neca uꞌna lu Diose, uzela Abra-
ham añinzuca nú tuculiꞌ Isaac neca
enduꞌlla, nu añinzuca nú nediyaꞌlla
nú uni Diose lulla: 18 “Equie cuendaꞌ
enduꞌlu Isaac dala huaxi bee fa-
miliaꞌlu.” 19 Pero nediyaꞌ Abraham
nú rluꞌcu Diose poder para nú riꞌinu
nú huañi zeca bee benenguti chenu
udete Abraham preu scua neca xi
neca nú unguti enduꞌlla nu uhuañi
zeca enduꞌlla lu eluti.

20 Leꞌca esquie lunú uchili arquiꞌ
Isaac Diose, unilla nú cha nzeꞌcae
lu cuendaꞌ enduꞌlla Jacob nu Esau,
nu unilla nú xi enta zeca cada tucu
beella.

21 Leꞌca scua lunú uchili arquiꞌ Ja-
cob Diose, leꞌca unilla nú cha nzeꞌca
lu cuendaꞌ rucubeeenduꞌ José, chenu
yamerotsia atilla. Che uricuꞌlla yalla
equie xcalla nu unacuꞌlla lu Diose.

22 Leꞌca scua, lunú uchili arquiꞌ
José Diose, chenu yamero atilla, che
unilla nú chiuꞌu bee bene Israel
Egipto, nu unilla lubee bene zeꞌe nú
xneca riꞌinubeella bee artaꞌlla.

23Equie nú uchili arquiꞌ paꞌMoisés
cuna naꞌlla Diose, chenu ungulalla
che ucachiꞌ beella liꞌilla diqui chuna
guu equie nú ñia rnalla, nu lá lliqui
beella chenu uni arre nú ati ye bee
enduꞌmeꞌ enu neca enduꞌ niyu.

24 Nu chenu uruꞌcu Moisés, equie
nú uchili arquiꞌlla Diose, lá niar-
quiꞌlla nú acalla enduꞌ xinchiuꞌcu
arre Egipto. 25 Para Moisés, máse
neca nzeꞌca nú nehuana zecalla cuna
bee bene saꞌlla enu neca bee bene Is-
rael, luhuare nú riꞌilla dula nú tsanaꞌ
arquiꞌlla bee saꞌlla para nú luꞌculla
lunú niarquiꞌlla nu riꞌilla bee nú la
zibiꞌ. 26 Para liꞌilla máse neca nzeꞌca
nú nehuana ulleꞌcalla tucu nú ulleꞌca
Jesucristo, luhuare nú luꞌculla ye

bee eluxene nú nuꞌ Egipto xne máse
nzu arquiꞌlla lu eluxene nú atiꞌlla lu
Diose.

27 Leꞌca esquie lunú uchili arquiꞌ
Moisés Diose, uchiuꞌulla eyeche
Egipto nu lá lliquilla mase ulee arre
Egipto lulla. Nu utsutaꞌ arquiꞌlla lu
Diose xi neca nú rlañiꞌlla Diose, liꞌinu
enu la lañiꞌ bee bene. 28 Equie nú
uchili arquiꞌ Moisés Diose, uriꞌilla
eliñibaxcu, nuunibiyaꞌllanúucuatsa
bee bene Israel reneꞌ bee sanchi ruꞌu
bee niꞌi beella para nú chenu dete
ángele enu ruuti la útinzeꞌe bee enduꞌ
rluꞌ bee bene Israel.

29 Leꞌca esquie lunú uchili arquiꞌ
bee bene Israel Diose. Enzeꞌe uyaꞌla
labe inzatuꞌ nú lee nelu udete beella
xi neca tucu yuu bichi. Pero chenu
nzedete bee bene Egipto luhuare
zeꞌe, hora zeꞌe udete zeca inzatuꞌ
luhuare zeꞌe nu unguti beei lue.

30 Leꞌca esquie lunú uchili arquiꞌ
bee bene Israel Diose che chenu uzaꞌ
achi bichia nú rduꞌ beella vuelta
diqui abenchilaꞌ eyeche Jericó, che
uluquiemuronúnecacheꞌabenchilaꞌ
eyeche zeꞌe. 31 Leꞌca esquie lunú
uchili arquiꞌ unaꞌa huexe enu lee
Rahab Diose, utsilaꞌanchu chenu
unguti bee bene lachinchu, bee enu
né zucuꞌ Stichiaꞌ Diose xne liꞌinchu
uyucu nzeꞌcanchu bee bene Israel
enu uya tsiꞌña eyeche zeꞌe.

32 Nu huaxi nú niláa luhua, pero
lecaꞌ tiempo nú ixiuleꞌa luhua equie
cuendaꞌ beelá bee bene xi neca
lu cuendaꞌ Gedeón, Barac, Sansón,
Jefté, David, Samuel nu bee profeta.
33 Ye beella uchili arquiꞌbeella Diose
nu uriꞌibeella ana lu huaxi nación,
nu uriꞌi beella elu usticia tucu nú
necane, nu ulañiꞌ beella nú uyalu
tucu nú uni Diose lubeella nú aca,
nu utsacuꞌ beella ruꞌu bee bichiee.
34 Leꞌca nuꞌ beella enu utsiꞌqui bee
bene lu quii nu lecaxi ulleꞌca, nu nuꞌ
beella enu utsilaꞌa lubee bene enu
niarquiꞌ úti liꞌibeella cuna espada, nu
uyuꞌu juerzaꞌ beella nu utsu naaqui
arquiꞌbeella, añinzuca nú nechulaꞌ
nzu arquiꞌbeella, nu uyuꞌu juerzaꞌ
beella chenu uriꞌibeella xuu. Nu
utiliacaꞌ beella bee bene rene enu

uliunu liꞌibeella. 35 Nu leꞌca nuꞌ bee
unaꞌa enu unguti bee familiaꞌ, nu
equie nú uchili arquiꞌbeella Diose,
che uhuañi zeca bee familiaꞌ beella
stucu bese. Pero leꞌca nuꞌ bee bene
enu mase unguti, pero para liꞌibeella
máse neca nzeꞌca nú nehuana zeca
beella nu mase nú unguuti bee bene
liꞌibeella, lá zela beella nú tsanaꞌ
arquiꞌ beella Diose, para nú luꞌcu
beella stucu elunehuañi nú necuqui
nú máse seca. 36 Leꞌca nuꞌ beella
enu nehuana ulleꞌca, utsequichiaꞌ
bee bene liꞌibeella, nu udiñi bee
bene liꞌibeella, nu ullicaꞌcu bee bene
liꞌibeella cuna cadena, nu uduꞌ bee
bene liꞌibeella niꞌcuꞌ. 37 Leꞌca nuꞌ
beella enu unguuti bee bene cuna
quiee, leꞌca nuꞌbeella enu uchiecuꞌ
bee bene arliꞌtilluu cuna sierra, nu
nuꞌ beella enu unguti bee bene cuna
espada, leꞌca nuꞌ beella enu uyanze
enzichiuꞌ enzerquie, nu nehuana
ulleꞌca beella, nu ulleꞌca beella elitsi,
nu ungututsia beella itiꞌ sanchi cuna
itiꞌ chipa nu nehuana uriꞌinu bee
bene liꞌibeella. 38 Uyanzee beella
enza lu dañi achi, nu enza dañi nu
uyaꞌna beella liñi ye clasiaꞌ bee yubeꞌ.
Beebenezeꞌe lá yalanúahuañibeella
lu iliulabe quieꞌ xne neca beella bee
bene nzeꞌca.

39 Mase nú yebeella achee nú neli
uchili arquiꞌbeella Diose, pero né yu-
cubeella lunú ucuaqui uꞌna Diose
lubeella. 40 Xne Diose uriꞌinu el-
liebacuꞌ tucu nú máse neca nzeꞌca
luaꞌahua, nu lá acae luego tucu nú
uninu lubeella xne niarquiꞌnu nú
junto atiaꞌahua cuna liꞌibeella lunú
ucuaqui uꞌnanu luaꞌahua.

12
La zañiaꞌahua Jesucristo

1 Enzeꞌe lunú ubeneꞌlaꞌahua equie
cuendaꞌ huaxi bee bene lunú xneca
uchili arquiꞌbeella Diose, rquiꞌña
nú tsanaꞌ arquiaꞌahua ye stulaꞌahua
cuna ye beelá beenú rca nú riaꞌahua
tucu nú necane, nu la llacaꞌahua nú
chenalaꞌahua inziu nú ulubeꞌla Diose
luaꞌahua. 2 La yala nú zañiaꞌahua
Jesucristo xne liꞌinu rriꞌinu elietsa
luaꞌahua lunú nzeli arquiaꞌahua, nu

equie cuendaꞌ liꞌinu nzeꞌta nú nzeli
arquiaꞌahua tucu nú necane. Liꞌinu
uriquiꞌnu lunú nehuana ulleꞌcanu
lu cruse nu lá tuꞌnu nú ungutinu
scua xne nediyaꞌnunú chenu dete nú
nehuana zecanu che nzeꞌta nú ñia tsu
arquiꞌnu, nu nee nzuculanu cueꞌtse
Diose chube liñibe.

3 Enzeꞌe uriꞌihua elliebacuꞌ xneca
nehuana uriꞌinu bee bene enu rluꞌcu
dula Jesucristo para nú la llacaꞌhua,
nu uriquiꞌhua luye nú secahua. 4Xne
mase nú nehuana rriꞌinu bee bene
liꞌihua, nu rcuaꞌnahua modo nú
la riꞌihua nú necha neca pero niꞌ
tucuhua lá uti bee bene. 5 ¿Xieꞌ
uzañiꞌlaꞌhua xa uni Diose bezete
luhua liꞌihua enu neca xi neca lliꞌñinu
la? Lu ichiꞌ stichiaꞌnu rni:
Endua uriꞌi caso chenu rni Diose

bezeteꞌ lulu nu uriquiꞌ chenu
rriꞌinu nú rriꞌilu beyaꞌ nú
necha neca nú rriꞌilu.

6 Xne liꞌinu rninu bezeteꞌ luye bee
bene enu neca bee lliꞌñinu,

nu rdeteꞌnu castiya bee bene enu se-
canu.

7 Enzeꞌe uriquiꞌhua chenu rni Diose
bezeteꞌ luhua xne neca nzeꞌca nucuaꞌ
para liꞌihua. Riꞌinu luhua xi rriꞌi
tucu uzana lu lliꞌñilla. ¿Xne xieꞌ
nuꞌ bee uzana enu la ni bezeteꞌ
lubee lliꞌñila? 8 Pero nee tunu la
ni Diose bezeteꞌ luhua tucu nú
rriꞌinu luye beela bee lliꞌñinu, che
lacahua mero lliꞌñinu nu lacanu
paꞌhua che. 9 Liꞌihua nediyaꞌhua
nú lu iliulabequieꞌ chenu ungaꞌahua
enduꞌ, uni bee uzanaꞌahua bezeteꞌ
luaꞌahua para nú zucuaꞌahua nú
uni beella. 10 Bee uzanaꞌahua lu
iliulabe quieꞌ rni bezeteꞌ luaꞌahua
lleꞌna tiembu nú nehuañiaꞌahua para
nú riaꞌahua nú neca nzeꞌca. Pero
Diose rninu bezeteꞌ nú máse neca
nzeꞌca luaꞌahua para nú huañiaꞌahua
nú lecaxi naꞌahua ante lunu tucu nú
lecaxi nanu. 11Neli nú niꞌtucuaꞌahua
la yuꞌ arquiaꞌahua nú zecaꞌahua
castiya hora nú seꞌcaꞌahua scua sino
que rcuee, pero bee enu rriꞌi ana
nú sucuꞌ nucuaꞌ che nehuañi nzeꞌca
nzeꞌe luDiose nuñianzu arquiꞌnzeꞌe.

La luachuhua StichiaꞌDiose

12 Enzeꞌe uduꞌhua ana arquiꞌhua
nu udeꞌteꞌhua baluro tucu nú riuꞌu
zeca juerzaꞌ tucu bene chenu chiquiꞌ
nellacalla. 13 Ucuaꞌnahua nú huañi
nzeꞌcahua tucu nú riala nú huañi
bene. Para nú bee bene enu nzu chi-
ucu arquiꞌ lubee nú rriꞌi la tsanaꞌ ar-
quiꞌbeei inziuꞌDiose sinoqueduꞌbeei
ana arquiꞌbeei chenala beei inziuꞌnu.

14Ucuaꞌnahua nú huañihua sin xuu
cuna ye bee bene nu la riꞌihua dula
xne bee bene enu rriꞌi dula leca
modo lañiꞌ bee nzeꞌe Paꞌahua Diose.
15 Ubiꞌyahua liꞌihua para nú leca ta
tucuhua enu huachu elietsa nú niar-
quiꞌ Diose riꞌi luhua para nú leca ta
tucuhua enu neca xi neca tucu huañi
nú nelá nú rriꞌi daño nú rriꞌi nú rni-
tilu beelá bee saꞌahua. 16Niꞌtucuhua
la yala nú riꞌihua eluhuexe nu la lu-
achuhuabeenúnecanzeꞌcanúnzeꞌta
lu cuendaꞌ Diose para nú la zecahua
xi ulleꞌca Esaú, equie cuendaꞌ tucut-
sia pliatu entsaꞌ ungüitilla elurnibiyaꞌ
nú rialalla xi neca enduꞌ rlu nú
necalla. 17 Nu liꞌihua nediyaꞌhua
nú chenu uniarquiꞌ Esaú nú riꞌileꞌya
paꞌlla liꞌilla, chequie lecaꞌ modo nú
ariꞌileꞌya paꞌlla liꞌilla xi neca enduꞌ
rlu nú necalla, mase nú chiquiꞌ un-
gunaꞌlla pero leca modo nú acheꞌe
lunú uriꞌilla.

18 Liꞌihua lá riñahua dañi elu leca
modonaꞌtsehua, tucunúuyabica bee
bene Israel tiembu zeꞌe eꞌya dañi nú
lee Sinaí elu ulañiꞌ beella nú riqui
dañi zeꞌe, nu ulañiꞌ beella tucu llene
nú natsacabe utsacuꞌ equie dañi zeꞌe
nu reca tucu biduna nú fuerte equie
dañi zeꞌe. 19 Chequie ubeneꞌ beella
tucu chii trompeta, nu ubeneꞌ beella
chii Diose nú rnilubeella. Pero lunú
chiquiꞌ xiqui beella nú rieneꞌ beella
chii Diose, che chiquiꞌ uzequie beella
nú la niaꞌnu lubeella. 20Xne liꞌibeella
nediyaꞌ beella nú chiquiꞌ juerte nú
unibiyaꞌ Diose lubeella chenu uninu:
“Titse bee bene urre bee nañi enu
riña nu diꞌ tetsuꞌ dañi quieꞌ rquiꞌña
nú ati nzeꞌe cuna quiee urre cuna
lanza.” 21 Chiquiꞌ nelliqui rna nú
ulañiꞌbeella enzeꞌehastaMoisésunii:
“Recatseꞌtsea xne chiquiꞌ xiquia.”

22 Pero liꞌihua lá alleꞌcahua scua
sinoque uyabicalahua lu Diose. Nu

nuꞌla modo nú xa rñiahua dañi Sión,
nú neca Jerusalén liñibe lachi Diose
enu nehuañi, elu nucuaꞌa huaxi
bee ángele. 23 Ñia nzu arquiꞌbeenu
rni beenu bedichiaꞌ nzeꞌca lu Diose
elu yetesaꞌ bee beneꞌ Diose bee
enu nequiela nombreꞌ lu libro nú
nchiucuꞌ liñibe. Zeꞌe nzucu Diose nu
liꞌinu enu hualue lu cuendaꞌ ye bee
bene, leꞌca zeꞌe nzu espírituꞌ bee bene
enu uhuañi tucu nú necane, liꞌibeella
enu leca xina lu Diose. 24 Leꞌca zeꞌe
nzucu Jesucristo, liꞌinu enu uxaꞌla
tucu inziu cuqui para nú riñaꞌahua
lu Diose. Chenu unguti Abel unacuꞌ
quiya reneꞌlla nu aca eluusticia, pero
cuna reneꞌ Jesucristo la acae scua
sino que liꞌinu utiꞌchianu reneꞌnu
chenu ungutinu para nú luꞌcuaꞌahua
perdona equie stulaꞌahua.

25 Enzeꞌe ubiꞌyahua liꞌihua nu la
luachuhua Diose enu rni luaꞌahua.
Xne bee bene enu né riꞌi caso nú
uni Moises enu udeteꞌ Stichiaꞌ Diose
lubee bene enu udetela lá tsilaꞌa
beella lu castiya nu riala beella
xne né zucuꞌ beella nú uni Moisés.
Enzeꞌe enzalaquieꞌ liaꞌahua nu la
yalaꞌahua castiya tunu la riaꞌahua
caso stichiaꞌ Jesucristo, liꞌinu enu
ubeꞌta enza liñibe para nú ninu
luaꞌahua. 26 Chenu uni Diose lubee
beneꞌahua enu udetela equie dañi
Sinaí, ucuñi luyuu zeꞌe. Pero
nee unizecaꞌlanu: “Enta bichia nú
cuñi zeca luyuu, nu la necane nú
luyuu quietsia sino que nuu liñibe.”
27 Chenu uni Diose nú riꞌinu scua
stucu bese, nucuaꞌ rni nú nitilu
Diose yebee nú rcuñi urecheꞌnu lu
iliulabe quieꞌ nu riaꞌna beenú lecaꞌ
modo cuñi. 28 Zeꞌe neca elu liquiꞌ
Diose luaꞌahua elu rnibiyaꞌnu nú
leca xunga nitilu, enzeꞌe rquiꞌña
nú deteꞌahua cheꞌtsa lu Diose. Nu
luꞌcuaꞌahua ulaꞌna lunu diquinuꞌ
arquiaꞌahua tucu nú riuꞌ arquiꞌnu,
nu la yala nú zañiaꞌahua nú liꞌitsianu
neca equienu. 29 Xne Diose neca xi
neca tucu quii llene nú siquiꞌ yeene.

13
Lunú riala riꞌi bee bene enu nzeli

arquiꞌ Jesucristo

1 La tsanaꞌhua nú secahua bee
saꞌhua enu nzeli arquiꞌ Jesucristo.
2 La zañiꞌhua nú riꞌi nzeꞌcahua lubee
bene enu rriña niꞌhua, xne scua nuꞌ
bee bene enu uriña bee ángeleꞌ Diose
niꞌi sin nú ariꞌi beella beyaꞌ nú neca
bee bene zeꞌe ángeleꞌ Diose.

3 Ulluꞌcu arquiꞌhua bee bene enu
nchiñi niꞌcuꞌ, nu utsiꞌhua xi neca nú
leꞌca nuuhua netsehua niꞌcuꞌ cuna
liꞌibeella. Uriꞌihua elliebacuꞌ equie
cuendaꞌ bee bene enu nehuana seca,
nu leꞌca utsiꞌhua xi neca nú leꞌca nu-
uhua nehuana secahua.

4 Liꞌihua enu nechia la tsiꞌhua nú
neca nucuaꞌ xi neca güita, la ze-
quienuhua unaꞌhua urre niyuꞌhua
xne Diose deteꞌ castiya lubee bene
enu rluꞌcu stucu unaꞌa urre stucu
niyu cuna luyee bee bene enu rriꞌi
eluhuexe.

5 Latsu arquiꞌhua lu dimi, ñia utsu
arquiꞌhua cuna lunú rluꞌcuhua xne
unila Diose: “Ye bichia nzua cuna
liꞌilu, nu leca bichia nu tsana arquia
liꞌilu.” 6 Enzeꞌe diquinuꞌ arquiaꞌahua
niaꞌahua:
Diose Pa neca enu rriꞌi elietsa lua,
la lliquia lu xitse nú riꞌinu bee bene

liꞌá.
7 Ulluꞌcu arquiꞌhua bee bene enu

unibiyaꞌ luhua, liꞌibeella enu uzeteꞌ
liꞌihua Stichiaꞌ Diose. Ulluꞌcuꞌ ar-
quiꞌhua xneca uhuañi beella, nú
diquinuꞌ arquiꞌbeella uchili arquiꞌ
beella Diose tucu nú uyali arquiꞌhua
Jesucristo.

8 Jesucristo leca xunga cheꞌe nú ti
necanu tucunúnecanunecaꞌnecanu
nee nu leꞌca necanu diqui tiembu.
9 La zelahua núti zequienu liꞌihua
luye beenú seteꞌ bee bene enu la zeteꞌ
stichiaꞌ Jesucristo tucu nú necane.
Mejora uzelahua nú riꞌi Diose eli-
etsa luhua para nú huañihua tucu nú
necane luhuare nú chenalahua bee
costumbre nú xi nuꞌ modo nú acu
bee bene nu xi leca modo nú acu
bee bene, xne bee nucuaꞌ lecaxi rriꞌi
elietsa lubee bene ante Diose.

10 Liaꞌahua rluꞌcuaꞌahua tucu enu
unguti equie cuendaꞌahua, liꞌinu
necanu xi neca uꞌna nú rdeteꞌ bene
equie cuendaꞌ stula bene tucu uꞌna
nú leca modo acu bee uleꞌya enu

nzenalascaꞌ ley. 11 Sino que uleꞌya
enu máse neca equie lubeelá bee
uleꞌya liꞌilla ruyaꞌlla reneꞌ bee nañi
rdetella uꞌna liñi indu luhuare elu
máse necachi para nú lecaxi naa bee
bene equie cuendaꞌ stula bee bene.
Chequie bee nañi enu unguti zeꞌe
riqui beeí ruꞌu eyeche elu la nucuaꞌa
bee bene. 12 Leꞌca scua ulleꞌca Jesu-
cristo, ruꞌu eyeche Jerusalén,unguuti
bee bene liꞌinu para nú lecaxi naa
bee bene equie cuendaꞌ reneꞌnu.
13 Enzeꞌe rquiꞌña nú chenalaꞌahua
Jesucristo mase nú ulua bee bene
liꞌinu ruꞌu eyeche Jerusalén, numase
huaxi nú nehuana seꞌcaꞌahua tucu
nú ulleꞌcanu. 14 Xne lu iliulabe quieꞌ
la necane elu nehuañiliaꞌahua, sino
que liaꞌahua nelluaꞌa quieꞌahua tucu
luhuare elu huañiliaꞌahua. 15 Enzeꞌe
cuna elietsaꞌ Jesucristo la tsanaꞌ
arquiaꞌahua nú niaꞌahua bedichiaꞌ
nzeꞌca lu Diose xne nuacuaꞌ neca xi
neca uꞌna nú rdeteꞌahua lunu, nu
scua xucuꞌ ruaꞌahua nú liꞌinu necanu
Dioseꞌahua. 16 La zañiꞌhua nú riꞌi
nzeꞌcahua lubee saꞌhua nu riꞌihua
elietsa lubeella lunú rluꞌcuhua, xne
nucuaꞌ neca xi neca uꞌna nú riuꞌ
arquiꞌ Diose nú riꞌi bene.

17Uzuꞌcuꞌhua nú rni bee bene enu
rnibiyaꞌ luhua, nu seteꞌ StichiaꞌDiose
liꞌihua uluꞌcuhua ulaꞌna lubeella xne
liꞌibeella riꞌya beella liꞌihua nú la
tsanaꞌ arquiꞌhua Stichiaꞌ Diose, xne
liꞌibeella deteꞌbeella cuenda lu Diose
nú xa uriꞌi beella luhua. Uriꞌihua
lunú riꞌi nú ñia nzu arquiꞌbeella, nu
la riꞌihua lunú la yuꞌ arquiꞌ beella,
xne lecaxi zibiꞌ nú la zucuꞌhua nú
rnibeella.

18 Unaꞌcuhua lu Diose equie
cuendaꞌru. Liꞌiru nediyaꞌru nú lecaxi
nú necha neca rriꞌiru, nu niarquiꞌru
nú ye nú rriꞌiru, riꞌirune tucu nú
necane. 19 Nacua nu zequiea luhua
nú nacuꞌhua lu Diose para nú la leaꞌ
liquiꞌnu nú nzelabiꞌya liꞌihua stucu
bese.

Uni Pablo nú cha nzeꞌca lu cuendaꞌ
bee bene

20 Diose enu rliquiꞌ nú nzuxe ar-
quiaꞌahua liꞌinu enu uriꞌi nú uhuañi
Jesucristo lu eluti, Jesucristo enu rriꞌi

ucu liaꞌahua tucu nú rriucu tucu
bene bee sanchi nu equie cuendaꞌ
nú ungutinu rluꞌculaꞌahua tucu inziu
para nú riñaꞌahua lu Diose nu zeꞌe
la atiaꞌahua. 21 Liꞌinu riꞌinu eli-
etsa luhua lu yebeenú neca nzeꞌca
para nú acahua riꞌihua tucu nú niar-
quiꞌnu. Liꞌinu riꞌinu elietsa luaꞌahua
para nú acaꞌahua tucu nú niarquiꞌnu
equie nú neca tucu necatselaꞌahua
cuna Jesucristo, nu ¡Lu Jesucristo ri-
ala nú luꞌcu bee bene ulaꞌna diqui
tiembu! Amén.

22 Bee saꞌa enu nzeli arquiaꞌahua
Jesucristo la aca llene carta quieꞌ,
pero nacua luhua nú la leehua equie
cuendaꞌ nú unia bezeteꞌ luhua lu
carta quieꞌ. 23Nu leꞌca ixiuleꞌa luhua
nú uchiuꞌula saꞌahua Timoteo niꞌcuꞌ,
nu tunu chu riñalla caꞌa che nze-
labiꞌyaru liꞌihua.

24 Uriꞌihua saludar ye bee bene
enu rnibiyaꞌ luhua liꞌibeella enu seteꞌ
liꞌihua Stichiaꞌ Diose cuna ye beelá
bee saꞌahua enu nzeli arquiaꞌahua
Jesucristo. Nu leꞌca xeꞌla bee bene
Italia saludo luhua. 25 Diose riꞌi nú
chanzeꞌcae lu cuendaꞌ yehua. Amén.

Carta nú uquieꞌe
Santiago

1 Liꞌá Santiago, enu sibiꞌ lu Diose
cuna lu Jesucristo enurnibiyaꞌ, xeꞌlaa
saludo lu yehua enunzeꞌta lu familiaꞌ
bee bene Israel liꞌihua enu uriꞌchia
letse diqui lu iliulabe.

Elliebacuꞌ nú nzeꞌta lu Diose
2 Bee saꞌa enu nzeli arquiaꞌahua

Jesucristo, nialuhua nú ñia utsu ar-
quiꞌhua añinzuca nú nuꞌ huaxi nú sec-
ahua. 3Xne liꞌihua nediyaꞌhua chenu
secahua xitse beenú secahua equie
nú nzeli arquiꞌhua Jesucristo, scua
acahua tsutaꞌ arquiꞌhua nu riquiꞌhua
lu beenú secahua. 4 Pero ubiꞌyahua
lunú utsutaꞌ arquiꞌhua scua, nu zibiꞌ
nucuaꞌ para nú riꞌihua tucu nú ri-
alane, che scua nezaꞌ lunú neca el-
liebacuꞌhua para nú lecaxi riꞌi falta
elliebacuꞌhua.

5 Tunu nuꞌ tátucuhua enu rriꞌi falta
elliebacuꞌ, nacuꞌ nzeꞌene lu Diose,
xne siempre rdeteꞌ Diose elliebacuꞌ
lu ye bee bene nu la cánue. 6 Pero
rquiꞌñanúnacuꞌllae luDiosediquinuꞌ
arquiꞌlla nu la zaꞌ arquiꞌlla, xne bene
enu saꞌ arquiꞌ liꞌilla necalla xi neca
inzatuꞌ nú rriꞌi bii nú nza nzeꞌta.
7 Nu bene enu neca scua, la riꞌilla
elliebacuꞌ nú yuculla lunú unacuꞌlla
lu Diose. 8 Xne bene enu saꞌ arquiꞌ
scua, la riꞌilla tucutsia elliebacuꞌnu la
challa tucutsia inziu.

9 Bee saꞌa enu nzeli arquiaꞌahua
Jesucristo, liꞌihua enu neca bee bene
elitsi, ñia utsu arquiꞌhua equie nú
nediyaꞌhua nú huaxi secahua lu
Diose. 10 Pero liꞌihua enu neca bee
bene xene, ñia utsu arquiꞌhua nu aca
lleꞌna arquiꞌhua lu Diose. Xne bee
eluxene la diꞌyae tucu nú la diꞌya
bee quiee. 11 Liꞌihua nediyaꞌhua nú
chenu rliñi bichia nu chiquiꞌ nelee
siquiꞌ beꞌ bichia huañi dañi, che sanaꞌ
bee quie lue, scua unitilu nú ñia rnae.
Leꞌca esquie benexene atilla añinzuca
nú necalla xene, nu che scua ulaxu
nú neca eluxeneꞌlla.

Chenu rriquiꞌ bee bene prueba nú
seca beella

12 Ñia nza lu cuendaꞌ bene enu
nzutaꞌ arquiꞌ nu rriquiꞌlla lunú ne-
huana secalla equienúnzeli arquiꞌlla
Jesucristo. Xne equie nú uriquiꞌlla
scua yuculla premio nú rialalla, nu
premio cuaꞌ neca elunehuañi nú leca
xunga laxu tucu nú ucuaqui uꞌna
Diose núdeteꞌnu lubee bene enu seca
liꞌinu. 13 Chenu rriꞌi taa tucuhua
elliebacuꞌ nú riꞌilla nú necha neca,
la riꞌilla elliebacuꞌ nú Diose rdeteꞌ
elliebacuꞌ cuaꞌ lulla, xne Diose leca
bichia nú rriꞌinu nú necha neca, nú
leꞌca la deteꞌnu elliebacuꞌ lubee bene
para nú riꞌi bee bene nú necha neca.
14 Xne leꞌca liꞌi elliebacuꞌ nú necha
neca rriꞌi bee bene, zeꞌe nzeꞌta nú
riuꞌu ana arquiꞌ bee bene nú rriꞌi bee
bene lunú necha neca. 15 Nu equie
beeelliebacuꞌnúnechanecacuaꞌ rriꞌi
bee bene dula, nu chenu rnibiyaꞌla
dula cuaꞌ lubee bene, nzuquietsialla
castiyaꞌlla.

16 Enzeꞌe la zequienuhua leꞌcatsia
liꞌihuabee saꞌa enunzeli arquiaꞌahua
Jesucristo, enu chiquiꞌ seꞌca. 17 Xne
ye elliebacuꞌ nzeꞌca nu ye beenú
neca nzeꞌca nzeꞌta lu Diose, liꞌinu
enu urecheꞌe ye nú nuꞌ liñibe. Diose
leca bichia nú cheꞌenu lunú necanu,
ye bichia rriꞌinu tucu nú rialane.
18 Nu equie nú scua niarquiꞌ Diose,
uliquiꞌlanu luaꞌahua elunehuañi nú
leca xunga laxu lunu, xne nzelila ar-
quiaꞌahua bedichiaꞌ nzeꞌcaꞌnu, scua
necaꞌahua xi neca ebichi rlu lu beelá
bee bene enu chili arquiꞌ liꞌinu.

Tunu neli rriꞌi bee bene lunú niar-
quiꞌDiose

19 Nee lunú nediyaꞌahua bee nu-
cuaꞌ, bee saꞌa enu nzeli arquiaꞌahua
Jesucristo enu chiquiꞌ seꞌcaa, utsu
tsiñahua para nú yeneꞌhua chenu
rni bee bene, nu la lialaꞌhua nú
chu nihua cuna nú chu leehua.
20Xne bene enu rlee leca modo riꞌilla
lunú riuꞌ arquiꞌ Diose. 21 Enzeꞌe
utsanaꞌ arquiꞌhua ye beenú lecaxi
zibiꞌ, cuna ye beenú necha neca nuꞌ
lu iliulabe quieꞌ, nu uriꞌi lleꞌnahua
arquiꞌhua uquia quiehua Stichiaꞌ
Diose nú ubenelaꞌhua, xne equie

cuendaꞌtsia bedichiaꞌ cuaꞌ nuꞌ modo
nú tsilaꞌahua.

22 Pero la yeneꞌ tsiahua Stichiaꞌ
Diose uriꞌihua tucu nú rnii, xne
tunu la riꞌihua scua sequienuhua
leꞌcatsia liꞌihua. 23 Xne bee bene enu
rieneꞌtsia StichiaꞌDiose nu la zucuꞌlla
tucu nú rnii, liꞌilla necalla xi neca
tucu bene enu riꞌya lu huana nú xa
rnaalla. 24Nu chenu nzalla uzañiꞌlla
xa rnaalla. 25 Pero bene enu la zañiꞌ
lunú ubeneꞌlaꞌlla, máselá rcuaꞌnalla
nú riꞌilla lunú rni Stichiaꞌ Diose
nu lecaxi riꞌi falta, xne bedichiaꞌ
cuaꞌ neca nú silaꞌa liaꞌahua lu dula.
Benecuaꞌ nzutaꞌ arquiꞌlla rriꞌilla lunú
rnibiyaꞌ Diose, nu ñia tsu arquiꞌlla
riꞌilla bee nucuaꞌ.

26 Tunu nuꞌhua enu rriꞌi elliebacuꞌ
nú neli nzequiee inziuꞌ Diose, pero
niꞌtemeꞌ la biꞌyalla lunú rnilla, se-
quienulla leꞌca tsia liꞌilla nu lecaxi
zibiꞌ nú rriꞌilla elliebacuꞌ nú nze-
quiella inziuꞌ Diose che. 27 Xne para
Diose, enu neli nzequie inziuꞌnu nu
la riaꞌlla niꞌ tucu nú necha neca,
liꞌilla rriꞌilla elietsa lubee enduꞌ za-
qui, cuna lubee unaꞌa enu unguti
niyuꞌ chenunuꞌnúseca laꞌchaꞌbeella,
nu riꞌyalla liꞌilla lu beenúnechaneca,
nú nuꞌ lu iliulabequieꞌ.

2
La cañi bee bene xa rriꞌi bee bene lu

saꞌ bene
1 Nee, bee saꞌa enu nzeli ar-

quiaꞌahua Jesucristo enu rnibiyaꞌ, la
cañihua xa riꞌihua lubee bene. 2 Te
zucuaꞌahua, chenu neyeteꞌsaꞌhua liñi
indu elu rieteꞌsaꞌhua, nu riña tucu
benexene enunutu laquiefiñu luhua
nu nuꞌ biꞌi oro yaalla, nu che riña
tucu bene elitsi enu nutu laquie uxu
luhua. 3 Chequie máse riꞌi casohua
bene xene enu nutu laquie fiñu nu
nihua lulla: “Uzucu caꞌa elu neca
nzeꞌca.” Nu nihua lu bene elitsi zeꞌe:
“Uzucu luꞌtsia urre uzucu lu yuu
cuaꞌ.” 4 ¿Xieꞌ la cañihua nú rriꞌihua
lubee bene chenu rriꞌihua scua la?
Chenu rriꞌihua scua seꞌtahua bee
bene cuna elliebacuꞌhua nú necha
neca.

5 Uriꞌihua beyaꞌ bee saꞌa enu nzeli
arquiaꞌahua Jesucristo enu chiquiꞌ

seꞌca. Diose ucañibee bene elitsi lu il-
iulabe quieꞌ para nú chiquiꞌ tsu teneli
arquiꞌbeella lunu, nu riña beella elu
rnibiyaꞌnu, tucu nú ucuaqui uꞌnanu
núdeteꞌnu lubeebeneenuseca liꞌinu.
6 Nu liꞌihua lleꞌnatsia rriꞌihua caso
bee bene elitsi. ¿Xieꞌ la neca bee
bene xene enumáse rriꞌi nú nehuana
secahua nu ruyaꞌ beei liꞌihua lubee
usticia la? 7Nu ¿xieꞌ la neca bee bene
xeneenumáse rnibedichiaꞌnúnecha
neca equie cuendaꞌ Jesucristo la?, nu
equie cuendaꞌ liꞌinu necaꞌahua beneꞌ
Diose.

8Neequie tunu liꞌihua rriꞌihua tucu
nú rnibiyaꞌ ley Diose, tucu nú niquie
lu ichiꞌ stichiaꞌnu elu rni: “Uzeca
bee bene tucu nú secalu liꞌilu rriꞌi
nzeꞌcalu che.” 9 Pero tunu la riꞌihua
tucu necatse lubee bene, rriꞌihua
dula che, xne la zucuꞌhua tucu nú rni
leyꞌDiose. 10Xne tatse bene enu sucuꞌ
yeenú rni leyꞌDiose, peronuꞌ tucunú
la zucuꞌlla lu cuendaꞌ ley cuaꞌ, uriꞌilla
fallo lu yeene che. 11 Leꞌca liꞌi Diose
enu uni: “La luꞌcu niyu stucu unaꞌa,
nu la luꞌcu unaꞌa stucu niyu”, leꞌca
uninu: “La úti bee bene saꞌ bene.” Nu
tunu la luꞌcu niyu stucu unaꞌa nu la
luꞌcu unaꞌa stucu niyu, pero ruutilla
bee bene, scua la zucuꞌlla lunú rni
ley. 12 Enzeꞌe uniꞌhua nu uriꞌihua xi
neca bee bene enu neli deteꞌ cuenda
lu Diose, tucu nú rni stichiaꞌnu nú
silaꞌa liaꞌahua lu dula. 13 Xne bee
bene enu la huaꞌa arquiꞌ bee saꞌ, leꞌca
lahuaꞌa arquiꞌ Diose liꞌibeella chenu
hualunue lu cuendaꞌ bee bene, pero
bee bene enu ruaꞌa arquiꞌ saꞌ lecaxi
lliquilla chenu riña bichia zeꞌe.

Rquiꞌña nú riꞌi bee bene tucu nú
nzeli arquiꞌlla Diose

14 Bee saꞌa enu nzeli arquiaꞌahua
Jesucristo enu chiquiꞌ seꞌca, nee
nia luhua lecaxi zibiꞌ tunu rni tucu
bene nú nzeli arquiꞌlla Diose nu la
riꞌilla tucu nú rninu, ¿xieꞌ nuꞌ modo
tsilaꞌalla equie nú rnilla nú nzeli ar-
quiꞌlla scua la? 15 Te zucuꞌahua tunu
nuꞌ taa tucuꞌahua sia niyu urre sia
unaꞌa rriꞌi falta xuculla, urre beenú
aculla tucu bichia. 16 Chequie ni
tucuhua lubeella: “Uquia nzeꞌcahua
nu la tsiꞌhua nú nucuaa nu la

liaꞌnaꞌhua”, pero tunu la deteꞌhua
nú secalaꞌchaꞌ beella; ¿lecaxi zibiꞌ nú
unihua scua lubeella che? 17 Leꞌca
esquie tunu rni tucu bene nú nzeli
arquiꞌlla Diose nu la riꞌilla tucu nú
rninu, lecaxi zibiꞌ nú rnilla nú nzeli
arquiꞌlla Diose che.

18 Hasta nuꞌ bene enu ni: “Liꞌilu
rnilu nú nzeli arquiꞌlu Diose, nu liꞌá
rriꞌá tucu nu niarquiꞌnu.” Nee ulubeꞌ
tucu nú nzeli arquiꞌlu Diose sin nú
riꞌilu tucu nú rninu, che lubea tucu
nú nzeli arquia liꞌinu xne rriꞌa tucu
nú rninu. 19 Rriꞌi nzeꞌcalu nú nzeli
arquiꞌlu nú nuꞌ tucutsia Diose. Pero
hasta bee bezeꞌlu nzeli arquiꞌ nú nuꞌ
tucutsia Diose nu hasta recatseꞌtseꞌ
beei xiqui beei. 20 Enzeꞌe la aca ne-
tundulu, uriꞌi beyaꞌ tunu nzeli ar-
quiꞌ bene Diose nu la riꞌilla tucu nú
niarquiꞌnu, lecaxi zibiꞌ nú nzeli ar-
quiꞌlla scua che. 21 Beneaꞌahua enu
udetela tuxie Abraham, uriꞌi Diose
nú necalla xi neca tucu bene enu
la luꞌcu dula, xne uzucuꞌlla nú rni
Diose chenu uninu lulla nú nze utilla
enduꞌlla Isaac para deteꞌlla liꞌi xi neca
tucu uꞌna lunu. 22 Ulañiꞌhua nee,
equienúuyali arquiꞌAbrahamDiose,
nu equie nú uriꞌilla tucu nú niar-
quiꞌnu, scua unga achee nú diquinuꞌ
arquiꞌlla uyalí arquiꞌlla liꞌinu. 23Scua
uyalu tucu nú niquie lu ichiꞌ Stichiaꞌ
Diose elu rni: “Uchili arquiꞌ Abra-
hamDiose, enzeꞌe uyucu arquiꞌDiose
liꞌilla xi neca tucu bene enu né riꞌi
dula.” Nu scua uyulu bee bene liꞌilla
nu necalla xi neca tucu enu rquieteꞌ
Diose. 24Ulañiꞌhua nee, nú rriꞌi Diose
nú neca bee bene xi neca tucu bene
enu la luꞌcu dula equie nú rriꞌi bene
tucu nú niarquiꞌnu, nu lacane equie
nú nzelitsia arquiꞌlla liꞌinu. 25 Tucu
nú unga lu unaꞌa huexe enu lee Ra-
hab uriꞌi Diose nú necanchu xi neca
tucu bene enu la luꞌcu dula, xne
uriꞌinchu tucu nú niarquiꞌnu chenu
udeteꞌnchu niꞌnchu ucachiꞌlu chiucu
bene Israel enu uyatsiꞌña lachinchu,
nuuriꞌinchuelietsa lubeellanúuben-
chilaꞌ beella stucu inziu rene. 26 Xne
xi neca tucu bene enu la luꞌcu espíritu
la nehuañilla, leꞌca scua necane tunu
nzelitsia arquiꞌ bene Diose, nu la

riꞌilla tucu nú niarquiꞌnu lecaxi zibiꞌ
nú rni bene nú nzeli arquiꞌlla liꞌinu
che.

3
Lu cuendaꞌ nú xa rriꞌi luꞌchi bene

1 Bee saꞌa enu nzeli arquiaꞌahua
Jesucristo, leꞌca nia luhua nú la aca
huaxihua enu niarquiꞌ nú aca bee
ulaxcuela enu zeteꞌ Stichiaꞌ Diose
lubee bene, xne rriꞌihua beyaꞌ nú
liaꞌahua enu seteꞌahua Stichiaꞌ Diose
lubee benemásela juerte chiuꞌulue lu
cuendaꞌahua tunu la riaꞌahua tucu
nú rialane. 2 Yeꞌahua nuꞌ chenu
rriꞌi dula ana luaꞌahua, neequie
tunu nuꞌ enu lá ni niꞌ tucu bedichiaꞌ
nú necha neca liꞌilla necalla tucu
bene enu chiquiꞌ neca nzeꞌca lu
Diose, nu leꞌca recalla rnibiyaꞌlla
lulla. 3 Liꞌihua nediyaꞌhua nú chenu
rduꞌahua freno ruꞌu bee huayu para
nú zucuꞌ beeí lunú niarquiaꞌahua,
scua acaꞌahua nibiyaꞌahua lubeeí.
4 Leꞌca esquie necane lu cuendaꞌ bee
barco, añinzuca nú llenee nu añinzuca
nú juerte siꞌñabii, pero cuna tucu icuꞌ
meꞌ nú nzucu rquiꞌ barco, icuꞌ quieꞌ
lee timón, cuna icuꞌ quieꞌ senu bene
barco catse elu niarquiꞌlla. 5 Leꞌca
scua neca lu cuendaꞌ luꞌchi bene,
meꞌtsiae pero hasta bee bedichiaꞌ nú
máse necha neca xiuꞌu ruꞌu bene.
Luꞌchi bene neca xi neca tucu xila
meꞌ, pero cuna tucu xila meꞌtsia
nuꞌmodo quiee quii diqui neca tucu
dañi. 6 Luꞌchi bene neca xi neca tucu
quii, necane xi neca tucu elu nuꞌ bee
nú necha neca, nu tunu la biꞌyaꞌahua
luꞌchiaꞌahua rnitilue liaꞌahua, che
diqui lunú nehuañiaꞌahua chiuꞌu bee
bedichiaꞌ nú necha neca ruaꞌahua nú
nzeꞌta ebila.

7 Liaꞌahua nediyaꞌahua nú ye cla-
siaꞌ bee nañi xi neca bee iñi, bee
serpiente, cuna bee nañi enu nuꞌ lu
inzatuꞌ nuꞌ modo reca maxu beeí,
nu rriꞌi maxula bene iliulabe beeí.
8 Pero lecati aca riꞌi maxu luꞌchi.
Luꞌchi bene neca xi neca tucu nú
leca modo aca maxu, necane xi neca
tucu nú chee nuꞌ veneno nú ruuti
bene. 9 Cuna luꞌchiaꞌahua rniaꞌahua
bedichiaꞌ nzeꞌca lu Diose Pa liñibe, nu
leꞌca liꞌi rniaꞌahua bedichiaꞌ chiꞌquiꞌ

lu saꞌahua enu urecheꞌ Diose tucu nú
rnanu. 10Nu ruꞌahua xiuꞌu bedichiaꞌ
nzeꞌca cuna bee bedichiaꞌ chiꞌquiꞌ,
bee saꞌa enu nzeli arquiaꞌahua Je-
sucristo, la yala nú riaꞌahua scua.
11 Liꞌihua nediyaꞌhua nú elu rliñi
inza, leca modo nú liñi inza nzeꞌca
cuna inza nú neribi. 12 Leꞌca scua la
ayuaceituna luacahiguera, nu laayu
higo lu aca uva, nu leꞌca la liñi inza
nzeꞌca elu rliñi inza nú neribi.

Elliebacuꞌ nú neli neca nzeꞌta lu
Diose

13 Tunu nuꞌ tatucuhua enu siꞌ nú
reca nu rriꞌi beyaꞌ ye nú neca Stichiaꞌ
Diose, rquiꞌña nú aca lleꞌna arquiꞌlla
tucu nu rialane, scua lubeꞌlla lunú
reca elliebacuꞌlla. 14 Pero tunu
chiquiꞌ ria arquiꞌhua lubee saꞌhua nu
ye nú niarquiꞌhua para liꞌitsiahua,
lecaxi zibiꞌ nú nelliñahua nú recahua
Stichiaꞌ Diose, sino que sequienuhua
bee bene che. 15 Nu bee clasiaꞌ bee
elliebacuꞌ cuaꞌ la yeꞌta bee nucuaꞌ lu
Diose, nzeꞌtatsia bee nucuaꞌ lubee
bene iliulabe quieꞌ, cuna lu bezeꞌlu.
16 Xne elu nuꞌ beenú ria arquiꞌ bee
bene lusaꞌ bene cuna nú niarquiꞌtsia
bee bene steneꞌlla para liꞌitsialla, zeꞌe
nuꞌ xuu cuna ye beenú necha neca.
17 Pero bee bene enu reca elliebacuꞌ
nú nzeꞌta lu Diose, rluti rcuaꞌnalla
nú huañi nzeꞌcalla lu Diose, cuna
nú nzuxe arquiꞌlla lubee bene, cuna
nú nzeꞌcalla lubee bene, cuna nú
ñia nzuquie arquiꞌlla bee bene, nu
ruaꞌaarquiꞌlla beebene, nu rriꞌillanú
neca nzeꞌca lu ye bee bene, nu riꞌilla
tucu necatse lu ye bee bene. Nu leꞌca
saꞌalulla lunú rrnilla. 18Beebene enu
rcuaꞌna nú la liu bee bene rcuaꞌna
beella nú huañi nzeꞌca beella cuna
bee bene, scua nehuañi beella tucu
nú niarquiꞌ Diose nú huañi beella.

4
Rquiꞌña nú aca lleꞌna arquiaꞌhua lu

Diose
1 ¿Cá nzeꞌta nú rlehua lubee saꞌhua

cuna nú rliuhua? ¿Xieꞌ la yeꞌta
nucuaꞌ lu elliebacuꞌ nú necha neca
rriꞌihuala? 2 Liꞌihua rleꞌhua nú
luꞌcuhua lunú la luꞌcuhua, nu hasta
ruuti saꞌhua para nú luꞌcuhua lunú

niarquiꞌhua, leꞌca riaa arquiꞌhua
lubee saꞌhua, nu tunu la luꞌcuhua
lunú rluꞌcu bee saꞌhua, chequie
rquixie nú rlehua lubee saꞌhua,
cuna nú rliuhua, pero neli nú la
luꞌcuhua lunú niarquiꞌhua, xne la
nacuꞌhuane lu Diose. 3 Nu tunu
rnacuꞌhua lunú niarquiꞌhua lu Diose,
la yucuhuane xne la nacuꞌhuane
lunu tucu nú neca nzeꞌca, rnacuꞌ
tsiahuane lunu para nú huañitsiahua
tucu nú neca elliebacuꞌhua nú necha
neca. 4Liꞌihua la aca neli nú secahua
Diose. ¿Xieꞌ la riꞌihua beyaꞌ nú tunu
nzequiehua lunú necha neca nuꞌ
lu iliulabe quieꞌ, sucuꞌ ruꞌuhua lu
Diose la? Enzeꞌe enu niarquiꞌ nú
chequie beenú necha neca nuꞌ lu
iliulabe quieꞌ, che leꞌca liꞌilla rriꞌilla
nú sucuꞌ ruꞌulla lu Diose. 5 Xne la
lianitsia lu ichiꞌ Stichiaꞌ Diose elu
rni: “Espíritu Santo nú uduꞌ Diose
arquiaꞌahua, chiquiꞌ niarquiꞌnu nú
zecaꞌahua Diose.” 6Nu chiquiꞌ huaxi
seca elietsa nú rliquiꞌDiose luaꞌahua,
tucu nú nequie lu ichiꞌ stichiaꞌnu elu
rni: “Diose rriꞌi elietsa lubee bene
enu lleꞌna arquiꞌ lunu.” Pero la riꞌi
casonu bee bene enunelliña. 7Enzeꞌe
uzuꞌcuꞌhua Stichiaꞌ Diose. Utsutaꞌ
arquiꞌhua para nú la riꞌi bezeꞌlu
ana luhua, nu scua tsanaꞌ arquiꞌi
liꞌihua. 8 Uquiabicahua lu Paꞌahua
Diose, nu che riꞌi casonu liꞌihua.
Utsanaꞌ arquiꞌhua stulahua, liꞌihua
bee bene enu rluꞌcu dula, liꞌihua enu
saꞌ arquiꞌ nú nzequie inziuꞌ Diose,
diquinuꞌ arquiꞌhua uquia quiehua
inziuꞌnu. 9 Uquianu arquiꞌhua nu
utsu nehuana arquiꞌhua, nu unaꞌhua
equie cuendaꞌ stulahua. Luhuare
nú xiꞌchihua unaꞌhua, nu luhuare
nú ñia nzu arquiꞌhua utsu nehuana
arquiꞌhua. 10 Aca lleꞌna arquiꞌhua lu
Paꞌahua Diose, nu liꞌinu zucuꞌ ayanu
liꞌihua.

La quiꞌña nú zeꞌtahua bee saꞌhua
11 Bee saꞌa enu nzeli arquiaꞌahua

Jesucristo, la zeꞌtahua bee saꞌhua,
xne bee bene enu seꞌta bee saꞌ nu
rlualulla lu cuendaꞌ bee saꞌlla, liꞌilla
seꞌtalla bee saꞌlla cuna nú rlualulla
lunú neca leyꞌ Diose. Nu tunu liꞌihua

rlualuhua nú neca leyꞌ Diose, liꞌihua
rnibiyaꞌhua lu ley cuaꞌ, luhuare nú
zucuꞌhua lunú rnii. 12Tucutsia Diose
uduꞌ ley nu liꞌinu necanu enu rluꞌcu
nú rnibiyaꞌ para nú tsilaꞌanu bee
bene, cuna nú deteꞌnu castiya bee
bene. Pero liꞌilu, ¿ti necalu nú rlu-
alulu lu cuendaꞌ bee saꞌlu?

La utiꞌlliña bene lunú riꞌilla yeꞌe
13Nee uquieꞌe diacahua liꞌihua bee

enu rni: “Nee urre yeꞌe chaꞌahua
tucu ciudad urre stucu ciudad, nu
zeꞌe lluaꞌahua tucu lana nu riaꞌahua
bee berexe, cuna nú riaꞌahua ana
huaxi dimi”, 14nu niꞌ temeꞌ la riꞌihua
beyaꞌxi nzuaca yeꞌe. Xne elunehuañi
nú rluꞌcuaꞌahua neca xi neca gú, nú
nuꞌe terratu nu sterratutsia rnitilue.
15 Lunú riala nihua: “Tunu liquiꞌ
Diose nú nehuañiaꞌahua riꞌahua
ninguieꞌ urre riꞌahua ninguie.”
16 Pero liꞌihua máse nzequiehua
stichiaꞌhua nú nelliña, nu ye bee
clasiaꞌ bee elulliña cuaꞌ necha neca.
17Enzeꞌe bene enu nediyaꞌ nú xi riala
riꞌilla nu la riꞌillae, rriꞌilla dula che.

5
Equie nú xa zeca bee bene xene

1Nee, ¡uquieꞌe diacahua liꞌihua bee
bene xene! ¡Unaꞌhua nu ubixialihua
equie nú nehuana zecahua nu cuna
nú tsiꞌhua! 2 Bee eluxeneꞌhua rlax-
ulane, nu bee xucuhua racula bee
belalaꞌ. 3 Bee oro cuna bee plata
nú rluꞌcuhua ruchila bee. Ye bee
nucuaꞌ rlubeꞌ lunú necha rriꞌihua,
nu leꞌca liꞌibee nucuaꞌ laꞌxue liꞌihua
tucu nú rriꞌi quii. Lecaxi zibiꞌ nú
uducheꞌ tsiahua eluxene cuaꞌ para
bichia chenu hualu Diose lu cuendaꞌ
bee bene. 4 Ubiꞌyacuruhua, bee
mosoꞌ enu uriꞌi riñaꞌhua, rnacuꞌ
beella luhua nú ixiuhua beella,
nu hasta Diose enu rluꞌcu ye nú
rnibiyaꞌ ubeneꞌlaꞌ lunú xanabitsi
beella. 5 Liꞌihua nehuañihua lu
iliulabequieꞌ tucunúniarquiꞌtsiahua
nu rriꞌihua tucu nú riuꞌ arquiꞌhua,
pero rriꞌitsiahua nú rruꞌcu nucuaꞌ
arquiꞌhua lunú lecaxi zibiꞌ para
bichia nú hualu Diose lu cuendaꞌ
bee bene. 6 Nu hasta ucuaꞌnahua
xa modo unguti bee bene enu lecaxi

uriꞌi sin nú azucuꞌ ruꞌu beella luhua
chenu unguti beella.

Rquiꞌña nú luꞌcu bee bene paciencia
chenu rnacuꞌ beella lu Diose

7 Nee, bee saꞌa enu nzeli ar-
quiaꞌahua Jesucristo, uluꞌcuhua
paciencia hasta bichia chenu riña Je-
sucristo enu rnibiyaꞌ luaꞌahua. Tucu
nú rluꞌcu bene enu rriꞌi riñaꞌ lu yuu
paciencia desde chenu rquixie rlaca
quiu nu hasta nú rdete ruꞌu quiu
para nú riuculla ulaꞌcuꞌlla. 8 Leꞌca
scua liꞌihua uluꞌcuhua paciencia nu
la llacaꞌhua, xne la leaꞌ nú nzeꞌta zeca
Jesucristo enu rnibiyaꞌ luaꞌahua.

9 Leꞌca nia luhua nú la xana bit-
siaꞌhua lu cuendaꞌ bee saꞌhua para
nú la yalahua niꞌ tucu castiya, xne
axulanzunú riña liꞌinu enuhualue lu
cuendaꞌ bee bene. 10 Uquia quiehua
tucu nú uriꞌi bee profeta enu udix-
iuleꞌe tucu nú uni Diose lubeella,
uluꞌcu beella paciencia nu uriquiꞌ
beella lunú nehuana ulleꞌca beella.
11 Liꞌihua nediyaꞌhua nú ñia nza lu
cuendaꞌbeebeneenurriquiꞌ lunúne-
huana seca. Ubeneꞌlaꞌhua xa uriquiꞌ
Job lunú nehuana ulleꞌcalla, nu leꞌca
nediyaꞌhua xa uriꞌi Diose lulla chenu
ulaxu nú ulleꞌcalla scua, xne ruaꞌa
arquiꞌ Diose bee bene cuna nú rluꞌcu
arquiꞌnu bee bene.

12Peroubiꞌyahuachenurdichiaꞌhua
urre chenu rriꞌihua tucu compro-
miso cuna bee bene, la yala nú
quieꞌehua Diose, urre stucu nú rene
para nú la zecahua castiyaꞌhua,
mejora uniꞌhua nú esquie necane
tunu esquie necane, nu uniꞌhua nú
la acane esquie tunu lacane esquie.

13 Tunu nuꞌhua enu nehuana seca,
rquiꞌña nú nacuꞌlla lu Diose para
nú riꞌinu elietsa lulla. Nu tunu
ñia nzu arquiꞌ tatse tucuhua ula
nzeꞌe canto lu Diose. 14 Nu tunu
nuꞌhua enu riti, bixia nzeꞌe bee
saꞌahua enu rnibiyaꞌ leta bee saꞌahua
enu nzeli arquiaꞌahua Jesucristo,
para nú nacuꞌ beella lu Diose equie
cuendaꞌbene zeꞌenuduꞌbeella aceite
equie bene zeꞌe lunú lee Jesucristo.
15Chenu rnacuꞌ beella lu Diose equie
cuendaꞌ bene enu riti zeꞌe nu nzu



Santiago 5:16 347 Santiago 5:20

teneli arquiꞌbeella lunu, che yecaꞌ
bene enu riti zeꞌe, nu riꞌiyeca Diose
liꞌilla, nu tunu nuꞌ dula nú uriꞌilla
riꞌi Diose perdona liꞌilla. 16 Enzeꞌe
utsiruꞌuhua bee dula nú uriꞌihua
lubee saꞌhua, nu unaꞌcuꞌhua lu
Diose lu cuendaꞌ bee saꞌhua para nú
yecaꞌhua. Xne bene enu neca nzeꞌca
arquiꞌ lu Diose chenu rnacuꞌlla lunu,
rriꞌinu caso liꞌilla. 17 Tucu nú ulleꞌca
profeta Elías ungalla tucu bene tucu
nú necaꞌahua, chenu uziquiella nu
unacuꞌlla luDiosenú la lacaquiu, che
né laca quiu chuna lana arulaꞌ. 18Nu
chenuunacuꞌ zecalla lu Diose nú laca
quiu, che uquixie nú ulaca quiu nu
unguyuꞌ zeca beenú unguyuꞌ luyuu.

19 Bee saꞌa enu nzeli arquiaꞌahua
Jesucristo, tunu nuꞌ ta tucuhua enu
xiuꞌuchu inziuꞌ Diose, nu stucuhua
riꞌi nú benchilaꞌ zecalla inziuꞌ Diose.
20 Uriꞌihua beyaꞌ nú tatse tucuhua
enu rriꞌi nú benchilaꞌ zeca tucuhua
inziuꞌ Diose para nú la chequiaꞌlla
inziu nú necha neca, utsilaꞌalla nzeꞌe
lu castiyaꞌ nzeꞌe nu uriꞌilla nú unga
perdona huaxi stula nzeꞌe che.

Carta tucu nú uquieꞌe
San Pedro

Uxeꞌla San Pedro saludo
1 Liꞌá Pedro neca tucu apóstol

Jesucristo, rquieꞌa carta quieꞌ luhua
enu uriꞌchia letse diqui bee luhuare,
nu nucuaꞌa lubee iliu Ponto, Galacia,
Capadocia, Asia nu Bitinia, 2 liꞌihua
enu ucañi Diose Paꞌahua desde
huaꞌtu tucu nu niarquiꞌnu nú acane.
Equie cuendaꞌ Espíritu Santoꞌnu
uriꞌinu nú acaꞌahua bee beneꞌnu
para nú zucuꞌhua nú rninu para
nú lecaxi nahua lunu equie cuenda
reneꞌ Jesucristo. Chiquiꞌ riꞌi Diose nú
cha nzeꞌca lu cuendaꞌhua cuna nu
liquiꞌnu nú nzuxe arquiꞌhua.

Elunehuañi nú nelluaꞌa quiaꞌahua
lu Diose

3 Cheꞌtsa Diose paꞌ Jesucristo enu
rnibiyaꞌ luaꞌahua nú equie nu uluꞌcu
arquiꞌnu liaꞌahua rluꞌculaꞌahua elu
nehuañi nú necuqui neca equie
cuendaꞌ nú uhuañi zeca Jesucristo,
nu chiquiꞌ llene neca lunú nzuquie
arquiaꞌahua lu Diose, 4 nú yu-
cuaꞌahua rencia nú nucheꞌe Diose
para liaꞌahua liñibe, nu neca rencia
quieꞌ nú lecaxi na diqui tiembu,
nu la uchune nu leca bichia nú
nitilue. 5 Equie nu nzeli arquiꞌhua
Diose, liꞌinu rriucunu liꞌihua cuna
poderꞌnu para bichia chenu riña nú
laxu iliulabe, che riꞌi ye bee bene
beyaꞌ nú uriꞌilanu perdona stulahua.

6 Enzeꞌe ñia utsu arquiꞌhua,
añinzuca nú zecahua huaxilu beenú
nehuana zecahua lleꞌna tiembu.
7 Xne equie beenú nehuana zecahua
scua acachee nú neli nzeli arquiꞌhua
Diose tucu nú rriꞌinu bene oro nú
rduꞌ benene luquii para nú biꞌyalla
tunu neli nú necane puro oro. Oro
cuaꞌ necahuaꞌ nú nitilu, pero máse
seca nú chili arquiꞌ bene Diose mase
secalla lunú secalla xne leca bichia
nú laxu nucuaꞌ. Nu lunú nzu tenelí
arquiꞌhua scua, rialane ulaꞌna cuna
nú aca neca equiee bichia chenu riña
Jesucristo.

8 Liꞌihua la lañiꞌhua Jesucristo
pero secahua liꞌinu, nu nee nzeli
arquiꞌhua liꞌinu añinzuca nú la
lañiꞌhua liꞌinu, nu chiquiꞌ llene neca
nu ñia neca lunú ñia nzu arquiꞌhua
hasta nú la llelaꞌhua xa nihua,
9 xne nediyaꞌhua nú equie nú nzeli
arquiꞌhua Jesucristo scua, utsilaꞌla
Diose liꞌihua lu dula.

10 Hasta huaꞌtu ucuaꞌna bee pro-
feta cuna nú uzeteꞌ beella xa riꞌi
beella beyaꞌnú tsilaꞌaDiosebeebene,
nu uni beella ta nú riꞌi Diose cuna
liꞌihua equie nú ñia necanu. 11 Equie
cuendaꞌEspírituꞌCristoungabiyaꞌbee
profeta hasta huaꞌtu nú nehuana ze-
canu, nu luꞌcunu nú rnibiyaꞌnu, che
ucuaꞌna beella nú riꞌi beella beyaꞌ ta
bene enu zeca scua nu xunga aca
ye bee nucuaꞌ. 12 Pero uriꞌi Diose
nú ungabiyaꞌ beella nu la neca nú
uni beella para liꞌitsia beella, necane
para liaꞌahua. Nu nee rriꞌilahua
beyaꞌ nucuaꞌ equie cuendaꞌ bee enu
rixiuleꞌe bedichiaꞌ nzeꞌcaꞌ Jesucristo
cuna equie nú rnibiyaꞌ Espíritu Santo
núnzeꞌta enza liñibe. Beenucuaꞌneca
nú chiquiꞌ niarquiꞌ bee ángele nú riꞌi
beenu beyaꞌ nú xamero necane.

Diose niarquiꞌ nú huañi nzeꞌcahua
13 Enzeꞌe ucuaꞌatsiñahua nu riꞌihua

elliebacuꞌ nú sibiꞌ, uzuꞌcuꞌluhua lunú
liquiꞌ Diose luhua equie nú nzeꞌcanu
bichia chenu nzeꞌta zeca Jesucristo.
14 Tucu nú neca bee Lliꞌñi Diose enu
sucuꞌ nú rninu, la huañiaꞌhua tucu
nú uhuañihua huaꞌtu ante nú chu-
luhua Diose. 15 Diqui tiembu nú
nehuañihua ucuaꞌnahua nú huañihua
nú lecaxi natsa arquiꞌhua lu Diose,
xne liꞌinu necanu enu leca xi natsa,
nu la luꞌcunu dula. 16 Nu lu ichiꞌ
Stichiaꞌ Diose rni: “Uhuañihua nú
lecaxi natsa arquiꞌhua lua, xne liꞌá
neca enu lecaxi natsa arquiꞌ.”

17 Nee tunu rlualeehua “Paa”
Diose, liꞌinu enu la cañi chenu
rlualunue lu cuendaꞌ bee bene tucu
nú rriꞌi beei, enzeꞌe rquiꞌña nú
luꞌcuhuaulaꞌna lunudiqui tiembunú
nehuañihua lu iliulabe quieꞌ. 18 Xne
liꞌihua nediyaꞌhua nú utsilaꞌa Diose
liꞌihua lubee costumbre nú utsaꞌna
bee beneꞌhua enu udetela luhua,

neca costumbre cuaꞌ nú lecaxi zibiꞌ,
nu liꞌihua nediyaꞌ nzeꞌcaꞌhua nú né
yaxuniꞌ cunaoronuniꞌ cunaplatanú
utsilaꞌa Diose liꞌihua. 19Unga nucuaꞌ
equie cuendaꞌ reneꞌ Jesucristo nú ñia
neca, nú uriꞌchia chenu ungutinu xi
neca tucu sanchi llaꞌna enu unguuti
bene equie cuendaꞌ dula, nu lecaxi
naí nu leca cá nediꞌquií. 20 Hasta
huaꞌtu chenu lascaꞌ quixie iliulabe
uduꞌ Diose Jesucristo para nú zecanu
scua, nu scua ulleꞌcalanu, xne secanu
liꞌihua. 21 Equie cuendaꞌ Cristo nzeli
arquiꞌhua Diose, liꞌinu enu uriꞌi nú
uhuañi zeca Cristo, nu udeteꞌnu nú
rnibiyaꞌnu, nunee itánzeli arquiꞌhua
Diose nu nzu arquiꞌhua lunu.

22 Nee lunú rriꞌihua tucu nú rni
Stichiaꞌ Diose nú neli neca, lecaxi
natsa arquiꞌhua lunu para nú zec-
ahua bee saꞌhua tucu nú riala nú
zecahua beella, Enzeꞌe rquiꞌña nú
diquinuꞌ arquiꞌhua uzecahua bee
saꞌhua. 23 Xne rluꞌculahua elu
nehuañi nú necuqui neca nu elune-
huañi cuaꞌ la yeꞌta nucuaꞌ por tucu
bene enu laxu, nzeꞌta nucuaꞌ equie
cuendaꞌ StichiaꞌDiose nú nehuañi nu
leca bichia nú laxu. 24 Xne lu ichiꞌ
Stichiaꞌ Diose rni:
Ye bee bene iliulabe neca xi neca bee

huañi dañi,
nu eluxeneꞌ beei neca xi neca quiee

nú nuꞌ lue.
Ribichi huañicuaꞌ nu sanaꞌ quiee nú

nuꞌ lue;
25pero StichiaꞌDiose leca bichia nú

laxue.
Nu ninguieꞌ neca bedichiaꞌ nzeꞌcaꞌ

Jesucristo nú ubeneꞌlaꞌhua.

2
1 Enzeꞌe, utsanaꞌ arquiꞌhua

ye beenú necha neca, cuna ye
beenú sequienuhua bee bene,
nu la lubeꞌtsiahua lunú la nec-
ahua, utsanaꞌ arquiꞌhua nú ria
arquiꞌhua lubee saꞌhua, cuna beenú
niquichiaꞌhua lubee saꞌhua. 2 Tucu
nú neca bee enduꞌ eꞌneꞌ enu chiquiꞌ
rliaꞌnaꞌ hueꞌ chiꞌ, scua ucuaꞌnahua
nú riꞌihua beyaꞌ Stichiaꞌ Diose bichia
por bichia para nú scua tsilaꞌa Diose

liꞌihua, 3 tunu neli nú nediyaꞌhua nú
chiquiꞌ nzeꞌca Diose.

Cristo neca xi neca tucu quiee nú
nehuañi

4 Uquiaquiehua Jesucristo, liꞌinu
enu neca xi neca quiee nú nehuañi.
Nú uhuachú bee bene iliulabe, pero
para Diose liꞌinu necanu enu máse
seca, nu ucañi Diose liꞌinu. 5 Nu
nee, equie nú necalahua bee beneꞌ
Jesucristo, lu Diose necahua xi neca
bee quiee nú nehuañi para nú
recacheꞌ induꞌnu, liꞌihua necahua
uleꞌya Santoꞌnu, xne añinzuca nú
nehuana secahua equie cuendaꞌ
Jesucristo pero rriꞌihua tucu nú riuꞌ
arquiꞌ Diose.
6Lu ichiꞌ Stichiaꞌ Diose rni:
Liꞌá sucua tucu quiee eyeche Sión,
neca quiee quieꞌ númase sibiꞌ,
nú uyañila nú chiquiꞌ huaxi seca,
nu enu chili arquiꞌ liꞌi leca bichia nú

tuꞌ nzeꞌe.
7 Para liꞌihua enu nzeli arquiꞌhua Je-
sucristo, liꞌinu necanu xi neca tucu
quiee nú mase seca; pero para bee
bene enu la chili arquiꞌ liꞌinu lecaxi
seca nucuaꞌ, scua uyalu tucu nú
nequie lu ichiꞌ Stichiaꞌ Diose elu rni:
Quiee nu ulua uꞌna bee bene enu

rrecheꞌe niꞌi,
quiee zeꞌe neca nú máse uzibiꞌ nú

ungacheꞌe simiendoꞌ niꞌi zeꞌe.
8Nu leꞌca scua uyalu tucu nú niquie
stucu luhuare lu ichiꞌ Stichiaꞌ Diose
elu rni:
Liꞌinu necanu xi neca quiee nu xica

cuchiuꞌ bene nu rriꞌi nú rle
bene.

Seca beei scua xne la zucuꞌ beei
stichiaꞌnu, nu scua rialu nu rni Diose
nú seca beei.

9 Pero liꞌihua ucañila Diose liꞌihua
para nú acahua beneꞌnu, nu liꞌihua
necalahuauleꞌyaenu sibiꞌ lunu, liꞌinu
enu neca arre luaꞌahua. Liꞌihua
lecaxi nahua lu Diose, nu ucañinu
liꞌihua para nú chetixiuleꞌehua lunú
chiquiꞌ ñia rriꞌi nzeꞌcanu, liꞌinu enu
uhua liꞌihua lu inziu nú necha neca
para nú chequiehua inziuꞌnu nú
chiquiꞌ ñia neca. 10 Huaꞌtu chenu
lascaꞌ chuluhua Diose nu lá ac-
ahua beneꞌnu, pero nee necalahua

beneꞌnu, leꞌca lá chuluhua nú rluꞌcu
arquiꞌ Diose liꞌihua huaꞌtu, pero nee
nediyaꞌhua nú rluꞌcu arquiꞌ Diose
liꞌihua.

Xa rquiꞌña nú huañi bee bene enu
nzeli arquiꞌDiose

11 Bee saꞌa enu nzeli arquiaꞌahua
Jesucristo enu chiquiꞌ seꞌca, ziquia
luhua tucu nú nzelaꞌahua lu iliulabe
quieꞌ chiucu bichia, la tsanaꞌhua
nu riꞌi elliebacuꞌ nú necha neca
ana luhua, xne bee elliebacuꞌ nú
necha neca cuaꞌ chiquiꞌ rriꞌi nucuaꞌ
nú tsanaꞌ arquiꞌ bene inziuꞌ Diose.
12 Uhuañi nzeꞌcahua lubee bene enu
la chulu Diose. Nu scua añinzuca nú
nee seꞌta beei liꞌihua nú necahua enu
necha rriꞌi, pero chenu lañiꞌbeei nu
neca nzeꞌca lunú rriꞌihua che deteꞌ
beei ulaꞌna lu Diose bichia chenu
deteꞌ bee bene cuenda lu Diose.

13 Equie nú nzeli arquiꞌhua Jesu-
cristo uzuꞌcuꞌhua lunú rni ye bee us-
ticia lu iliulabe quieꞌ. Uzuꞌcuꞌhua
lunú rni presidente enu rnibiyaꞌ lu
naciónꞌhua, 14 cuna stichiaꞌ gober-
nador enu uxeꞌlalla para nú deteꞌ
beella castiya bee enu necha rriꞌi nu
zucuꞌ aya beella bee bene enu rriꞌi nú
neca nzeꞌca. 15Xne Diose niarquiꞌ nú
riꞌihua nú neca nzeꞌca para nú bee
enu lacali cuna bee enu la riꞌi beyaꞌ
leca modo nú zeꞌta beei liꞌihua.

16 Liꞌihua nuꞌ modo riꞌihua tucu
nú niarquiꞌhua, pero la aca equie
cuendaꞌ nucuaꞌ nú riꞌihua nú necha
neca sino que uriꞌihua tucu nú riala
rriꞌi bee bene enu neca bee beneꞌ
Diose. 17 Uluꞌcuhua ulaꞌna lu ye bee
bene tucu nu rialane. Uzecahua bee
saꞌahua enu nzeli arquiꞌ Jesucristo,
ulliquihua Diose, nu uluꞌcuhua
ulaꞌna lu presidente enu rnibiyaꞌ lu
naciónꞌhua.

Uriquiꞌhua lunú nehuana secahua
18Liꞌihua beemozoꞌ, uzuꞌcuꞌhua ye

beenú rni patronꞌhua, nu la riꞌihua
scua lubee patron enu rriꞌi nzeꞌcatsia
luhua nu ruꞌa arquiꞌ liꞌihua, sino que
leꞌca uriꞌihua scua lubee patrón enu
necha rriꞌi luhua. 19 Xne neca nzeꞌca
tunu riquiꞌ tucu bene lunú zecalla
añinzuca nu la yala nu zecalla scua,

sino que equie nú rriꞌilla lunú niar-
quiꞌ Diose. 20 Lecaxi zibiꞌ tunu ne-
huana zecahua lunú necha rriꞌihua,
pero tununehuanazecahuaequienú
rriꞌihua nú neca nzeꞌca nu rriquiꞌhua
lunú nehuana secahua scua, nucuaꞌ
riuꞌ arquiꞌ Diose. 21 Xne para nucuaꞌ
ubixia Diose liꞌihua, nu leꞌca chiquiꞌ
nehuana ulleꞌca Jesucristo equie
cuendaꞌ liꞌihua, nu scua uzeteꞌnu
liꞌihua nú xa riala huañihua para
nú chequiehua inziuꞌnu. 22 Liꞌinu
leca xunga uriꞌinu dula, nu niꞌ tucu
eluquichiaꞌ lá ninu. 23 Chenu uni
bee bene bedichiaꞌ nu necha neca
lunu, né cuaquinu niꞌtucu bedichiaꞌ
nú necha neca, chenu uriꞌi beei
nú nehuana ulleꞌcanu, nu né ninu
nú a ixiu beei lunú rriꞌinu beei
liꞌinu, sino que utsaꞌnanu yeene lu
Diose, liꞌinu enu rriꞌi elu usticia tucu
nú rialane. 24 Jesucristo nehuana
ulleꞌcanu lu cruse equie cuendaꞌ
stulaꞌahua para nú tsilaꞌanu liaꞌahua
lu dula para nú huañiaꞌahua tucu nú
niarquiꞌ Diose nu equie nú udiꞌqui
Jesucristo lu cruse, lecaxi naꞌahua lu
Diose. 25 Huaꞌtu liꞌihua ungahua xi
neca bee sanchi enu uniti, pero nee
ubenchilaꞌhua lu Jesucristo, liꞌinu
enu seca liꞌihua nu rriucunu liꞌihua
xi neca tucu bene enu rriucu bee
sanchi.

3
Xa rquiꞌña nú huañi bee bene enu

nechiala
1-2 Leꞌca scua liꞌihua bee unaꞌa

enu nechiala, uzuꞌcuꞌhua nu rni
bee niyuꞌhua para nú tunu tucu
bee niyuꞌhua enu la niarquiꞌ chili
arquiꞌ Stichiaꞌ Diose, pero chenu
lañiꞌbeei nú xa nehuañihua, nu
rluꞌcuhua ulaꞌna lubeei. Che chili
arquiꞌbeei StichiaꞌDiose sin nunihua
lubeei. 3 Equie nú sucheꞌhua la
dete xeꞌtaꞌhua, la tsucheꞌ xeꞌtaꞌhua
equiehua, nu la riꞌitsiahua elliebacuꞌ
nú quiꞌñahua puro nú neca bee
oro urre utuhua puro laquie nú
huaxi seca. 4 Mejora ucuaꞌnahua
nú aca nzeꞌca arquiꞌhua lu Diose
cuna nu aca nzeꞌcahua nu aca lleꞌna
arquiꞌhua bee nucuaꞌ leca bichia

nú nitilu, xne nucuaꞌ neca nú máse
seca lu Diose. 5 Xne scua uhuañi
bee unaꞌa enu uyaquie inziuꞌ Diose
hasta huaꞌtu, nu uchili arquiꞌbeella
Diose nu uzucuꞌ beella nu rni niyuꞌ
beella. 6 Scua uriꞌi Sara, uzucuꞌlla
nu rni niyuꞌlla Abraham nu cuna
ulaꞌna unilla lu niyuꞌlla “Detá”. Nee
necahua xi neca xinchiuꞌcu Sara,
tunu rriꞌihua nú neca nzeꞌca sin nu
lliquihua.

Xa rquiꞌña riꞌihua chenu nuꞌ xi
rriꞌinu bee bene liꞌihua

7 Leꞌca scua liꞌihua bee niyu,
uhuañi nzeꞌcahua cuna bee unaꞌhua.
Xne mase necachi beenchu lubee
niyu, nu leꞌca riala beenchu elune-
huañi nú leca xunga laxu nú lia
rliquiꞌDiose equie nú nzeꞌcanu. Scua
uhuañihua para nú riꞌi caso Diose
stichiaꞌhua chenu rnacuꞌhua lunu.

Xa rquiꞌña riꞌihua chenu nuꞌ xi
rriꞌinu bee bene liꞌihua

8 Enzeꞌe nia luhua nee, uhuañi
nzeꞌca yehua cuna bee saꞌhua aca
tucu necatsehua, nu uriꞌihua tucut-
sia elliebacuꞌ, uzecahua bee saꞌhua
xi neca bichihua. Aca nzeꞌcahua nu
aca lleꞌna arquiꞌhua. 9 La guseꞌehua
tucu nú necha neca uriꞌinu bee bene
liꞌihua, nu laquiexuhuabeebeneenu
rquiexu liꞌihua. Aꞌla unacuꞌhua lu
Diose para nú riꞌinu elietsa lubeei,
xne para enzeꞌe ucañi Diose liꞌihua
para nu rialahua elietsa nu rliquinu.
10Xne lu ichiꞌ Stichiaꞌ Diose rni:
Enuniarquiꞌnúhuañinzeꞌca cunanu

ñia neca,
rquiꞌña nú biꞌyalla nú la nilla be-

dichiaꞌ nu necha neca cuna nú
la nilla eluquichiaꞌ.

11 Rquiꞌña nu tsanaꞌ arquiꞌlla beenú
necha neca,

nú riꞌilla nú neca nzeꞌca,
nu cuaꞌnalla nú huañi nzeꞌcalla cuna

bee saꞌlla nu chequieella nú
huañilla scua.

12Xne rriucu Paꞌahua Diose bee bene
enu neli rriꞌi tucu nú niar-
quiꞌnu,

nu rriꞌi casonu stichiaꞌ beella chenu
rnacuꞌ beella lunu,

pero rleenu lubee bene enu rriꞌi nú
necha neca.

13 Lecati riꞌi nu necha neca luhua,
tunu rcuaꞌnahua nú riꞌihua lunú
neca nzeꞌca. 14 Pero ñia nza lu
cuendaꞌhua tunu rriꞌi bee bene
nú nehuana secahua, xne rriꞌihua
tucu nú rialane. La quiꞌña nú
chenu arquiꞌhua nu lliquihua equie
cuendaꞌnucuaꞌ, 15sinoqueuluꞌcuhua
ulaꞌna nu uzuꞌcuꞌluhua lunú rni
Jesucristo. Utsutsiñahua para nú
cuaquihua lubee bene enu rnidichiaꞌ
luhua equie cuendaꞌ nú nzeli ar-
quiꞌhua Jesucristo, pero ucuaqui
nzeꞌcahua cuna bedichiaꞌ nzeꞌca
lubeei. 16 Uhuañi nzeꞌcahua para
nu acahee nu la nchiñi nú necha
neca elliebacuꞌhua para nú tuꞌ bee
bene enu seꞌta liꞌihua equie nú
nzeli arquiꞌhua Jesucristo, cuna nú
nehuañihua tucu nu rialane.

17 Xne máse neca nzeꞌca tunu
nehuana zeca bene equie nú rriꞌilla
nú neca nzeꞌca tunu tsanaꞌ Diose
nu acane scua, luhuare nú nehuana
zecalla equie nu rriꞌilla nú necha
neca. 18Xne hasta liꞌi Cristo nehuana
ulleꞌcanu, nu ungutinu tucutsia bese
equie cuendaꞌ stulaꞌahua, añinzuca
nú né riꞌinu dula, pero ungutinu
equie cuendaꞌahua liaꞌahua enuneca
bee bene enu rluꞌcu dula para nu
neca nzeꞌca arquiaꞌahua lu Diose.
Ungutinu xi neca tucu bene iliulabe,
pero uhuañi zecanu equie cuendaꞌ
Espírituꞌnu. 19 Pero ante nú huañi
zecanu, uyaniꞌ Espírituꞌnu lu espírituꞌ
bee benenguti elu nchiñicheꞌbeei.
20 Bee espíritu cuaꞌ neca bee bene
enu né zucuꞌ nu uni Diose, tiembu
nu uhuañi Noé lu iliulabe quieꞌ, nu
uriquiꞌ Diose liꞌibeei diqui tiembu
nu urecheꞌe Noé barco. Nu xunu
tsia neca bee bene enu utsilaꞌa lu
inza bichia zeꞌe. 21 Inza zeꞌe neca
tucu seña equie cuendaꞌ elu rrinza
nú rlucuaꞌahua nee, nu rlubeꞌ nucuaꞌ
nú utsilaꞌa Diose liaꞌahua. Nu la ni
nucuaꞌ nu neca elu rrinza nú quiee
lunú neca cuerpoꞌahua, sino para
nu nacuaꞌahua lu Diose nu lá llutse
nu necha neca elliebacuaꞌahua lunu,
equie nu rluꞌcuaꞌahua elunehuañi
nú necuqui neca, equie cuendaꞌ nú
uhuañi zeca Jesucristo. 22 Liꞌinu enu

uquie liñibenunzucunucueꞌtseDiose
chubee elurnibiyaꞌ bee ángele, cuna
bee espíritu nu rluꞌcu elu usticia cuna
nú rnibiyaꞌ.

4
Rquiꞌña nú zibiꞌ bene lu Diose lunú

udeteꞌnu nú recalla
1 Enzeꞌe tucu nú nehuana ulleꞌca

Jesucristo, leꞌca scua rquiꞌña nú
nehuana zecahua. Xne equie nú
nehuana zeca bene scua sanaꞌ arquiꞌ
bene bee dula, 2 para nú riꞌilla
tucu nú riuꞌ arquiꞌ Diose diqui
lunú nehuañilla, luhuare nú riꞌilla
lunú necha neca rleꞌlla. 3 Liꞌihua
huaxi tiembu uhuañihua tucu nú
uhuañi bee bene enu la chulu
Diose. Uhuañitsiahua tucu nú niar-
quiꞌtsiahua cuna tucu nú necha neca
rleꞌhua, ulluchiꞌhua nu uriꞌihua eliñi
nú lecaxi zibiꞌ, ulluchiꞌtsiahua hasta
elu niarquiꞌhua, nu udeteꞌhua ulaꞌna
lu beenú la neca diose nú xiña arquiꞌ
Diose. 4Pero nee lunú la chequiehua
nú huañihua tucu nú uhuañi bee
bene enu rriꞌi scua, chequie nzenu
arquiꞌbeei lu cuendaꞌhua nu seꞌta
beei liꞌihua. 5 Pero liꞌibeei rquiꞌña
nú deteꞌbeei cuenda lu Diose lunú
uriꞌibeei, liꞌinu enu nzu para nú
hualue lu cuendaꞌ bee bene enu
nehuañi cuna lu cuendaꞌ bee bene
enu unguti. 6 Xne leꞌca ubeneꞌ
bee bene enu unguti Stichiaꞌ Diose
chenu uhuañi beella lu iliulabe quieꞌ,
añinzuca nú unguti beella xi unguti
beelá bee bene iliulabe, pero para
Diose nehuañi beella equie cuendaꞌ
espírituꞌ beella.

7Nee nzeꞌta axula nú laxu iliulabe.
Enzeꞌe udeꞌteꞌ llieꞌehua elliebacuꞌhua
nu ucuaꞌa tsiñiahua para nú ac-
ahua nacuꞌhua lu Diose diquinuꞌ
arquiꞌhua. 8 Nu la zañiꞌhua nú
zecahua bee saꞌhua tucu nú rialane,
xne eluseca cuaꞌ neca nú rriꞌi elietsa
nu la ducheꞌhua liñi arquiꞌhua nú
rlehua lubee bene añinzuca nú huaxi
beenúnechaneca rriꞌinubeei liꞌihua.
9Udeꞌtehua elu yaꞌna bee saꞌhua enu
rriña niꞌhua sin nú leehua lubeella.
10Cada tucuhua lia uliquiꞌDiose lunú
recahua para nú riꞌihua lunú rquiꞌña

riꞌihua, enzeꞌe uriꞌihua elietsa lubee
saꞌhua lunú acahua riꞌihua para nú
acachee nú rriꞌicahua tucu nú riala
nú riꞌihua cuna lunú lia uliquiꞌ Diose
lunú recahua. 11 Tunu nuꞌ tucuhua
enu rluꞌcu nú lia udeteꞌ Diose nú
recalla para nú zeteꞌlla bee saꞌlla,
rquiꞌña nú zeteꞌlla tucu nú neca
Stichiaꞌ Diose. Leꞌca enu rluꞌcu lunú
lia udeteꞌ Diose lunú recalla para
nú riꞌilla elietsa lubee saꞌlla, rquiꞌña
nú duꞌlla juerzaꞌlla lunú lia udeteꞌ
Diose lullaparanúriꞌilla elietsa lubee
saꞌlla. Ye nú rriꞌihua uriꞌi nzeꞌcahua
para nú ni nzeꞌca bee bene lu Diose
equie cuendaꞌ Jesucristo, liꞌinu enu
riala ulaꞌna cuna elurnibiyaꞌ diqui
tiembu. Amén.

Liꞌihua bee beneꞌ Diose uriquiꞌhua
lunú secahua

12 Bee saꞌa enu nzeli arquiaꞌahua
Jesucristo enu chiquiꞌ seꞌca, la lliqui-
hua equie nú chiquiꞌ nehuana sec-
ahua xne nucuaꞌ neca tucu prueba
para liꞌihua, la chenu arquiꞌhua
equie nú secahua scua. 13 Aꞌla
ñia utsu arquiꞌhua chenu nuꞌ nú
nehuana secahua tucu nú nehuana
ulleꞌca Jesucristo para nú leꞌca ñia tsu
arquiꞌhua lañiꞌhua ellieꞌ Jesucristo
bichia nú riña zecanu stucu bese.
14 Ñia nza lu cuendaꞌhua chenu
rquiexu bee bene liꞌihua equie
nú nzequiehua Jesucristo, xne ye
bichia nzu Espíritu Santoꞌ Diose cuna
liꞌihua. Liꞌinu enu rluꞌcu nú rnibiyaꞌ.
15 Lecaxi zibiꞌ nú nehuana secahua,
tunu unguutihua bene urre rriꞌihua
eluhuanaꞌ, urre rriꞌihua nú necha
neca, urre riuꞌuhua elu la yala nú
chuꞌuhua. 16 Pero tunu nuꞌ bene enu
nehuana seca equie nú nzequiella
Jesucristo, la yala nú tuꞌlla sino que
aꞌla deteꞌlla cheꞌtsa lu Diose equie nú
necalalla beneꞌnu.

17 Uriꞌihua beyaꞌ nú sela Diose
nú nehuana seca bee beneꞌnu para
nú ninu lubeella, tunu liaꞌahua nú
necaꞌahua beneꞌnu nu seꞌcaꞌahua
scua, ¿xa zeca bee bene enu la
niarquiꞌ zucuꞌ bedichiaꞌ nzeꞌcaꞌDiose
che? 18 Tunu liꞌi bee bene enu neli
nzequie inziuꞌ Diose chiquiꞌ huaxi
nú nehuana zeca beella para nú riña

beella luDiose, ¿xa zeca bee bene enu
rriꞌi dula cuna bee enu la duꞌ equie
nú rni Diose che? 19 Enzeꞌe bee bene
enu sanaꞌ arquiꞌ Diose lunú nehuana
seca beella, rquiꞌña nú che riꞌilá
beella lunú neca nzeꞌca, nu tsaꞌna
beella espírituꞌ beella ya Diose, liꞌinu
enu urecheꞌe liaꞌahua nu siempre
saꞌalunu stichiaꞌnu.

5
Bezeteꞌ para bee bene enu nzeli ar-

quiꞌ Jesucristo
1 Nee nia bezeteꞌ quie lubee bene

enu rnibiyaꞌ letahua, liꞌá enu rluꞌcu
nú rnibiyaꞌ tucu nú rnibiyaꞌ beella,
nu leꞌca liꞌá neca enu ulañiꞌ xa
nehuana ulleꞌca Jesucristo. Chequie
leꞌca tucutse lañiaꞌahua nú chiquiꞌ
ñia neca equie Jesucristo bichia
chenu riña zecanu stucu bese, nu
bedichiaꞌquieꞌ neca para liꞌibeella.
2 Liꞌihua bee enu rnibiyaꞌ nia
luhua tucu nú rriucu bene enu
rriucu bee sanchi scua riꞌi ucuhua
bee beneꞌ Jesucristo, lunú neca
cuendaꞌhua nú zeteꞌhua liꞌibeella
para nú chequieelá beella inziuꞌ
Diose. La riꞌihua riñaꞌ cuaꞌ lunú
nediyaꞌhua nú neca cuendaꞌhua
nú riꞌihuane, sino que uriꞌihuane
equienúnuꞌanaarquiꞌhua riꞌihuane,
diquinuꞌ arquiꞌhua uriꞌihua riñaꞌ
cuaꞌ tucu nú niarquiꞌ Diose, nu la
riꞌihuane equie nú niarquiꞌhua dimi.
3 La necane equie nú rluꞌcuhua nú
rnibiyaꞌhua lubee bene enu nzeli
arquiꞌ Jesucristo, nú nibiyaꞌhua
lubeella tucu nú niarquiꞌ tsiahua
sino que liꞌihua rquiꞌña nu acahua
tucu ejemplu lubeella. 4 Nu chenu
riña Jesucristo stucu bese, liꞌinu enu
rnibiyaꞌ luaꞌahua che atiꞌhua premio
nú chiquiꞌ ñia neca nú leca bichia nú
laxu.

5 Leꞌca esquie liꞌihua bee bene enu
nereꞌneꞌ, uzuꞌcuꞌhua nú rni bee bene
uxu. Yehuamasia bee niyu eꞌneꞌ urre
bee bene uxu aca lleꞌna rquiꞌhua,
uzuꞌcuꞌhua nú rni bee saꞌhua:
Xne la riꞌi Diose caso bee bene enu

reca nelliñia,

pero rriꞌi nzeꞌcanu lubee bene enu
reca lleꞌna arquiꞌ.

6Enzeꞌe aca lleꞌna arquiꞌhua lu Diose,
liꞌihua enu rluꞌcu ye nú rnibiyaꞌ para
nú riꞌinu nú aca neca equiehua nu
zucuꞌ ayanu liꞌihua chenu riña bichia
zeꞌe. 7 Utsaꞌnahua ye nú nzenu ar-
quiꞌhua lu Diose, xne liꞌinu la tsanaꞌ
arquiꞌnu liꞌihua.

8 Ucuaꞌa tsiñiahua nu ubiꞌyahua
liꞌihua, xne bezeꞌlu enu rlee luhua
neca tucu nú neca bichiee enu
rliaꞌnaꞌ nu rcuaꞌna nú acu, scua
enzee bezeꞌlu rcuaꞌnai ti riꞌi ana
lu. 9 Enzeꞌe la tsanaꞌhua nu riꞌi
bezeꞌlu ana luhua utsutaꞌ arquiꞌhua
lunú nzeli arquiꞌhua, xne liꞌihua
nediyaꞌhua nú diqui lu iliulabe leꞌca
scua nehuana seca beelá bee saꞌhua
enu nzeli arquiꞌ Jesucristo. 10 Pero
chenu udete nu nehuana secahua
scua lleꞌna tiembu, chequie equie
beenú nehuana secahua scua riꞌi
Dioseelietsa luhuaparanúnzequiee-
hua nu rcuaꞌnahua nú huañihua
tucu nú niarquiꞌnu, nu chiuca tsu
arquiꞌhua cuna nú tsutaꞌ arquiꞌhua,
sin nú zaꞌ arquiꞌhua chequiehua
inziuꞌnu, nu leꞌca liꞌinu necanu Diose
enu rriꞌi elietsa luaꞌahua lu ye nú
seꞌcaꞌahua, nu ucañilanu liaꞌahua
paranú chuꞌuhuaelu chiquiꞌñia rnaa
nzucunu nu leca bichia nú laxue xne
neca tucutsiaꞌahua cuna Jesucristo.
11Nuchiquiꞌneli necanú luꞌcuaꞌahua
ulaꞌna lunu, xne liꞌitsianu necanu
enu rluꞌcu nú rnibiyaꞌ diqui tiembu.
Amén.

Último bedichiaꞌ nú niquie lu ichiꞌ
quieꞌ

12 Silvano enu neca saꞌahua enu
nediyaa nú nehuañi tucu nú niar-
quiꞌ Diose, liꞌilla uriꞌilla faura nú
uquieꞌella carta quieꞌ para nú nia
luhua chiucu chuna bedichiaꞌ nu
nia bezeteꞌ luhua, cuna nú leꞌca ix-
iuleꞌa luhua nú chiquiꞌ seca Diose
liaꞌahua. Enzeꞌe leꞌca scua uzec-
ahua Diose cuna bee saꞌhua. 13 Bee
bene enu nzeli arquiꞌ Jesucristo cuna
bee bene enu ucañi Diose tucu nú
ucañinu liꞌihua, liꞌibeella enunucuaꞌa
caꞌa elu leꞌca rniru Babilonia, xeꞌla

beella saludo luhua, leꞌcaesquieMar-
cos enu rlucua xi neca tucu endua,
xeꞌlalla saludo luhua. 14 Uriꞌihua
saludar bee saꞌhua cuna eluseca nú
rluꞌcuhua.
Diose liquiꞌ nú nzuxe arquiꞌhua,

liꞌihua enu neca tucutsia cuna Jesu-
cristo. Amén.

Carta rrucu nú
uquieꞌe San Pedro
Uxeꞌla Pedro saludo

1 Liꞌá Simón Pedro, neca tucu
apóstolꞌ Jesucristo nu sibiꞌa lunu.
Rquieꞌa carta quieꞌ luhua liꞌihua
enu rluꞌcu nú nzu teneli arquiꞌ lu
Jesucristo nú chiquiꞌ ñia neca tucu
nú nzu teneli arquiꞌru lunu. Xne
utsilaꞌla Diose liaꞌahua equie cuendaꞌ
Jesucristo enu neli rriꞌi tucu nú
necane. 2 Diose riꞌi nú chiquiꞌ cha
nzeꞌca lu cuendaꞌhua cuna nú lia
liquiꞌnu nú chiquiꞌ nzuxe arquiꞌhua,
xne nuꞌluhua Diose cuna Jesucristo
enu rnibiyaꞌ luaꞌahua.

Xa rquiꞌña riꞌi bee beneꞌ Jesucristo
3 Diose equie nú rluꞌcunu poder

uliquiꞌlanu ye nú seꞌca laꞌchaꞌahua
para nú rluꞌcuaꞌahua elunehuañi
nú leca xunga laxu, nu para nú
huañiaꞌahua nú lecaxi natsa ar-
quiaꞌahua lunu. Xne nuꞌlulaꞌahua
enu ucañi liaꞌahua para nú yalaꞌahua
elu rnibiyaꞌnu cuna eluxeneꞌnu.
4 Enzeꞌe chiquiꞌ llene neca lunú
ucuaqui uꞌnanu luaꞌahua nu huaxi
secae, nu equie cuendaꞌ nú ucuaquiꞌ
uꞌnanu scua rcuaꞌnahua nú huañihua
tucu nu niarquiꞌ Diose, nu scua
utsanaꞌ arquiꞌhua ye beenú lecaxi
zibiꞌ cuna beenú necha neca nuꞌ lu
iliulabe quieꞌ. 5 Enzeꞌe rquiꞌña nú
cuaꞌnahua nú huañi nzeꞌcahua equie
nú rluꞌcuhua lunú nzeli arquiꞌhua
Jesucristo, nu equie nú nehuañi
nzeꞌcahua scua che riꞌiláhua beyaꞌ
xa neca stichiaꞌnu; 6 nu equie nu
nediyaꞌhua xa necanu, che rriꞌihua
ana lubee elliebacuꞌhua nú necha
neca, nu lunú rriꞌihua ana lubee
elliebacuꞌhua nu necha neca, ché ac-
ahua luꞌcuhua nú tsuquie arquiꞌhua,
nu equie nú rluꞌcuhua nú nzuquie
arquiꞌhua nuꞌ modo huañihua nú
lecaxi naa arquiꞌhua lu Diose; 7 nu
equie nú nehuañihua nú lecaxi naa
arquiꞌhua lu Diose, scua acahua
riꞌihua nú neca nzeꞌca lu beelá bee

saꞌhua, nu equie nu nzeꞌcahua nuꞌ
modo nú zecahua bee saꞌhua.

8 Tunu sucuꞌluhua bee nucuaꞌ,
nu nzequiehua nu rcuaꞌnahua nu
nehuañihua scua, chequie la ne-
huañitsiahua lunú nehuañihua, nu la
nehuañi xleꞌehua, sino quemáse nze-
quiehua nú nuꞌluhua Jesucristo enu
rnibiyaꞌ luaꞌahua. 9 Pero bene enu la
cuaꞌnanúhuañi scua, liꞌilla necalla xi
neca tucu bene enu niquieꞌlu urre xi
neca tucuenu labiꞌya istu. Uzañilaꞌlla
nú uriꞌila Diose perdona liꞌilla bee
dula nú uriꞌilla huaꞌtu. 10 Enzeꞌe bee
saꞌa enunzeli arquiaꞌahua Jesucristo,
tucu nu ubixia Diose liꞌihua nu
tucu nú ucañinu liꞌihua, cuaꞌnahua
nú tsutaꞌ arquiꞌhua lu Diose, xne
tunu nzutaꞌ arquiꞌhua scua, che la
zanaꞌhua lu dula. 11 Nu scua itá
luꞌcuhua nú chuꞌuhua elurnibiyaꞌ
Jesucristo enu rnibiyaꞌ luaꞌahua,
liꞌinu enu uhua liaꞌahua lu dula.

12 Enzeꞌe la tsanaa nú relluꞌcuꞌ ar-
quia liꞌihua yebeenuunia luhuanee,
añinzuca nú nediyalaꞌhua bee nucuaꞌ
nu añinzuca nu leꞌca neli nzequiehua
lunú neli neca nú ubeneꞌlaꞌhua.
13Diqui núnehuañia lu iliulabe quieꞌ,
liꞌá nediya nú rquiꞌña nú duaꞌa ana
arquiꞌhua cuna bee bedichiaꞌ quieꞌ.
14 Xne equie cuendaꞌ Jesucristo enu
rnibiyaꞌ luaꞌahua uriꞌilá beyaꞌ nú
lacaxeaꞌ nehuañia lu iliulabe quieꞌ.
15Enzeꞌe chiquiꞌ rcuaꞌnanunia luhua
para nú leca xunga zañiꞌhua bee
stichiaꞌa, mase nú ungutia.

Bee enu ulañiꞌ lunú rnibiyaꞌ Jesu-
cristo

16 Chenu udixiuleꞌeru luhua nu xa
neca lunú rnibiyaꞌ Jesucristo, nu xa
neca nu nzeꞌta zecanu stucu bese,
lá llela arquiꞌru nú rniru luhua xne
ulañiꞌnzeꞌcaꞌrunú chiquiꞌneca equie
ellieꞌnu. 17 Chenu ubene chi Diose
enza liñibe, nu uni chi zeꞌe bedichiaꞌ
nzeꞌca lunu: “Benequieꞌ neca lliꞌñia
nu chiquiꞌ neca equienu nu ñia nzu
arquia lunu.” 18Nu liꞌiru necaru enu
ubeneꞌ chi Diose hasta liñibe, chenu
ulluaꞌaru equie dañi zeꞌe cuna Jesuse
elu ulubeꞌlu ellieꞌnu.

19 Nu scua másela uyali arquiꞌru
nú uni bee profetaꞌ Diose. Enzeꞌe,
neca nzeꞌca tunu sucuꞌluhua lunú
uni beella, xne stichiaꞌ beella neca
xi neca quii nú rduꞌllieꞌe elu necabe
nzu hasta nú yeꞌe luyuu. Nee leꞌca
scua lleꞌnaa, lleꞌnaa nze riꞌihua beyaꞌ
lu cuendaꞌ Diose hasta chenu riña
Jesucristo stucu bese liꞌinu enu neca
ellieꞌe luaꞌahua, che itá riꞌihua beyaꞌ
yeene. 20 Pero uriꞌihua beyaꞌ nú
niꞌ tucu Stichiaꞌ Diose la aca bee
bene riꞌilla beyaꞌ tucu nú necatsia el-
liebacuꞌlla, 21 xne bee profetaꞌ Diose
né ni beella stichiaꞌnu tucu nú necat-
sia elliebacuꞌ beella, liꞌibeella uni
beella nucuaꞌ equie nú uduꞌ Espíritu
Santo arquiꞌbeella nu ni beella scua.

2
Bee bene enu la zeteꞌ lunú neli neca

1Nu leꞌca scua tucu nú ucuaꞌa bee
profeta enu lixiu uriꞌi leta bee bene
Israel huaꞌtu. Leꞌca scua nucuaꞌa bee
bene enu lixiu rriꞌi nu seteꞌbeei lunú
la neli neca. Liꞌibeei cuaꞌna beei nú
xa zeteꞌbeei liꞌihua lunú la neli neca
para nú nuꞌ nu zaꞌ arquiꞌhua, scua
la zela beei nu nibiyaꞌ Jesucristo enu
rnibiyaꞌ luaꞌahua lubeei, liꞌinu enu
udixiu stula beei nu la leaꞌ nú nitilu
Diose liꞌibeei. 2 Pero huaxi bee bene
chequie lunúnecha neca rriꞌi beei nu
riꞌi nucuaꞌ nú zeꞌta bee bene Stichiaꞌ
Diose. 3 Nu equie nú máse niarquiꞌ
beei dimi, liꞌibeei cuaꞌna beei xa ze-
quienu beei liꞌihua para nu yucu beei
dimiꞌhua, pero la laꞌa beei lu castiya
nú nzuquie liꞌibeei, xne hasta huaꞌtu
nuꞌla castiya nú riala zeca bee bene
enu rriꞌi scua.

4 Diose né riꞌi perdona bee
ángele enu né zucuꞌ stichiaꞌnu,
sino que uxeꞌlanu liꞌibeei ebila, nu
nchiñicheꞌbeei elu máse natsacabe
nzu para bichia chenu riꞌinu elu
usticiaꞌnu. 5 Leꞌca né riꞌi Diose
perdona bee bene enu necha uriꞌi
enuuhuañihuaꞌtu, sinoqueulaꞌxunu
liꞌibeei cuna inza, utsilaꞌatsianu Noé
enu udixiuleꞌe lubee bene tucu nu
neli neca Stichiaꞌ Diose cuna se achi
bene. 6 Leꞌca chenu uriꞌi Diose elu
usticiaꞌnu lubeebeneeyecheSodoma
cuna Gomorra, liꞌinu utsiquiꞌnu

eyeche zeꞌehastanúungae tii, nucuaꞌ
neca tucu ejemplu para lubee bene
enu entalá, bee bene enu huañi nu
necha riꞌi, tucu nu uriꞌi bee bene bee
eyechezeꞌe. 7PeroutsilaꞌaDiosebene
enu lee Lot, liꞌilla enu uhuañi tucu nú
niarquiꞌ Diose nú huañilla, nu chiquiꞌ
uyanu arquiꞌlla lunú necha nehuañi
bee bene eyeche zeꞌe.

8Nu lunúnecaLot enuuhuañi tucu
nú niarquiꞌ Diose leta bee bene zeꞌe,
chequie bichia por bichia chiquiꞌ ne-
huana nzu arquiꞌlla chenu rlañiꞌlla
cuna nú rieneꞌlla lunú necha rriꞌi bee
bene zeꞌe. 9Diose siempre rriꞌi elietsa
lubee bene enu sucuꞌ stichiaꞌnu lu
xitse prueba nú seca beella, nu leꞌca
nediyaꞌnu xa riꞌinunu bee bene enu
necha rriꞌi bichia chenu riꞌinu elu us-
ticiaꞌnu.

10 Nu nucuaꞌ neca nu nzuquie
liꞌi bee bene enu nehuañi tucu nu
niarquiꞌtsia beei nu la niarquiꞌbeei
nú nibiyaꞌ Diose lubeei. Chiquiꞌ la
yuꞌbeei resuna nu la tuꞌbeei sin nu
lliqui beei rnibeei bedichiaꞌnunecha
neca, lu cuendaꞌ bee enu rluꞌcu nú
rnibiyaꞌ liñibe, 11 nu niꞌ bee ángeleꞌ
Diose añinzuca nú máse nuꞌ juerzaꞌ
beenu cuna elurnibiyaꞌ, pero lecaxi
uni beenu lu Diose equie cuendaꞌ
beei.

12 Bee clasiaꞌ bee benequieꞌ liꞌibeei
nehuañi beei tucu nú nehuañi bee
nañi, la luꞌcu beei nu riꞌi beei beyaꞌ,
nu seꞌta beei lunú la riꞌi beei beyaꞌ,
nu rriꞌitsia beei lunú niarquiꞌ tsia
beei sin nu riꞌi beei elliebacuꞌ, tucu
nú neca bee nañi enu nzeꞌtatsia lu
iliulabe quieꞌ para nu úti bee bene
liꞌibeeí. Leꞌca scua bee benecuaꞌ
equie nu rriꞌi beei beenú necha neca,
chequie leꞌcatsia liꞌibeei rnitilu beei
liꞌibeei, 13Nu ixiu beei tucu nu rriꞌinu
beei bee bene. Liꞌibeei chiquiꞌ ñia
nzu arquiꞌbeei rriꞌi beei beenú necha
neca nú terratutsia laxu lu iliulabe
quieꞌ, liꞌibeei neca beei xi neca tucu
nu necha neca, nú rnitilu lu eliñi
nú rriꞌihua chenu racu juntuhua,
nu chiquiꞌ ñia nzu arquiꞌbeei se-
quienubeei liꞌihua.

14 Lacala lañiꞌbeei tucu unaꞌa chu
rriꞌibeei elliebacuꞌ nu necha neca

lunchu; la tsuxe beei nú rriꞌi beei
dula. Nu sequienu beei bee bene enu
lleꞌnalá nzeli arquiꞌ Stichiaꞌ Diose,
para nu riꞌibeella dula, nu chiquiꞌ
netsiñabeei para nú riꞌibeei ana lunú
niarquiꞌbeei. Chequie nzu quietsia
nú zeca beei castiyaꞌ Diose. 15 La
chequieaꞌ beei inziuꞌ Diose ucheꞌe
xa nehuañibeei. Liꞌibeei nehuañibeei
tucu nú uriꞌi profeta Balaam llianaꞌ
bene enu lee Beor, chenu niarquiꞌlla
nú riꞌilla ana dimi equie nú uriꞌilla
nu necha neca. 16 Pero uquiꞌyaꞌ Bal-
aam equie cuendaꞌ dula nú uriꞌilla,
uriꞌi Diosenuuni burroꞌlla xi rni tucu
bene nu hora zeꞌe lá riaꞌlla elliebacuꞌ
nu necha neca.

17Nee bee bene enu lixiu rriꞌi cuaꞌ
enu rnia luhua liꞌibeei neca beei
xi neca tsu nú leca inza, cuna xi
neca xcabe nu la uyaꞌ quiu, enzeꞌe
riala chabeei elu máse natsacabe
nzu nu leca bichia nú chiuꞌu beei
zeꞌe. 18 Puro bee bedichiaꞌ nú nelliña
rnibeei nú lecaxi sibiꞌ, nu liꞌibeei
rnibeei nú lecaxi riꞌi nu riꞌi bee bene
nu necha neca, scua sequienu beei
bee bene enu apenatsia rlaꞌna nú
tsanaꞌ arquiꞌ inziu nu necha neca
para nu che riꞌilá beella nu necha
neca. 19 Rnibeei nu lecati nibiyaꞌ
lubee bene, nu leꞌca liꞌibeei neca
beei xi neca enu neiqui lubee nu
necha neca rriꞌibeei, xne ye beenú
la tsanaꞌ arquiꞌbee bene nú necha
neca rriꞌi beei, nucuaꞌ neca nú
rnibiyaꞌ lubee bene. 20 Lunú necane
chenuuyuꞌululabeebenenuutsilaꞌla
Jesucristo enu rnibiyaꞌ luaꞌahua
liꞌibeella lu dula nú utsanaꞌ arquiꞌla
beella lunúnechanecanuꞌ lu iliulabe
quieꞌ, nu stucuaꞌla bese uzela beella
nu rnibiyaꞌ nucuaꞌ lubeella, scua
masescaꞌlá necha nehuañi beella
lunú uhuañi beella huaꞌtu. 21 Máse
neca nzeꞌcae lu cuendaꞌ beei nú
né chuluxu beei Stichiaꞌ Diose, nu
uyulu beeii nu chuutsanaꞌ arquiꞌbeei
bedichiaꞌ nzeꞌcaꞌnu nú ubeneꞌbeei.
22Equie cuendaꞌ beei rialu tucu parte
lu ichiꞌ Stichiaꞌ Diose elu rni: “Nicu
racu zecaí lunú uridiꞌcuí, nu cuchi
enu ungutsa inza lu inza nzeꞌca, riuꞌu
zecaí lu inzabenu.”

3
Xa aca chenu nzeꞌta Jesucristo

stucu bese
1Bee saꞌa enu nzeli arquiaꞌahua Je-

sucristo chiquiꞌ seꞌca liꞌihua, ninguieꞌ
neca carta rrucu nú xeꞌla luhua. Nu
lu rucu carta quieꞌ rcuaꞌna para nu
nia luhua nú riꞌihua elliebacuꞌ tucu
nú rialane. 2Ulluꞌcuꞌ arquiꞌhua lunú
uni bee profetaꞌ Diose huaꞌtu cuna
stichiaꞌ Jesucristo enu rnibiyaꞌ nú
uzeteꞌ bee apóstolꞌnu liꞌihua, liꞌinu
enu utsilaꞌa liaꞌahua lu dula.

3 Uriꞌihua beyaꞌ chenu yamero
nzeꞌta nú laxu iliulabe, chuꞌu bee
bene enu tsequichiaꞌ liꞌihua, nu
huañi beei tucu nu niarquiꞌ tsiabeei,
4 nu nibeei luhua: “¿Ma nu unii
Cristo nú nzeꞌta zecanu stucu bese?
Ungutila ye bee beneaꞌahua enu ude-
tela, nu ye beenú nuꞌ lu iliulabe neca
tucu necane hasta chenu uquixie
iliulabe.” 5 Liꞌibeei nibeei scua xne
la duꞌ equie beei nú hasta huaꞌtu
nuꞌla liñibe cuna luyuu, nu lucuendaꞌ
inza ungacheꞌ yuu cuna poderꞌ
Diose. 6 Leꞌca equie cuendaꞌ inza
unitilu Diose bee bene enu uhuañi
huaꞌtu. 7 Pero liñibe cuna lu yuu
nú rlañiaꞌahua nee, nzula nú nitilu
Diose nucuaꞌ cuna quii equie nú
rnibiyaꞌnu, bichia nú deteꞌnu castiya
bee bene enu la zucuꞌ stichiaꞌnu.

8 Enzeꞌe bee saꞌa enu nzeli ar-
quiaꞌahua Jesucristo, la zañiꞌhua nú
para Paꞌahua Diose tucu bichia neca
xi neca tucu mili lana, nu tucu mili
lana neca xi neca tucu bichia para
liꞌinu. 9La necane nu rleꞌlaꞌ Diose nu
tsaꞌalunu lunú ucuaqui uꞌnanu tucu
nú nuꞌ bee bene enu rriꞌi elliebacuꞌ
nú rleꞌlaꞌnu nú riꞌinu nucuaꞌ sino que
nzuquienu. Xne la niarquiꞌnu nú ni-
tiluniꞌtucubeebene, lunúniarquiꞌnu
núyebeebene tsanaꞌarquiꞌbeei stula
beei.

10 Nu tucu nu la riaꞌahua beyaꞌ
chenu rriña tucu huanaꞌ. Scua aca
bichia chenu riña zeca Jesucristo
stucu bese, nu lliqui bee bene chenu
yeneꞌ bee bene nú llichi nitilu liñibe,
nuyebeenúnuꞌ liñibenitiluDiosenu-
cuaꞌ cuna quii, leꞌca esquie nitilunu
iliulabe cuna ye nú nuꞌ lue cuna quii.

11 Nee lunú nediyaꞌlaꞌhua nú
laxu iliulabe, rquiꞌña nú huañihua
nu lecaxi natsa arquiꞌhua sin nu
luꞌcuhua dula tucu nu niarquiꞌDiose.
12 Chequie chiquiꞌ nuꞌ ana arquiꞌhua
nzuquiehua nú riña bichia nu ucañi
Diose nú aca bee nucuaꞌ, bichia zeꞌe
tsiquiꞌ Diose liñibe cuna ye beenú nuꞌ
liñibe. Leꞌca esquie lu yuu cuna ye
nú nuꞌlue nitilu Diose bee nucuaꞌ,
cuna quii. 13 Pero liaꞌahua nelluaꞌa
quiaꞌahua tucu liñibe cuqui cuna tucu
yuu cuqui, tucu nú ucuaqui uꞌna
Diose, tucu elusticia nú neli neca
liñibe.

14 Enzeꞌe bee saꞌa enu nzeli ar-
quiaꞌahua Jesucristo, diquila nú
nucuaꞌaquiehua nu aca nucuaꞌ,
ucuaꞌnahua nú llunaꞌ Diose liꞌihua
nú lecaxi nahua nu la luꞌcuhua dula,
cuna nú nehuañihua nu nzuxe ar-
quiꞌhua cuna bee saꞌhua. 15 Uriꞌihua
beyaꞌ nú Paꞌahua Diose nzu quie
arquiꞌnu liaꞌahua para nú tsanaꞌ
arquiaꞌahua stulaꞌahua. Nu saꞌahua
Pablo enu chiquiꞌ seꞌcaꞌahua, leꞌca
scua unilla lu cartaꞌlla nú uquieꞌella
luhua tucu nú lia udeteꞌ Diose lunú
reca elliebacuꞌlla. 16 Lu ye carta nú
uquieꞌe Pablo liꞌilla unilla luhua lunú
rnia luhua. Pero nuꞌbee luhuare lu
cartaꞌlla elu neriñaꞌ nú riꞌi bee bene
beyaꞌ, chequie bee bene enu la riꞌili
beyaꞌ Stichiaꞌ Diose cuna bee enu la
tsutaꞌ arquiꞌ lu stichiaꞌnu xeꞌe beei
lunú rni stichiaꞌ Pablo, leꞌca scua rriꞌi
beei lu beelá bee bedichiaꞌ nú nzeꞌta
lu ichiꞌ Stichiaꞌ Diose, enzeꞌe leꞌcatsia
liꞌibeei rnitilu beei liꞌibeei.

17 Bee saꞌa enu nzeli arquiaꞌahua
Jesucristo, chiquiꞌ seꞌca liꞌihua,
nee lunú nediyaꞌlaꞌhua bee nucuaꞌ
ubiꞌyahua liꞌihuaparanú la zanaꞌhua
letaya bee enu niarquiꞌ nú zequienu
liꞌihua para nú tsanaꞌ arquiꞌhua lunú
nzutaꞌ arquiꞌhua lu Stichiaꞌ Diose.
18Mejora ucuaꞌnahua númásela chu-
luláhua Jesucristo cuna elusecaꞌnu,
liꞌinu enu udixiu stulaꞌahua. ¡Nu
chiquiꞌ neca equie nú luꞌcu bee bene
ulaꞌna lunu diqui tiembu! Amén.

Carta tucu nú uquieꞌe
San Juan

Bedichiaꞌ nú rliquiꞌ elunehuañi
1 Carta quieꞌ neca para nú ixiuleꞌa

luhua equie cuendaꞌ tucu bene enu
nzula hasta chenu lascaꞌ quixie
iliulabe, ubeneꞌlaꞌru lunú rninu nu
ulañiꞌlaꞌru liꞌinu, ulañiꞌ nzeꞌcaru
liꞌinu nu utiꞌru yaru liꞌinu. Liꞌinu
necanu enu rliquiꞌ elunehuañi, 2 nu
ubeꞌtalanu lu iliulabe. Ulañiꞌlaꞌru
liꞌinu nu liꞌiru necaru testigo, enzeꞌe
rixiuleꞌeru luhuaequie cuendaꞌ liꞌinu
enu rliquiꞌ elunehuañi nú leca xunga
laxu. Liꞌinu necanu enu nzula
cuna Diose liñibe nu ubeꞌtanu lu
iliulabe. 3 Enzeꞌe lunú ulañiꞌru, cuna
lunú ubeneꞌlaꞌru, rixiuleꞌeru luhua
para nú aca tucutsiahua cuna liꞌiru,
tucu nú neca tucutsiaru cuna Diose
Paꞌahua cuna Lliꞌñinu Jesucristo.
4 Rixiuleꞌeru bedichiaꞌ cuaꞌ luhua
equie cuendaꞌ carta quieꞌ para nú
chiquiꞌ ñia tsu arquiꞌhua tucu nú ñia
nzu arquiꞌru.

Diose neca ellieꞌe
5Ninguieꞌ neca bedichiaꞌ nú uzeteꞌ

Jesucristo liꞌiru, nu nee rixiuleꞌeru
nucuaꞌ luhua, nú Diose neca ellieꞌe
nu la luꞌcunu niꞌ tucu dula. 6 Tunu
rniaꞌahua nú neca tucutsiaꞌahua
cuna Diose, nu nzequieꞌscaꞌahua
inziu nú necha neca, scua necaꞌahua
enu niquichiaꞌ sia lunú rniaꞌahua
urre lunú rriaꞌahua. 7 Pero tunu
nzequieꞌahua ellieꞌ Diose, tucu nu
necanu enu la luꞌcu dula, che neca
tucutsiaꞌahua cuna bee saꞌahua, nu
reneꞌ Lliꞌñinu Jesucristo quieenu
liaꞌahua lu ye dula nú rluꞌcuaꞌahua.

8Tunu rniaꞌahua nú la luꞌcuaꞌahua
dula sequienuaꞌahua leꞌcatsia
liaꞌahua, nu la niaꞌahua lunú
neli neca. 9 Pero tunu xucuꞌ
dulaꞌahua stulaꞌahua lu Diose,
nediyaꞌ nzeꞌcaꞌahua nú rriꞌinu lunú
rninu, liꞌinu nzeꞌcanu para nú riꞌinu
perdona liaꞌahua lu stulaꞌahua nu
quieenu liaꞌahua lu ye beenú necha
neca uriaꞌahua. 10 Tunu rniaꞌahua

nú la riaꞌahua dula, nucuaꞌ rni
nú rniaꞌahua nu neca Diose enu
niquichiaꞌ nu rluꞌcuaꞌahua dula nu
la zucuaꞌahua nú rni stichiaꞌnu.

2
Jesucristo neca enu rni lu

cuendaꞌhua lu Diose
1 Bee lliꞌñia, rquieꞌa bee bedichiaꞌ

quieꞌ luhua para nú la riꞌihua
dula. Pero tunu nuꞌhua enu rriꞌi
dula, rluꞌcuaꞌahua tucu enu rni
lu cuendaꞌahua lu Diose, nu liꞌinu
necanu Jesucristo enu leca xunga
uriꞌi dula. 2 Equie nú unguti Jesu-
cristo, nuꞌ nú rriꞌi Diose perdona
stulaꞌahua. Nu la acane equie
cuendaꞌ stulaꞌtsiaꞌahua, leꞌca necane
lu cuendaꞌ stula ye bee bene iliulabe.

3 Liaꞌahua nediyaꞌ nzeꞌcaꞌahua
tunu sucuaꞌahua Stichiaꞌ Diose, che
nzu arquiaꞌahua nú itá nuluꞌlaꞌahua
liꞌinu. 4 Pero tunu nuꞌ enu rni:
“Liꞌá nuꞌlua Diose”, nu la zucuꞌlla
stichiaꞌnu, necalla enu niquichiaꞌ,
xne la chequieella lunú neli neca.
5 Pero enu sucuꞌ Stichiaꞌ Diose
diquinuꞌ arquiꞌ neli secalla liꞌinu.
Scua nediyaꞌahua nú necaꞌahua
beneꞌnu. 6Tatsebeneenu rninúneca
beneꞌ Diose, rquiꞌña nú huañilla tucu
nú uhuañi Jesucristo.

Mandamiento nú necuqui neca
7Bee saꞌa enu nzeli arquiaꞌahua Je-

sucristo, bee bedichiaꞌ nú rnia luhua
nee la necuqui necane, leꞌca liꞌi be-
dichiaꞌ quieꞌ neca stichiaꞌ Jesucristo
nú ubeneꞌlaꞌhua hasta huaꞌtu. Leꞌca
liꞌi bedichiaꞌ quieꞌneca nú rnia luhua
nee. 8 Pero rnia bee bedichiaꞌ quieꞌ
luhua xi neca tucu nú necuqui neca,
xne sianu necane equie cuendaꞌ Je-
sucristo urre necane equie cuendaꞌ
liꞌihua, rlubeꞌ nucuaꞌ nu neli necane
xne nze tsanaꞌ arquiꞌlahua inziu nú
nechanecanunzequiehua lunúneca
nzeꞌca.

9 Tunu nuꞌ enu rni nú nzequieella
inziuꞌ Diose nu rana arquiꞌlla bee
saꞌlla, liꞌilla nzequieescaꞌlla inziu nú
necha neca. 10 Enu seca bee saꞌ
liꞌi silla neli nzequieella inziuꞌ Diose,
scua leca modo nú riꞌi dula ana lulla.

11 Pero bene enu rana arquiꞌ bee saꞌ
liꞌilla nehuañilla lunú necha neca, nu
nzequiella nú necha neca cuaꞌ, sin
nú riꞌilla beyaꞌ cá enza nzalla, xne
utsaꞌna nú necha neca cuaꞌ liꞌilla leta
rulaꞌ xi neca tucu bene enu la biꞌya.

12 Rquieꞌa carta quieꞌ luhua bee
lliꞌñia, xne unga perdonala stu-
lahua equie nú rluꞌcuhua ulaꞌna lu
Jesucristo.

13 Rquieꞌa carta quieꞌ luhua
liꞌihua bee uzana, xne nuꞌlulahua
Jesucristo enu nzula hasta chenu
lascaꞌ quixie iliulabe. Leꞌca rquieꞌa
carta quieꞌ luhua liꞌihua bee bene
enu nereꞌne xne uriꞌihua ana nú
la riaꞌhua nú necha neca nzeꞌta lu
bezeꞌlu.
Rquieꞌa bedichiaꞌquie luhua

liꞌihua bee enduꞌ, xne nuꞌlulahua
Paꞌahua Diose.

14 Rquieꞌa bedichiaꞌ quieꞌ luhua
liꞌihua bee uzana, xne nuꞌlulahua
Jesucristo enu nzula hasta chenu
lascaꞌ quixie iliulabe, nu leꞌca
rquieꞌa bedichiaꞌ quieꞌ luhua
liꞌihua bee enu nereꞌneꞌ, xne
rduꞌhua ana arquiꞌhua nu neli
nzequieehua Stichiaꞌ Diose, nu
uriꞌihuaananú la riaꞌhuanúnecha
neca nzeꞌta lu bezeꞌlu.
15 La leꞌhua nú riꞌihua lunú necha

neca rriꞌi bee bene lu iliulabe quieꞌ
niꞌbee nú nuꞌ lu iliulabe. Tunu nuꞌ
enumáse seca lunúnuꞌ lu iliulabe, nu
la zeca nzeꞌe Paꞌahua Diose. 16 Xne
niꞌ tucu nú necha neca nuꞌ lu iliulabe
quieꞌ la yeꞌta nucuaꞌ lu Diose, nzeꞌta
tsia nucuaꞌ leꞌca lubee bene iliulabe.
Nu ninguieꞌ neca lunú necha neca
rriꞌi bee bene iliulabe. Riꞌilla tucu
núnecatsia elliebacuꞌlla, nu rleꞌlla nú
luꞌculla ye lunú rlañiꞌlla cuna nú reca
nelliñalla lunú rluꞌculla. 17 Pero iliu-
labe tucu bichia laxue cuna ye beenú
necha neca rriꞌi bee bene. Pero
enu nehuañi tucu nú niarquiꞌ Diose,
luꞌculla elunehuañi nú leca xunga
laxu cuna liꞌinu.

Lunú neli neca cuna lunú la neli
neca

18 Bee lliꞌñia, liꞌá nia luhua nú la-
caxeaꞌ nzu nú laxu iliulabe. Xne
ubeneꞌlaꞌhua nú rquiꞌña nú riña tucu

enu rriꞌi condra Cristo, nu ni nzeꞌe
lubee bene nú neca nzeꞌe Cristo, nu
nee nucuaꞌala huaxi enu rriꞌi con-
dra Cristo, enzeꞌe nediyaꞌahua nú la-
caxeaꞌ nú laxu iliulabe. 19 Bee enu
rriꞌi condra Jesucristo, uchiuꞌu beei
leꞌca leta bee saꞌahua enu nzeli ar-
quiaꞌahua Jesucristo, pero laca beei
mero bee saꞌahua, xne tunu neca
beei bee saꞌahua ayaꞌna beei leta bee
saꞌahua enu nzeli arquiaꞌahua Jesu-
cristo. Perounganucuaꞌparanú lañiꞌ
bee bene nú laca beei bene letaꞌahua.

20Uliquiꞌla JesucristoEspírituSanto
luhua, nu equie cuendaꞌ Espíritu
Santo yehua nediyaꞌhua lunú neli
neca. 21 Rquieꞌa bee bedichiaꞌ
quieꞌ luhua, nu la necane lunú la
nediyaꞌhua ta lunú neli neca, sino
que lunúnediyaꞌlaꞌhuane, xne liꞌihua
nediyaꞌhua nú la yeꞌta niꞌ tucu bee
eluquichiaꞌ lunú neli neca.

22 Nee, ¿ti neca bene enu
niquichiaꞌ? Bene zeꞌe neca enu rni
nú la neca Jesuse liꞌi Cristo. Nucuaꞌ
rriꞌi condra Cristo xne la chili arquiꞌ
nucuaꞌ Paꞌahua Diose, nu niꞌ Lliꞌñinu
Jesucristo. 23 Xne tatse bene enu rni
nú la neca Jesucristo Lliꞌñi Diose,
liꞌilla la chululla Diose Paꞌahua. Pero
enu rni nú neca Jesucristo Lliꞌñi
Diose, liꞌisilla nuꞌlulla Paꞌahua Diose.

24 Enzeꞌe la tsanaꞌ arquiꞌhua
bedichiaꞌ nú ubeneꞌhua desde nú
uquixiehua nú uyali arquiꞌhua
Jesucristo, nu tunu nzequiehua
bedichiaꞌ nú ubeneꞌhua desde chenu
uquixie nú uyali arquiꞌhuane, che
si nzequiehua nú nehuañihua cuna
Paꞌahua Diose cuna Lliꞌñinu Jesu-
cristo. 25 Nu ninguieꞌ neca nú
ucuaqui uꞌna Jesucristo, nú liquiꞌnu
luaꞌahua elunehuañi nú leca xunga
laxu lu Diose.

26 Rquieꞌa bee bedichiaꞌ quieꞌ
luhua, equie cuendaꞌ bee bene enu
rcuaꞌna nú zequienu liꞌihua. 27 Pero
liꞌihua nehuañihua cuna Espíritu
Santo nú uliquiꞌ Jesucristo luhua, nu
la quiꞌña nú nuꞌ ti zeteꞌ liꞌihua, xne
leꞌca liꞌi Espíritu Santo neca enu zeteꞌ
yeene liꞌihua, nu puro núneli zeteꞌnu
nu la zeteꞌnu eluquichiaꞌ. Enzeꞌe

uhuañihua tucu nú rnibiyaꞌ Espíritu
Santo para nú chequiehua nú neca
tucutsiahua cuna Jesucristo.

28 Nee bee lliꞌñia, liꞌá nia luhua
nú uquia quieehua inziuꞌ Jesucristo,
para nú la lliquiaꞌahua chenu riñanu,
nu niꞌ nú tuaꞌahua liꞌinu. 29 Liꞌihua
nediyaꞌhua nú rriꞌi Diose tucu nú
neli neca, nu rquiꞌña nú riꞌihua beyaꞌ
nú ye bee bene enu rriꞌi tucu nú
neli neca, liꞌibeella neca beella Lliꞌñi
Diose.

3
Lu cuendaꞌ bee bene enu neca Lliꞌñi

Diose
1Ubiꞌyacuruhua chiquiꞌ llene neca

nú seca Diose Paꞌahua liaꞌahua.
Enzeꞌe nuꞌ modo nú chiuꞌuleaꞌahua
lliꞌñinu, nu necaꞌahua lliꞌñinu. Pero
bee bene enu la chequie inziuꞌ Diose
la chulu beei liaꞌahua xi neca Lliꞌñi
Diose, xne la chulu beei liꞌinu. 2 Bee
saꞌa enu nzeli arquiaꞌahua Jesucristo
enu chiquiꞌ seꞌca, liꞌá nia luhua nú
necalaꞌahua Lliꞌñi Diose. Añinzuca
nú la riaꞌahua beyaꞌ xa acaꞌahua
chenu nzeꞌta Jesucristo stucu bese,
pero nzutaꞌ arquiaꞌahua nú acaꞌahua
tucu nú necanu xne bichia zeꞌe neli
lañiaꞌahua liꞌinu tucu nú rnaanu.
3Nu ye bee bene enu nzeli arquiꞌ nú
scua acane, sucuꞌlu beella nú huañi
beella nú la luꞌcu beella dula, tucu nú
necanu enu la luꞌcu dula.

4 Pero ye bee bene enu la riꞌi tucu
nú rnibiyaꞌ Diose liꞌibeei rriꞌibeei
dula, xne dula neca tunu la riꞌi bee
bene tucu nú rnibiyaꞌDiose. 5Liꞌihua
nediyaꞌhua nú ubeꞌta Jesucristo lu
iliulabe para nú huanu dula arquiꞌ
bee bene, nu la luꞌcunu niꞌ tucu dula.
6 Enzeꞌe bee bene enu neca tucutsia
cuna Jesucristo, rlaꞌnabeellanú la riꞌi
beella dula. Pero ye bee bene enu
siempre rriꞌi dula, la riꞌibeei beyaꞌ
ti necanu nu la chulu beei liꞌinu.
7 Bee lliꞌñia liꞌá nia luhua nú la ze-
lahua nú titse zequienu liꞌihua, xne
enu rriꞌi lunú niarquiꞌ Diose la nzu
elliebacuꞌlla nú riꞌilla dula, tucu nú
neca Jesucristo enu la luꞌcu dula.
8 Pero bene enu siempre rriꞌi dula
neca nzeꞌe beneꞌ bezeꞌlu, xne tucut-
sia bezeꞌlu neca enu rriꞌi dula hasta

chenu uquixie iliulabe, nu Jesucristo
Lliꞌñi Diose ubeꞌta lu iliulabe para nu
uriꞌinu ana lunú rriꞌi bezeꞌlu.

9 Enzeꞌe niꞌ tucu bene enu nzequie
inziuꞌ Diose la zucuꞌlulla nú riꞌilla
dula, xne nehuañila Espírituꞌ Diose
cuna liꞌilla, nu la yalaꞌ nú riꞌilla dula
xne necalalla Lliꞌñi Diose. 10 Chee
rlubeꞌ nú ti neca bee LliꞌñiDiose nu ti
neca bee lliꞌñi bezeꞌlu, xne tatse enu
la riꞌi tucu nú niarquiꞌ Diose urre la
zecalla bee saꞌlla la aca nzeꞌe Lliꞌñi
Diose.

Rquiꞌña nú zeca bee bene saꞌlla
11Nu liꞌihua desde chenu uyalí ar-

quiꞌhua Jesucristo, ubeneꞌlaꞌhua nú
rquiꞌña nú zecaꞌahua bee saꞌahua.
12 La yala nú riaꞌahua tucu nú uriꞌi
Caín,uzelai núunibiyaꞌbezeꞌlu lui nú
unguuti bichi. Uriꞌi scua xneuriꞌitsiai
puronúnechaneca, nubichii uriꞌi nú
neca nzeꞌca.

13 Enzeꞌe bee saꞌa enu nzeli
arquiaꞌahua Jesucristo, la chenu
arquiꞌhua tunu rana arquiꞌ bee
bene iliulabe liꞌihua equie nú nze-
quieehua inziuꞌ Diose. 14 Liaꞌahua
nediyaꞌahua nú la necaꞌahua xi neca
bene enu unguti para Diose xne
rluculaꞌahua elunehuañi lunu, equie
nú seꞌcaꞌahua bee saꞌahua. Pero bene
enu la zeca beesaꞌ liꞌilla necascaꞌlla
xi neca bene enu unguti lu Diose.
15 Ye bee bene enu rana arquiꞌ bee
saꞌ neca nzeꞌe xi neca tucu enu
ruuti bene, nu liꞌihua nediyaꞌhua
nú enu ruuti bene liꞌilla la luꞌculla
elunehuañi nú leca xunga laxu lu
Diose. 16 Liaꞌahua nediyaꞌahua nú
seca Jesucristo liaꞌahuaxneungutinu
equie cuendaꞌahua; nee leꞌca scua
equie nú seꞌcaꞌahua bee saꞌahua
lecaxi riꞌi mase atiaꞌahua equie
cuendaꞌ bee saꞌahua. 17Pero tunu nuꞌ
tatucuhua enu neca xene lu iliulabe
quieꞌ nu lañiꞌlla tucu saꞌlla enu seca
elitsi, nu la riꞌilla elietsa lu bene zeꞌe,
¿xa modo nilla nú rluꞌculla elusecaꞌ
Diose che? 18Enzeꞌebee lliꞌñia, liꞌánia
luhua nú la niꞌtsiahua nu rniaꞌahua
nú seꞌcaꞌahua bee saꞌahua, rquiꞌña
nú lubeaꞌahua nú seꞌcaꞌahua bee
saꞌahua cuna lunú rriaꞌahua.

Rquiꞌña nú nzu arquiaꞌahua lu
Diose

19Xne tunu seꞌcaꞌahua bee saꞌahua
che riaꞌahua beyaꞌ nú sucuaꞌahua
nú rni Stichiaꞌ Diose, nu nzutaꞌ
arquiaꞌahua nú rriaꞌahua tucu nú ri-
alane lunu. 20 Pero tunu rriꞌilaꞌahua
tucu nu rialane scua nu siꞌscaꞌahua
nu lascaꞌ riaꞌahua tucu nú neli
neca, rquiꞌña nú riaꞌahua beyaꞌ nú
llenela neca Diose luaꞌahua, nu liꞌinu
nediyaꞌnu yeene. 21 Enzeꞌe tucu
nú seꞌca liꞌihua, liꞌá nia luhua tunu
siꞌahua nú rriaꞌahua nu neca nzeꞌca,
che nzu taꞌ arquiaꞌahua nú rriaꞌahua
tucu nú neli neca lu Diose. 22 Scua
liquiꞌnu ye nú rnacuaꞌahua lunu,
equie nú sucuaꞌahua nu rriaꞌahua
lunú rnibiyaꞌnu cuna nú rriaꞌahua
lunú riuꞌ arquiꞌnu. 23 Nu lunú
rnibiyaꞌ Diose nú riaꞌahua necane
nú chili arquiaꞌahua Jesucristo Lliꞌñi
Diose, nu zecaꞌahua bee saꞌahua tucu
nú unibiyaꞌnu nú riaꞌahua. 24 Bee
beneenu sucuꞌ tucunúrnibiyaꞌDiose
nu rriꞌi beellae, liꞌibeella nehuañi
beella cunaDiosenu liꞌinunehuañinu
cuna liꞌibeella. Nu nediyaꞌahua
nú nehuañinu cuna liaꞌahua, equie
cuendaꞌ Espíritu Santo nú uliquiꞌlanu
luaꞌahua.

4
Equie cuendaꞌ Espírituꞌ Diose cuna

espíritu enu rriꞌi condra Jesucristo
1 Bee saꞌa enu chiquiꞌ seꞌca, liꞌá

nia luhua nú la chili arquiꞌhua titse
bee bene enu rni nú rni Stichiaꞌ
Diose, rluti uriꞌinzeꞌcahua beyaꞌ tunu
neli nú rnilla Stichiaꞌ Diose urre lia
rnilla, xne lu iliulabe enzee huaxi
bee bene enu niquichiaꞌ, nu rnibeei
nú rnibeei Stichiaꞌ Diose. 2 Nee,
para nú riꞌihua beyaꞌ ta enu neli rni
Stichiaꞌ Diose: neca beella enu neli
nzeli arquiꞌ nú ubeꞌta Jesucristo lu
iliulabe xi neca tucu bene, enu nzeli
arquiꞌ scua nzu Espíritu Santoꞌ Diose
cuna liꞌilla. 3 Pero bee bene enu la
chili arquiꞌ nú neca Jesucristo Lliꞌñi
Diose enu ubeꞌta lu iliulabe, la nzu
Espíritu Santoꞌ Diose cuna liꞌibeei, nu
liꞌibeei neca beei enu rlee lu Jesu-
cristo. Liꞌihua ubeneꞌhua nú rquiꞌña

nu nzeꞌta tucu enu rlee lu Jesucristo
lu iliulabe quieꞌ, nu desde nee nu-
cuaꞌala huaxi enu rana arquiꞌ Jesu-
cristo lu iliulabe quieꞌ.

4 Pero liꞌihua bee lliꞌñia, necalahua
Lliꞌñi Diose, nu bee enu rana arquiꞌ
Jesucristo la riaꞌ bee nzeꞌe ana luhua,
xne máse llene neca lunú rnibiyaꞌ
liꞌinu enu nzu cuna liꞌihua luquela
nú rnibiyaꞌ bee enu nchiñi lu inziu
nú necha neca. 5 Bee enu rlee lu Je-
sucristo rriꞌitsia beei elliebacuꞌ lunú
nuꞌ lu iliulabe, nu puro beenú nuꞌ lu
iliulabe rnibeei nubee enu la chili ar-
quiꞌ Jesucristo rriꞌi caso lunú rnibeei.
6Pero liaꞌahuanecalaꞌahua bee beneꞌ
Diose. Nu bee bene enu nuꞌlu Diose
rieneꞌ lunú rniaꞌahua; nu bee bene
enu la chulu Diose ni temeꞌ la riꞌibeei
caso lunú rniaꞌahua. Scua rriaꞌahua
beyaꞌnú ta enunehuañi cunaEspíritu
Santo nu seteꞌ nú neli neca, cuna enu
nehuañi cuna espíritu nú seteꞌ puro
lunú la neli neca.

Diose seca bee bene
7Bee saꞌa enu chiquiꞌ seꞌca, rquiꞌña

nú zecaꞌahua bee saꞌahua, xne
eluseca quieꞌ nzeꞌta lu Diose. Ye
bee bene enu seca bee saꞌ liꞌibeella
neca beella Lliꞌñi Diose nu nuꞌlu
beella liꞌinu. 8 Nu bee bene enu la
zeca bee saꞌ la chululla Diose, xne lu
Diose nzeꞌta eluseca. 9 Ulubeꞌ Diose
nú secanu liaꞌahua, enzeꞌe añinzuca
nú tucutsia Lliꞌñinu Jesucristo pero
uxeꞌlanu Lliꞌñinu lu iliulabe para
nú luꞌcuaꞌahua elunehuañi lunu
equie cuendaꞌ Lliꞌñinu. 10 Diose seca
liaꞌahua: nu la necane nú rlutiaꞌahua
seꞌcaꞌahua Diose, liꞌinu rlutinu
secanu liaꞌahua enzeꞌe uxeꞌlanu
Lliꞌñinu Jesucristo para nú ungutinu
equie cuendaꞌ stulaꞌahua, nu scuanuꞌ
nú rriꞌi Diose perdona liaꞌahua.

11 Bee saꞌa enu chiquiꞌ seꞌca,
liꞌá nia luhua tucu nú seca Diose
liaꞌahua, leꞌca scua rquiꞌña nú
zecaꞌahua bee saꞌahua. 12 Añinzuca
nú lecati lañiꞌ Diose, pero tunu
seꞌcaꞌahua bee saꞌahua rlubeꞌ nucuaꞌ
nú nehuañiaꞌahua cuna Diose, nu
neli seꞌcaꞌahua liꞌinu. 13 Liaꞌahua
nediyaꞌahua nú nehuañiaꞌahua cuna
Diose nu liꞌinu nzunu cuna liaꞌahua,
xne uliquiꞌlanu Espíritu Santoꞌnu

luaꞌahua. 14 Nu liꞌiru bee apóstol
ulañiꞌru Jesucristo Lliꞌñi Diose, nu
rixiuleꞌeru luhua nú Diose Paꞌahua
uxeꞌlanu Lliꞌñinu para nú tsilaꞌanu
ye bee bene. 15 Tatse bee enu rni
nu nzeli arquiꞌ nú Jesucristo neca
LliꞌñiDiose nehuañilla cunaDiose, nu
nehuañinu cuna liꞌilla.

16Liaꞌahuarriaꞌahuabeyaꞌnunzeli
arquiaꞌahua nú seca Diose liaꞌahua.
Nu equie cuendaꞌ liꞌinu nzeꞌta nú
seꞌcaꞌahua bee saꞌahua nu enu ne-
huañi cuna eluseca cuaꞌ nehuañilla
cunaDiose, nunehuañinu cuna liꞌilla.
17 Tunu neli nú nediyaꞌahua nú seca
Diose liaꞌahua lu iliulabe quieꞌ, la
luꞌcuaꞌahua niꞌ tucu nú lliquiaꞌahua
para bichia chenu hualunue lu
cuendaꞌ bee bene equie nú neca
tucutsiaꞌahua cuna Diose, tucu nú
neca tucutsia Jesucristo cuna Diose.
18Elunuꞌ elusecaꞌDiose lecaꞌnú lliqui
bee bene. Xne enu neli nzequiee
elusecaꞌ Diose lecaxi lliquilla, pero
enu la chequiee eluseca cuaꞌ xiquilla,
xne rriꞌitsialla elliebacuꞌ xi castiya
riala nú zecalla. Enzeꞌe tunu nuꞌ
enu xiqui rlubeꞌ nucuaꞌ nu neli la
chequiella elusecaꞌDiose. 19Liaꞌahua
seꞌcaꞌahua Diose xne liꞌinu rlutinu
secanu liaꞌahua. 20 Tunu nuꞌ bene
enu rni: “Nu secalla Diose”, nu rana
arquiꞌlla bee saꞌlla, necatsialla tucu
enu niquichiaꞌ. Xne tunu la zecalla
bee saꞌlla enu rlañiꞌlla, ¿xa modo
zecalla Diose enu la lañiꞌlla? 21 Leꞌca
liꞌi Jesucristo uninu: nú enu seca
Diose rquiꞌña nú leꞌca zecalla bee
saꞌlla.

5
Equie nú nzu teneli arquiaꞌahua

lu Jesucristo sanaꞌ arquiaꞌahua lunú
necha neca

1 Ye bee bene enu nzeli arquiꞌ nú
neca Jesuse Cristo enu uxeꞌla Diose,
neca beella lliꞌñi Diose; nu bee bene
enu seca Diose Paꞌahua leꞌca seca
beella bee lliꞌñinu. 2Chenu seꞌcaꞌahua
Diose nu rriaꞌahua lunú rnibiyaꞌnu
nú riaꞌahua, che rriaꞌahua beyaꞌ nú
seꞌcaꞌahua bee lliꞌñinu. 3 Equie nú
seca bene Diose neca nú rriꞌi bene
tucu nú rnibiyaꞌnu; nu laca neriñaꞌ

nu riꞌi bene tucu nú rnibiyaꞌnu. 4Xne
ye bee bene enu neca Lliꞌñi Diose
nuꞌ modo nú riꞌi beella ana lu beenú
necha neca nuꞌ lu iliulabe quieꞌ. Nu
equie nú nzeli arquiaꞌahua Jesuse
enu neca Cristo scua rriaꞌahua ana
nú la riaꞌahua beenú necha neca nuꞌ
lu iliulabe quieꞌ. 5 Xne enu nzelítsia
arquiꞌ nú neca Jesuse Lliꞌñi Diose,
liꞌilla nuꞌ modo nú rriꞌilla ana lubee
nú necha neca nuꞌ lu iliulabe quieꞌ.

Lunú uni Diose equie cuendaꞌ Jesu-
cristo

6 Nu Jesucristo ubeꞌtanu lu iliu-
labe nu urinzanu cuna nú uriꞌchia
reneꞌnu; lá rinza tsianu leꞌca uriꞌchia
reneꞌnu lu cruse. Nu leꞌca liꞌi Espíritu
Santo neca testigo lu cuendaꞌ bee nu-
cuaꞌ, nu liꞌinu rninu puro nú neli
neca. 7 Xne nuꞌ chuna enu neca
testigo liñibe: Diose Paꞌahua, Jesu-
cristo, nu Espíritu Santo; nu lu yuna
beenu neca tucutsia Diose. 8Nu leꞌca
nuꞌ chuna testigo lu yuu: Espíritu
Santo, cuna nú urinza Jesucristo,
cuna nú uriꞌchia reneꞌnu lu cruse; nu
lu yunanu neca tucu necatse beenu.
9 Nee tunu nzeli arquiaꞌahua lunú
rni bee bene luaꞌahua; máse rquiꞌña
nú chili arquiaꞌahua lunú rni Diose
equie cuendaꞌ Lliꞌñinu Jesucristo, xne
másela seca stichiaꞌnu. 10 Bene enu
nzeli arquiꞌ Jesucristo Lliꞌñi Diose,
liꞌisilla nzeli arquiꞌlla lunú uni Diose
lu cuendaꞌnu, pero bene enu la chili
arquiꞌ Diose, rni stichiaꞌ nzeꞌe nú
neca Diose enu niquichiaꞌ xne la
chili arquiꞌ nzeꞌe lunú uni Diose lu
cuendaꞌ Lliꞌñinu Jesucristo. 11 Nu
lunú uni Diose neca nú uliquiꞌlanu
elunehuañi nú leca xunga laxu, nu
elunehuañi cuaꞌnzeꞌta equie cuendaꞌ
Lliꞌñinu Jesucristo. 12 Bene enu neca
tucutsia cuna Jesucristo Lliꞌñi Diose,
liꞌisilla rluꞌculla elunehuañi nú leca
xunga laxu lu Diose; pero bene enu
la neca tucutsia cuna liꞌinu, la luꞌcu
nzeꞌe elunehuañi cuaꞌ.

Últimobedichiaꞌnúrni lu cartaquieꞌ
13 Rquieꞌa ye bee nucuaꞌ luhua

liꞌihua enu nzeli arquiꞌ Jesucristo
Lliꞌñi Diose, para nú riꞌihua beyaꞌ nú

rluꞌcuhua elunehuañi nú leca xunga
laxu lu Diose.

14Nzu arquiaꞌahua nú rieneꞌ Diose
tunu nacuaꞌahua lunu tucu nú riuꞌ
arquiꞌnu. 15 Nu lunú nediyaꞌahua
nurriꞌi Diose caso stichiaꞌahuachenu
nuꞌnú rnacuaꞌahua lunu, leꞌca nzutaꞌ
arquiaꞌahua nu liꞌinu liquiꞌnu lunú
unacuaꞌahua lunu.

16 Tunu nuꞌ tátucuaꞌahua enu
nediyaꞌnú rriꞌi tucuaꞌahua dula nu la
yala nú atilla, rquiꞌña nú nacuꞌhua lu
Diose equie cuendaꞌlla, nu scua deteꞌ
Diose elunehuañi nú leca xunga laxu
lulla tunu la riꞌilla dula nú riala nú
atilla. Xne nuꞌ dula nú riala nú ati
bene, nu la nia luhua nú nacuꞌhua
lu Diose equie cundaꞌ bene enu rriꞌi
dula cuaꞌ. 17 Ye beenú necha neca,
neca dula, pero nuꞌ dula nú la yala
nú ati bene.

18 Liaꞌahua nediyaꞌahua nu bee
bene enu neca Lliꞌñi Diose, la
chequiaꞌ beella nú rriꞌi beella dula;
xne Jesucristo lliꞌñi Diose neca enu
rriucu liꞌibeella, nu la nibiyaꞌ bezeꞌlu
lubeella.

19Nediyaꞌahua nú necaꞌahua beneꞌ
Diose, pero beelá bee bene iliulabe
enu la neca bee beneꞌ Diose bezeꞌlu
neca enu rnibiyaꞌ lubeei.

20 Nu leꞌca nediyaꞌahua nú Jesu-
cristonecaLliꞌñiDiose, nuubeꞌtalanu
lu iliulabe nu uxaꞌlanu lunú neca el-
liebacuaꞌahua para nú chuluaꞌahua
enu mero neca Diose. Liaꞌahua
nehuañiaꞌahua cuna liꞌinu nu cuna
Lliꞌñinu Jesucristo. Nu liꞌinu necanu
mero Diose, nu equie cuendaꞌ liꞌinu
nuꞌ elunehuañi nú leca xunga laxu.
21Bee lliꞌñia ubiꞌyahua liꞌihua lu xitse
nú nzeli arquiꞌ bee bene nú rnibeei
neca diose. Amén.

Carta chiucu nú
uquieꞌe San Juan

Uxeꞌla Juan saludo
1 Liꞌá enu rnibiyaꞌ lubee saꞌahua

enu nzeli arquiaꞌahua Jesucristo,
rquieꞌa carta quieꞌ luhua liꞌihua enu
ucañila Diose, liꞌihua enu nzeli arquiꞌ
Jesucristo enu rni nu neli neca. Liꞌá
neli seꞌca liꞌihua nu laca tucutsia liꞌá
seꞌca liꞌihua, leꞌca seca ye bee bene
enu nzeli arquiꞌ Diose liꞌihua. 2 Liꞌá
seꞌca liꞌihua xne nchiñi Stichiaꞌ Diose
arquiaꞌahua nu siempre nehuañine
cuna liaꞌahua. 3 Paꞌahua Diose
cuna Lliꞌñinu Jesucristo, riꞌinu nu
cha nzeꞌca lu cuendaꞌhua nu huaꞌa
arquiꞌnu liꞌihua cuna nu liquiꞌnu nú
nzuxee arquiꞌhua, xne nzequieehua
stichiaꞌnu, nu liꞌinu secanu liꞌihua.
Diose rnibiyaꞌ nú zecaꞌahua bee
saꞌahua. 4 Chiquiꞌ ñia utsu arquia
chenu ungabiya nu nuꞌ bee saꞌlu
enu neli nzequie Stichiaꞌ Diose, nu
nehuañi beella tucu nu rnibiyaꞌ
PaꞌahuaDiose. 5Tucunúseꞌca liꞌihua,
ye bee enuneca saꞌahua ziquia luhua
nu rquiꞌña nu zecahua bee saꞌahua.
Nu lunú rnia luhua nee la necuqui
necane, leꞌca liꞌi mandamiento quieꞌ
neca nú ubeneꞌlaꞌhua hasta chenu
uquixie nú ubeneꞌhua Stichiaꞌ Diose.
6 Tunu seꞌcaꞌahua Diose rriaꞌahua
tucu nu rnibiyaꞌnu; nu lunú rnibiyaꞌ
Diose nú ubeneꞌahua desde chenu
uquixie nú ubeneꞌahuane necane nu
rquiꞌña nú zecaꞌahua bee saꞌahua

Equie cuendaꞌ bee bene enu ze-
quienu arquiꞌ bee bene

7 Rquieꞌa bee nucuaꞌ luhua xne
diqui lu iliulabe enzee huaxi bee
bene enu sequienu bee bene, nu la
chili arquiꞌbeei nú ubeꞌta Jesucristo
lu iliulabe xi neca tucu bene. Nu
bee enu rriꞌi scua sequienu beei bee
bene, nu liꞌibeei neca beei enu rriꞌi
condra Jesucristo. 8Ubiꞌyahua liꞌihua
para nu la nitihua lunú rialahua,
equienu rriꞌihua lunúniarquiꞌDiose.
9 Tatse bene enu sucuꞌ equielá tucu

nu uzeteꞌ Jesucristo bee bene, liꞌilla
la nehuañilla cuna Diose, pero enu
nzequie stichiaꞌ Jesucristo tucu nu
uzeteꞌnu bee bene, liꞌilla nehuañilla
cuna Diose nu cuna Lliꞌñinu. 10 Tunu
nuꞌ enu rriña niꞌhua para nu zeteꞌ
nzeꞌe liꞌihua tucu nu nzeli arquiꞌ
nzeꞌe nu la necane tucu nu uzeteꞌ
Jesucristo bee bene, la duꞌhua nzeꞌe
liñi niꞌhua nu la riꞌihua caso lunú rni
nzeꞌe. 11 Xne bee bene enu rriꞌi caso
stichiaꞌ bene cuaꞌ neca conformella
lunú sequienu bene cuaꞌ bee bene.
Último bedichiaꞌ nú rni lu carta quieꞌ.

12Huaxi beenú niarquia nia luhua,
pero la niarquia nu quieꞌene lu carta.
Nzuquia nú nzela biꞌya liꞌihua para
nú liꞌi eꞌcua nia luhua, nu scua junto
ñia tsu arquiaꞌahua.

13Bee bene enu ucañiDiose, liꞌihua
bee saꞌa enu nzeli arquiaꞌahua Jesu-
cristo enu nucuaꞌa caꞌa, xeꞌla beella
saludo luhua. Amén.

Carta rriuna nú
uquieꞌe San Juan

Rni Juan nu rriꞌi nzeꞌca Gayo
1 Liꞌá enu rnibiyaꞌ lubee saꞌahua

enu nzeli arquiaꞌahua Jesucristo,
rquieꞌa carta quieꞌ lulu Gayo enu
rquietea, liꞌilu enu chiquiꞌ seꞌca.
2 Tucu nu seꞌca liꞌilu, scua rnacua
lu Diose lu cuendaꞌlu nu tucu nú
nzequiee nzeꞌcalu inziuꞌ Diose, leꞌca
scua chiuꞌu nzeꞌcalu lunú rriꞌilu nu
luꞌculu elunaaqui. 3 Chiquiꞌ ñia utsu
arquia chenu ubeꞌta chiucu chuna
bee saꞌahua enuuni luanúnehuañilu
tucu nú rni Stichiaꞌ Diose. 4 Leca niꞌ
tucu nú riꞌi nu máse ñia nzu arquia
chenu ubenea nu neli nehuañi bee
saꞌahua tucu nú rni Stichiaꞌ Diose.
5 Tucu nú seꞌca liꞌilu Gayo, liꞌá nia
lulu nú chiquiꞌ neca nzeꞌca nú rriꞌilu
lubee saꞌahua enu nzeli arquiaꞌahua
Jesucristo, nu máse neca nzeꞌca nu
rriꞌilu lubee saꞌahua enu nzeꞌta stucu
luhuare. 6 Xne liꞌibeella uni beella
ante lu ye bee saꞌahua enu nzeli ar-
quiaꞌahua Jesucristo nuuriꞌi nzeꞌcalu
lubeella. Enzeꞌe rriꞌi nzeꞌcalu tunu
rriꞌilu elietsa lubeella para nu cheriꞌi
beella seidu viaji nú nzuebeella, xne
nucuaꞌ riuꞌ arquiꞌ Diose nú riꞌilu.
7Xne liꞌibeella uchiuꞌubeella para nú
nzetixiuleꞌe beella stichiaꞌ Jesucristo
lubee bene, nu né nacuꞌ beella niꞌ
tucu elietsa lubee bene enu la chili
arquiꞌ Jesucristo. 8 Enzeꞌe liaꞌahua
enu nzeli arquiaꞌahua Jesucristo
rquiꞌña nú riaꞌahua elietsa lubee
bene enu rixuleꞌe stichiaꞌnu, xne
scua rriaꞌahua elietsa lubeella para
nú riꞌi bee bene beyaꞌ lunú neli neca.

Lunú necha uriꞌi Diótrefes
9 Liꞌá uquieꞌela tucu carta lubee

saꞌahua enu nzeli arquiaꞌahua Jesu-
cristo, pero Diótrefes riuꞌ arquiꞌi nú
nibiyaꞌi, enzeꞌe la riꞌi casoi stichiaꞌa.
10Enzeꞌe, tunu nzelabiꞌya liꞌihua, che
nia lui xne seꞌtai liaꞌahua nu rni
eluquichiaꞌ equie cuendaꞌ liaꞌahua.
Nu la riꞌi nucuaꞌtsia, leꞌca la deteꞌi niꞌi
yaꞌna bee saꞌahua enu nzeꞌta stucu

luhuare, nu leꞌca la zelai nú deteꞌ bee
saꞌahua niꞌi beella para nú yaꞌna bee
saꞌahua enu nzeꞌta stucu luhuare, nu
liꞌibeella enu rdeteꞌ niꞌi nú riaꞌna bee
saꞌahua la zelai nu chuꞌu beella liñi
indu. 11 Saꞌa enu nzeli arquiaꞌa Jesu-
cristo enu chiquiꞌ seꞌca, la chequieelu
nu necha neca, uriꞌi tucu nu neca
nzeꞌca. Xne bene enu rriꞌi nu neca
nzeꞌca liꞌilla necalla beneꞌDiose, pero
bene enu nzequie inziu nu necha
neca la chululla Diose.

Lunu neca nzeꞌca uriꞌi Demetrio
12 Nu equie cuendaꞌ Demetrio ye

bee bene rni nu nehuañilla tucu nu
rni Stichiaꞌ Diose, nu chee rlubeꞌ nu
xa nehuañilla. Hasta liꞌiru rniru nú
ñia rriꞌilla, nu liꞌilu nediyaꞌlu nu neli
nú rniru.

Último bedichiaꞌ nu uni Juan
13 Huaxi nu niarquia nú nia lulu,

pero la niarquia nu quieꞌene lu carta.
14 Xne nzuquia nú la leaꞌ nzelabiꞌya
liꞌilu, che bedichiaꞌlaꞌa.

15Diose liquiꞌ nú nzuxe arquiꞌhua.
Bee enu rquieteꞌ liaꞌahua enu nu-
cuaꞌa caꞌa xeꞌla beella saludo lulu,
leꞌca uriꞌi saludar ye bee enu rqui-
eteꞌahua.

Carta nú uquieꞌe San
Judas

Uxeꞌla Judas saludo
1 Liꞌá Judas, bichi Jacobo, liꞌá

enu sibiꞌ lu Jesucristo, rquieꞌa carta
quieꞌ luhua liꞌihua enu ucañi Diose
Paꞌahua, xne secanu liꞌihua, nu
Jesucristo enu rnibiyaꞌ luaꞌahua rriꞌi
ucunu liꞌihua. 2 Diose chiquiꞌ rluꞌcu
arquiꞌ liꞌihua cuna nú liquiꞌnu nú
nzuxe arquiꞌhua cuna elusecaꞌnu.

Bee enu la zeteꞌ lunú la neli neca
(2 Pedro 2:1-17)

3 Bee saꞌa enu nzeli arquiaꞌahua
Jesucristo, hasta huaꞌtu niarquia
nú quieꞌa tucu carta luhua equie
cuendaꞌ nú rluꞌcuaꞌahua nú tsilaꞌa
Diose liaꞌahua. Pero nee uriña bichia
nú rquiꞌña nú rquieꞌa carta quieꞌ
luhua para nú nia luhua nú biꞌyahua
lunú nzeli arquiꞌhua nú uyucu
arquiꞌhua tucutsia bese liꞌihua enu
neca beneꞌ Jesucristo. 4Xne nuꞌ bene
enu rriꞌitsia nú neca beei enu nzeli
arquiꞌ Diose para nú cuaꞌatsia beei
letahua, liꞌibeei enu nediyaꞌ nzeꞌcaꞌ
Diose nú rialabeei castiyaꞌbeei, xne
la lliquibeei liꞌinu. Liꞌibeei subeei
tucu pretexto nú chiquiꞌ neca nzeꞌca
Diose, che nehuañibeei tucu nú
niarquiꞌtsia beei, nu la zelabeei nú
nibiyaꞌ Jesucristo lubeei, liꞌinu enu
neca tucutsia cuna Paꞌahua enu
rnibiyaꞌ luaꞌahua.

5 Añinzuca nú nediyaꞌlaꞌhua lunú
nia luhua, pero elluꞌcuꞌ zecaa ar-
quiꞌhua nucuaꞌ, añinzuca nú uhua
Diose bee bene Israel Egipto, pero
luzeꞌelá utsanaꞌnu nú unguti bee
bene Israel enu lá chilí arquiꞌ liꞌinu.
6 Leꞌca esquie bee ángele enu né
zucuꞌ nú uni Diose nú nibiyaꞌ beei
elu udeteꞌ Diose nú nibiyaꞌ beei,
liꞌinu uducheꞌnu liꞌibeei elu máse
natsacabe nzu, hasta bichia nu
hualunue lu cuendaꞌ bee bene.
7 Nu leꞌca bee bene Sodoma cuna
Gomorra cunabeelábeebeneeyeche
enza zeꞌe, liꞌibeei chiquiꞌ necha

uhuañibeei nu uriꞌibeei ye clasiaꞌ bee
eluhuexe tucu nú niarquiꞌtsia beei.
Enzeꞌe nehuana ulleꞌca beei chenu
unitilu Diose liꞌibeei nu utsiquiꞌnu
liꞌibeei, nucuaꞌ neca tucu ejemplu
para lu yeaꞌahua.

8Añinzuca nú ungae scua, nee leꞌca
scua rriꞌi bee bene zeꞌe rlaꞌnabeei
nú cuaꞌatsiabeei letahua, liꞌibeei
enu seca nú acabeei riꞌibeei tucu
nú necatsia elliebacuꞌbeei, nu rni-
tilubeei leꞌcatsia liꞌibeei, la zela beei
nú nibiyaꞌ Cristo lubeei nu leꞌca
rnibeei bedichiaꞌ nú nechá neca
equie cuendaꞌ bee ángeleꞌ Diose.
9Pero chenu unixuu arcangelMiguel
cuna bezeꞌlu, equie cuendaꞌ cuerpoꞌ
Moisés, niꞌ tucu bedichiaꞌ nú necha
neca né laca arquiꞌlla anilla lu
bezeꞌlu, unitsialla: “Leta ya Diose
tsaꞌna liꞌilu.” 10 Nu bee bene zeꞌe
enu rriꞌitsia nú nucuaꞌa beei letahua
rni beei bedichiaꞌ nú chiquiꞌ necha
neca, equie nú la riꞌibeei beyaꞌ,
pero equie beenú necha neca cuaꞌ
rriꞌibeei, rriꞌibeei nucuaꞌ sin nú
riꞌibeei elliebacuꞌ xi neca tucu nañi,
nu enzeꞌe nzenitilu beei liꞌibeei lu
Diose.

11 ¡Cueꞌbeei!, xne nzequie beei
inziuꞌ Caín. Cuna nú niarquiꞌtsia
beei riꞌi beei ana dimi, tucu nú
uriꞌi Balaam, nu zeca beei tucu nú
ulleꞌca Coré, chenu niarquiꞌi nibiyaꞌi
lu Moisés. 12 Nu leꞌca liꞌibeei neca
beei enu rnitilu eliñi nú rriꞌihua
chenurieteꞌ saꞌhuanuracu juntuhua,
racutsia beei sin nú tuꞌbeei nu la
chenu arquiꞌbeei beelá bee bene,
neelaꞌtsia beei nzuebeei, liꞌibeei neca
beei xi neca xcabe nú la uyaꞌ quiu
nú ruyaꞌ bii cuna xi neca bee aca
nú rietsu cuna lue xne la ayune.
13 Liꞌibeei neca beei xi neca inzatuꞌ
chenu nelachii tucu nú neca chenu
xiuꞌu lliña lu inzatuꞌ, leꞌca scua sin nu
tuꞌbeei rriꞌibeei beenú nechá neca.
Nu leꞌca liꞌibeei neca beei xi neca quii
nú rlaca enza liñibe xne uniti beei
inziuꞌ beei; scua para siempre riala
beei elu natsacabe nzu.

14 Nu Enoc, enu unga lu achi tex-
cuaꞌa bee bene lulá Adán, liꞌilla unilla
equie cuendaꞌ bee bene cuaꞌ: “Liꞌá
ulañia Paꞌahua Diose nú nzeꞌtayunu

huaxi bee ángeleꞌnu. 15 Para nú
hualunue lu cuendaꞌ ye bee bene, nu
ninu xi castiya riala bee bene enu
necha rriꞌi equie cuendaꞌ ye beenú
necha neca nú rriꞌi beei, cuna equie
cuendaꞌ bedichiaꞌ nú nechá neca nú
uni condra beei liꞌinu, equie nú neca
beei bene enu rluꞌcu dula.” 16 Bee
clasiaꞌ bee benequieꞌ leca xi yuꞌ ar-
quiꞌbeei ye nú seꞌta beei, nu rriꞌitsia
beei lunú nzeꞌta ana arquiꞌbeei nú
riꞌibeei. Leꞌca siempre sucuꞌ aya beei
leꞌcatsia liꞌibeei nu rni nzeꞌca beei lu
cuendaꞌ bee bene para nú riucubeei
lunú niarquiꞌbeei.

Xa rquiꞌña nú huañi bee bene enu
nzeli arquiꞌDiose

17 Pero liꞌihua bee saꞌa enu nzeli
arquiaꞌahua Jesucristo, chiquiꞌ seꞌca
liꞌihua. Enzeꞌe ulluꞌcuꞌ arquiꞌhua nu
bee apóstolꞌ Jesucristo, 18 liꞌibeella
unibeella: “Chenu nzeꞌta axula nú
láxu iliulabe chuꞌu bee bene enu tse-
quichiaꞌ lu ye nú nzeꞌta lu Diose,
nu riꞌibeei tucu nú niarquiꞌtsiabeei.”
19 Bee clasiaꞌ bee benecuaꞌ neca enu
rriꞌi nu rleꞌe saꞌ bee bene enu nze-
quie inziuꞌ Diose, nu liꞌibeei nehuañi
beei tucu nú niarquiꞌtsiabeei, la ne-
huañibeei cuna Espíritu Santoꞌ Diose.

20 Pero liꞌihua bee saꞌa enu nzeli
arquiaꞌahua Jesucristo enu chiquiꞌ
seꞌca, utsutaꞌ arquiꞌhua lunú nzeli
arquiꞌhua, xne lunú nzeli arquiꞌhua
Jesucristo. Nucuaꞌ chiquiꞌ lecaxi ná,
nu unaꞌcuꞌhua lu Diose cuna elietsaꞌ
Espíritu Santo. 21 Uquia quiehua
elusecaꞌ Diose diqui nú nucuaꞌa
quieehua nú riña bichia nú luꞌcu
arquiꞌ Jesucristo liaꞌahua, nu liquiꞌnu
luaꞌahua elunehuañi nú leca xunga
laxu.

22 Uhuaꞌa arquiꞌhua bee bene enu
saꞌscaꞌ arquiꞌ. 23 Uriꞌihua elietsa
lubee bene enunza lu inziu núnecha
neca, tucu nú rriꞌi bene enu rriꞌi eli-
etsa lu bene enu nze zanaꞌ lu quii,
uzecahua liꞌibeei, pero la riꞌihua tucu
nú rriꞌi beei, ubiꞌyahua para nú la
zanaꞌhua lu dula nú rriꞌibeei.

Último bedichia nú rni lu carta quieꞌ
24Nuꞌ tucutsia Diose enu rluꞌcu nú

rnibiyaꞌ, para nú acanuꞌnu liꞌihua

nú la zanaꞌhua lu dula, para nú
ñia nzu arquiꞌhua nu leca xi nahua
riñahua liñibe elu nzucunu. 25 Enzeꞌe
liꞌinu enu neca tucutsia Diose, liꞌinu
enu utsilaꞌa liaꞌahua lu dula equie
cuendaꞌ Jesucristo enu rnibiyaꞌ
luaꞌahua, liꞌinu rialanu ulaꞌna xne
yeene necane para liꞌinu, nu tucutsia
liꞌinu rluꞌcunu poder cuna elu usticia
desde huaꞌtu, nu hasta nee nu diqui
tiembu. Amén.

Beenú ulubeꞌ
Jesucristo lu apóstol

San Juan

Caꞌa enta bedichiaꞌ nú udixiuleꞌe
Diose lu Jesucristo

1 Bee ninguieꞌ neca nú ulubeꞌ
Diose lu Jesucristo para nú leꞌca scua
lubeꞌnue lubee beneꞌnu, para nú riꞌi
beella beyaꞌ lubee nú yamero nzu
aca. Nu Jesucristo uxeꞌlanu tucu
ángeleꞌnu para nú lubeꞌnu bee nucuaꞌ
lua, liꞌá Juan enu sibiꞌ lunu, 2 nu liꞌá
rniá ye nú neli neca equie cuendaꞌ
Stichiaꞌ Diose, cuna equie cuendaꞌ
Jesucristo nu equie cuendaꞌ ye nú
ulañilaa.

3 Nza nzeꞌcae equie cuendaꞌ bene
enu rula ichiꞌ quieꞌ nu equie cuendaꞌ
bee bene enu rieneꞌ nú xi rnii nu
cunaequie cuendaꞌbeebeneenurriꞌi
casoe, nu rixiuleꞌe nú xi nzu aca, xne
nzeꞌta riñala tiembu nú aca bee nu-
cuaꞌ.

Lunú uquieꞌe Juan lu achi xcuaꞌa
bee beneꞌ Jesucristo lu iliu Asia

4 Liꞌá Juan rquieꞌa carta quieꞌ
luhua liꞌihua bee enu neca bee beneꞌ
Jesucristo, liꞌihua bee enu nucuaꞌa lu
achi eyeche nú nchiucuꞌ lu iliu Asia.
Paꞌahua Diose, liꞌinu enu neca Diose
hasta chenu uquixie iliulabe, nu nee
nu diqui tiembu. Nu lu achi espíritu
enu nucuaꞌa elu rnibiyaꞌnu nu Je-
sucristo cuna bee espíritu cuaꞌ riꞌi
beenu nú cha nzeꞌcae lu cuendaꞌhua
nu riꞌinu nú nzuxe arquiꞌhua. 5 Nu
Jesucristo enu neli uni nú neli neca,
liꞌinu enu rluti uhuañi lu eluti nu
liꞌinu rnibiyaꞌnu lubee bene enu
rnibiyaꞌ lu iliulabequieꞌ. Liꞌinu
secanu liaꞌahua nu cuna reneꞌnu
uchilanu stulaꞌahua, 6 nu uriꞌinu nú
unga tucu necatseꞌahua cuna poder
nú rluꞌcunu, nu leꞌca uriꞌinu nú
necaꞌahua uleꞌya enu sibiꞌ lu Paꞌnu
Diose. ¡Nu lunu riala luꞌcu bee bene
ulaꞌna, liꞌinu enu rluꞌcu elurnibiyaꞌ
diqui tiembu! Amén.

7 ¡Ubiꞌyacuruhua nú nzeꞌtanu leta
xcabe! Ye bee bene lañiꞌ liꞌinu hasta
bee bene enu utseꞌe lanza cueꞌtsenu
nú ungutinu lañiꞌ zecaꞌ beei liꞌinu,
nu ye bee bene iliulabe chiquiꞌ unaꞌ
chenu lañiꞌ beella liꞌinu, neli nucuaꞌ
scua acane.

8 Paꞌahua Diose enu rluꞌcu ye
elurnibiyaꞌ, liꞌinu enu neca Diose
hasta chenu uquixie iliulabe nu
nee, nu nzeꞌtanu, liꞌinu uninu equie
cuendaꞌnu: “Liꞌá neca xi neca letra
A nu Z”, nú rquixie nu rlaxu, xne
tucutsia liꞌá rnibiyaꞌa.

Ulubeꞌlu Jesucristo lu Juan
9 Liꞌá Juan neca tucu bene enu

nzeli arquiꞌ Jesucristo tucu nú nzeli
arquiꞌhua. Nu tucutse rnibiyaꞌ Jesu-
cristo luaꞌahua, nu tucutse nehuana
seꞌcaꞌahua nu rriquiaꞌahua equie
cuendaꞌnu. Liꞌá unga preso equie
nú rixiuleꞌa stichiaꞌ Jesucristo cuna
ye lunú nediyaa equie cuendaꞌnu,
lu tucu yuu nú lee Patmos netse
lu inzatuꞌ. 10 Chenu necaa preso
lu yuu inzatuꞌ zeꞌe, tucu domingo
diquila nú rnacua lu Diose ulleꞌca
xi neca nú rni xcalaꞌa equie cuendaꞌ
poderꞌ Espíritu Santo, nu enza diꞌchia
ubenea tucu chii nú neca xi neca
chii tucu trompeta nú chiquiꞌ fuerte
urixia, 11nú uni:
―Liꞌá neca xi neca letra A nu Z nú

rquixie nú rlaxu uquieꞌe ye beenú
rlañiꞌlu lu tucu ichiꞌ nu uxeꞌla ichiꞌ
quieꞌ lu achi xcuaꞌa bee benea enu
nucuaꞌa lu iliu Asia, lu eyeche
Efeso,
Esmirna,
Pérgamo,
Tiatira,
Sardis,
Filadelfia,
nu Laodicea.
12 Nu chenu ubelletaa nú riꞌya nú

ti rni lua, che ulañia achi candelero
de oro, 13 nu labe bee candelero zeꞌe
ulañia tucu bene enu rna xi rna bene
enu uxeꞌla Diose lu iliulabe, nu nu-
tunu tucu laquie nú stuñi nú rriña
hasta eꞌyanu, nu nuꞌ tucu sinchiu
latsanu. 14 Niquichiu ichia equienu
tucu nú niquichiu ichia tetsuꞌ sanchi
nu xi niquichiu iqui, nu rulu siquiꞌ

iꞌculunu xi rulu quii. 15Nu cuchiuꞌnu
rulusiquiꞌ xi rulu icuꞌ nú lee bronce
chenu netse lu quii, nu fuerte chinu
xi fuerte nú rula inza nú huaxi rlaca
ruꞌu quiee. 16 Yanu chube nzenenu
achi belaa, nu ruꞌunu xiuꞌu tucu es-
pada nú chiquiꞌ nelatsa rucu ruꞌu, nu
lunu rulusiquiꞌ tucu nú rnaa bichia
chenu juerte rulusiquiꞌ bichia.

17 Chenu ulañianu uyecata eꞌyanu
xi uyecata tucu bene enu unguti.
Pero uricuꞌnu yanu chube equia nu
uninu:
―La lliquilu, liꞌá neca enu rnibiyaꞌ

hasta chenu uquixie iliulabe nu
lalaxu nú rnibiyaꞌa. 18 Liꞌá ungutia,
pero nee nehuañia, nu nehuañia
diqui tiembu, nu liꞌá rnibiyaꞌa lu eluti
cuna lu ebila. 19 Nee uquieꞌe, lunú
ulañiꞌlaꞌlu nu lunú rlañiꞌlu nee nu
lunú nzeꞌta lañiꞌlu. 20 Rluti ixiuleꞌa
lunú neca equie cuendaꞌ achi bee
belaa enu ulañiꞌlu yaa chube nu xi
rni lu cuendaꞌ achi candelero nú
necacheꞌ oro: Equie cuendaꞌ achi bee
bela cuaꞌ rni equie cuendaꞌ achi bene
enu rnibiyaꞌ lu achi xcuaꞌa bee benea
lu iliu Asia, nu lu achi candelero rni
equie cuendaꞌ achi xcuaꞌa bee benea.

2
Bedichiaꞌ nú uni Jesucristo lubee

beneꞌnu enu nucuaꞌa eyeche Efeso
1 ’Nee uquieꞌe bee bedichiaꞌ nú

xeꞌlalu lu bene enu rnibiyaꞌ lubee
benea enu nucuaꞌa eyeche Efeso:
“Ninguieꞌ uni liꞌinu enu see labe achi
bee candelero de oro, nu enu nzene
achi belaa ya chube, liꞌinu rninu
luhua:

2 Liꞌá nediyaa ye lunú rriꞌihua,
nu nediyaa nú chiquiꞌ fuerte riñaꞌ
nú rriꞌihua, nu leꞌca nediyaa nú la
llacaꞌhua lunú rriꞌihua. Nu leꞌca
esquie nediyaa nú la riquiꞌhua
bee bene enu necha rriꞌi. Leꞌca
udeteꞌhua preo bee bene enu rni
nú neca apóstol pero laca beei
apóstol, nu uriꞌihua beyaꞌ nú puro
eluquichiaꞌ rnibeei. 3 Liꞌá nediyaa
nú rluꞌcu arquiꞌhua nu nehuana
ulleꞌcahua equie cuendaa nu lá

llacaꞌhua. 4 Pero nuꞌ tucu nú la yuꞌ
arquia rriꞌihua, nú la zecaꞌhua liꞌá
tucu nú secahua liꞌá hasta huaꞌtu.
5 Ulluꞌcu arquiꞌhua xneca uzec-
ahua liꞌá hasta huaꞌtu nu xneca
rriꞌihua nee. Ucheꞌehua arquiꞌhua
lunú rriꞌihua, uriꞌihua tucu nú
rriꞌihua hasta huaꞌtu, xne canu
chu liquia castiya luhua nu che la
acaꞌhua tucu ejemplu lubeelá bee
bene, tunu la cheꞌehua arquiꞌhua
lunúnecha rriꞌihua. 6Peronuꞌ tucu
nú neli rriꞌihua tucu nú rialane,
nú rana arquiꞌhua nú rriꞌi bee
bene nicolaítas, tucu nú leꞌca rana
arquia nú rriꞌibeei. 7Bee bene enu
niarquiꞌ yeneꞌ, uyeneꞌhua lunú rni
Espíritu Santo lubee benea: “Bee
bene enu rriꞌi ana lu dula, liꞌádetea
nú aculla ndixi nú rayu lu aca
nú rliquiꞌ nú nehuañi bene nzucu
liñibeelunzucuDiose. Bedichiaꞌnú
uni Jesucristo lubee beneꞌnu enu
nucuaꞌa.”
Eyeche Esmirna
8 ’Nee uquieꞌe bee bedichiaꞌ

nú xeꞌlalu lu bene enu rnibiyaꞌ
lubee benea enu nucuaꞌa eyeche
Esmirna. Nu singuie quieꞌelu:
“Enu rnibiyaꞌ desde chenu uquixie
iliulabe, nu la laxu nú rnibiyaꞌnu,
enu unguti nu uhuañi zeca, liꞌinu
rninu luhua: 9 Liꞌá nediyaa xneca
nehuana secahua equie nú nuꞌ
xi rriꞌinu bee bene liꞌihua, nu
leꞌca nediyaa nú secahua elitsi
añinzuca nú liꞌihua necahua xene
equie nú nuꞌlulahua inziuꞌ Diose.
Nu leꞌca nediyaa xneca seꞌta bee
bene liꞌihua, liꞌibeella enu rni nú
neca bee bene Israel nu neca bee
beneꞌ Diose, añinzuca nú liꞌibeella
neca beella bee beneꞌ bezeꞌlu.
10 La lliquihua lunú nehuana
secahua, xne bezeꞌlu riꞌi nú duꞌ
bee bene chiucu chunahua niꞌcuꞌ
para nú scua aca achee tunu neli
nú nzenalahua inziuꞌ Diose. Nu
chiꞌi bichia nehuana zecahua, nu
utsutaꞌ arquiꞌhua lua hasta chenu
atihua che liquia elunehuañi nú
leca xunga laxu luhua. 11Bee bene
enu niarquiꞌ yeneꞌ uyeneꞌhua lunú
rni Espíritu Santo lubee bene enu

neca bee benea: Bene enu riꞌi ana
nú la riaꞌ dula la zecaꞌ nzeꞌe castiya
núnecaxi neca eluti rrucu, nú zeca
bee bene.”
Bedichiaꞌ nú uni Jesucristo lubee

beneꞌnu enu nucuaꞌa eyeche Pérgamo
12 ’Nee uquieꞌe bee bedichiaꞌ nú

xeꞌlalu lu bene enu rnibiyaꞌ lubee
benea enu nucuaꞌa eyeche llene
Pérgamo. Uquieꞌe: “Liꞌinu enu nzene
espada nú chiquiꞌ nelatsa rucu ruꞌu,
Liꞌinu rninu luhua:

13 Liꞌá nediya nú eyeche elu
nucuaꞌahua bezeꞌlu neca enu
rnibiyaꞌ zeꞌe. Pero mase nú scua
necane liꞌihua nzutaꞌ arquiꞌhua
lua nu la tsanaꞌ arquiꞌhua nú nzeli
arquiꞌhua liꞌá niꞌ bee bichia nú
unguuti bee bene tucu bene enu
lee Antipas, tucu bee saꞌhua enu
lá tsanaꞌ arquiꞌ nú nzeli arquiꞌ
liꞌá, liꞌilla enu unguuti bee bene
eyecheꞌhua elurnibiyaꞌ bezeꞌlu.
14 Pero nuꞌ chiucu chuna beenú
la yuꞌ arquia rriꞌihua. Nu necane
nú leꞌcatsia letahua nucuaꞌa bee
bene enu la tsanaꞌ arquiꞌ bedichiaꞌ
nú uzeteꞌ Balaam bee bene, nu
Balaam uduꞌ arquiꞌ Balac nú xneca
duꞌlla arquiꞌ bee bene Israel para
nú acubeella elubacu nú rdeteꞌ bee
bene uꞌna lubee enu laca diose
enu nehuañi nu para nú riꞌibeella
xitse clasiaꞌ eluhuexe. 15 Leꞌca
letahua nucuaꞌa bee bene enu
la tsanaꞌ arquiꞌ nú rriꞌi tucu nú
rriꞌi bee bene enu lee nicolaítas.
16 Enzeꞌe tsanaꞌ arquiꞌhua beenú
rriꞌihua, xne tunu la cheꞌehua nú
xneca nehuañihua, la leaꞌ detea
castiyahua cuna espada nú xiuꞌu
ruꞌa. 17 ¡Beebeneenuniarquiꞌyeneꞌ
uyeneꞌhua lunú rni Espíritu Santo
lubee benea! Bee bene enu uriꞌi
ana lu dula, liꞌá detea maná aculla,
elubacu nú nuꞌ liñibe, nú nuꞌcheꞌ
aꞌchiꞌ. Nu leꞌca detea yalla tucu
quiee meꞌ nú niquichi elu nequie
nombreꞌllanúnecuquinú lecati riꞌi
beyaꞌ, sino que enu atiꞌtsia quiee
cuaꞌ riꞌi beyaꞌ nucuaꞌ.”
Bee bedichiaꞌ nú uni Jesucristo

lubee beneꞌnu enu nucuaꞌa eyeche

Tiatira
18 ’Nee uquieꞌe bee bedichiaꞌ nú

xeꞌlalu lu bene enu rnibiyaꞌ lubee
benea enu nucuaꞌa eyeche Tiatira:
“Ninguieꞌ neca nú rni Lliꞌñi Diose,
enu rulu siquiꞌ iꞌculu xi rulu icuꞌ nú
lee bronce chenu netsee lu quii:

19 Liꞌá nediya luye nú rriꞌihua,
nu nediyaa xneca secahua liꞌá,
nu xneca nzeli arquiꞌhua liꞌá, nu
nediyaa lu ye beenú rriꞌihua por
liꞌá, nu nediyaa nú la llacaꞌhua
xne másela rriꞌi nzeꞌcahua nee
luquela huaꞌtu. 20 Pero nuꞌ tucu
nú la yuꞌ arquia rriꞌihua nú
rriquiꞌhua Jezabel, unaꞌa enu rni
nú rixiuleꞌe Stichiaꞌ Diose. Nu
selahua nú sequienunchu bee
benea nu rduꞌnchu arquiꞌbeella nú
riꞌibeella eluhuexe, nu racubeella
bee elubacu nú udeteꞌ bee bene
uꞌna lubee diose enu la nehuañi.
21 Liꞌá udetela tiempo para nú
chiecuꞌ arquiꞌnchu stulanchu nu
chili arquiꞌnchu Diose, pero la
zelanchu. 22 Enzeꞌe nee riꞌá nú aca
ritinchu nu utanchu lu luna. Nu
utia bee lliꞌñinchu, cuna bee bene
enu nehuañi tucu nú nehuañinchu,
tunu la tsanaꞌ arquiꞌbeei nú ne-
huañibeei tucu nú nehuañinchu,
23 nu riꞌá nú chiquiꞌ nehuana
zecabeei. Scua ye bee benea riꞌi
beyaꞌ nú liꞌá nuꞌlua elliebacuꞌ bee
bene cuna xi saꞌ arquiꞌbeella. Nu
liꞌá liquia lu cada tucuhua equie nu
xa uriꞌi cada tucuhua. 24Pero beelá
bee benea enu nucuaꞌa eyeche
Tiatira, bee enu la chenala lunú
uzeteꞌ Jezabel bee bene, liꞌihua
enu rni nú la chululi lunú aꞌchiꞌ
neca lu cuendaꞌ bezeꞌlu, equie nú
la riꞌi casohua nucuaꞌ la luꞌcuaꞌa
stucu nú nia luhua. 25 Tucutsia
nú nia luhua, utsutaꞌ arquiꞌhua
lunú nzelila arquiꞌhua Diose hasta
bichia nú riña zecaa stucu bese lu
iliulabe. 26 Bene enu la riaꞌ dula
nu sucuꞌ nú rnia ye tiembu nú
nehuañilla, liꞌá detea nú rnibiyaꞌa
lulla para nú nibiyaꞌlla lubee bene
iliulabe chenu riña bichia zeꞌe.
27 Scua tucu nú uliquiꞌ Paa lua
nú rnibiyaꞌa, leꞌca scua liquia nú



Apocalipsis 2:28 372 Apocalipsis 3:14

nibiyaꞌhua lubee bene xi neca tucu
bene enu nzene tucu vara nú neca
hierro, xi neca chenu rleꞌe bene
tucu etsu scua riꞌinunu bee bene
enu lá niarquiꞌ azucuꞌ nú rniru,
28 nu leꞌca detea belaa enu lee
lucero rliñi silaꞌ lubeella. 29 Bee
bene enu niarquiꞌ yeneꞌ, yeneꞌhua
lunú rni Espíritu Santo lubee bene
enu neca bee benea.”

3
Bedichiaꞌ nú uni Jesucristo lubee

beneꞌnu enu nucuaꞌa eyeche Sardis
1 ’Nee uquieꞌe bee bedichiaꞌ nú

xeꞌlalu lu bene enu rnibiyaꞌ lubee
benea enu nucuaꞌa eyeche Sardis.
Uquieꞌe: “Liꞌinu enu nzu cuna achi
Espírituꞌ Diose nu nzenenu achi be-
laa, Liꞌinu rninu luhua:

Liꞌá nediyaa luye nú rriꞌihua.
Mase nú lubee bene liꞌihua ne-
huañihua, pero para lua neca xi
neca nú ungutilahua. 2 Enzeꞌe net-
siñia ucuaꞌahua. Nu ucuaꞌnahua
nu la nitiluli lu lleꞌna nú nuꞌluhua,
xne liꞌá rlañia nú la riꞌihua tucu
nú necane ante Paꞌahua Diose.
3 Ulluꞌcuꞌ arquiꞌhua bedichiaꞌ
nú ubeneꞌlaꞌhua nu ungalahua,
nu scua uriꞌihua, nu ucheꞌehua
arquiꞌhua lunú necha rriꞌihua.
Xne tunu la nucuaꞌa tsiñiahua che
zecahua xi neca chenu tuꞌnatsia
rriña tucu huanaꞌ, scua tuꞌnatsia
zecahua castiya. 4 Pero eyeche
Sardis zeꞌe nucuaꞌa chiucu chuna
bee bene enu lecaxi naa nu la luꞌcu
dula, nu liꞌibeella utu beella laquie
niquichi cuna liꞌá che chenzenu
beella liꞌá xne scua riala nú acane.
5 Bee bene enu riꞌi ana lu dula
scua utu beella laquie niquichi, nu
la chilaa nombreꞌ beella lu libro
elu nzucu ichi nombreꞌ bee bene
enu luꞌcu elunehuañi nú la laxu
liñibe. Nu ante Diose nu ante bee
ángeleꞌnu nia nú neca beella bee
benea. 6 Bee bene enu niarquiꞌ
yeneꞌ, uyeneꞌhua lunú rni Espíritu
Santo lubee bene enu neca bee
benea.”
Bee bedichiaꞌ nú uni Jesucristo

lubee bene enu nucuaꞌa eyeche
Filadelfia

7 ’Nee uquieꞌe bee bedichiaꞌ nú
xeꞌlalu lu bene enu rnibiyaꞌ lubee be-
nea eyeche Filadelfia: “Uquieꞌe liꞌinu
enu la luꞌcu dula nu liꞌinu enu rni
nú neli neca nu rluꞌcu poder tucu
nú uluꞌcu arre David poder, liꞌitsianu
rluꞌcunu poder para nú xaꞌlanu tucu
inziu nú lecati aca tsacuꞌ, urre tsacuꞌ
tucu inziu nú lecati aca xaꞌla liꞌinu
rninu luhua:

8 Liꞌá nediya luye nú rriꞌihua.
Nu uxaꞌlala tucu inziu para nú
ixiuleꞌehua stichiaꞌa lubee bene
sin nú caa bee bene nú riꞌihua
scua, xne mase nú la luꞌcuhua
huaxi elurnibiyaꞌ pero sucuꞌhua
stichiaꞌa, nu leca bichia nú
ucachiꞌhua nú necahua bee benea.
9 Nu liꞌá xeꞌla liꞌihua lubee bene
enu nequichiaꞌ enu neca bee bene
Israel, nu rni nú neca bee beneꞌ
Diose, nu bee beneꞌ bezeꞌlu beei
nu riꞌá nú yeꞌtabeei tsulliqui beei
luhua che riꞌi beei beyaꞌ nú xneca
seꞌca liꞌihua. 10 Nu scua tucu nú
uriquiꞌhua nú uzucuꞌhua stichiaꞌa
nu lá tsanaꞌ arquiꞌhuane, leꞌca
scua riꞌiucua liꞌihua chenu riña
bichia nú nehuana zeca yebee
bene lu iliulabe, núacaxineca tucu
prueba para ye bee bene iliulabe.
11 La leaꞌ nú nzela zeca lu iliulabe
stucu bese. La tsanaꞌ arquiꞌhua
lunú recahua equie cuendaꞌ Diose
para nú la atiꞌ stucu bene lunú
rialahua. 12 Bene enu riꞌi ana lu
dula liꞌá riꞌá nú atiꞌlla tucu luhuare
liñi indu liñibe elu nzucu Diose,
zeꞌe huañili nzeꞌe. Nu tucu parte
cuerpoꞌ nzeꞌe quieꞌa nombreꞌ Pa
Diose, nu nombrea nú necuqui
neca, nu nombreꞌ eyecheꞌ Diose
nú lee Jerusalén nú necuqui neca
nu nzeꞌtae enza liñibe elu nzucu
Diose. 13 Bee bene enu niarquiꞌ
yeneꞌ uyeneꞌhua lunú rni Espíritu
Santo lubee bene enu neca bee
benea.”

Bee bedichiaꞌ nú uni Jesucristo
lubee bene enu nucuaꞌa eyeche
Laodicea

14 ’Nee uquieꞌe bee bedichiaꞌ nú
xeꞌlalu lu bene enu rnibiyaꞌ lubee
benea enu nucuaꞌa eyeche Laodicea:

“Uquieꞌe, Liꞌinu enu saꞌalu stichiaꞌ,
Liꞌinu enu uriꞌi ye lunú riala riꞌinu,
Liꞌinu enu rni nú neli neca, Liꞌinu
enu nzula cuna Diose ante nú quixie
iliulabe, liꞌinu rninu luhua:

15 Liꞌá nediyaa ye nú rriꞌihua.
La cuaꞌnahua nú neli chenalahua
inziua, pero leꞌca lá tsanaꞌ ar-
quiꞌhuane, alaꞌnúneli chenalahuane,
¡urre tucutse bese chiecuꞌ ar-
quiꞌhuane! 16 Pero liꞌihua necahua
xi neca inza lleꞌe, niꞌ nú aca nelene
nu niꞌ nú aca nucuae, scua tucu nú
chu ruahua inza lleꞌe zeꞌe ruꞌuhua,
scua la yuꞌ arquia liꞌihua. 17Liꞌihua
rnihua nú necahua bene xene,
ye nú rluꞌcuhua nu lecaxi zeca
laꞌchaꞌhua. Pero la riꞌihua beyaꞌ nú
lecaxi luꞌcuhua nu necahua bene
elitsí, nu lecaxi sibiꞌhua, nu niꞌ nú
utuhua la luꞌcuhua, nu necahua
xi neca enu nequieꞌlu ante lua.
18 Enzeꞌe nia luhua, tucu nú sii
bene puro oro, scua ulaꞌnahua
nú luꞌcuhua ye elietsaa, para nú
acahua xene ante lua. Nu tucu
nú si bene laquie niquichi rutulla
para nú aca achee nú lecaxi nalla,
scua ucheꞌehua arquiꞌhua para nú
tsacuꞌhua elu netuꞌhua che aca
achee nú lecaxi nahua ante lua. Nu
leꞌca scua tucu nú sii bene cuanaꞌ
nú riuꞌu iꞌculu bene para nú lañiꞌ
nzeꞌcaꞌlla, scua uriꞌihua para nú
luꞌcuhua poder nú rluꞌcua para
nú yaꞌla elliebacuꞌhua nu lañiꞌhua
xneca nehuañihua. 19 Liꞌá rnia
lubee bene enu seꞌcaa, nu rquiꞌyaꞌ
beella rriꞌá. Enzeꞌe uduꞌhua ana
arquiꞌhua, nuucheꞌehuaarquiꞌhua
lunú necha nehuañihua. 20 Uluꞌcu
cuendahua nú liꞌá rixia liꞌihua,
scua tucu nú rixia tucu bene ruꞌu
puertaniꞌi stucubene. Nzuquietsia
biꞌya ti riꞌi caso Liꞌá. Tucu nú
seneꞌ tucu bene stucu bene para
nú chuꞌu nzeꞌe niꞌlla nu acu junto
beella. Nu bene enu riꞌi caso Liꞌá,
Liꞌá nzua cuna nzeꞌe, nu bene zeꞌe
nzu cuna Liꞌá. 21 Nu bene enu
riꞌi ana lu dula, Liꞌá zela nú zucu
nzeꞌe cueꞌtsea elu rnibiyaꞌa, tucu
nú uzucuaꞌa cueꞌtse Diose Pa liñibe
elu rnibiyaꞌnu chenu uriꞌá ana lu

dula. 22 Bee bene enu niarquiꞌ
yeneꞌ uyeneꞌhua lunú rni Espíritu
Santo lubee bene enu neca bee
benea.”

4
Rluꞌcu bee bene ulaꞌna lu Diose

liñibe
1 Chenu ulaxu nú uquieꞌa bee be-

dichiaꞌ quieꞌ uletsa lua nu ulañia nú
naꞌla ruꞌu tucu puerta liñibe. Nu
leꞌca Liꞌinu enu uni rluti lua enu
rluꞌcu tucu chii nú xi neca tucu chi
trompeta, Liꞌinu uninu lua:
―Uquie caꞌa para nú lubea lulu

beenú nzu nú aca, chenu uyalula
beenú unila lulu.

2 Nu hora zeꞌe equie poder nú
rluꞌcu Espíritu Santo, uriꞌá beyaꞌ nú
nzula liñibe nu zeꞌe ulañia tucu xleta
nú rnaa xi rnaa xletaꞌ arre rna nu
lu xleta zeꞌe nzucu tucu enu nzucu.
3 Nu enu nzucu lu xleta zeꞌe chiquiꞌ
rulusiquiꞌ xi rulu quiee nú chiquiꞌ
huaxi seca, nú lee jaspenu cornalina.
Nu equie xleta zeꞌe nzu tucu litaa,
nú rulu siquiꞌ xi rulu tucu quiee nú
chiquiꞌ huaxi seca, nú lee esmeralda.
4Nuabenchilaꞌxleta zeꞌeulañia se ala
chetaꞌcu xleta nú rnaa xi rnaa xletaꞌ
arre, nu zeꞌe nucuaꞌa ala chetaꞌcu bee
bene uxu enu nutu laquie niquichi
nu nzucu corona de oro equie beella.
5Nu elu nzu xleta nú nzu labe beelá
bee xleta zeꞌe rulu riaꞌla lee nu rachu
beziyuꞌ nu ante xleta nú nzu labe
zeꞌe rulu achi quii, nucuaꞌ neca achi
Espírituꞌ Diose. 6 Nu leꞌca ante xleta
zeꞌe ulañia tucu nú rnaa xi rnaa in-
zatuꞌnunebii rnaexi rnaahuana. Nu
cueꞌtse xleta zeꞌe nucuaꞌa tacu nañi,
tucuí cada tucu squiñia xleta zeꞌe nu
lu diꞌchi cuerpoꞌ beeí nzucu chiquiꞌ
huaxi iꞌculubeeí. 7Tucu bee nañi zeꞌe
rnaa xi rnaa bichie, stucu nañi rrucu
zeꞌe rna xi rnaa uꞌnaꞌ, nu stucu nañi
rriuna zeꞌe reca lu xi reca lu bene,
nu nañi tacu rnaa xi rna tucu betsiya
enu rcuecuꞌ. 8 Cada tucu lu dacu
bee nañi cuaꞌ rluꞌcu beeí xuꞌcu cuaca
beei, nu diꞌchi bee cuaca beeí, nu liñi
bee cuacabeeínchiucuꞌ chiquiꞌhuaxi
iꞌculu beeí. Nu bichia si rulaꞌ la tsuxe
beeí nú rni beeí:
Santo, santo, santo,

Liꞌinu necanu Paꞌahua Diose,
nu liꞌinu rluꞌcunu ye poder,
Liꞌinu enu neca Diose hasta huaꞌtu,
nu nee, nu nzeꞌtanu.

9 Cada chenu rluꞌcu bee nañi cuaꞌ
ulaꞌna lunu, Liꞌinu enu nzucu lu
xleta zeꞌe, Liꞌinu enu nehuañi diqui
tiembu, cada chenu rnibeeí bedichiaꞌ
nzeꞌca lu cuendaꞌnu nu rdeteꞌbeeí
cheꞌtsa lunu, 10 che ye lu ala chetaꞌcu
bee bene uxu zeꞌe uzuculliqui beella
lu Liꞌinu enu nzucu lu xleta zeꞌe,
Liꞌinu enu nehuañi diqui tiembu, nu
rluꞌcu beella ulaꞌna lunu, nu rricuꞌ
beella coronaꞌ beella lunu, rnibeella:
11 Paꞌru Diose liꞌilu riala luꞌcu bee

bene ulaꞌna lulu,
nu riala ni bee bene bedichiaꞌ nzeꞌca

lulu,
liꞌitsialu rnibiyaꞌlu,
xne liꞌilu urecheꞌlu ye beenú nuꞌ lu

iliulabe,
Liꞌilu unibiyaꞌlu nú chuꞌu ye nú nuꞌ,

nu nuꞌe.
5

Ichiꞌ nu Cordero
1 Chenu ulañia liꞌinu nú nzucunu

lu xletaꞌnu, nzenenu tucu ichiꞌ yanu
chube. Nu neyuꞌchine nu lu diꞌchii
nequie letra, nu neyelaꞌe cuna achi
sello. 2Nuhora zeꞌeulañia tucuángele
enu naaqui, enu fuerte rni:
―¿Ti riala axi bee sello cuaꞌ nu

xaꞌla lu ichiꞌ cuaꞌ?
3 Pero niꞌ liñibe, nu niꞌ luyuu iliu-

labe, niꞌ liñi yuu né llela enu riala
xaꞌla lu ichiꞌ cuaꞌ, niꞌ para nú lañiꞌ
lunú niquie lue. 4 Nu Liꞌá chiquiꞌ
runaa xne lecati ullela axeꞌche ichiꞌ
zeꞌe niꞌ nú alañiꞌlla nú xi nequie lue.
5Chequie tucu bee bene uxu zeꞌe uni
lua:
―La unaꞌlu. Ubiꞌyacuru nee lañiꞌlu

nú ullelala bene enu riala xaꞌla lu
ichiꞌ cuaꞌ nu axilla achi sello zeꞌe xne
uriꞌilalla ana lu yeene, enu neca xi
neca bichie lu familiaꞌ Judá, equie
elurnibiyaꞌ nú rluꞌculla nu liꞌilla
nzeꞌtalla lu familiaꞌ arre David.

6 Nu chenu riꞌya ulañia, nú labe
elu nzu xleta nú ñia rnaa nú rnaa
xi rnaa xletaꞌ arre, zeꞌe nucuaꞌa tacu
bee nañi, nu leꞌca zeꞌe nucuaꞌa bee
bene uxu, nu elu nucuaꞌa bee bene

uxu zeꞌe nzu tucu Cordero, nu huaxi
seña nequie cuerpoꞌí chenu unguuti
bee bene liꞌí, nu rluꞌcuí achi arta
equieí nu achi iꞌculuí. Nu lu achi
iꞌculuí nucuaꞌ neca lu achi Espírituꞌ
Diose nú xeꞌlanu diqui lu iliulabe.
7 Che bene enu neca xi neca Cordero
uyabicanu nu unaꞌtsenu ichiꞌ zeꞌe
ya bene enu nzucu lu xleta zeꞌe.
8 Chenu unaꞌtsenu ichiꞌ nú neyuꞌchi
zeꞌe, che dacu bee nañi enu nucuaꞌa
axu cueꞌtse xletaꞌnu zeꞌe cuna ye ala
chetaꞌcu bee bene uxu zeꞌe utsulliqui
beella lunu. Ye beella nzene beella
arpa, nu leꞌca nzene beella copa de
oro nu liñii xiuꞌu llene nú ñia rlia,
nu llenecuaꞌnecabedichiaꞌnú rnacuꞌ
bee beneꞌ Jesucristo lu Diose. 9 Bee
bene uxu cuaꞌ rula beella tucu canto
cuqui nú rni:
Liꞌilu riala naꞌtselu ichiꞌ cuaꞌ nu axilu

sello nú neyelaꞌe,
xne liꞌilu ungutilu lu cuendaꞌru nu

cuna rene nú utiꞌchialu udixi-
ulu para nú tsilaꞌa ye bee bene
para nú aca beella bee beneꞌ
Diose,

nu lecaxi riꞌi tunu xi dialu rni beella
o xi familia beella nu xi eyeche
nucuaꞌa beella, nu xi nación
neca beella.

10 Liꞌilu uriꞌilu nú unga tucunecatse
bee bene lu elurnibiyaꞌ nú
rluꞌculu nu uriꞌilu nú unga
beella

uleꞌya enu sibiꞌ lu Paꞌahua Diose,
nu nibiyaꞌ beella lu iliulabe.

11 Che chu ulañia nu ubenea chi
huaxi bee ángele abenchilaꞌ xleta elu
nzucu liꞌinu enu rnibiyaꞌ cuna bee
enu nehuañi cuna bee bene uxu. Nu
huaxi añi millón neca beella. 12 Nu
chiquiꞌ fuerte rni beenu:
Benecuaꞌ enu neca xi neca Cordero

liꞌinu enu unguti
riala nú luꞌcunu elurnibiyaꞌ, nu elux-

ene;
nu luꞌcunu elliebacuꞌ nu elunaaqui,

nu ulaꞌna,
nu zucuꞌ aya bee bene liꞌinu nu

nii bee bene bedichiaꞌ nzeꞌca
lunu.

13 Chequie ubenea chii ye beenú
urecheꞌ Diose, beenú nuꞌ liñibe,

beenú nuꞌ lu iliulabe, beenú nuꞌ liñi
yuu, beenú nuꞌ lu inzatuꞌ, rnibee:
¡Liꞌinu enu rnibiyaꞌnzucu lu xleta, nu

beneꞌnu
enu neca xi neca Cordero,
liꞌibeenu riala beenu elurnibiyaꞌ,
nu riala nibee bene bedichiaꞌ nzeꞌca

lubeenu,
nu ni nzeꞌca bee bene lu cuendaꞌ

beenu diqui tiembu,
nu leca xunga laxu nú riꞌi bee bene

scua!
14 Nu uni dacu bee enu nehuañi

zeꞌe:
―¡Amén!
Nu ye alachetaꞌcu bee bene uxu

zeꞌe utsulliqui beella para nú luꞌcu
beella ulaꞌna lunu, Liꞌinu enu leca
xunga laxu nú nehuañi.

6
Equie cuendaꞌ achi sello

1 Che ulañia nú unguxi bene enu
neca xi neca Cordero tucu lu achi
sello zeꞌe, nu ubenea chi tucu bee
nañi zeꞌe, fuerte xi neca chenu rachu
beziyuꞌ nu uninu:
―¡Utee caꞌa!
2Nu che riꞌya nu ulañia nú ulubeꞌlu

tucu huayu niquichi zeꞌe, nu enu
nchiucuꞌ equieí nuyaꞌ tucu huaꞌtse.
Nu ungutiꞌlla tucu corona lunú
uriꞌillaana, nuuchiuꞌullaparanúnze
riꞌilla ana.

3 Chenu unguxi Cordero zeꞌe sello
rrucu, che ubenea nú uni enu rrucu
nehuañi zeꞌe:
―¡Utee caꞌa!
4Nu che ulubeꞌlu tucu huayu nelu,

nu enu nchiucuꞌ equieí ungutiꞌ tucu
espada llene cuna poder para nú liu
bee bene nu útisaꞌ bee bene.

5 Chenu unguxi Cordero zeꞌe sello
rriuna, cheubeneanúuni enu rriuna
nehuañi zeꞌe:
―¡Utee caꞌa!
Che ulañia nú ulubeꞌlu tucu huayu

natsa, nu enu nchiucuꞌ equieí nzene
tucu llica beyaꞌ. 6 Nu labe dacu bee
enu nehuañi zeꞌe ubenea tucu chii
enu uni:
―Tucu kilo trigo zeca tucu bichia

riñaꞌbene, nu chuna kilo cebada zeca
tucu bichia riñaꞌ bee bene, pero la
nitilulu aceite cuna viño.

7 Chenu unguxi Cordero zeꞌe sello
tacu, che ubenea nú uni enu tacu
nehuañi zeꞌe:
―¡Utee caꞌa!
8Cheulañianúulubeꞌlu tucuhuayu

nachi lua, nu enu nchiucuꞌ equieí
lee eluti, nu enu nzeꞌtanala liꞌí lee
ebila. Ungutiꞌ bee nucuaꞌ poder para
nú úti bee nucuaꞌ tucu lu tacu parte
bee bene iliulabe. Texcuaꞌa beella ati
equie nú liunu saꞌbeella, nu texcuaꞌa
beella ati ichiabiñia,nuelichia, nuúti
bee nañi dañi liꞌibeella.

9 Chenu unguxi Cordero zeꞌe
sello ayuꞌ, ulañia eꞌya altar zeꞌe
bee espírituꞌ bee bene enu unguti
bee benequieꞌ bee enu udixiuleꞌe
Stichiaꞌ Diose nu utsutaꞌ arquiꞌbeella
lu stichiaꞌnu. 10 Nu fuerte ubixiali
beella nú unibeella:
―Diose enu rluꞌcu ye poder, liꞌilu

enu la luꞌcu dula nu rriꞌilu tucu nú
necane, ¿se xala tiembu rleꞌe para nú
riꞌilu elu usticiaꞌlu lubee bene enu
udiñi liꞌiru lu iliulabe para nú ixiu
beella lunú uriꞌinu beella liꞌiru?

11 Che cada tucu beella ungutiꞌ
beella laquie niquichi ungutu beella
nu uni Cordero zeꞌe lubeella nú
cuaꞌaquiescaꞌ beella lleꞌna tiembu,
hasta nú zaꞌ beela saꞌ beella enu nzeli
arquiꞌ Jesucristo, xne rriꞌiscaꞌla núati
beela bee saꞌ beella tucu nú unguti
beella, liꞌibeella enu leꞌca sibiꞌ lu
Diose.

12Chenu ulañia nú unguxi Cordero
zeꞌe sello xuꞌcu, che fuerte uxuu,
nu bichia unga natsa xi natsa tucu
laquie nú natsahua, nu guu unga
neluu xi neluu rene, 13 nu bee belaa
enu nuꞌ liñibe uzanaꞌ lu yuu iliulabe
xi sanaꞌ bee higos nú niyeꞌ nuꞌ lu
acaꞌe chenu reca tucu bi fuerte. 14Nu
liñibe unitilu xi richi tucu rollo ichiꞌ,
nu yebee dañi nu bee yuu nú nchi-
ucuꞌ lu inzatuꞌ ucheꞌe bee luhuareꞌe.
15 Che ye bee arre lu iliulabe cuna
beelá bee usticia, nu bee enu rnibiyaꞌ
lubee sundado, nu bee bene xene, nu
bee enu rluꞌcu elurnibiyaꞌ lu yeene,
nu bee esclavo, nu bee enu laca es-
clavo ye beella ucachiꞌlu beella liñi
bee yubeꞌ nu liñi bee quielaa nú nuꞌ
dañi. 16Nuunibeella lu dañinu lubee
quiee:

―Utsaꞌcuꞌhua equieru, nu ucaꞌchiꞌ
liꞌiru lu bene enu rnibiyaꞌ nzucu lu
xleta nú neca equie, nu lu castiya nú
deteꞌ Cordero liꞌiru.

17 Xne uriñala bichia nú chiquiꞌ
deteꞌ Diose castiya bee bene, ¿nu
lecati riquiꞌ castiya cuaꞌ?

7
Equie cuendaꞌ 144 mil bee bene Is-

rael enu nequie sello
1 Chenu ulaxu nú ulañia bee nu-

cuaꞌ, che ulañia tacu bee ángele bee
enu nucuaꞌa tacu squiñia iliulabe
para nú la zela beenu nú aca bi enu
enta dacu squiñia iliulabe, para nú la
aca bi lu iliulabe, niꞌ lu inzatuꞌ, niꞌ lu
niꞌ tucu bee aca. 2 Che ulañia stucu
ángele enu nzeꞌta enza rliñi bichia,
nzenenu selloꞌ Diose enu nehuañi.
Nu che fuerte uni ángele quieꞌ lu dacu
bee ángele enu ungutiꞌ poder para nú
la riꞌi bee ángele cuaꞌ equiya lu iliu-
labe nu lu inzatuꞌ:

3 ―La riꞌihua equiya lu iliulabe,
niꞌ lu inzatuꞌ, niꞌ lubee aca, hasta
nú laꞌxuru quieꞌeru selloꞌ Dioseꞌru
tequiee bee beneꞌnu.

4Nu ubenea nú calu neca bee bene
Israel enu nequietsia sello tequiee.
Nu luye beella, neca ciento cuarenta
y cuatro mil bee bene enu nequie
sello tequiee. 5 Xne chiꞌchiucu mili
bee bene enu nzeꞌta
lu familiaꞌ Judá bee enu uquie sello
cuaꞌ.

Nu leꞌca chiꞌchiucu mili bee bene
enu nzeꞌta lu familiaꞌ Rubén,

nu leꞌca chiꞌchiucu mili bee bene
enu nzeꞌta lu familiaꞌ Gad.

6 Nu leꞌca chiꞌchiucu mili bee enu
nzeꞌta lu familiaꞌ Aser,

nu leꞌca chiꞌchiucu mili bee enu
nzeꞌta lu familiaꞌNeftalí,

nuchiꞌchiucumili beeenunzeꞌta lu
familiaꞌManasés,

7 nu leꞌca chiꞌchiucu mili bee enu
nzeꞌta lu familiaꞌ Simeón,

nu leꞌca chiꞌchiucu mili bee enu
nzeꞌta lu familiaꞌ Leví,

nuchiꞌchiucumili beeenunzeꞌta lu
familiaꞌ Isacar,

8nu chiꞌchiucu mili bee enu nzeꞌta
lu familiaꞌ Zabulón,

nuchiꞌchiucumili beeenunzeꞌta lu
familiaꞌ José,

nuchiꞌchiucumili beeenunzeꞌta lu
familiaꞌ Benjamín ye bee familia
quieꞌ uquie sello tequie beella.
Huaxi añi bee bene nutu laquie

niquichi
9 Lu zeꞌela ulañia huaxi añi bee

bene, enu enta lubee naciónnu lubee
eyeche, nu bee bene enu enta leta
yelu bee familia nu yelu clasiaꞌ di-
alu rni beella. Nucuaꞌa beella enza
lu xletaꞌ bene enu rnibiyaꞌ nu lu
Cordero, nu huaxi añi beella hasta
nú lecaꞌ ti riꞌi ana lacuꞌ beella, nu
nutubeella laquieniquichi, nunzene
beella iñia. 10Ye beella ubixiali beella
nu unibeella:
PaꞌruDiose neca enu utsilaꞌa liꞌiru nu

nzucunu lu xleta,
nuchiquiꞌ rnibiyaꞌnucunaCorderoꞌnu.
11 Nu ye bee ángele enu nucuaꞌa
abenchilaꞌ xletaꞌnu cuna ye bee ala
chetaꞌcu bee bene uxu nu dacu bee
enu nehuañi, nucuaꞌa abenchilaꞌ
xletaꞌnu zeꞌe, che utsulliqui bee
ángele zeꞌe elu nzucunu hasta nú
udiꞌ tiquiee beella lu yuu para nú ni
beellabedichiaꞌnzeꞌca lunu, 12nuuni
beenu:
¡Amén! Liꞌinu enu rluꞌcu ye poder nu

juerza
nu elliebacuꞌ nu riala nú luꞌcu bee

bene ulaꞌna lunu,
nu zucuꞌ aya bee bene liꞌinu
nu deteꞌ bee bene cheꞌtsa lunu,
nu ni bee bene bedichiaꞌ nzeꞌca lunu,
ye tiembu liꞌinu enu neca Paꞌahua

Diose. Amén.
13Hora zeꞌe tucu lu alachetaꞌcu bee

bene uxu zeꞌe unedichiaꞌ lua:
―¿Ti neca bee bene enu nutu

laquie niquichi cuaꞌ, nu ca bene
beella?

14―Nuucuaquia, la riꞌábeyaꞌDetá,
liꞌilu nediyaꞌlu.
Che uni nzeꞌe:
―Liꞌibeella neca beella bee bene

enu chiquiꞌ nehuana ulleꞌca, nu nee
nequichiuu xucu beella equie nú ut-
sanaꞌ arquiꞌbeella stula beella, equie
cuendaꞌ reneꞌ Corderoꞌ Diose.

15 ’Enzeꞌe nucuaꞌa beella lu xletaꞌ
Diose nú neca equie nu bichia si rulaꞌ
sibiꞌ beella liñi indu elu nzucunu,

nu liꞌinu enu nzucu lu xleta nú neca
equie zeꞌe, nzunu cuna liꞌibeella, nu
liꞌinu rriucunu liꞌibeella. 16 Nu lecaꞌ
bichia nú liaꞌnaꞌ beella, nu bichiꞌ
beella, leꞌca la tsiquiaꞌ beꞌbichia
liꞌibeella nu niꞌ la aca neleaꞌ zeca
beella, 17 xne Cordero enu nzu elu
nzucu Diose. Liꞌinu biꞌyanu liꞌibeella
tucu nú rriucu tucu bene bee sanchi,
nu uyaꞌnu liꞌibeella elu rliñi inza nú
rliquiꞌ elunehuañi, che Diose ñieꞌe ye
inza nú ungunaꞌ beella lubeella.

8
Sello achi

1 Chenu unguxi Cordero sello achi
zeꞌe, che chistete unga liñibe casi
arulaꞌ hora. 2 Che ulañia achi bee
ángele enu nucuaꞌa lu Diose, nu
unaꞌtse beenu tucua trompeta tucu
beenu. 3 Che uriña stucu ángele utsu
ruꞌu ecuꞌcu zeꞌe nuyaꞌ icuꞌ nú rduꞌ
llene quiendixi nu necacheꞌe oro,
che udeteꞌ tucu enu udeteꞌ huaxi
quiendixi yanu para nú duꞌnue liñi
icuꞌ zeꞌe, núnzuelunzuxletanúneca
equie nú rnaa xi rnaa xletaꞌ arre,
para nú quienuu llene quiendixi
zeꞌe ye bee bedichiaꞌ nú rnacuꞌ bee
beneꞌ Diose lu Diose. 4 Nu bee
llene quiendixi nú uchiuꞌu desde ya
ángele cuna bee bedichiaꞌ nú unacuꞌ
bee beneꞌ Diose lunu, uriñae hasta
lu Diose. 5 Che ángele zeꞌe uriche
liñi icuꞌ nú riuꞌu quiendixí cuna
huaa nú nucuaꞌa ruꞌu ecuꞌcu zeꞌe nu
utsiꞌquinu bee huaa zeꞌe lu iliulabe.
Nu che unguchu beziyuꞌ, nu ungula,
nu uyaꞌla lee, nu unga tucu xuu
fuerte.

Bee trompeta
6 Lu achi bee ángele enu nzene

trompeta zeꞌe, utsu tsiñia beella para
nú bixia beella trompeta.

7 Chenu ubixia ángele rluti
trompetaꞌnu, che ulaca quiuquiee
lu iliulabe nu quiie nú nucha rene,
nu ulacae lu iliulabe. Nu casi arliꞌtiꞌ
iliulabe ubiqui cuna casi arliꞌtiꞌ bee
aca ubiqui.

8 Chenu ubixia ángele rrucu
trompetaꞌnu che uyecata tucu nú
rnaa xi rnaa dañi llene nú rulue xi

rulu quii nu uzanaꞌe lu inzatuꞌ nu
casi arliꞌtiꞌ inzatuꞌ zeꞌe unga rene.
9 Nu unguti casi arliꞌtiꞌ bee nañi
enu nehuañi lu inzatuꞌ, nu leꞌca
casi arliꞌtiꞌ bee barco nú nucuaꞌa lu
inzatuꞌ zeꞌe ulaxu.

10 Chenu ubixia ángele rriuna
trompetaꞌnu, che uyecata tucu belaa
llene enu rulu xi rulu tucu antorchia,
equie bee chuna parte reꞌcu nú rliñi
inza. 11 Nu belaa cuaꞌ lee Ajenjo;
nu casi arliꞌtiꞌ bee inza iliulabe unga
nelaa, nu equie cuendaꞌ bee inza cuaꞌ
huaxi bee bene unguti equie nú unga
nelaa bee inza cuaꞌ.

12 Nu chenu ubixia ángele tacu
trompetaꞌnu, che unga necabe casi
arliꞌtiꞌ bichia, nu leꞌca esquie guu
nu leꞌca esquie casi arliꞌtiꞌ bee belaa
unga necabe. Nu lunú lá duꞌllieaꞌ bee
belaa cuaꞌ che casi arliꞌtiꞌ bichia nú
rulu lá chuaꞌa ellieꞌe.

13 Diquila nú riꞌya bee nucuaꞌ, che
ulañia tucu betsiya enu rcuecuꞌ enza
liñibe: Nu chiquiꞌ fuerte unii:
―¡Cueꞌcuruꞌ, cueꞌcuruꞌ, nucueꞌcuruꞌ!

¡Bee enu nucuaꞌa lu yuu iliulabe,
chenu bixia xuna bee trompeta nú
rriꞌi falta nú bixia xuna bee ángele!

9
1 Chenu ubixia ángele ayuꞌ

trompetaꞌnu che ulañia nú uyecata
tucu belaa enu enta enza liñibe luyuu
iliulabe, nu belaa zeꞌe ungutiꞌ liabe
nú xaꞌla ruꞌu tucu iꞌchiu llene nú leca
resuna cá neca rquiꞌ. 2 Nu chenu
uxaꞌla ángele zeꞌe ruꞌu iꞌchiu ebila
uchiuꞌuhuaxi llene ruꞌe xi xiuꞌu llene
liñi tucuhorno llene, hastanúutsacuꞌ
bee llenecuaꞌ lu bichia nu lubee bii.
3 Leta llene zeꞌe uchiuꞌu bee culucha
enu uriꞌchialetse diqui lu iliulabe
nu ungutiꞌ beeí poder para nú unga
nelachi beeí, xi nelachi bee nañi
lliqui. 4 Pero lá aluꞌcubeeí permiso
nú ariꞌi beei equiya lubee ixixata
nu lubee aca nu niꞌ lubee huañi
niyeꞌ, sino que riꞌitsia beeí equiya
lubee bene enu la nequie selloꞌ Diose
tequiee. 5 Pero lá atiꞌbeeí permiso
nú úti beei bee bene, sino que riꞌitsia
beeí nú nehuana zeca bee bene diqui

ayuꞌ guu. Nu xi rana elu rutu bee
nañilliqui chanaeluutubeeí beebene.

6 Bee bichia zeꞌe laꞌna bee bene
xneca modo atibeella, pero la llelaꞌ
beella xneca modo atibeella, niar-
quiꞌbeella nú atibeella, pero leca
modo nú atibeella.

7 Bee culucha zeꞌe rna beei xi rnaa
bee huayu enu nucuaꞌa tsiñiala para
nú cha lu xuu, nu equie beei nzucu
tucu nú rnaa xi rnaa corona de oro,
nu lubeeí rnaa xi rnaa lu bene. 8Nu
ichia equie beeí rnaa xi rnaa ichia
equie bee unaꞌa, nu laya beeí rnaa xi
rnaa layabichie. 9Diqui latsabeeínuꞌ
tucu nú rnaa xi rnaa icuꞌ, nu cuaca
beeí xichi xi xichi chenu riecaxuꞌu
huaxi bee huayu cuna aca retaꞌbeeí
lu xuu. 10Nu lluanaꞌbeeí rnaaxi rnaa
lluanaꞌ bee nañi lliqui, nu lu pundoꞌ
lluanaꞌ beeí nzucu xcuchuí nú rutu
bee bene nu rriꞌi nú nehuana seca
bee bene diqui lu ayuꞌ guu. 11Nu bee
culucha zeꞌe nuꞌ tucu enu rnibiyaꞌ
lubeeí, nu nzeꞌe neca tucu ángeleꞌ
bezeꞌlu, ángele zeꞌe lee Abadón dialu
hebreo, nu dialu griego lee ángele
zeꞌeApoliónnubedichiaꞌ cuaꞌ rni enu
rlaꞌxulí.

12 Scua ulaxu primero nú nehuana
zeca bee bene, pero neelá enta xiucu
nú nehuana zeca bee bene.

13 Chenu ubixia ángele xuꞌcu
trompetaꞌnu, chequie ubenea tucu
chi nú uchiuꞌu labe dacu squiñia
ecuꞌcunúnecacheꞌoronúnchiucuꞌ lu
Diose. 14Nu chii zeꞌe nú ubenea uni
lu ángele xuꞌcu enu nzene trompeta:
―Ulaꞌa dacu bee ángele enu

nacaꞌcuu ruꞌu reꞌcu llene nú nuꞌ inza
nú lee Eufrates.

15 Che scua ulaꞌa dacu bee ángele
zeꞌe para nú uti bee nzeꞌe casi arliꞌtiꞌ
bee bene iliulabe xne para enzeꞌe
nucuaꞌa bee ángele zeꞌe para bee
bichia nu guu nu lana nú aca bee
nucuaꞌ. 16 Nu liꞌá ubenea nú calu
neca bee sundado, nu neca chiucu
ayuꞌu millón bee sondado enu nchi-
ucuꞌ equie bee huayu zeꞌe.

17 Scua ulañia bee huayu zeꞌe cuna
bee sundadoenunchiucuꞌequiebeeí.
Nu bee sundado enu nchiucuꞌ equie
beeí diqui latsabeei nuꞌ tucu icuꞌ nú

neluu, nu azul, nu naachi, nu lluca
equie bee huayu zeꞌe rnaa xi rnaa
lluca equie bee bechiee nu ruꞌu beeí
xiuꞌu quii, nu llene, nu azufre. 18Nu
casi arliꞌtiꞌ bee bene iliulabe unguti
cuna quii nu llene nu azufre nú xiuꞌu
ruꞌubeehuayuzeꞌe. 19Nucunapoder
núrluꞌcubeehuayuzeꞌenucuna ruꞌu
beeí nu lu pundoꞌ lluanaꞌ beeí ruuti
beeí bee bene nu rriꞌi beeí nú ne-
huana seca bee bene, xne lu pundoꞌ
lluanaꞌ beeí rnaa xi rnaa lluca equie
beꞌla.

20 Pero beelá bee bene enu lá ati,
equie cuendaꞌ nú nehuana ulleꞌca
beella, lá tsanaꞌ arquiꞌbeella nú
uriꞌibeella nú necha neca, nu uluꞌcu
beella ulaꞌna lubee benechiquiꞌ nu
lubee diose enu necacheꞌ oro, plata,
bronce, quiee nu aca, nú la yeꞌe lu, nú
la yeneꞌnu la tsee. 21Nu leꞌca lá tsanaꞌ
arquiꞌbeei nú ruuti beei beebene. Nu
la tsanaꞌ arquiꞌbeei nú rduꞌixiu beei
bee bene, nu la tsanaꞌ arquiꞌbeei nú
rriꞌi beei eluhuexe, cuna nú rriꞌibeei
eluhuanaꞌ Leꞌca né tsanaꞌ arquiꞌbeei
nú rriꞌi beei eluti, cuna nú rriꞌi beei
elu uliñi, cunanu rriꞌi beei eluhueexe
cuna nu rriꞌi beei eluhuanaꞌ.

10
Ángele enu nzene tucu ichiꞌ

1 Chela ulañia stucu ángele enu
chiquiꞌ naaqui, enu nzeꞌta enza liñibe
leta xcabe nu equienu nzu tucu litaa.
Nu lunu rulusiquiꞌ xi rulu bichia
nu cuchiuꞌnu rnaa xi rnaa quii nú
sulí luu, 2 nu nzenenu tucu ichiꞌ
nú neyuꞌchi nu naꞌla lue. Nu ut-
sunu cuchiuꞌnu chube lu inzatuꞌ, nu
cuchiuꞌnu chubeca utsunu lu yuu ili-
ulabe. 3Che fuerte urixialinu xi neca
chenu rluhua tucu bichiee nu chenu
ubixianu che uni achi beziuꞌ. 4Chenu
ulaxu nú uni achi beziuꞌ zeꞌe, che
nzequieꞌa lunú uni bee beziuꞌ zeꞌe,
che ubenea tucu chi nú uni lua desde
liñibe, nú uni:
―La quieꞌelu lunú uni achi bee

beziuꞌ cuaꞌ, xne la yala nú acabiyaꞌ
bee bene nucuaꞌ.

5 Nu ángele enu ulañia nú nzulí
lu inzatuꞌ nu luyuu iliulabe ulet-
sanu yanu chube enza liñibe, 6 nu
uquieꞌe ángele zeꞌeDioseꞌlla liꞌinu enu
neca Diose enu nehuañi, enu urecheꞌ
liñibe, nu iliulabe, nu inzatuꞌ nu ye
beenú nuꞌ liñibe nu lu iliulabe nu lu
inzatuꞌ:
―Nu la leaꞌ nú nzu nú aca bee

nucuaꞌ. 7 Xne bichia chenu bixia
ángele achi trompetaꞌnu, bichia zeꞌe
aca tucu nú rriꞌi Diose elliebacuꞌ, el-
liebacuꞌ nú lascaꞌ chulu bee bene
tucu nu udixiuleꞌelanu lubee profeta
enu sibiꞌ lunu.

8 Chequie uni zecaꞌla chi nú unila
lua desde liñibe, nu uni:
―Uquia naꞌtse ichiꞌ nú neyuꞌchi nu

naꞌla lu ya ángele enu nzu lu inzatuꞌ
nu luyu iliulabe.

9 Che uyaꞌa elu nzu ángele zeꞌe,
nu unia lunu nú liquiꞌnu ichiꞌ nú
neyuꞌchi zeꞌe ya nu uninu lua:
―Unaꞌtsenuudacue. Nu liñi ruꞌulu

tsiꞌlu nú ndixi xi ndixi lliñia, pero
chenu lacae xlaꞌculu chiquiꞌ aca
nelae.

10 Chequie unaꞌtsea rollo ichiꞌ zeꞌe
ya ángele zeꞌe, nu udacune. Nu ruꞌa
utsiꞌa nú ndixi xi ndixi lliñia, pero
chenu ulaxu nú udacune utsu nelá
xlaꞌcua. 11 Chequie uni ángele zeꞌe
lua rquiꞌña nú ixiuleꞌe zecalu lubee
bene lunú rni Diose nú aca lu huaxi
bee nación, nu lubee arre nu lubee
eyeche, cuna lubee bene enu rni yelu
clasiaꞌ dialu.

11
Chiucu bene enu rixiuleꞌe Stichiaꞌ

Diose
1Cheungutia tucubaranúrtexenú

rnaaxi rnaaetaa. Nuuni tucuchi lua:
―Utsuli uquia texe induꞌ Diose nu

cuna ecuꞌcu nú nzucu liñi indu zeꞌe,
nu ulaꞌcuꞌ calu neca bee bene enu
rdeteꞌ ulaꞌna lu Diose liñi indu zeꞌe.
2 Pero la texelu labe eleꞌyaꞌ indu zeꞌe
xne necane nú udeteꞌla Diose lubee
bene enu laca bee bene Israel, nu
nibiyaꞌbeei lu eyeche Jerusalén xatse
modo nú niarquiꞌ beei diqui chuna
lana arulaꞌ. 3 Nu liꞌá xeꞌla chiucu
bee benea bee enu ni equie cuen-
daa. Rucu beella utu beella laquie

natsa nú nelatsa. Nu liꞌibeella ix-
iuleꞌe beella stichiaꞌa diqui chuna
lana arulaꞌ.

4 Rucu bee bene cuaꞌ neca rucu
bee aca olivo nu rucu bee candelero
nú nchiucuꞌ lu Paꞌahua Diose enu
rnibiyaꞌ lu iliulabe. 5 Tunu nuꞌ bee
bene enu niarquiꞌ xi riꞌinu liꞌibeella,
ruꞌu beella chiuꞌu quii para nú
útibeella bee bene enu rlee lubeella.
Scua ati bee bene enu niarquiꞌ xi
riꞌinu liꞌibeella. 6Rucu bee bene quieꞌ
rluꞌcu poder para nú tsacuꞌ beella
liñibe para nula lacaꞌ quiu diqui neca
tiembu nú ixiuleꞌe beella Stichiaꞌ
Diose lubee bene, nu leꞌca rluꞌcu
beellapoderparanúriꞌi beellanúaca
inza rene, nu leꞌca riꞌi beella nú zeca
bee bene huaxi castiya lu iliulabe
xalatse tiembu nú niarquiꞌ beella.

7 Pero chenu ulaxu tiembu nú
udixiuleꞌe beella Stichiaꞌ Diose lubee
bene, chequie tucu nañi enu necha
rnaa nu nelachi chiuꞌu ebila, liñi
tucu iꞌchiu llene nú leca resuna ca
neca rquiꞌ, nu liunuí liꞌibeella nu
riꞌí ana lubeella nu útií liꞌibeella.
8 Che yaꞌna cuerpoꞌ beella labe calle
Jerusalén elu unguti Jesucristo lu
cruse, liꞌinu enu rnibiyaꞌ lubeella, nu
eyeche quieꞌ iguale necha nehuañi
bee bene xi uhuañi bee bene Sodoma
nu Egipto. 9 Nu ye clasiaꞌ bee bene
enu rni yelu clasiaꞌ dialu, bee enu
nzeꞌta lubeelá bee eyeche, nu bee
bene enu nzeꞌta stucu bee nación
lañiꞌ nú nuxu cuerpoꞌ bee benecuaꞌ
labe calle Jerusalén chuna bichia
arulaꞌ, nu la zela bee bene enu
enta enza istu cuaꞌ nú achiꞌ cuerpoꞌ
bee bene zeꞌe. 10 Nu bee bene enu
nucuaꞌa lu iliulabe chiquiꞌ xilaꞌbeei
nú unguti bee benecuaꞌ, nu equie
nú chiquiꞌ ñia nzu arquiꞌbeei nú
unguti bee benecuaꞌ, lia udeteꞌ beei
nú udeteꞌ beei ya saꞌbeei, xne liꞌibeei
ulleꞌca beei nú bee benecuaꞌ uriꞌi nú
nehuana ulleꞌca beei.

11 Chenu dete chuna bichia arulaꞌ,
riꞌi Diose núhuañi zeca bee bene cuaꞌ
nu zetebeella, nu ye bee bene enu
lañiꞌ nú aca bee nucuaꞌ chiquiꞌ lliqui
beei. 12 Chequie hora zeꞌe rucu bee
bene zeꞌe ubeneꞌ tucu chi enza liñibe
nú uni:

―Uquieehua caꞌa.
Nu che uquie beella liñibe liñi

tucu xcabe ante lubee bene enu ulee
lubeella. 13 Nu hora nú uquie bee
benecuaꞌ liñibe unga tucu xuu juerte
nuuluquie tucuparte eyeche zeꞌe, nu
achi mili bee bene unguti. Nu ye bee
beneenunéati chiquiꞌulliquibeeinu
unibeei bee bedichiaꞌ nzeꞌca lu Diose
enu nzucu liñibe.

14 Scua udetela chiucu bese nú ne-
huana ulleꞌca bee bene, pero nee
nzeꞌta bese rriuna nú nehuana zeca
bee bene.

Equie cuendaꞌ trompeta achi
15 Chenu ubixia ángele achi

trompetaꞌnu, che fuerte ubene bee
chii enza liñibe nú uni:
Uriñala bichia nú yaꞌna ye poder nú

nuꞌ lu
iliulabe ya Paꞌahua Diose cuna Jesu-

cristo,
nu liꞌinu nibiyaꞌnu ye tiembu nu

diqui tiembu,
uni chi zeꞌe.
16 Nu che ala chetaꞌcu bee bene uxu
enu nucuaꞌa lu xleta ante lu Diose,
utsulliqui beella lunu, hasta nú udiꞌ
tequie beella hasta lu yuu, nu uluꞌcu
beella ulaꞌna lunu, 17nu unibeella:
Paꞌru Diose, liꞌilu enu rluꞌcu ye poder,
liꞌilu enu neca Diose nee, nu hasta

huaꞌtu nu nzeꞌta,
cheꞌtsalálu xne rlubeꞌlu nú chiquiꞌ

rluꞌculu poder,
nu uquixie nú rnibiyaꞌlálu.
18Bee bene iliulabe ulee,
pero uriñala bichia nú deteꞌlu castiya

bee bene,
nu uriñala bichia nú hualulue lu

cuendaꞌ bee bene
enu ungutila para nú deteꞌlu lunú

riala atiꞌ
bee beneꞌlu bee profeta,
enu sibiꞌ lulu nu bee bene enu uchili

arquiꞌ stichiaꞌlu,
uriñala bichia nú bee bene uxu
nu bee bene enu nereꞌneꞌ,
enu rluꞌcu ulaꞌna lulu riala
nú atiꞌbeella lunú riala atiꞌ beella,
nunitilulubeebeneenunecharriꞌi lu

yuu iliulabe.
Unibeella.

19 Chenu ulaxu nú uni chii zeꞌe
scua, uyaꞌla Induꞌ Diose nú nzucu

liñibe, nu unga achee iñia nú nuꞌcheꞌ
nú ucuaqui uꞌna Diose hasta huaꞌtu.
Che uquixie nú uyaꞌla lee, nu uyene
huaxibeechinú fuerte, nuunibeziuꞌ,
nuuxuu, nuulaca tucuquiuquiee nú
chiquiꞌ fuerte.

12
Unaꞌa nu nañi enu lee dragón

1 Luzeꞌela uyuꞌu tucu seña llene
enza liñibe. Chequie ulubeꞌlu
tucu unaꞌa nu vestidoꞌnchu neca
bichia nu nzucunchu equie guu, nu
equienchu nzucu tucu corona nú
necacheꞌ chiꞌchiucu belaa. 2 Nu nuꞌ
enduꞌ xlaꞌcu unaꞌa cuaꞌ nu chiquiꞌ
fuerte rixialinchu equie nú rlachi
xlaꞌcunchu nú ala enduꞌnchu. 3 Pero
unga achee stucu seña liñibe. Nu
ulubeꞌlu tucu nañi enu neluu nu
nelliqui rnaa lee dragónnu achi lluca
quieí, nu chiꞌi arta equieí nu nzucu
tucu corona cada tucua lluca equieí.
4 Cuna lluanaꞌí utsiꞌquií casi arliꞌtiꞌ
bee belaa lu yuu iliulabe. Nu nzuí
lu unaꞌa zeꞌe para nú acuí enduꞌnchu
chenu alanu. 5Nu unaꞌa zeꞌe unganu
tucu enduꞌ niyu, nu liꞌinu rquiꞌña
nú nibiyaꞌnu luye bee bene iliulabe,
cuna tucu vara nú neca icuꞌ. Nu
chenu ungula enduꞌ meꞌ zeꞌe uyetsu
xuꞌunu ya naꞌnu, nu uriñanu ante
Diose elu nzucu Diose rnibiyaꞌ. 6Nu
unaꞌa zeꞌe uyecaxuꞌu nza enza lu yuu
achi elu utsucheꞌ Diose tucu luhuare
elu zucunchu nu deteꞌ bee bene nú
acunchu diqui mil dociento sesenta
bichia.

7 Che unga xuu liñibe, nu arcángel
Miguel cuna bee ángeleꞌlla uliunu
beella dragón cuna bee ángeleꞌ
dragón. 8 Pero lá riꞌi bee ángele cuaꞌ
ana lubee arcángel Miguel, nu lecaꞌ
modo ahuañi beeí liñibe cuna beesaꞌí.
9 Nu che scua utsiꞌqui bee ángelꞌ
Miguel dragón cuna bee ángeleꞌí lu ili-
ulabe. Dragón cuaꞌ neca beꞌla enu lee
serpiente enu nehuañi hasta huaꞌtu
enu lee bezeꞌlu nu benechiquiꞌ, enu
sequienu ye bee bene iliulabe.

10 Che ubenea tucu chi fuerte enza
liñibe nú rni:

―Uriñalabichia núutsilaꞌaDiose
liaꞌahua, nu uriñala elurnibiyaꞌnu,
nu nibiyaꞌnu cuna Jesucristo
luaꞌahua xne uchiuꞌuchula enu
xanabitsi lu cuendaꞌ bee saꞌahua,
liꞌi enu la tsuxe nza xanabitsi lu
cuendaꞌ bee saꞌahua ante lu Pa
Diose bichia si rulaꞌ. 11 Nu bee
saꞌahua enu nzeli arquiꞌ Jesucristo
uriꞌi beella ana equie cuendaꞌ
reneꞌ Corderoꞌ Diose nú utiꞌchianu
chenu ungutinu, nu cuna nú xneca
udixiuleꞌe beella Stichiaꞌ Diose, nu
la lliqui beella mase nú atibeella.
12 Enzeꞌe ñiatsu arquiꞌ yehua, enu
nucuaꞌa liñibe, pero ¡cueꞌ bee bene
enu nucuaꞌa lu iliulabe nu lu
inzatuꞌ! Xne ulacala bezeꞌlu elu
nucuaꞌahua nu chiquiꞌ rlei, xne
nediyaꞌlaꞌi nú lleꞌnatsia tiembu
nebiyaꞌlai.
13 Chenu ulañiꞌ dragón zeꞌe nú

uzanaꞌí luyuu iliulabe, chequie
uyanalaí naꞌ endumeꞌ zeꞌe. 14 Nu
chequie uzucu chiucu cuaca unaꞌa
zeꞌe nu rnaa cuacanchu xi rnaa
cuaca bitsiya enu llene, para nú aca
cuecuꞌnchu para nú cachiꞌlunchu
lu dragón zeꞌe hasta luyuu achi,
elu rquiꞌña nú huañinchu durante
chuna lana arulaꞌ nu zeꞌe atiꞌnchu
nú acunchu. 15 Nu ruꞌu dragón zeꞌe
uchiuꞌu huaxi inza xi neca tucu reꞌcu
para nú uyaꞌ unaꞌa zeꞌe. 16 Pero
uyaꞌla luyuu nu uguatseꞌ ye inza nu
uchiuꞌ ruꞌu dragón zeꞌe luyuu. Scua
uriꞌi yuu elietsa lu unaꞌa zeꞌe. 17 Che
chiquiꞌ ulee dragón lu unaꞌa zeꞌe, nu
uyaliunuí beelá bee familiaꞌ unaꞌa
zeꞌe, bee enu sucuꞌ Stichiaꞌ Diose nu
rixiuleꞌe stichiaꞌ Jesucristo.

13
Chiucu nañi enu necha rnaa

1 Chequie utsuli dragón zeꞌe ruꞌu
inzatuꞌ, nu cheulañianúuchiuꞌu tucu
nañi enu necha rnaa lu inzatuꞌ, nu
monstruo leeí nu achi lluca equieí,
nu chiꞌi arta equieí nu cada arta
equieí nzucu tucu corona, nu equie
achi lluca equieí nequie tucu be-
dichiaꞌ chiꞌquiꞌ nú rni contra Diose.
2 Nu monstruo enu ulañia rnaa xi
rnaa bichituꞌ, pero cuchiuꞌí rnaa xi

rnaa cuchiuꞌ oso nu ruꞌí rnaa xi rnaa
ruꞌu bichiee. Chequie dragón enu
uya taxu ruꞌu inzatuꞌ, nzeꞌe udeteꞌ
poder lu monstruo para nú nibiyaꞌí.
3 Chequie tucu lluca equie monstruo
zeꞌe ulañia nú chiquiꞌ fuerte nediꞌqui
nu rnaexi rnanuatií,perouyecaꞌí nu
ye bee bene iliulabe nzenu arquiꞌ, nu
uyanala beella monstruo zeꞌe. 4 Nu
che uluꞌcu bee bene ulaꞌna lu dragón
enu udeteꞌ poder lu monstruo, nu
leꞌca uluꞌcu beella ulaꞌna lu mon-
struo, nu unibeella:
―¿Lecati neca tucu nú neca mon-

struocuaꞌ, nu lecati aca liununucuaꞌ?
5Nu leꞌcauluꞌcumonstruo zeꞌe per-

miso nú uzucuꞌ ayaí liꞌí, nu unií be-
dichiaꞌ nú necha neca contra Diose.
Nu uluꞌcuí poder nú unibiyaꞌí diqui
cuarenta y dos guu. 6Nu scuaunií be-
dichiaꞌ nú necha neca contra Diose,
cuna lunú leenu nu cuna lu Santu-
arioꞌnu, nu cuna luye bee enu nu-
cuaꞌa liñibe. 7 Nu leꞌca ungutiꞌ mon-
struo zeꞌe permiso nú liunuí bee
beneꞌ Diose nu riꞌi ana lubeella. Nu
leꞌca uluꞌcuí poder para nú nibiyaí lu
yebee bene, cuna lubee bene enu rni
yelu clasiaꞌ dialu, nu lubee bene ye
bee eyeche, nu lu yebee nación. 8Nu
beebene iliulabe luꞌcuulaꞌna lumon-
struo cuaꞌ bee enu la nequie nom-
breꞌ lu libro nú rliquiꞌ elunehuañi
hasta ante núquixie iliulabe, lu libroꞌ
Cordero enu unguti lu cruse, equie
cuendaꞌ bee bene.

9 Bee bene enu niarquiꞌ yeneꞌ,
ubeneꞌhua. 10 Bee bene enu siꞌquisaꞌ
niꞌcuꞌ leꞌca rquiꞌñanúchanzeꞌeniꞌcuꞌ,
nu bene enu ruuti bene cuna espada
cuna espada ati nzeꞌe. Enzeꞌe bee
beneꞌ Diose rquiꞌña nú riquiꞌ beella
lunú nzeli arquiꞌ beella Diose, nu la
llacaꞌ beella lunú nzeli arquiꞌ beella
liꞌinu.

11 Luzeꞌelá ulañia stucu monstruo
enu uchiuꞌu lu yuu iliulabe. Nzucu
chiucu arta equieí nu xi rna arta
equie sanchi rna arta equieí pero
chií enta xi enta chi dragón 12 Nu
tucu nú rluꞌcu monstruo rluti enu
uchiuꞌu lu inzatuꞌ poder, leꞌca mismo



Apocalipsis 13:13 382 Apocalipsis 14:11

poderꞌ monstruo enu uchiuꞌu lu in-
zatuꞌ rluꞌcuí, nu equie cuendaꞌ poder
cuaꞌuluꞌcubeebene iliulabeulaꞌna lu
monstro enu uchiuꞌu lu inzatuꞌ, mon-
struo enu uyecaꞌ lunú unganediꞌqui
enu yamero ati. 13 Nu monstruo
enu uchiuꞌu luyuu iliulabe leꞌca rriꞌi
milagro nú chiquiꞌ llene, hasta nú
rnibiyaꞌí nú laca quii enza liñibe
hasta luyuu iliulabe ante lubee bene
iliulabe. 14Scua uzequienuí bee bene
iliulabe equie milagro nú uriꞌí ante
lu monstruo enu uchiuꞌu lu inzatuꞌ,
nu unibiyaꞌ monstruo enu uchiuꞌu
lu iliulabe nú recheꞌ bee bene im-
agenꞌ monstruo zeꞌe enu uchiuꞌu lu
inzatuꞌ, monstruo enu né ati añinzuca
nú udiꞌquií cuna espada. 15 Nu
monstruo enu uchiuꞌu luyuu iliulabe
uluꞌcuí poder para nú deteꞌí elune-
huañiꞌ imagenꞌ monstruo enu ure-
cheꞌ bee bene enu uchiuꞌu lu inzatuꞌ,
para núniimonstruo cuaꞌnunibiyaꞌí
nú ati ye bee enu la luꞌcu ulaꞌna luí.
16 Leꞌca unibiyaꞌí lu monstruo enu
uchiuꞌu luyuu iliulabe cuna lu ye bee
bene, lubee bene uxu, cuna lubee
enduꞌ llaꞌna, cuna lubee bene xene,
cuna lubee bene enu seca elitsi, cuna
lubee bene enu laca esclavo para nú
uyaꞌ beella tucu seña ya beella chube
urre tequiebeella. 17Nulecamodo tsi
bene urre uti bene tunu la uyaꞌ bene
señacuaꞌ, nu señacuaꞌ neca nombreꞌ
monstruo cuaꞌ nu númeroꞌí.

18 Caꞌa rquiꞌña nú riꞌi bee bene
beyaꞌ, bee bene enu rluꞌcu elliebacuꞌ,
lualla cuenda cuna númeroꞌ mon-
struo cuaꞌ, xne nombreꞌbene iliulabe
neca número cuaꞌ, nu número cuaꞌ
neca seicientos sesentay seisnucuna
número cuaꞌ chiuꞌu nú lee tucu bene
lu iliulabe.

14
Cantoꞌ ciento cuarenta y cuatromil

bee bene enu ucañiDiose
1 Leꞌca ulañia nú nzu Corderoꞌ

Diose equie dañi nú lee Sión. Liꞌinu
nzununu ciento cuarenta y cuatro
mil bee bene, nu yebeella nequie
nombreꞌ Cordero cuaꞌ nu cuna
nombreꞌ Paꞌnu tequie beella. 2 Nu
ubenea nú rula enza liñibe xi neca

chenu rula rlaca huaxi inza o xi rula
chenu rlaca beziuꞌ o xi neca chenu
rulahuaxibenehuaxibeearpas. 3Nu
ungula beella tucu canto cuqui lu
bene enu rnibiyaꞌnzucu lu xleta ante
lu dacu bee enu nehuañi nucuaꞌa
zeꞌe nu ante lu ala chetaꞌcu bee bene
uxu. Nu lecati unga canto zeꞌe,
yetsia lu cuarenta y cuatro mil bee
bene enu utsilaꞌa lubee bene iliulabe
ungula canto zeꞌe. 4Nu bee niyu cuaꞌ
neca bee enu lá riꞌilí eluhuexe, nu
uhuañi beella sin nú riꞌibeella dula,
nu liꞌibeella neca beella enu nzenala
CorderoꞌDiose catse elu nzanu. Leꞌca
liꞌibeella neca beella enu utsilaꞌa
lubee bene iliulabe, nu neca beella
xi neca primero uꞌna rlu para Diose
nu para lu Corderoꞌnu. 5 Nu leca
xunga uni beella eluquichiaꞌ nu la
luꞌcu beella dula lu Diose.

Beebedichiaꞌnúuni yunabeeángele
6 Che ulañia stucu ángele enu

rcuecuꞌ enza liñibe nuyaꞌ bedichiaꞌ
nzeꞌca nú leca xunga laxu, para
nú ixiuleꞌenue lu ye bee bene enu
nucuaꞌa luyuu iliulabe, nu lecaxi riꞌi
tunu xi dialu rni beella, nu xi familia
neca beella, nu xi eyeche enta beella
nu xi nación enta beella. 7 Nu che
chiquiꞌ fuerte uni ángele zeꞌe:
―Ulliquihua Diose, nu uniꞌhua be-

dichiaꞌ nzeꞌca lunu, xne uriñala hora
nú hualunue lu cuendaꞌ bee bene.
Uluꞌcuhua ulaꞌna lu enu urecheꞌ ili-
ulabe, liñibe, inzatuꞌ nu elu rliñi bee
inza.

8Nu che uni stucu ángele zeꞌe:
―Unitilula, unitilula eyeche llene

Babilonia xne xi neca chenu rduꞌ
niqui bee bene saꞌ bene, scua uze-
quienu eyeche llenecuaꞌ ye bee bene
iliulabe para nú riꞌibeei ye clasiaꞌ
eluhuexe.

9 Che chu nzenala stucu ángele rri-
una enu fuerte uni:
―Tunu nuꞌ tá tucu bene cha luꞌcu

ulaꞌna lu monstruo cuaꞌ nu lu ima-
genꞌí nu zela nú quie señaꞌí tequiee
urre ya, 10 bene zeꞌe deteꞌ Diose
castiya nú chiquiꞌ fuerte, nu chiquiꞌ
nehuana zecalla luquii, nu lu azufre
ante lubee ángeleꞌ Diose nu ante lu
Corderoꞌ Diose. 11 Nu leca xunga
yala quii elu nehuana zeca bee bene.

Nu niꞌ bichia nu niꞌ rulaꞌ la tsulachi
bee bene enu luꞌcu ulaꞌna lu mon-
struo nu lu imagenꞌí enu quiee señaꞌí
tequiee. 12 Enzeꞌe bee enu neca bee
beneꞌ Diose bee enu sucuꞌ stichiaꞌnu
nu nzeli arquiꞌ Jesucristo. Rquiꞌña nú
riquiꞌ beella lunú xi seca beella.

13 Che ubenea tucu chi enu uni lua
enza liñibe, nu uni:
―Uquieꞌe nú nia lulu: “Desde nee

nza nzeꞌcae lu cuendaꞌ bee bene enu
unguti nu uyali arquiꞌ Jesucristo.”
Che uni Espíritu Santo, neli nucuaꞌ,
xne nze tsulachila beella equie nú
nehuana ulleꞌca beella, xne ye lunú
neca nzeꞌca uriꞌibeella rluꞌcu cuenda
Diose.

Ulaꞌcu nú aca luyuu iliulabe
14 Che ulañia tucu xcabe nequichi

nu equie xcabe zeꞌe nzucu tucu bene
enu rnaa xi rnaa bene enu uxeꞌla
Diose lu iliulabe. Nu equiella nzucu
tucu corona nú neca oro, nu nzenella
tucu sierra nú nelatsa. 15 Nu che
uchiuꞌu stucu ángele liñi indu nu
fuerte uninu lu enu nzucu equie
xcabe zeꞌe, nu uninu lulla:
―Uduꞌ sierra cuaꞌ leta bee ulaꞌcu

nú nuꞌ lu iliulabe, nu uchieꞌcuꞌe, xne
necala tiembu para nú yeteꞌ saꞌe.

16 Nu enu nzucu equie xcabe zeꞌe
udeteꞌlla sierraꞌlla luyuu iliulabe, nu
che uquieteꞌ saꞌlla ye ulaꞌcu nú nuꞌ lu
iliulabe.

17Cheuchiuꞌu stucu ángele liñi indu
nú nzucu liñibe, nu leꞌca nzene ángele
zeꞌe tucu sierra nú chiquiꞌ nelatsa.
18 Nu che uchiuꞌu stucu ángele ruꞌu
ecuꞌcu liñi indu zeꞌe enu rluꞌcu poder
lu quii, nu fuerte uni ángele quieꞌ lu
ángele enu nzene sierra nú nelatsa
zeꞌe:
―Uchieꞌcuꞌ bee uva nú nuꞌ lu yuu

iliulabe xne unguyeꞌelane.
19 Che uchiecuꞌ ángele zeꞌe uva lu

iliulabe cuna sierra zeꞌe. Nu uduꞌ
ángele zeꞌe bee uva liñi tucu tanque
llene elu tsiꞌi bee uva. Leꞌca scua
neca castiya llene nú xeꞌla Diose nú
zeca bee bene. 20 Nu ruꞌu eyeche
zeꞌe utsiꞌi bee uva zeꞌe nu chenu utsiꞌi
bee uva zeꞌe uchiuꞌu rene. Nu rene

cuaꞌ uriꞌchia luyuu zeꞌe tucu trecien-
tos kilómetros, nu uliquine aya hasta
elu nziꞌqui artaruꞌu tucu huayu.

15
Lu achi bee ángele nu lu achi nú

nehuana enta zeca bee bene
1 Luzeꞌelá ulañia stucu seña nú

llene liñibe, tucu seña nú chiquiꞌ
uyanu arquia: Ulañia achi bee ángele
cuna achi bee castiya nú chiquiꞌ ne-
huana zeca bee bene, scua neca
bee último castiya nú zeca bee bene
xne cuna bee nucuaꞌ utsaꞌalu Diose
castiya nú zeca bee bene.

2Leꞌca ulañia tucu inzatuꞌ nú rna xi
rna huana, nú nucha quii. Nu equie
zeꞌe nucuaꞌa bee bene enu la luꞌcu
ulaꞌna lu monstruo, cuna lu imagenꞌí
nu cuna numero nú neca nombreꞌí.
Nunzene beella arpa nú udeteꞌDiose
lubeella nucuaꞌa beella zeꞌe. 3Nu un-
gula beella canto nú ungula Moisés
enu neca beneꞌ Diose nu cuna nú
neca cantoꞌCorderoꞌDiose, canto zeꞌe
rni:
Chiquiꞌ llene nu ñia neca luye nú

uriꞌilu,
Liꞌilu necalu Dioseꞌru enu rluꞌcu ye

poder.
Ye nú rriꞌilu neca nzeꞌcae, nu neli

neca inziuꞌlu,
nu liꞌilu rnibiyaꞌlu luye bee bene iliu-

labe.
4 ¿Ta bee bene enu la lliqui liꞌilu?
¿Nu ta bee bene enu la nii bedichiaꞌ

nzeꞌca lucuendaꞌlu,
liꞌilu enu neca Dioseꞌru?
Tucutsia liꞌilu necalu enu la luꞌcu

dula,
nu ye bee bene iliulabe enta luꞌcu

ulaꞌna lulu,
xne ulañilaꞌ bee bene nú neli neca nú

rriꞌilu.
Uni canto nú ungula beella lu Diose.

5 Chenu ulaxu nú ulañia bee nu-
cuaꞌ, che ulañia nú uyaꞌla liñi induꞌ
Diose liñibe elu nzucu santuario. 6Nu
liñi indu zeꞌe uchiuꞌu achi bee ángele
bee enu nuyaꞌ achi bee castiya nú
nehuana zeca bee bene. Nu nutu
beella laquie niquichi nú rulusiquiꞌ,
nu nuꞌ sinchiu nú necacheꞌ oro latsa
bee ángele zeꞌe. 7 Chequie tucu lu
tacu bee enu nehuañi nucuaꞌa elu

nzucu Diose, udeteꞌ bee nucuaꞌ lu
cada tucu bee ángele tucu copa de oro
nú achechicu nuꞌcheꞌ castiya nú deteꞌ
Diose lubee bene. Nu liꞌinu necanu
enu nehuañi diqui tiembu. 8 Nu
ache liñi indu zeꞌe uyuꞌu llene lunú
reca poderꞌ Diose rriꞌi, nu rulusiquiꞌ
lunú neca poderꞌnu. Nu lecati uyuꞌu
liñi indu zeꞌe hasta nú laxu zaꞌ achi
castiya nú deteꞌ Diose lubee bene,
castiya nú nuyaꞌ achi bee ángele zeꞌe
liñi bee copa.

16
Achi copa nú nuꞌ castiyaꞌDiose

1Che ubenea tucu chi fuerte nú uni
desde liñi indu lu achi bee ángele zeꞌe:
―Uquia tiꞌchiahua castiyaꞌ Diose

nú nuꞌ liñi achi bee copa cuaꞌ lu iliu-
labe.

2 Che uya tiꞌchia ángele rluti nú
nuꞌ liñi copaꞌnu luyuu iliulabe. Nu
ye bee bene enu nequie señaꞌ mon-
struo zeꞌe nu uluꞌcu ulaꞌna lu ima-
genꞌí, uchiuꞌu bee bechuꞌ nú ruchu
cuerpoꞌ bee bene zeꞌe, nu necha rnae
nu chiquiꞌ rcue.

3Nu ángele rrucu utiꞌchianu nú nuꞌ
liñi copaꞌnu lu inzatuꞌ. Nu che inza
zeꞌe ungae rene nú rna xi rna reneꞌ
benenguti, nu ye bee nañi enu ne-
huañi nuꞌ lu inzatuꞌ unguti.

4 Chequie utiꞌchia ángele rriuna nú
nuꞌ liñi copaꞌnu lubee inza reꞌcu cuna
elu rliñi bee inza, nu unga bee inza
zeꞌe rene. 5 Chequie ubenea nú uni
ángele enu rnibiyaꞌ lubee inza:
―Diose chiquiꞌ neli rriꞌilu elu us-

tichiaꞌlu tucu nú necane, liꞌilu enu
la luꞌcu niꞌtucu dula, nu liꞌilu necalu
Diose hasta huaꞌtu nu hasta nee.
6 Xne bee bene iliulabecuaꞌ unguuti
beei bee beneꞌlu, nu bee profetaꞌlu
nuuriꞌchia reneꞌbeella, enzeꞌeuriꞌilu
scua para nú hueꞌbeei rene, ¡nu scua
riala nú aca beei!

7Nu leꞌca enza ruꞌu ecuꞌcu ubenea
tucu chi nú uni:
―Neli nú rriꞌilu Diose, xne liꞌilu

rluꞌculu ye poder. Nu neli rriꞌilu elu
usticiaꞌlu tucu nú rialane.

8Nu ángele tacu utiꞌchia nú nuꞌ liñi
copaꞌ lubichia, nu che uluꞌcu bichia

poder para nú utsiquiꞌ bichia bee
bene xi siquiꞌ quii. 9 Nu ye beei
ubiquibeei lunú chiquiꞌ nelee bichia
pero niꞌ scua lá tsanaꞌ arquiꞌbeei
stulabeei, nu lá nibeei bedichiaꞌ
nzeꞌca luDiose, aꞌla unibeei bedichiaꞌ
chiꞌquiꞌ lunu, lunú nehuana seca
beei, nu liꞌinu rnibiyaꞌnu.

10 Chequie ángele ayuꞌ zeꞌe utiꞌchia
nú nuꞌ liñi copaꞌnu elu nzumonstruo
enu rnibiyaꞌ, nu che ucabelí luyuu il-
iulabe nu hasta udacuquieꞌ bee bene
zeꞌe luꞌchibeei equie nú chiquiꞌ ne-
huana seca beei. 11 Pero niꞌ scua
lá tsanaꞌ arquiꞌbeei lunú necha rriꞌi
beei, sino que equie nú chiquiꞌ ne-
huana ulleꞌca beei nú uricu bechuꞌ
cuerpoꞌ beei, aꞌla unibeei bedichiaꞌ
chiꞌquiꞌ lu Diose enu nzucu liñibe.

12 Ángele xuꞌcu utiꞌchianu nú nuꞌ
liñi copaꞌnu lu inza reꞌcu llene nú lee
Eufrates nu che ubichi inza reꞌcu zeꞌe
para nú aca dete bee arre enu nzeꞌta
enza rliñi bichia.

13 Che ulañia nú uchiuꞌu ruꞌu
dragón cuna ruꞌu monstruo nu ruꞌu
profeta enu sequienu arquiꞌ bee
bene, nu uchiuꞌu chuna espíritu nú
necha rnaa xi rnaa huaa. 14 Yuna
espíritucuaꞌ neca espírituꞌ bezeꞌlu,
nu rriꞌi bee espíritucuaꞌ milagro nu
nza bee espíritu cuaꞌ lu ye bee arre
iliulabe para nú quieteꞌsaꞌbeei bee
arre nu che liunu beei Diose enu
rluꞌcu ye poder, bichia nú riꞌi Diose
ana lu ye bee nucuaꞌ.

15Chequie uni Jesucristo:
“Liꞌá nia luhua nú tuꞌnatsia riña,

tucu nú tuꞌnatsia rriña huanaꞌ. Nu
chiquiꞌ ñia neca lu cuendaꞌ bene
enu nzu tsiñala nzuquie liꞌá chenu
riña para nú la tuꞌlla xi rtuꞌ tucu
bene chenu rlañiꞌ bene liꞌilla nú
eꞌcuetulla.”
16 Chequie uquieteꞌsaꞌ espíritu nú

necha rriꞌi zeꞌe ye bee arre enu nu-
cuaꞌa luyuu iliulabe tucu luhuare nú
lee Armagedón dialu hebreo.

17 Nu chequie chu utiꞌchia ángele
achi zeꞌe nú nuꞌ liñi copaꞌnu enza lu
bi, nu desde liñi indu nú nzucu liñibe
elu nzucu enu rnibiyaꞌ ubene tucu
chi fuerte enu uni:

―Uyalula tucu nú nzu nú aca.
18 Chequie uyaꞌla lee, nu chiquiꞌ

ullichi nú unguchu beziuꞌ, nu unga
tucu xuu nú chiquiꞌ fuerte, tucu xuu
nú lascaꞌli aca desde chenu uquixie
nucuaꞌa bee bene lu iliulabe, xne
xuu cuaꞌ neca nú chiquiꞌmáse fuerte
unga. 19 Nu che uleꞌe eyeche llene
zeꞌe chuna pedazo nu uluquie ye
bee eyeche lu iliulabe. Nu lá zañiꞌ
Diose eyeche llene Babilonia para nú
chiquiꞌ fuerte deteꞌnu castiya lubee
bene zeꞌe. 20 Nu che unitilu ye
bee dañi cuna yuu nú netse labe
inzatuꞌ. 21 Leꞌca ulaca quiu quiee
equie bee bene iliulabe nu cada tucu
quiu quiee zeꞌe nziꞌi tucu cuarenta
kilo, nu che uni bee bene bedichiaꞌ
chiꞌquiꞌ lu Diose, equie cuendaꞌ nú
nehuana ulleꞌcabeei nú chiquiꞌ ulaca
quiuquiee cuaꞌ.

17
Castiya nú zeca unaꞌa huexe

1Nu che tucu lu achi bee ángele enu
nzene tucu lu achi bee copa zeꞌe, tucu
bee ángele cuaꞌ ubeꞌta niꞌlua:
―Utee caꞌa para nú lubea lulu

castiyanúatiꞌunaꞌahuexeenunzucu
equie inza añi. 2 Liꞌinchu unganchu
stuꞌubee arre lu iliulabe, tucunú rriꞌi
tucu bene enu rteꞌniqui stucu bene,
scuauzequienulanchuyebeebene lu
iliulabe equie cuendaꞌ eluhuexe nú
rriꞌinchu.

3 Che equie cuendaꞌ Espíritu Santo
unguyaꞌ ángele cuaꞌ liꞌá lu yuu achi,
zeꞌe ulañia tucu unaꞌa enu nchiucuꞌ
equie tucu monstruo neluu nu diqui
tetsuꞌ monstruo zeꞌe nequie huaxi
bee bedichiaꞌ chiꞌquiꞌ nú rni contra
Diose, nzucuachi lluca equieí nuchiꞌi
arta equieí. 4Nuunaꞌa zeꞌe nutunchu
tucu laquie nú morado neluu, nu
nzucheꞌnchu puro oro nu cuna bee
quiee nú ñia rnaa nu perla nú huaxi
seca, nu nzenenchu tucu copa de
oro nú achee nuꞌhuaxi beenú necha
neca nu necha naa rriꞌinchu. 5 Nu
tequienchu nequie tucu letrero nú
lecati riꞌi beyaꞌ xi rni, nu rni bee letra
zeꞌe:

“Babilonia, eyeche llenecuaꞌ neca naꞌ
bee unaꞌa

huexe nu naꞌ ye beenú necha
neca rriꞌi bee bene lu iliulabe.”

6 Che ulañia nú xuchiꞌ unaꞌa zeꞌe
equie cuendaꞌ reneꞌ bee beneꞌ Diose,
nu equie cuendaꞌ bee bene enu
unguti enu udixiuleꞌe stichiaꞌ Jesu-
cristo. Nu chiquiꞌ uyanu arquia
chenu ulañia bee nucuaꞌ. 7 Che uni
ángele zeꞌe lua:
―¿Xinu chiquiꞌ nzenu arquiꞌlu?

Liꞌá ixiuleꞌa lulu xi rni equie cuendaꞌ
unaꞌa enu ulañiꞌlu nu cuna equie
cuendaꞌmonstruo enu nchiucuꞌnchu
equie, nu nzucu achi lluca equie
nu chiꞌi arta equieí. 8 Monstruo
zeꞌe enu ulañiꞌlu, nehuañi nzeꞌe
hasta huaꞌtu, pero nee la nehuañiaꞌí,
pero enta bichia nú chiuꞌu zecaí liñi
iꞌchiu llene nú aquie nu lecaꞌ rquiꞌ,
ante nú atilií. Nu bee bene enu
nucuaꞌa lu yuu iliulabe, bee enu la
nzucu ichi nombreꞌ lu libro nú rliquiꞌ
elunehuañiꞌ bee bene desde chenu
uquixie iliulabe, chenu arquiꞌ beei
chenu lañiꞌ beei monstruo zeꞌe enu
uhuañi huaꞌtu nula nehuañiaꞌí nee,
nu enta bichia nú huañi zecaí. 9 Caꞌa
rquiꞌña nú luꞌcu bee bene elliebacuꞌ.
Achi lluca equie monstruo zeꞌe neca
achi dañi nú nzucu unaꞌa zeꞌe equie.
10Nu leꞌca necane achi bee arre. Nu
ayuꞌbee arre zeꞌe udetela núunibiyaꞌ
beei, nu enu neca arre xuꞌcu nzeꞌe
neca enu rnibiyaꞌ nee. Nu cheelá
nibiyaꞌ enu neca arre achi, pero la
nibiyaꞌ nzeꞌe huaxi tiembu. 11 Nu
monstruo enu uhuañi hasta huaꞌtu
nu la nehuañiaꞌ nee, monstruo cuaꞌ
aca arre xunu, pero tucu lu achi bee
arre cuaꞌ aca arre xunu, chequie chu
zeca monstruo cuaꞌ castiya nú leca
xunga laxu.

12 ’Lu chiꞌi arta equie monstruo nú
ulañiꞌlu zeꞌe neca lu chiꞌi arre bee
enu lascaꞌnibiyaꞌ. Pero chenunibiyaꞌ
bee arre zeꞌe, la nibiyaꞌ nzeꞌe huaxi
tiembu cuna monstruo zeꞌe. 13Nu lu
ye chiꞌi bee arre cuaꞌ aca tucunecatse
beei nu deteꞌ cuenda beei elu usti-
cia cuna elurnibiyaꞌ nú rluꞌcu beei lu
monstruo cuaꞌ. 14 Nu liunu bee nu-
cuaꞌ CorderoꞌDiose, pero riꞌi Cordero

ana lubeei, xne liꞌinu necanu enu
rnibiyaꞌ lu ye bee enu rnibiyaꞌ nu
liꞌinu necanu arre lu ye bee arre. Nu
bee bene enu nzu chuꞌ Cordero zeꞌe,
liꞌibeella neca beella enu uriꞌi caso
Stichiaꞌ Diose. Nu bee bene zeꞌe neca
bee beneꞌnu bee enu neli nzenala
inziuꞌ Diose.

15Leꞌca uni ángele zeꞌe lua:
―Bee inza nú ulañiꞌlu elu nzucu

unaꞌa huexe, nucuaꞌ neca ye clasiaꞌ
bee bene, enu rni urene urene bee
dialu, bee bene ye bee luhuare,
bee bene diqui lu iliulabe. 16 Nu
monstruo nu cuna lu chiꞌi arta equieí
nú ulañiꞌlu neca bee arre enu lee lu
unaꞌahuexe zeꞌe, nu tsanaꞌ arquiꞌbee
nucuaꞌ liꞌinchu, nu tsaꞌna eꞌcuetubeei
liꞌinchu, nu acubeei beꞌlaꞌnchu, nu
tsiquiꞌbeei liꞌinchu para nú laxu
linchu. 17 Diose deteꞌ elliebacuꞌ lu
chiꞌi bee arre cuaꞌ para nú riꞌibeei
tucu nú niarquiꞌ Diose, nu deteꞌ
cuenda beei elurnibiyaꞌ nú rluꞌcu
beei lu monstruo cuaꞌ, hasta nú yalu
tucu nú uni Diose. 18 Nu unaꞌa enu
ulañiꞌlu, liꞌinchu necanchu eyeche
llene nú rnibiyaꞌ lubee arre iliulabe.

18
Unitilu eyeche Babilonia

1 Chenu ulaxu nú ulañia bee
nucuaꞌ, cheela ulañia stucu ángele
enu nzeꞌta laca enza liñibe nu chiquiꞌ
rluꞌcu ángele quieꞌ poder, nu ellieꞌnu
uduꞌllieꞌe diqui lu iliulabe, 2 nu
chiquiꞌ fuerte uninu:
―Unitilula, unitilula eyeche llene

Babilonianuneenecatsiaexinecaniꞌ
beebezeꞌlu, nu leꞌcanecatsiae xi neca
niꞌ ye clasiaꞌ bee benechiquiꞌ, nu xi
neca niꞌ ye bee iñi enu rcuecuꞌ bee
enu necha rna xiñia arquiꞌ bee bene.
3 Xne xi neca chenu rduꞌniqui saꞌ
bee bene, scua uriꞌinu eyeche llene
zeꞌe ye bee bene iliulabe para nú
riꞌi beei ye clasiaꞌ eluhuexe, nu bee
arre enu nucuaꞌa lu yu iliulabe uriꞌi
eluhuexe cuna eyeche zeꞌe, nu bee
bene enu rriꞌi berexe lu yu iliulabe
unga beella xene equie cuendaꞌ ye
clasiaꞌ eluhuexe nú reca eyeche zeꞌe.

4 Luzeꞌelá ubenea stucu chi nú uni
enza liñibe:

―Uchiuꞌuhua eyeche cuaꞌ, liꞌihua
enunecabeebeneaparanú la riꞌihua
saꞌ bee dula nú rriꞌi bee benecuaꞌ, nu
para nú la nehuana zecahua tucu nú
nehuana zeca eyeche llenecuaꞌ. 5Xne
huaxi añi stula beei nu hasta liñibe
riñae, nu la zañiꞌ Diose stulabeei.
6 Uriꞌinuhua bee benecuaꞌ tucu
nú uriꞌinubeei beelá bee bene, nu
uriꞌihua nú ixiubeei chiucu bese
másela lunú uriꞌinu beei beelá bee
bene, nu uriꞌihua nú chiucu bese
másela nehuana zeca beei tucu nú
uriꞌinubeei bee bene. 7 Uriꞌihua
nú nehuana zeca bee bene eyeche
llenecuaꞌ nu ucunaꞌhua beei, scua
tucu nú ñia nzu arquiꞌbeei uriꞌi beei
nú necha neca, nu tucu nú uriꞌi
bee eyeche cuaꞌ elliebacuꞌ chenu
unii: “Liꞌá nzucuaꞌa caꞌa xi nzucu
tucu reyna, laca unaꞌa zaqui, nu
leꞌca lecaꞌ bichia nú nehuana zecaa.”
8 Nu tucutsia bichia tucutse riña nú
nehuana zeca bee bene eyeche cuaꞌ,
atibeei, unaꞌbeei, zeca beei biñia, nu
bichiꞌ beei, chiquibeei xne chiquiꞌ
llene neca poderꞌ Diose nú deteꞌ
castiya lubee bene eyeche llene cuaꞌ.

9 Nu bee arre lu iliulabe bee
enu uriꞌi lunú niarquiꞌtsia, bee
enu uriꞌi eluhuexe, cuna eyeche
llenecuaꞌ, liꞌibeei nehuana zeca beei,
nu unaꞌbeei, chenu lañiꞌbeei llene nú
riqui eyeche cuaꞌ. 10Nu istu cuaꞌa bee
arre cuaꞌ equie nú xiquibeei castiya
nú reca eyeche cuaꞌ, nu rnibeei:
―¡Cueꞌcurulu, cueꞌcurulu Babilo-

nia, eyeche llene nú chiquiꞌ unga
neca equie! Xne terratuinza uriña
castiyaꞌlu.

11Nu bee bene enu rriꞌi berexe ne-
huana zeca beei nu unaꞌbeei equie
cuendaꞌ eyeche llenecuaꞌ xne lecaꞌ
bee bene enu tsi ye nú rutibeei: 12 xi
neca bee oro, plata, quiee nú ñia
rnaa, perla, laquie fiñio, nu laquie
seda nú neluu morado, nu ye clasiaꞌ
bee aca nú ñia rlia nu ye beenú un-
gacheꞌ cuna bee aca fiñio, nu beenú
ungache bronce, icuꞌ, nu mármol
nu marfil. 13 Leꞌca esquie lacaꞌ
utibeei canela cuna ye clasiaꞌ bee
cuanaꞌ nú ñia rlia, lecaꞌmodo utibeei
quiendixi, mirra, perfume, aceite de

oliva, harina nú fiñio, trigo, uꞌnaꞌ,
sanchi, huayu, acareta, nu leꞌca la
acaꞌ utibeei bee bene. 14 Nu leꞌca
nibeei lu eyeche zeꞌe:
―¡La luꞌcuaꞌlu ye bee elulleꞌca nú

chiquiꞌ uyuꞌu arquiꞌlu, nu ulaxulí ye
eluxeneꞌlu cuna ye beenú chiquiꞌ ñia
rnaa uluꞌculu!

15 Bee berexecuaꞌ uriꞌi nú unga
xene beei equie cuendaꞌ eyeche llene
Babilonia cuaꞌ, istu cuaꞌa beei equie
nú xiquibeei castiya nú zeca eyeche
cuaꞌ, unaꞌbeei nu nehuana tsu ar-
quiꞌbeei. 16Nu nibeei:
―¡Cueꞌ eyeche llene cuaꞌ, cueꞌ eye-

che llene cuaꞌ! Elu utsucheꞌe bee
bene cuna laquie fiñio, nú neluu nu
morado, liꞌibeei enu utsucheꞌ cuna
oro, cuna perla cuna quiee nú ñia
rnaa. 17 ¡Xne terratuinza ulaxu ye bee
eluxenecuaꞌ!
Ye bee bene enu nza liñi barco,

cuna ye bee capitánꞌ barco, cuna
yebee marinero nu bee bene enu
rriꞌi riñaꞌ lu inzatuꞌ, istu ucuaꞌa beei.
18 Chenu ulañiꞌbeei llene nú riqui
eyeche llenecuaꞌ, cheubixiali beeinú
unibeei:
―¿Leca xunga ulañiaꞌahua tucu

eyeche llene tucu nú neca eyeche
quieꞌ?

19Nu che uduꞌbeei yubeꞌchaꞌ equie
beei nu runaꞌbeei, nú nehuana seca
beei, nu unibeei:
―¡Cueꞌe! ¡Cueꞌ eyeche llene! Xne

equie cuendaꞌ eluxeneꞌe unga xene
ye bee bene enu rluꞌcu barco, ¡nu ter-
ratuinza ulaxu eyeche cuaꞌ!

20Cheuyene tucu chii liñibenúuni:
―Pero liꞌihua enu nucuaꞌa liñibe,

nu liꞌihua bee beneꞌ Diose, nu liꞌihua
bee apóstol nu bee profeta, ñia utsu
arquiꞌhua lunú seca eyeche cuaꞌ xne
scua rriꞌi Diose elu usticiaꞌnu equie
nú uriꞌinu bee bene eyeche cuaꞌ cuna
liꞌihua.

21 Nu tucu ángele enu chiquiꞌ
naaqui uletsa tucu quiee llene,
nú rnaa xi rnaa quiee molino nu
utsiꞌquinue lu inzatuꞌ, nu uninu:
―Scua tucu nú chiquiꞌ fuerte

utsiꞌquia quiee quieꞌ, scua chiquiꞌ
fuerte nehuana zeca eyeche llene

Babilonia, nu lecaꞌti lañiꞌ liꞌi stucu
bese. 22 La yeneaꞌ nú rula bee arpas,
niꞌ bee musica, niꞌ flauta, niꞌ bee
trompeta bee calle eyeche Babilonia
cuaꞌ. Nu niꞌ stucu bee bene lecaꞌ
ti rriꞌi riñaꞌ eyeche zeꞌe, nu niꞌ nú
xichi bee molino rriꞌi riñaꞌ la yeneaꞌ
eyeche zeꞌe. 23 Nu lecaꞌ bee bichia
nú aca achee nú nuꞌ quii eyeche zeꞌe,
nu la chiaꞌ bee bene eyeche llene
zeꞌe, niꞌ tsaꞌa chia la riaꞌa beei, niꞌ
berexe la riaꞌbeei, añinzucanú chiquiꞌ
neca equie bee berexe eyeche cuaꞌ lu
iliulabe huaꞌtu, nu uzequienu eyeche
llene cuaꞌ ye bee bene iliulabe cuna
elu uliñi.

24 Nu leꞌca eyeche cuaꞌ udiñi bee
bene bee profetaꞌ Diose, cuna bee
bene enu nzeli arquiꞌ Diose, no por
equie cuendaꞌ eyeche cuaꞌ udiñi bee
bene beelá bee bene enu unguti lu
iliulabe.

19
1 Luzeꞌela chenu ulañia nu ubenea

bee nucuaꞌ, che fuerte ubenea huaxi
bee chi nú uni enza liñibe:
¡Cheꞌtsa Diose!
Xne equie cuendaꞌnu tsilaꞌa bee bene

xne rluꞌcunu poder.
Liꞌinu riala luꞌcu bee bene ulaꞌna

lunu nu nii bee bene bedichiaꞌ
nzeꞌca lunu.

2Nu liꞌinu neli neca nú rriꞌinu
nu neli rriꞌinu elu usticiaꞌnu,
nu udeteꞌlanu castiya lu unaꞌa huexe
enu uzequienu arquiꞌ bee bene iliu-

labe
cuna equie nú necha rriꞌinchu,
nu uriꞌila Diose elu usticiaꞌnu cuna

liꞌinchu
para nú ixiunchu nú udiñi bee bene

bee beneꞌnu.
3 Nu ubene zecaa nú uni bee chi

zeꞌe:
―¡Cheꞌtsala Diose!

Lecaꞌ bichia nú laxu llene nú riqui
eyeche cuaꞌ.

4Nuye lu alachetaꞌcu bee beneuxu
zeꞌenudacubeeenunehuañi zeꞌe, ut-
sulliqui beella ante lu xleta elu nzucu
Diose rnibiyaꞌ para nú luꞌcu beella
ulaꞌna lunu, nu unibeella:
―¡Cheꞌtsalá Diose! ¡Bee bedichiaꞌ

nzeꞌca neca para liꞌinu!

5Che ubenea tucu chi enza lu xleta
enza nzucu Diose nú uni:
Yehua sia bee bene uxu nu sia bee

enduꞌ
uniꞌhua bedichiaꞌ nzeꞌca lu Diose,
liꞌihua enu sibiꞌ lunu, nu rluꞌcuulaꞌna

lunu.
Eluchia CorderoꞌDiose

6 Nu ubenea xi neca chenu rni
huaxi chi bee bene, urre xi neca
chenu rula huaxi inza, urre xi neca
chenu rachu huaxi beziyuꞌ, rni:
¡Cheꞌtsalá Diose! Xne rnibiyaꞌlanu

Liꞌinu enu
neca Dioseꞌahua,
nu rluꞌcu ye elurnibiyaꞌ.
7Ñiatsu arquiaꞌahua,
nu llilaꞌahua nu riala niaꞌahua
bedichiaꞌ nzeꞌca lunu,
xne uriñala bichia nú chia enu neca

Corderoꞌ Diose.
Nu enu aca unaꞌnu ñia nzucheꞌla.
8Nu nutulla laquie fiñio nú necacheꞌ

lino nú
lecaxi naa nu rulusiquiꞌ.
Nu laquie cuaꞌ neca beenú neca
nzeꞌca uriꞌi bee beneꞌ Diose.

9Chequie uni ángele lua:
―Uquieꞌe: “Chiquiꞌ ñia neca lu

cuendaꞌbeebene enunezeneꞌ lu tsaꞌa
Corderoꞌ Diose.”
Leꞌca uni ángele zeꞌe lua:
―Ninguieꞌ neca Stichiaꞌ Diose nú

neli neca.
10 Che utsulliquia lu ángele zeꞌe

para nú luꞌcua ulaꞌna lunu, pero un-
inu lua:
―La riꞌilu scua xne necatsia tucu

nú necalu, xne necatsia enu sibiꞌ lu
Diose, tucunúrriꞌi beelábee saꞌlubee
enu neli nzenala stichiaꞌ Jesucristo.
Uluꞌcu ulaꞌna lu Diose la riꞌilu scua
lua.
Xneequie cuendaꞌ Jesucristonzeꞌta

bee bedichiaꞌ nú rni bee profeta.
Bene enu nchiucuꞌ huayu niquichi

11 Che ulañia nú naꞌla liñibe nu
ulañia tucu huayu niquichi, nu enu
nchiucuꞌ equieí lee enu neli saꞌalu ye
nú rni, nu enu neli neca, nu rriꞌinu
elu usticiaꞌnu tucu nú necane, nu
rriꞌinu xuu tucu nú rialane. 12 Nu
bee iꞌculunu rulusiquiꞌ xi rulu quii,
nu huaxi corona nzucu equienu, nu
tucu parte cuerpoꞌnu nequie tucu

nombre nú lecati riꞌi beyaꞌ xi rni,
tucutsia liꞌinu nediyaꞌnu xi rni nom-
bre cuaꞌ. 13 Nu laquie nú nutunu
chiquiꞌ nuꞌ rene, nu Stichiaꞌ Diose
leenu. 14 Nu bee sundadoꞌnu enu
nucuaꞌa liñibenzenala liꞌinunchiucuꞌ
equie bee huayu niquichi, nu nutu
bee nzeꞌe laquie fiñio nú niquichi nu
leca xinaa. 15 Nu ruꞌunu xiuꞌu tucu
espada nú chiquiꞌ nelatsa, para nú
deteꞌnu castiya bee bene iliulabe, nu
cuna bara nú neca hierro nibiyaꞌnu
lubee benecuaꞌ. Xi neca chenu rtaꞌ
bee bene equie uva para nú tsiꞌi, scua
deteꞌnu castiya liꞌibeella, castiya nú
nzeꞌta lu Diose, liꞌinu enu rluꞌcu ye
poder. 16Nu tetsuꞌ copaꞌnu nu tetsuꞌ
cuchiuꞌnu nequie bedichiaꞌ nú rni:
“Arre enu rnibiyaꞌ luye bee arre, nu
rnibiyaꞌnu luye bee enu rnibiyaꞌnu.”

17Che ulañia tucu ángele enu nzu lu
bichia, chiquiꞌ fuerte urixialinu, nu
ubixianu bee iñi enu rcuecuꞌ liñibe,
nu uni ángele cuaꞌ lubeeí:
―Utehua nu uyetesaꞌhua elu liquiꞌ

Diose huaxi nú acuhua, 18 para nú
acuhua miꞌ bee arre nu miꞌ bee bene
enu rnibiyaꞌ lubee sundado nu miꞌ
bee bene enu nelachi, cuna miꞌ bee
huayu, cuna miꞌ bee bene enu nchi-
ucuꞌ equie bee huayu, cuna miꞌ ye
bee bene, tanto bee bene enu neca
esclavo cuna bee bene enu la aca es-
clavo, cuna miꞌ bee bene uxu cuna
miꞌ bee bene enu nereꞌneꞌ.

19 Che ulañia monstruo cuna
bee arre lu iliulabe cuna bee sun-
dadoꞌ beei neyeteꞌsaꞌla beei para
nú liunubeei liꞌinu enu nchiucuꞌ
equie huayu niquichi cuna bee
sundadoꞌnu. 20 Pero che unaꞌtse
beenu monstruo zeꞌe cuna profeta
enu uzequienu arquiꞌ bee bene,
enu uriꞌi milagro ante lu monstruo
zeꞌe. Nu equie cuendaꞌ milagro zeꞌe
uzequienu profeta cuaꞌ arquiꞌ bee
bene enuuzela uquie señaꞌmonstruo
cuaꞌ, nu uluꞌcu beei ulaꞌna lu imagenꞌ
monstruo cuaꞌ. Nu profeta enu
uzequienu arquiꞌ bee bene cuna
monstruo cuaꞌ rucuaa bee nucuaꞌ
utsiꞌqui nehuañi beenu lu eyela elu
nuꞌ quii nu azufre. 21 Nu cuna ye
beelá bee bene enu uzucuꞌ nú uni

monstruo cuaꞌ, unguti beei cuna
espada nú uchiuꞌu ruꞌu bene enu
nchiucuꞌ equie huayu zeꞌe, nu ye
clasiaꞌ bee iñi zeꞌe udacubeeí miꞌ bee
nucuaꞌ hasta nú ubelaꞌbeeí.

20
Tucumili lana

1 Chequie ulañia nú enta laca tucu
ángele enza liñibe nu nzenenu liave
ebila, nu leꞌca nzenenu tucu cadena
llene. 2Nu unaꞌtse ángele zeꞌe dragón
enu neca serpiente huaꞌtu lee bezeꞌlu
nu benechiquiꞌ ullicaꞌcuu ángele zeꞌe
liꞌi cuna cadena diqui neca tucu mili
lana. 3Cheutsiꞌqui ángele cuaꞌbezeꞌlu
ebila nu utsacuꞌtaꞌnu ruꞌu ebila zeꞌe
para nu la chiuaꞌ bezeꞌlu zequienu
arquiꞌ bee bene iliulabe hasta nú zaꞌ
tucu mili lana, che chiuꞌu zecai ebila
lleꞌna tiembu.

4 Nu ulañia bee xleta nú rnaa
xi rnaa xletaꞌ arre, lu xleta zeꞌe
nucuaꞌa bee bene enu ungutiꞌ poder
para nú lualue lu cuendaꞌ bee bene.
Leꞌca ulañia espírituꞌ bee bene enu
uchiecuꞌ bee bene lluca equie, equie
nú udixiuleꞌe beella Stichiaꞌ Diose
nu cuna equie cuendaꞌ Jesucristo.
Nu liꞌibeella né luꞌcu beella ulaꞌna
lu monstruo zeꞌe niꞌlu imagenꞌí nu lá
zela beella nú aquie señaꞌ monstruo
zeꞌe tequie beella urre yabeella. Nu
ulañia nú uhuañi zeca beella lu eluti
stucu bese, nu unibiyaꞌ beella cuna
Jesucristo tucu mili lana. 5 Bese
quieꞌ neca bese rluti nú uhuañi bee
benenguti, pero texcuaꞌa bee be-
nenguti la huañi hasta nú yalu tucu
mili lana zeꞌe. 6 ¡Nza nzeꞌcae equie
cuendaꞌ bee bene enu rluti huañi
zeca lu eluti! Liꞌibeella lecaꞌ xinaa
beella ante Diose, nu la atiaꞌ beella
bese rrucu sino que liꞌibeella aca
beella uleꞌyaꞌ Diose cuna Jesucristo
nu nibiyaꞌ beella cuna liꞌinu lu tucu
mili lana.

7 Chenu uzaꞌla tucu mili lana, che
laꞌa zeca bezeꞌlu ebila elu netsei,
8 para nú zequienui arquiꞌ ye bee
bene iliulabe. Zequienui arquiꞌ Gog
cunaMagog, paranúquieteꞌsaꞌbeella
bee beneꞌ beella nu rriꞌibeella xuu.

Nu chiquiꞌ huaxi neca beella xi huaxi
eyuxi ruꞌu inzatuꞌ.

9 Nu nzeꞌta bee benequieꞌ enza
huaxi bee luhuare, nu yeteꞌsaꞌbeei
abenchilaꞌ elu nucuaꞌa bee beneꞌ
Diose, cuna abenchilaꞌ eyeche nú
chiquiꞌ secanu. Pero desde liñibe
xeꞌla Diose quii para nú chiquilixu
ye bee benecuaꞌ. 10 Nu bezeꞌlu enu
uzequienu liꞌibeei uyuꞌu luquii elu
nuꞌazufre, elu leꞌcanetselamonstruo
cuna profeta enu uzequienu bee
bene, nu zeꞌe lecaꞌ bichia nú chiuꞌu
beei, nu chiquiꞌ zeca beei castiya nú
leca xunga laxu bichia si rulaꞌ.

Rualu Diose lu cuendaꞌ bee bene
11 Che ulañia tucu xleta nú rnaa xi

rnaa xletaꞌ arre, llenee nu niquichi.
Nu lu xleta zeꞌe nzucu tucu enu
nzucu. Nu ante lu nzeꞌe ulaxulí il-
iulabe nu liñibe. 12 Che ulañia nú
ante lu xleta elu nzucu Diose, zeꞌe
nucuaꞌa bee bene enu uhuañi lu eluti
bee bene uxu cuna bee enumeꞌe. Nu
uyaꞌla lubee libro nú nequie nom-
breꞌ beella, nu leꞌca uyaꞌla lu stucu
libro nú nequie nombreꞌ bee bene
enu huañi liñibe. Che ulualu Diose
lucuendaꞌ bee benenguti zeꞌe, lunú
xi uriꞌi cada tucu beella nequie lu
libro zeꞌe. 13 Inzatuꞌ udeteꞌ cuendae
bee bene enu unguti lue, leꞌca esquie
eluti udeteꞌ cuendae ye bee bene enu
unguti, uriña bee benequieꞌ lu Diose
para nú lualunue lu cuendaꞌ cada
tucu beei lunú xi uriꞌibeei. 14 Che
eluti, nu luhuareꞌ bee benenguti, ru-
cuaa bee nucuaꞌ uyuꞌu luquii, lu quii
cuaꞌ neca eluti rrucuꞌ bee bene. 15Nu
luquii zeꞌe uyuꞌu bee bene enu la
nzucu ichi nombreꞌ lu libro nú rliquiꞌ
elunehuañiꞌ bee bene.

21
Liñibe cuqui nu iliulabe cuqui

1 Chenu ulaxu nú ulañia bee nu-
cuaꞌ, che ulañia tucu liñibe cuqui nu
tucu iliulabe cuqui, xne liñibe cuna
luyuu iliulabe nú ungacheꞌ chenu
uquixie iliulabe quieꞌ ulaxuli bee
nucuaꞌ cuna inzatuꞌ. 2 Nu ulañia
Jerusalén nú necuqui eyeche llene
nú neca stene Diose nzeꞌta laca enza
liñibe elu nzucu Diose. Nzucheꞌe

xi nzucheꞌ tucu unaꞌa enu nzula nú
chiaa cuna bene enu chialla. 3 Nu
fuerte ubenea tucu chi enza nzu
xletaꞌ Diose, nú uni:
―Nehuañila Diose leta bee bene.

Liꞌinu huañinu cuna liꞌibeella, nu
liꞌibeella aca beella bee beneꞌnu,
nu liꞌinu nzunu cuna liꞌibeella nu
liꞌinu acanu Dioseꞌ beella. 4 Nu
liꞌinu ñieꞌenu ye inza nú ungunaꞌ
beella lubeella, nu la atiaꞌbeella nu
la unaꞌbeella, nu la nehuanaꞌ tsu
arquiꞌbeella nu la nehuanaꞌ zeca
beella, xne ye beenú nehuana ulleꞌca
beella udetela bee nucuaꞌ.

5Nu enu nzucu lu xleta zeꞌe uni:
―Ye beenú rriaꞌa necuqui neca

bee.
Leꞌca uninu lua:
―Uquieꞌe bee bedichiaꞌ quieꞌ, xne

bee bedichiaꞌ quieꞌ neli necane nu
riala nú chili arquiꞌ bee benene.

6Nu leꞌca uninu lua:
―Ungala beenú riala nú aca. Liꞌá

neca xi neca letra A nu Z xne tucut-
sia liꞌá rnibiyaꞌa hasta chenu uquixie
iliulabe nu diqui tiembu. Nu bene
enu rrebichiꞌ liꞌá detea inza nú rliñi
elu rliñi inza nú rliquiꞌ elunehuañiꞌ
bene hueꞌlla nu lia hueꞌllae. 7 Bene
enuriꞌi ana ludula, liꞌilla atiꞌlla yebee
nucuaꞌ. Nu liꞌá aca Dioseꞌlla nu liꞌilla
acalla endua. 8 Pero bee bene enu
xiqui tsutaꞌ arquiꞌ lunú nzeli arquiꞌ
liꞌá, nu bee enu la chili arquiꞌ liꞌá,
nu bee bene enu riuꞌ arquiꞌ riꞌi puro
beenú necha neca, nu bee bene enu
ruuti bee bene, nu bee bene enu rriꞌi
eluhuexe, nu bee bene enu rriꞌi elu
uliñi, nu bee bene enu rluꞌcu ulaꞌna
lubee nú seca beei nú neca diose,
nu ye bee bene enu rni eluquichiaꞌ
liꞌibeei riala chuꞌubeei lu quii elu
riqui azufre nu quii zeꞌe neca eluti
rrucu.

Jerusalén cuqui
9 Chequie tucu lu achi bee ángele

zeꞌe bee enu nzene achi bee copa
nú achechicu nuꞌcheꞌ achi bee último
castiya nú zeca bee bene, tucu bee
ángele zeꞌe ubeꞌta elu nzua, nu uninu
lua:
―Utee ne lubea lulu novia enu

chiaa Corderoꞌ Diose.
10 Nu equie cuendaꞌ Espíritu Santo

unguyaꞌ ángele cuaꞌ liꞌá equie tucu

dañi llene, nú ayaa. Zeꞌe ulubeꞌnu
lua Jerusalén eyeche llene nú neca
steneꞌ Diose nzeꞌta lacae liñibe elu
nzucu Diose. 11 Nu rulu eyeche zeꞌe
cuna ellieꞌ Diose. Nu ellieꞌe zeꞌe rulu
xi rulu ellieꞌ tucu quiee nú chiquiꞌ
huaxi seca nú lee jaspe, nu achee
xi achee huana. 12 Nu abenchilaꞌ
eyeche zeꞌe nuꞌ tucumuralla nú llene
nu aya nu nuyaꞌe chiꞌchiucu puerta,
nu cada tucu ruꞌu puerta cuaꞌ nzucu
tucu ángele, nu cada ruꞌu bee puerta
cuaꞌ nequie nombre nú xneca lee
chiꞌchiucu grupo bee bene Israel.
13 Nu rluꞌcune chuna puerta enza
rliñi bichia, nu xuna bee nchiucuꞌ
enza ratseꞌ bichia, nu leꞌca chuna
bee puerta cuaꞌ nchiucuꞌ enza norte,
nu xunane nchiucuꞌ enza sur. 14 Nu
simiendoꞌ muralla zeꞌe necacheꞌ
chiꞌchiucu quiee. Nu lubee quiee zeꞌe
nequie nombreꞌ zaꞌ chiꞌchiucu bee
apóstolꞌ Corderoꞌ Diose.

15Nu ángele enu uni lua nzene tucu
vara nú neca oro para nú texenu eye-
che zeꞌe, cuna puertaꞌe nu cuna mu-
rallaꞌe. 16 Nu cuadrado eyeche zeꞌe,
nu tucu nú stuñii leꞌca esquie xexee.
Nu ángele zeꞌe utexene cuna baraꞌnu
nú necacheꞌ oro, nu medidaꞌ eyeche
zeꞌe neca chiucu mili chiucu ayuꞌu
kilometro nú stuñii, nu xexee, nu
cuna nú ayane. 17 Che chu utexenu
muralla zeꞌe, nu neruꞌcue sesenta y
cuatro metros tucu nú neca medida
nú rtexe bene iliulabe, scua utexe
ángele zeꞌe.

18 Nu muralla zeꞌe necacheꞌ quiee
nú lee jaspe, nu eyeche zeꞌe necacheꞌ
puro oro, xi neca tucu huana nú leca
xinaa. 19 Nu bee quiee nú necacheꞌ
simienduꞌ muralla zeꞌe nzucheꞌe
cuna huaxi clasiaꞌ bee quiee fiñio nú
huaxi seca.
Nu quiee rluti nzucheꞌ cuna quiee
nú lee jaspe,

nu quiee rrucu nzucheꞌ cuna quiee
nú lee zafiro,

nu quiee rriuna nzucheꞌ cuna
quiee nú lee ágata,

nu quiee tacu nzucheꞌ cuna quiee
nú lee esmeralda.

20 Nu quiee ayuꞌ nzucheꞌ cuna
quiee nú lee ónice,

nu quiee xuꞌcu nzucheꞌ cuna quiee
nú lee cornalina,

nu quiee achi nzucheꞌ cuna quiee
nú lee crisólito,

nu quiee xunu nzucheꞌ cuna quiee
nú lee berilo,

nu quiee quieꞌ nzucheꞌ cuna quiee
nú lee topacio,

nu quiee chiꞌi nzucheꞌ cuna quiee
nú lee crisoprasa,

nu quiee chetuꞌcu nzucheꞌ cuna
quiee nú lee jacinto,

nu quiee chiꞌchiucu nzucheꞌ cuna
quiee nú lee amatista.

21 Nu ye lu chiꞌchiucu bee puertaꞌ
eyeche zeꞌe necacheꞌ bee cuna
chiꞌchiucu perla, cada perla necacheꞌ
tucu puerta. Nu calle nú rdete labe
eyeche zeꞌe necacheꞌe puro oro, xi
achee tucu vidrio nú rlañiꞌ bene tucu
lue nu hasta stucu lue.

22 Niꞌ tucu indu né lañia eyeche
zeꞌe, xne Paꞌahua Diose enu rluꞌcu
ye poder cuna Corderoꞌnu liꞌibeenu
neca beenu indu eyeche zeꞌe. 23 Nu
eyeche zeꞌe la quiꞌñia nú duꞌllieꞌe
bichia niꞌ guu, xne ellieꞌ Diose nu
ellieꞌ Corderoꞌnu neca nú rduꞌllieꞌe
eyeche zeꞌe. 24 Ye bee bene lu iliu-
labebee enuutsilaꞌalahuañi lu ellieꞌe
cuaꞌ, nu bee arre lu iliulabe quieꞌ
riñayuu beella bee elu nzeꞌca nú ñia
neca eyeche cuaꞌ. 25 Bee puerta eye-
che cuaꞌ leca xunga yacueꞌe, nu zeꞌe
leca xunga chuꞌu rulaꞌ. 26 Ye bee elu
nzeꞌca nú ñia neca uriꞌi bee bene il-
iulabe riña eyeche cuaꞌ. 27 Pero leca
xunga riña bichia nú chuꞌu nú necha
neca eyeche cuaꞌ, leꞌca la chuꞌu bee
bene enu rriꞌi nú necha neca cuna
bee bene enu sequienu, sino que
chuꞌutsia bee bene enu nzucu ichi
nombreꞌ lu libro nú nzene Corderoꞌ
Diose elu nzucu ichi nombreꞌ bee
bene enu luꞌcu elunehuañi, bee bene
cuaꞌtsia chuꞌu eyeche cuaꞌ.

22
1 Leꞌca ulubeꞌ ángele zeꞌe lua tucu

reꞌcu nú rliquiꞌ inza nú nehuañi bee
bene nú rulu siquiꞌ xi rulu tucu

huana. Inza zeꞌe xiuꞌu elu nzucu
Diose lu xletaꞌnunuCorderoꞌnu. 2Nu
rdete reꞌcucua labe calle nú rdete
labe eyeche zeꞌe. Nu rucuchu reꞌcu
zeꞌe nzucu aca nú rliquiꞌ elu nehuañiꞌ
bee bene, nú rliquiꞌ chiꞌchiucu cla-
siaꞌ ndixi, nu cada guu rliquiꞌi yelu
clasiaꞌ dixi. Nu lecaꞌ aca cuaꞌ sibiꞌ
para nú rriꞌi yeca bee bene iliulabe.
3 Zeꞌe lecaꞌ beenú necha neca, Diose
nu Corderoꞌnu cuaꞌa beella lu xletaꞌ
beella eyeche zeꞌe, nu bee beneꞌnu
luꞌcu ulaꞌna lunu. 4 Nu zeꞌe lañiꞌ
beella Diose, nu nequie nombreꞌnu
tequiee beella. 5 Zeꞌe la chuaꞌ rulaꞌ
nu la quiꞌñiaꞌ bee bene quii nu niꞌ el-
lieꞌ bichia xne Paꞌahua Diose duꞌllieꞌe
zeꞌe, nu zeꞌe nibiyaꞌ beella cuna liꞌinu
diqui tiembu.

La leaꞌ nzeꞌta zeca Jesucristo stucu
bese

6Che uni ángele zeꞌe lua:
―Bee bedichiaꞌ quieꞌ neca bee be-

dichiaꞌ nú neli neca nu riala nú
chili arquiꞌ bee benene. Nu Diose
Paꞌahua enu rdeteꞌ bedichiaꞌ lubee
profeta para nú nibeella lubee bene,
Liꞌinu uxeꞌlanu ángeleꞌnu para nú
lubeꞌ ángele cuaꞌ lubee beneꞌnu lunú
yamero nzeꞌta nú aca.

7Nu Jesucristo uni:
―Yamero nzela ¡Ñia neca lu

cuendaꞌ bee bene enu rriꞌi caso
Stichiaꞌ Diose nú nequie lu libro
quieꞌ nu rixiuleꞌe nú xi nzu aca!
8 Liꞌá Juan, ulañia nu ubenea bee

nucuaꞌ, nu chenu ulaxu nú ubenea
nu ulañia bee nucuaꞌ, che utsulliquia
para nú luꞌcua ulaꞌna lu ángele enu
ulubeꞌ bee nucuaꞌ lua. 9 Pero uni
ángele cuaꞌ lua:
―La riꞌilu scua. Xne liꞌá cuna

liꞌilu iguale sibiꞌa lu Diose, cuna bee
profeta nu cuna bee bene enu rriꞌi
caso nú nequie lu libro quieꞌ. Enzeꞌe
uluꞌcu ulaꞌna lu Diose.

10Leꞌca uni ángele zeꞌe lua.
―La tsacuꞌ arquiꞌhuabeebedichiaꞌ

nú nzeꞌta lu libro quieꞌ, bee bedichiaꞌ
nú rixiuleꞌe nú xi enta aca, xne
yamerotsianzeꞌtabeenúaca. 11Uzela
nú riꞌila bee bene enu necha rriꞌi
lunú necha rriꞌi beei, nu bee bene
enu necha nehuañihuañilaꞌbeei lunú

necha nehuañibeei lunú la zibiꞌ rriꞌi
beei. Pero bee bene enu rriꞌi tucu
nú rialane rquiꞌñanú cheriꞌilálla tucu
nú riala riꞌilla, nu bee bene enu ne-
huañi tucu nú niarquiꞌ Diose rquiꞌña
nú chenalalálla nú huañilla tucu nú
niarquiꞌnu.

12 Jesucristo uni:
―La leaꞌ nú nzela zecaa nu nze-

layua nú liquia lu cada tucuhua
lunú uriꞌi cada tucuhua. 13 Liꞌá
necaxineca letraAnu letraZ.Letra
nú rquixie alfabeto, nu rlaxue, xne
tucutsia liꞌá rnibiyaꞌa desde chenu
uquixie iliulabe nu ye tiembu.
14Ñianeca lu cuendaꞌ bee bene enu

neca xi neca nú uquieela xucu equie
nú rriꞌi caso beella Stichiaꞌ Diose,
para nú nuꞌ modo chuꞌu beella enza
ruꞌu puerta eyeche zeꞌe nu para nú
nuꞌ modo nú acu beella indixi nú
rayu lu aca nú rliquiꞌ elunehuañiꞌ
bee bene. 15 Nu eleꞌyaꞌ eyeche zeꞌe
riaꞌna bee bene enu riuꞌ arquiꞌ riꞌi
puro beenú necha neca, bee uliñi,
beebene enu rriꞌi eluhuexe, beebene
enu ruutisaꞌ, bee bene enu rluꞌcu
ulaꞌna lubeenúsecabeebenenúneca
diose, nu ye bee bene enu riuꞌ arquiꞌ
nii eluquichiaꞌ nu sequienu arquiꞌ
bee bene.

16 ―Liꞌá, Jesuse, uxeꞌla ángelea
luhua para nú ixiuleꞌenu ye bee
nucuaꞌ luhua para nú leꞌca ixi-
uleꞌehuane lu ye bee bene enu

nzeli arquiꞌ liꞌá. Liꞌá neca mero
lliꞌñi aca tuxie David, leta bee fa-
miliaꞌlla nzela. Nu liꞌá neca xi neca
lucero enu rliñi silaꞌ
17 Espíritu Santo cuna enu neca

noviaꞌ Corderoꞌ Diose rni:
―Utee.
Nu bene enu rieneꞌ nú rni bee nu-

cuaꞌ scua rnilla:
―Utee.
Titse bee enu rrebichiꞌ, yeꞌta nzeꞌe,

nu enu niarquiꞌ nuꞌ modo nú hueꞌ
nzeꞌe inza nú rliquiꞌ elunehuañi sin
nu ixiu nzeꞌe.

18 Ye bee bene enu rieneꞌ bedichiaꞌ
nú nequie lu libro quieꞌ lunú nzeꞌta
aca, liꞌá nia luhua nú tunu nuꞌ tucu
bene enu sucuꞌ equie saꞌla bedichiaꞌ
lunú nequie lu ichiꞌ quieꞌ, leꞌca scua
zucuꞌ equie saꞌla Diose castiya nú
zeca bene zeꞌe lunú nequie lu libro
quieꞌ. 19 Leꞌca esquie tunu nuꞌ bene
enu axi bee bedichiaꞌ nú nequie lu
libro quieꞌ lunú nzeꞌta aca, leꞌca axi
Diose nú rialalla lu aca nú rliquiꞌ elu
nehuañi nú rni lu libro quieꞌ, nu leꞌca
la chuꞌu bene zeꞌe eyecheꞌ Diose elu
rni lu libro quieꞌ.

20 Enu nediyaꞌ nú neli ye bee nu-
cuaꞌ, rni:
―Neli nú la leaꞌ nzela. Scua acane

niarquia.
¡Detá Jesucristo, utee!
21 Jesucristo riꞌi nú cha nzeꞌcae lu

cuendaꞌ yehua.
Amén.

